ಕುಣಬಿಯರು: ಲೇಖಕರ ಮಾತು
ಹಿಂದುಳಿದ ವರ್ಗಗಳ ಇಲಾಖೆಯ ಕ್ರಿಯಾಶೀಲ ಅಂಗವೆನಿಸಿದ ಶ್ರೀ ದೇವರಾಜ ಅರಸು ಸಂಶೋಧನಾ ಸಂಸ್ಥೆ ವತಿಯಿಂದ ಅಲೆಮಾರಿಗಳು ಮತ್ತು ಅರೆ ಅಲೆಮಾರಿಗಳನ್ನು ಕುರಿತ ಅಧ್ಯಯನ ವರದಿಗಳನ್ನು ಸಿದ್ಧಪಡಿಸುತ್ತಿರುವುದು ಆ ಸಮುದಾಯಗಳ ಹಿತದೃಷ್ಟಿಯಿಂದ ಅತ್ಯಂತ ಸ್ತುತ್ಯವಾದ ಕಾರ್ಯ. ಪ್ರಥಮ ಹಂತದಲ್ಲಿ ಐದು ಸಮುದಾಯಗಳ ಅಧ್ಯಯನ ವರದಿ ಸಿದ್ಧಪಡಿಸುವ ಕಾರ್ಯವನ್ನು ಕನ್ನಡ ವಿಶ್ವವಿದ್ಯಾಲಯಕ್ಕೆ ವಹಿಸಲಾಯಿತು. ಅದರ ಫಲವೇ ಈ ‘ಕುಣಬಿಯರ’ರ ಅಧ್ಯಯನ ವರದಿ. ಈ ಕಾರ್ಯವನ್ನು ನನಗೆ ವಹಿಸಿದ ಕನ್ನಡ ವಿಶ್ವವಿದ್ಯಾಲಯದ ಅಂದಿನ ಮಾನ್ಯ ಕುಲಪತಿಗಳಾದ ಡಾ. ಬಿ. ಎ. ವಿವೇಕ ರೈ ಅವರಿಗೂ ಹಿಂದುಳಿದ ವರ್ಗಗಳ ಇಲಾಖೆಯ ಅಂದಿನ ಆಯುಕ್ತರಾದ ಶ್ರೀ ಮೊನ್ನಪ್ಪ ಅವರಿಗೂ ಶ್ರೀ ದೇವರಾಜ ಅರಸು ಸಂಶೋಧನಾ ಸಂಸ್ಥೆಯ ನಿರ್ದೇಶಕರಾದ ಡಾ. ಚಂದ್ರಮ್ಮ ಕಣಗಲಿ ಅವರಿಗೂ ಅಧಿಕಾರಿಗಳಾದ ಶ್ರೀ ಕೃಷ್ಣಾ ನಾಯಕ್‌ ಅವರಿಗೂ ನನ್ನ ವಂದನೆಗಳು ಸಲ್ಲುತ್ತವೆ. ಕ್ಷೇತ್ರ ಕಾರ್ಯದ ಸಂದರ್ಭದಲ್ಲಿ ಸಹಕಾರ ನೀಡಿ ಉಪಕರಿಸಿದ ಗ್ರೀನ್‌ ಇಂಡಿಯಾ ಸ್ವಯಂಸೇವಾ ಸಂಸ್ಥೆಯ ನಿರ್ದೇಶಕರಾದ ಶ್ರೀ ಮಹೇಂದ್ರಕುಮಾರ್ ಹಾಗೂ ಕುಣಬಿ ಸಮುದಾಯದ ಯುವ ಕಾರ್ಯಕರ್ತರಾದ ಸುಭಾಷ್‌ ಗಾವಡ, ಸುರೇಶ್‌ ವೆಳಿಪು, ಸುಭಾಷ್‌ ವೆಳಿಪು, ಗಜಾನನ ಮಿರಾಶಿ, ಕಲ್ಪನಾ ಸಿದೇಕರ್ ರಾಜಕುಮಾರ್ ವೆಳಿಪು ಹಾಗೂ ಉತ್ತಮ್‌ ಮಿರಾಶಿ ಮುಂತಾದವರಿಗೆ ನನ್ನ ಕೃತಜ್ಞತೆಗಳು.
ಈ ವರದಿಯನ್ನು ಪ್ರಕಟಿಸುವ ಉತ್ಸಾಹತೋರಿ ಪ್ರಸಾರಾಂಗದ ವತಿಯಿಂದ ಹೊರತರುತ್ತಿರುವ ಕನ್ನಡ ವಿಶ್ವದ್ಯಾಲಯದ ಈಗಿನ ಕುಲಪತಿಗಳಾದ ಡಾ. ಎ. ಮುರಿಗೆಪ್ಪ ಅವರಿಗೆ, ಕುಲಸಚಿವರಾದ ಡಾ. ಮಂಜುನಾಥ ಬೇವಿನಕಟ್ಟಿ ಅವರಿಗೆ ಕೃತಜ್ಞತೆಗಳು ಪುಸ್ತಕವನ್ನು ಅಂದವಾಗಿ ಪ್ರಕಟಿಸುತ್ತಿರುವ ಪ್ರಸಾರಾಂಗದ ನಿರ್ದೇಶಕರಿಗೆ ಹಾಗೂ ಸಹಾಯಕ ನಿರ್ದೇಶಕರಾದ ಮಿತ್ರ ಬಿ. ಸುಜ್ಞಾನಮೂರ್ತಿಯವರಿಗೆ ನನ್ನ ವಂದನೆಗಳು ಸಲ್ಲುತ್ತವೆ. ಪುಸ್ತಕದ ಮುಖಪುಟ ವಿನ್ಯಾಸ ಮಾಡಿದ್ದಲ್ಲದೆ ಸುಂದರವಾಗಿ ಮುದ್ರಿಸಿದ ಯಶಸ್ವಿ ಪ್ರಿಂಟ್‌ ಆಡ್ಸ್‌ನ ಬಿ. ಎಲ್‌. ನರಸಿಂಹಮೂರ್ತಿಯವರಿಗೆ ನನ್ನ ವಂದನೆಗಳು.
ಹಿ. ಚಿ. ಬೋರಲಿಂಗಯ್ಯ
ಕುಣಬಿಯರು: ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವ ಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ-ಕನ್ನಡಿಗ-ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ  ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ : ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶೀ ವಿದ್ವಾಂಸರು ತೊಡಗಿಸಿಕೊಂಡ ಈ ವಿದ್ವತ್‌ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರಾದಾಯಿಕ ಚಿಂತನೆಗಳು ಆಧುನೀಕರಣದ  ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ.
ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಆಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆಯನ್ನು ಶೋಧಿಸಲು ಭಾಷಾ ಆಧಿನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಸಿ, ಭಾಷಾನೀತಿ, ಭಾಷಾಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ   ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನ ಶಾಖೆಗಳಲ್ಲಿ ಹುದುಗಿರುವ ದೇಶೀ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ,  ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಶಾಮುಖಿಯಾಗುತ್ತ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ, ಇದು ಕನ್ನಡ  ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
ಕನ್ನಡ ವಿಶ್ವವಿದ್ಯಾಲಯದ ಬುಡಕಟ್ಟು ಅಧ್ಯಯನ ವಿಭಾಗವು ಹಿಂದುಳಿದ ವರ್ಗಗಳ ಇಲಾಖೆಯ ಶ್ರೀ ದೇವರಾಜ ಅರಸು ಸಂಶೋಧನ ಸಂಸ್ಥೆಗಾಗಿ ಕೈಗೊಂಡ ಅಲೆಮಾರಿ ಮತ್ತು ಅರೆ ಅಲೆಮಾರಿ ಸಮುದಾಯಗಳ ಅಧ್ಯಯನವು ವರದಿಗಳ ರೂಪದಲ್ಲಿ ಸರ್ಕಾರಕ್ಕೆ ಸಲ್ಲಿಕೆಯಾಗಿದೆ. ಇದೀಗ ಅವುಗಳನ್ನು ಪುಸ್ತಕ ರೂಪದಲ್ಲಿ ಪ್ರಕಟಿಸಲಾಗುತ್ತಿದೆ. ಯೋಜನೆಗಳನ್ನು ಅನುಷ್ಠಾನಗೊಳಿಸುವ ಹಾಗೂ ಸಾರ್ವಜನಿಕರ ಪಾಲ್ಗೊಳ್ಳುವಿಕೆಯ ದೃಷ್ಟಿಯಿಂದ ಈ ಪ್ರಕಟಣೆಗಳು ಸಮಾಜದಲ್ಲಿ ಉಪಯೋಗಕ್ಕೆ ಬರುತ್ತವೆ ಎಂಬುದು ವಿಶ್ವದ್ಯಾಲಯದ ನಂಬಿಕೆ. ನಮ್ಮ ವಿಶ್ವವಿದ್ಯಾಲಯದ ಹಿರಿಯ ಪ್ರಾಧ್ಯಾಪಕರಾದ ಡಾ. ಹಿ. ಜಿ. ಬೋರಲಿಂಗಯ್ಯನವರು ತುಂಬು ಶ್ರಮವಹಿಸಿ ಈ ಪುಸ್ತಕ ಸಿದ್ಧಪಡಿಸಿದ್ದಾರೆ. ಅವರಿಗೆ ವಿಶ್ವವಿದ್ಯಾಲಯದ ಪರವಾಗಿ ಧನ್ಯವಾದಗಳು ಸಲ್ಲುತ್ತವೆ. ಪುಸ್ತಕವನ್ನು ಅಂದವಾಗಿ ಪ್ರಕಟಿಸುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ. ಮಂಜುನಾಥ ಬೇವಿನಕಟ್ಟಿ ಹಾಗೂ ಸಹಾಯಕ ನಿರ್ದೇಶಕರಾದ ಶ್ರೀ. ಬಿ. ಸುಜ್ಞಾನಮೂರ್ತಿಯವರಿಗೆ ನನ್ನ ಅಭಿನಂದನೆಗಳು.
ಡಾ. ಎ. ಮುರಿಗೆಪ್ಪ
ಕುಲಪತಿಗಳು
ಕುಣಬಿಯರು: ವಿಭಾಗದ ಮಾತು
ಕನ್ನಡ ವಿಶ್ವವಿದ್ಯಾಲಯದಲ್ಲಿ ಬುಡಕಟ್ಟು ಅಧ್ಯಯನ ವಿಭಾಗವು ಕಳೆದ ಒಂದುವರೆ ದಶಕದಿಂದ ಹಲವು ಉಪಯುಕ್ತ ಯೋಜನೆಗಳನ್ನು ಹಮ್ಮಿಕೊಂಡು ನಿರ್ವಹಿಸುತ್ತಾ ಬಂದಿದೆ. ಆರಂಭದಲ್ಲಿ ವಿಭಾಗವು ಸಂಗ್ರಹಿಸಿ, ಸಂಪಾದಿಸಿ ಪ್ರಕಟಿಷಿದ ೧೩ ಬುಡಕಟ್ಟು ಮಹಾಕಾವ್ಯಗಳು ರಾಜ್ಯದಲ್ಲಿ ಅಷ್ಟೇ ಅಲ್ಲ ರಾಷ್ಟ್ರಮಟ್ಟದಲ್ಲಿ ಹೊಸ ಚರ್ಚೆಯ ಹುಟ್ಟಿಗೆ ಕಾರಣವಾದವು. ಈ ಬುಡಕಟ್ಟು ಮಹಾಕಾವ್ಯ  ಮಾಲೆಯಲ್ಲಿ ಈಗ ೧೩ ಮಹಾಕಾವ್ಯಗಳು ಪ್ರಕಟವಾಗಿದ್ದು ಇನ್ನೂ ಎರಡು ಕಾವ್ಯಗಳು ಪ್ರಕಟಣೆಯ ಹಂತದಲ್ಲಿವೆ. ನಂತರ ನಾವು ಆರಂಭಿಸಿದ ಬುಡಕಟ್ಟು ಅಧ್ಯಯನ ಮಾಲೆಯು ಕರ್ನಾಟಕದ ಬುಡಕಟ್ಟುಗಳ ವಿಶಿಷ್ಟ ಆಯಾಮಗಳನ್ನು ಓದುಗರ ಮುಂದಿಟ್ಟು ಜನಪ್ರಿಯವಾಯಿತು. ಮತ್ತು ನಾವು ಹೊರತರುತ್ತಿರುವ ಬುಡಕಟ್ಟು ಅಧ್ಯಯನ ಪತ್ರಿಕೆಯು ಒಂದು ವಿಶಿಷ್ಟ ಓದುಗರ ಬಳಗವನ್ನು ಮತ್ತು ಪತ್ರಿಕೆಗೆ ಬರೆಯುವ ಲೇಖಕರ ವಲಯವನ್ನೇ ವಿಸ್ತರಿಸುತ್ತಿದೆ. ಇದರ ಜೊತೆಗೆ ಪ್ರತಿ ವರ್ಷ ನಾವು ಆಯೋಜಿಸುತ್ತಿರುವ ಬುಡಕಟ್ಟು ಸಮ್ಮೇಳನಗಳು ಕರ್ನಾಟಕದ ಬುಡಕಟ್ಟುಗಳ ಕಲೆ, ಸಂಸ್ಕೃತಿಗಳನ್ನ ಮತ್ತು ಬುಡಕಟ್ಟು ಸಮುದಾಯಗಳ ವರ್ತಮಾನದ ಸಂಕಷ್ಟಗಳನ್ನು ಜನರ ಮುಂದಿಡುವ ಸೂಕ್ತ ವೇದಿಕೆಯಾಗಿ ರೂಪಗೊಳ್ಳುತ್ತಿವೆ.
ಪ್ರಸ್ತುತ ಅಲೆಮಾರಿ ಮತ್ತು ಅರೆಅಲೆಮಾರಿ ಸಮುದಾಯಗಳ ವರದಿಗಳನ್ನು ವಿಶ್ವವಿದ್ಯಾಲಯವು ಪ್ರಕಟಿಸುತ್ತಿದೆ. ೨೦೦೬ನೇ ಇಸ್ವಿಯಲ್ಲಿ ಹಿಂದುಳಿದ ವರ್ಗಗಳ ಆಯೋಗದ ಆಯುಕ್ತರಾಗಿದ್ದ ಶ್ರೀ ಮೊನ್ನಪ್ಪನವರು ಮತ್ತು ಅಂದಿನ ಕುಲಪತಿಗಳಾಗಿದ್ದ ಬಿ. ಎ. ವಿವೇಕ ರೈ ಅವರ ಒತ್ತಾಸೆಯ ಮೇರೆಗೆ ಈ ವರದಿಗಳು ರೂಪಗೊಂಡವು. ಈ ವರದಿಗಳನ್ನು ರೂಪಿಸಲು ಶ್ರೀ ಡಿ. ದೇವರಾಜ ಅರಸರು ಸಂಶೋಧನಾ ಸಂಸ್ಥೆಯು ಧನಸಹಾಯ ಮಾಡಿತ್ತು. ಕರ್ನಾಟಕದ ವಿಶಿಷ್ಟ ಅಲೆಮಾರಿಗಳ ವರ್ತಮಾನದ ಸಾಮಾಜಿಕ ಆರ್ಥಿಕ ಸ್ಥಿತಿಗತಿಗಳುಳ್ಳ ಅಭಿವೃದ್ಧಿಗೆ ಬೇಕಾದ ಅಂಕಿಅಂಶಗಳು ಮತ್ತು ಅವರ ಜನಾಂಗಿಕ ವಿವರಗಳುಳ್ಳ ವರದಿಯನ್ನು ಸಿದ್ಧಪಡಿಸಿ ಕೊಡಲು ಸದರಿ ಸಂಸ್ಥೆ ನಮ್ಮನ್ನು ಕೋರಿತ್ತು. ಈ ಸಮುದಾಯಗಳ ವರದಿಗಳನ್ನು ವಿಭಾಗವು ಸಿ‌ದ್ಧಪಡಿಸಿ ೨೦೦೬ರಲ್ಲಿಯೇ ದೇವರಾಜ ಅರಸು ಸಂಸ್ಥೆಗೆ ಒಪ್ಪಿಸಿತ್ತು. ಮೊದಲ ಹಂತದಲ್ಲಿ ಕುಣಬಿ, ಬುಂಡೆಬೆಸ್ತ, ಸಿಕ್ಕಲಿಗ, ಗೊಂದಲಿಗರು ಮತ್ತು ಹೆಳವ ಸಮುದಾಯಗಳನ್ನು ಅಧ್ಯಯನಕ್ಕೆ ಆಯ್ಕೆ ಮಾಡಿಕೊಳ್ಳಲಾಗಿತ್ತು. ಸದರಿ ಸಂಶೋಧನಾ ಸಂಸ್ಥೆಯ ಅಪೇಕ್ಷೆಯಂತೆ ಕೇವಲ ಆರು ತಿಂಗಳಲ್ಲಿ ಈ ವರದಿಗಳು ಸಿದ್ಧಗೊಂಡವು. ಅವು ಈಗ ಪುಸ್ತಕ ರೂಪದಲ್ಲಿ ಈಗ ಪ್ರಕಟವಾಗುತ್ತಿವೆ.
ಕುಣಬಿಯರು: ಅಧ್ಯಾಯ ೧ – ಸಹ್ಯಾದ್ರಿಯ ಬುಡಕಟ್ಟುಗಳು : ಒಂದು ನೋಟ
ಕರ್ನಾಟಕದಲ್ಲಿ ಐವತ್ತು ಬಗೆಯ ಬುಡಕಟ್ಟು ಸಮುದಾಯಗಳಿವೆ ಎಂದು ಸರ್ಕಾರಿ ವರದಿಗಳು ಹೇಳುತ್ತವೆ. ಬ್ರಿಟೀಷ್‌ರ ಕಾಲದಿಂದ ನಡೆದು ಬಂದ ವರದಿಗಳ ಆಧಾರದಲ್ಲಿಯೇ ಐವತ್ತು ಸಮುದಾಯಗಳ ಪಟ್ಟಿಯನ್ನು ಸಿದ್ಧಪಡಿಸಲಾಗಿದೆಯೇ ಹೊರತು. ಸ್ವಾತಂತ್ರ್ಯಾ ನಂತರದಲ್ಲಿ ಸಮಗ್ರವಾದ ಹಾಗೂ ವೈಜ್ಞಾನಿಕವಾದ ಸಮೀಕ್ಷೆ ನಡದೇ ಇಲ್ಲ. ಈ ಕೊರತೆಯಿಂದಾಗಿಯೇ ಕೆಲವು ಇಲ್ಲದ ಹಾಗೂ ಅರ್ಹವಲ್ಲದ ಸಮುದಾಯಗಳೂ ಸರ್ಕಾರಿ ಪಟ್ಟಿಯಲ್ಲಿ ಸೇರಿವೆ. ಕೆಲವು ಬುಡಕಟ್ಟುಗಳ ಹೆಸರುಗಳು ಎರಡು ಮೂರು ರೀತಿಯಲ್ಲಿ ಬಳಕೆಯಲ್ಲಿದ್ದು ಅವುಗಳನ್ನು ಲೆಕ್ಕಕ್ಕೆ ಸೇರಿಸಲಾಗಿದೆ. ಸೂಕ್ತ ಅಧ್ಯಯನ ಮತ್ತು ಸಮಗ್ರ ಸಮೀಕ್ಷೆಯ ಕೊರತೆಯ ಕಾರಣದಿಂದ ನಿಜವಾಗಿಯೂ ಬುಡಕಟ್ಟು ಲಕ್ಷಣಗಳುಳ್ಳ ಹಾಗೂ ಪರಂಪರೆಯಿಂದ ವಿಶಿಷ್ಟ ಜೀವನ ನಡೆಸಿಕೊಂಡು ಬಂದ ಕೆಲವು ಅಧಿಕೃತ ಬುಡಕಟ್ಟು ಸಮುದಾಯಗಳು ಇನ್ನೂ ‘ಸರ್ಕಾರಿ ಬುಡಕಟ್ಟು’ ಗಳಾಗುವ ಭಾಗ್ಯ ಪಡೆದಿಲ್ಲ. ಅಂಥ ವಂಚಿತ ಬುಡಕಟ್ಟಿನಲ್ಲಿ ‘ಕುಣಬಿ’ ಸಮುದಾಯವೂ ಒಂದು ಇಷ್ಟಾಗಿಯೂ ಕರ್ನಾಟಕದಲ್ಲಿ ಸಮುಆರು ೩೫ ರಿಂದ ೪೦ ಅಧಿಕೃತ ಬುಡಕಟ್ಟುಗಳನ್ನು ನಾವು ಗುರುತಿಸಲು ಸಾಧ್ಯವಿದೆ. ದಕ್ಷಿಣದ ಚಾಮರಾಜ ನಗರದಿಂದ ಹಿಡಿದು ಉತ್ತರದ ಜೋಯಿಡಾವರೆಗೆ ಹಬ್ಬಿರುವ ಸಹ್ಯಾದ್ರಿಯ ಸಾಲಿನಲ್ಲಿ, ಪಶ್ಚಿಮ ಭಾಗದ ಉದ್ದಕ್ಕೂ ಚಾಚಿ ನಿಂತ ಸಮುದ್ರದ ತಪ್ಪಲಿನಲ್ಲಿ. ನದಿಮುಖದ ಭೂಮಿಯಲ್ಲಿ ಹತ್ತಾರು ಬಗೆಯ ಬುಡಕಟ್ಟುಗಳು ವಾಸವಾಗಿವೆ.
ಶಿರಾಡಿ, ಚಾರ್ಮಾಡಿ, ನಾಗೋಡಿ, ಆಗುಂಬೆ, ಅರಬೈಲ್‌, ನಾಗವಳ್ಳಿ, ಗೇರುಸೊಪ್ಪ, ದೇವಿಮನೆ ಮುಂತಾದ ಘಟ್ಟ ಪ್ರದೇಶಗಳು; ಕಾವೇರಿ, ಚಂದ್ರಗಿರಿ, ಬರಪೊಳೆ, ನೇತ್ರಾವತಿ, ಸೀತಾ, ಗಂಗಾವಳಿ, ಶರಾವತಿ, ಬೇಡ್ತಿ, ಅಘನಾಶಿನಿ, ಕಾಳಿ, ಮುಂತಾದ ನದಿಗಳು; ಈ ಎಲ್ಲವನ್ನೂ ಒಳಗೊಂಡ ಕರ್ನಾಟಕದ ಪಶ್ಚಿಮ ಘಟ್ಟಗಳು ಹಾಗೂ ಕರಾವಳಿಯ ನಡುವಿನ ವೈವಿಧ್ಯಮಯ ಭೂಪ್ರದೇಶಗಳಾದ ಕೊಡಗು, ಚಿಕ್ಕಮಗಳೂರು, ಶಿವಮೊಗ್ಗ, ದಕ್ಷಿಣ ಕನ್ನಡ ಹಾಗೂ ಉತ್ತರ ಕನ್ನಡ ಜಿಲ್ಲೆಗಳಲ್ಲಿ ಕಂಡುಬರುವ ಸೋಲಿಗರು, ಯರವರು, ಕಡಬಿಯರು, ಕಾಡು ಕುರುಬರು, ಗೊಂಡರು, ಕುಣಬಿಯರು, ಹಸಲರು, ಸಿದ್ಧಿಯರು, ಗೌಳಿಗರು, ಹಾಲಕ್ಕಿ ಒಕ್ಕಲಿಗರು, ಕೊರಗರು, ಮಲೆ ಕುಡಿಯರು, ಮೇರರು, ಮನ್ಸರು, ಮತ್ತು ಭೈರರು ಮುಂತಾದಂತೆ ಹತ್ತು ಹಲವು ರೀತಿಯ ಬುಡಕಟ್ಟುಗಳು ತಮ್ಮದೇ ಅದ ಜೀವನ ಕ್ರಮದಲ್ಲಿ ಇಂದೂ ಬುದುಕು ಸಾಗಿಸುತ್ತಿದ್ದಾರೆ. ಈ ಬುಡಕಟ್ಟುಗಳಲ್ಲಿ ಕೂಡ ಎರಡು ವರ್ಗಗಳನ್ನು ಗುರುತಿಸಬಹುದು. ಅನಾದಿ ಕಾಲದಿಂದ ಸಹ್ಯಾದ್ರಿಯ ಆಜುಬಾಜಿನಲ್ಲಿ ವಾಸವಿದ್ದ ಮೂಲ ನಿವಾಸಿಗಳದ್ದು ಒಂದು ವರ್ಗವಾದರೆ, ನಾನಾ ಕಾರಣಗಳಿಗಾಗಿ ಬೇರೆ ಬೇರೆ ಪ್ರದೇಶಗಳಿಂದ ವಲಸೆ ಬಂದು ನೆಲೆ ನಿಂತ ಜನವರ್ಗಗಳೂ ಇಲ್ಲಿವೆ. ಆಹಾರ ಸಂಗ್ರಹಣೆ, ಬೇಟೆ, ಹೈನುಗಾರಿಕೆ, ಕುಮರಿ ಕೃಷಿ, ಕೂಲಿ, ಕಸೂತಿ ಹಾಗೂ ಕುಶಲಕಲೆ ಇವರು ಜೀವನೋಪಾಯಕ್ಕಾಗಿ ಆರಿಸಿಕೊಂಡ ಮಾರ್ಗಗಳು. ಕನ್ನಡವಲ್ಲದೆ ಕೊಡವ, ಯರವ, ತುಳು, ಕೊಂಕಣಿ, ಮರಾಠಿ ಇವರ ಮಾತೃಭಾಷೆಗಳಾಗಿವೆ, ಭಾಷೆಗಳ ಸಮ್ಮಿಶ್ರ ಬಳಕೆಯಿಂದಾಗಿ ಉಪಭಾಷೆಗಳೂ ಸೃಷ್ಟಿಯಾಗಿವೆ.
ನಿತ್ಯ ಹರಿದ್ವರ್ಣದ ಕಾಡುಗಳೆನಿಸಿದ ಪಶ್ಚಿಮ ಘಟ್ಟದ ಅರಣ್ಯಗಳು ಪ್ರಪಂಚದಲ್ಲಿಯೇ ಅಪರೂಪದ ಸಸ್ಯರಾಶಿಗಳನ್ನು ಪಡೆದವಾಗಿದ್ದು ಜೀವ ಜಗತ್ತಿನ ಎಲ್ಲ ವಿಸ್ಮಯಗಳನ್ನು ಪ್ರತಿಬಿಂಬಿಸುವ ತಾಣಗಳಾಗಿವೆ. ಹೊನ್ನೆ, ನಂದಿ, ಸಾಗಡೆ, ತಡಸಲು, ನೇರಳೆ, ಜಂಬೆ, ಬೂರಗ, ಮಾಕಾಳಿ, ದೂಪ, ಧೂಮ, ಹಲಸು, ಹೆಬ್ಬಲಸು, ಸಳ್ಳೆ, ಸಾತಿ ಮುಂತಾದಂತೆ ನೂರಾರು ರೀತಿಯ ಭೀಮಕಾಯದ ಮರಗಳು ಪಶ್ಚಿಮಘಟ್ಟದ ಸಮೃದ್ಧಿಗೆ ಸಾಕ್ಷಿಯಾಗಿವೆ. ಭೂಮ್ಯಾಕಾಶಗಳನ್ನು ಒಂದು ಮಾಡಿ ಸೂರ್ಯಕಿರಣಗಳನ್ನು ನುಂಗಿ ಭೂಮಿಯನ್ನು ತಣ್ಣಗಿಟ್ಟು ಅದರಲ್ಲಿ ಮತ್ತೆ ನಾನಾ ವಿಧವಾದ ಅಣಬೆ ಆರ್ಕಿಡ್‌ಗಳು ಬೆಳೆಯಲು ಸಹಕಾರಿಯಾಗಿ ಜೊತೆಗೇ ಬಿದಿರು, ಬೆತ್ತ ಹಾಗೂ ಹತ್ತಾರು ಬಗೆಯ ಬಳ್ಳಿಗಳು ಹಬ್ಬಿ ಹೆಣೆದುಕೊಂಡಿವೆ. ಅಡಿಕೆ, ತೆಂಗು, ಬೈನೆ ಈಚಲು ಮುಂತಾದ ಸಸ್ಯಗಳಲ್ಲದೆ, ಕಾಫಿ, ಟೀ, ಏಲಕ್ಕಿ, ಲವಂಗ, ಮೆಣಸು, ಕೋಕೋ ಹಾಗೂ ಕಿತ್ತಳೆಗಳಂಥ ವಾಣಿಜ್ಯ ಬೆಳಗಳಾಗಿ ಪರಿವರ್ತಿತವಾದ ದುಡ್ಡಿನ ಗಿಡಗಳೂ ಸಮೃದ್ಧಿಯಾಗಿವೆ.
ಒಂದು ಕಾಲಕ್ಕೆ ತಮ್ಮ ಕುಲ ಹಾಗೂ ಪಂಗಡಗಳಿಗೆ ಗಿಡ ಮರಗಳ ಹೆಸರನ್ನೇ ಇಟ್ಟುಕೊಂಡು ಅವುಗಳ ಮೂಲಕವೇ ತಮ್ಮ ಅಸ್ತಿತ್ವನ್ನು ಗುರುತಿಸಿಕೊಂಡ ಹತ್ತಾರು ಬುಡಕಟ್ಟುಗಳು ಇಂದಿಗೂ ಆ ಸಂಪ್ರದಾಯವನ್ನು ಅನುಸರಿಸುತ್ತಿವೆ. ದೇವರ ಹೆಸರಿನಲ್ಲಿ ಮೀಸಲಿಟ್ಟ ಕಾಡುಗಳು ಇಂದಿಗೂ ದೇವರ ಕಾಡುಗಳಾಗಿ ಉಳಿದು ಬಂದಿರುವುದನ್ನು ನಾವು ನೋಡುತ್ತಿದ್ದೇವೆ. ಮೀಸಲಲ್ಲದ ಕಾಡಿನಲ್ಲೂ ಒಂದು ಮರ ಕಡಿಯಬೇಕಾದ ಪ್ರಸಂಗ ಬಂದರೆ ಅದನ್ನು ಪೂಜಿಸಿ ಅತ್ಯಂತ ಗೌರವದಿಂದ ಮರಗಳನ್ನು ಕಡಿಯುತ್ತಿದ್ದ ಬುಡಕಟ್ಟುಗಳ ಮೌಲ್ಯ ಆದರ್ಶಪ್ರಾಯ.
ಬುಡಕಟ್ಟುಗಳಿಗೆ ಸ್ವಂತ ಆಸ್ತಿಯ ಕಲ್ಪನೆ ಇರಲಿಲ್ಲ. ತೀರಾ ಮೊದಲಿಗೆ ಆಹಾರ ಸಂಗ್ರಹಣೆ ಮತ್ತು ಬೇಟೆಯಿಂದ ಹೊಟ್ಟೆ ಹೊರೆದುಕೊಳ್ಳುತ್ತಿದ್ದ ಇವರು ಕೃಷಿಯ ಅನ್ವೇಷಣೆಯ ನಂತರ ಕೂಡ ಒಂದೆಡೆ ನಿಂತು ಒಂದೇ ಭೂಮಿಯನ್ನು ನಂಬಿ ಬದಕಿದವರಲ್ಲ. ಇವರು ‘ಕುಮರಿ’ ಬೇಸಾಯ ಮಾಡುತ್ತಾ ಜಾಗದಿಂದ ಜಾಗಕ್ಕೆ ಸ್ಥಳಾಂತರವಾಗುತ್ತಿದ್ದರು. ಅಂದರೆ ಕಾಡೊಳಗಿನ ಒಂದೆರಡು ಎಕರೆಯಷ್ಟು ಭೂಮಿಯನ್ನು ಹಸನು ಮಾಡಿ ಬಿತ್ತನೆ ಮಾಡುವ ಪದ್ಧತಿ. ಈ ಕುಮರಿ ಬೇಸಾಯದ ಎರಡು ಮುಖ್ಯ ಲಕ್ಷಣಗಳೆಂದರೆ ನೇಗಿಲನ್ನು ಬಳಸದೆ ಗುದ್ದಲಿಯಿಂದ ಮಾತ್ರ ಅಗೆದು ಅಬಾದು ಮಾಡುವುದು ಹಾಗೂ ನಿರ್ದಿಷ್ಟ ಪ್ರದೇಶದಲ್ಲಿ ಮೂರು ಸಲಕ್ಕಿಂತ ಹೆಚ್ಚಿನ ಬಾರಿಗೆ ಬೆಳೆ ತೆಗೆಯದೆ ಮುಂದಿನ ಪ್ರದೇಶಕ್ಕೆ ಹೋಗುತ್ತಿದ್ದುದ್ದು. ನೇಗಿಲಿನ ಉಪಯೋಗವಿರಲಿಲ್ಲ ಎಂದರೆ ಕೃಷಿ ಭೂಮಿಯ ವಿಸ್ತರಣೆ ಕೂಡ ಇರಲಿಲ್ಲ ಎಂದೇ ಅರ್ಥ. ಬ್ರಿಟಿಷರ ಆಗಮನದ ನಂತರದಲ್ಲಿ ಕಬ್ಬಿಣದ ನೇಗಿಲ ‘ಗುಳ’ ಎಷ್ಟರಮಟ್ಟಿಗೆ ಕೃಷಿ ಭೂಮಿಯ ವಿಸ್ತರಣೆ ಮಾಡಿತು ಎಂಬುದು ನಮಗೆಲ್ಲ ಗೊತ್ತೇ ಇದೆ. ಯಾವುದೇ ಭೂಮಿಯಲ್ಲಿ ಕಾಡು ಕಡಿದರೂ ಅನಂತರ ಅದರ ಪಾಡಿಗೆ ಅದನ್ನು ಏಳು ವರ್ಷ ಬಿಟ್ಟರೆ ಮತ್ತದೇ ಕಾಡು ಆವರಿಸಿಕೊಳ್ಳುತ್ತದೆ. ಇದನ್ನು ತಿಳಿದಿದ್ದ ಈ ಜನರು ‘ಖಾಯಂ ಕೃಷಿ’ ಭೂಮಿಯ ಬದಲಾಗಿ ‘ಕುಮರಿ ಕೃಷಿ’ ಯನ್ನು ಅವಲಂಬಿಸಿ ಆ ಮೂಲಕ ಕಾಡಿಗೆ ಯಾವುದೇ ಅಪಾಯವೂ ಒದಗದಂತೆ ಸಮತೋಲನ ಕಾಪಾಡಿಕೊಂಡು ಬರುತ್ತಿದ್ದರು. ಹೀಗೆ ಇಡೀ ಕಾಡು ತಮ್ಮದು ಎಂಬ ಮನೋವೈಶಾಲ್ಯದಿಂದ ಬಾಳುವ ಮೂಲಕ ಅದರ ಅಸ್ತಿತ್ವಕ್ಕೆ ಧಕ್ಕೆ ಬರದಂತೆ ಬದುಕಿದ ಇವರನ್ನು ಅತಿಕ್ರಮಿಸಿ ಕಾಡು ಮತ್ತು ಭೂಮಿ ‘ನನ್ನದು’ ಎಂಬ ಅಹಂಕಾರದಿಂದ ಗುತ್ತಿಗೆ ಹಿಡಿದ ನಾಗರಿಕ ಮನುಷ್ಯ ಮುಂದೇನು ಮಾಡಿದ ಎಂಬುದನ್ನು ಈಗ ನೋಡೋಣ.
ಯಾವಾಗ ವಾಸ್ಕೋಡಿಗಾಮ ಮಶ್ಚಿಮ ಕರಾವಳಿಯ ಕಲ್ಲಿಕೋಟೆಯಲ್ಲಿ ಕಾಲಿಟ್ಟನೋ ಅಂದಿನಿಂದಲೇ ಪಶ್ಚಿಮಘಟ್ಟದ ಕಾಡುಗಳಲ್ಲಿನ ಅರ್ಥವ್ಯವಸ್ಥೆ ರೂಪುಗೊಳ್ಳತೊಡಗಿತು ಅಥವಾ ಚುರುಕುಗೊಳ್ಳತೊಡಗಿತು. ಇಂಡಿಯಾದ ಸಾಂಬಾರ ಪದಾರ್ಥಗಳ ಆಸೆಯಿಂದ ಬರತೊಡಗಿದ ಯುರೋಪಿಯನ್ನರು ತಮ್ಮ ವಸಾಹತುಗಳನ್ನು ಸ್ಥಾಪಿಸಿ ಆ ಮೂಲಕ ತಮ್ಮ ಆರ್ಥಿಕ ಹಿಡಿತವನ್ನು ಸ್ಥಾಪಿಸಿಕೊಳ್ಳಲು ಹೋರಾಡಿದ ಕಥೆ ನಮಗೆಲ್ಲ ಗೊತ್ತೇ ಇದೆ. ಅಂದರೆ ಈ ವಸಾಹತುಗಳ ತೀವ್ರ ವ್ಯಾಪಾರದ ಚಟುವಟಿಕೆಗಳ ನಡುವೆಯೇ ಪಶ್ಚಿಮ ಘಟ್ಟದ ಕಾಡುಗಳು ತೋಟಗಳಾಗಿ ಪರಿವರ್ತಿತವಾಗುತ್ತಿದ್ದವು ಎಂಬುದನ್ನು ಇಲ್ಲಿ ಮುಖ್ಯವಾಗಿ ಗಮನಿಸಬೇಕು.
ಇಂಥ ಸಂಕ್ರಮಣಾವಸ್ಥೆಯ ಆರ್ಥಿಕ ಚಟುವಟಿಕೆಗಳ ಸಂದರ್ಭದಲ್ಲಿಯೇ ಮಲೆನಾಡಿನ ಕೆಲವು ಆಯಕಟ್ಟಿನ ಜಾಗಗಳಿಗೆ ಭೂಮಾಲಿಕರು ಬರತೊಡಗಿದ್ದು ಅಥವಾ ಯುರೋಪಿಯನ್ನರ ಹಿಂದೆ ಬಂದು ಭೂಮಾಲಿಕರಾದದ್ದು. ಈ ತೆರನಾಗಿ ಯಾವಾಗ ‘ವ್ಯವಹಾರಿಗಳು’ ಮಲೆನಾಡಿಗೆ ಕಾಲಿಟ್ಟರೋ ಆಗಿನಿಂದಲೇ ಗಿರಿಜನರ ಸ್ವಚ್ಛಂದ ಜೀವನ ಅಸ್ಥಿರವಾಗತೊಡಗಿದ್ದು. ನಮ್ಮ ಆಧುನಿಕ ವಸಾಹತುಶಾಹಿ ಎಂದು ಕರೆಯಬಹುದಾದ ನಮ್ಮ ಅರಣ್ಯ ಇಲಾಖೆಯ ಈಗಿನ ಚಟುವಟಿಕೆಗಳಿಗೆ ಪೂರ್ವದಲ್ಲಿ ನಡೆದ ಈ ಯುರೋಪಿಯನ್‌ ವಸಾಹತುಶಾಹಿಯ ಪ್ರಭಾವವನ್ನು ನಾವು ಅರ್ಥಮಾಡಿಕೊಳ್ಳದೆ ಇವತ್ತಿನ ಗಿರಿಜನರ ಬದುಕನ್ನು ಅರ್ಥಮಾಡಿಕೊಳ್ಳಲು ಸಾಧ್ಯವಿಲ್ಲ.
ಗಿರಿಜನರ ಈ ಅಸ್ಥಿರತೆಯ ಭೀತಿ ನಿಜವಾಗತೊಡಗಿದ್ದು ಬ್ರಿಟಿಷರ ಕಾಲದಲ್ಲಿ. ಭಾರತದ ವ್ಯಾಪಾರ ವ್ಯವಹಾರದ ಏಕಸ್ವಾಮ್ಯವನ್ನು ಸ್ಥಾಪಿಸಿದ ಬ್ರಿಟಿಷರು ರಾಜಕೀಯವಾಗಿ ಭಾರತದಲ್ಲಿ ಅಧಿಕಾರ ಹಿಡಿದುದರ ಜೊತೆಗೇ ತಮ್ಮ ಮೂಲೋದ್ದೇಶವಾದ ಸಾಂಬಾರ ಪದಾರ್ಥಗಳ ರಫ್ತಿಗೂ ಹೆಚ್ಚು ಗಮನಕೊಟ್ಟರು. ಇದರ ಪರಿಣಾಮವಾಗಿ ಕಾಡುಗಳು ಕಾಫಿ, ಟೀ, ಏಲಕ್ಕಿ, ಮೆಣಸು, ಕೋಕಾ ಹಾಗೂ ರಬ್ಬರ್ ತೋಟಗಳಾಗಿ ಪರಿವರ್ತಿತಗೊಳ್ಳತೊಡಗಿದವು. ಆದರೆ ಹೀಗೆ ಪರಿವರ್ತಿತಗೊಂಡ ತೋಟಗಳ ಇಡಿ ಮಾಲಿಕತ್ವವನ್ನು ಬ್ರಿಟೀಷರೇ ವಹಿಸಿಕೊಳ್ಳಲು ಸಾಧ್ಯವಿರಲಿಲ್ಲ. ಕೆಲವು ಭಾಗಗಳಲ್ಲಿ ಅವರೇ ತೋಟದ ಮಾಲಿಕರಾಗಿಯೂ ಇದ್ದುದು ನಿಜವಾದರೂ ಹಲವಾರು ತೋಟಗಳಿಗೆ ನಮ್ಮರೇ (ಅಂದರೆ ಮೇಲ್ವರ್ಗದವರು ಸುಶೀಕ್ಷಿತರು ಮತ್ತು ವಿದ್ಯಾವಂತರೆನ್ನಿಸಿಕೊಂಡು ಬ್ರಿಟಿಷರ ಆಡಳಿತಕ್ಕೆ ಸಹಕಾರಿಯಾದ ನಮ್ಮವರು) ಮಾಲಿಕರಾದರು. ಹೀಗೆ ಪರಿವರ್ತಿತಗೊಂಡು ಕೊಪ್ತಗಳಾದರು ತೋಟಗಳಲ್ಲಿ ದುಡಿಯುತ್ತಿದ್ದ ಅಮಾಯಕರಾದ ಗಿರಿಜನರು ಮಾತ್ರ ತೊತ್ತುಗಳಾದರು ಹೀಗಾಗಿ ಭೂಮಿಯ ಸ್ವಾಧೀನವನ್ನು ಕೆಲವೇ ಕೆಲವರಿಗೆ ಒಪ್ಪಿಸುವ ಮೂಲಕ ಅದೇ ನೆಲದ ಮೂಲನಿವಾಸಿಗಳನ್ನು ಅತಂತ್ರರನ್ನಾಗಿಸುವ ತಂತ್ರ ಬ್ರಿಟೀಷರ ಕಾಲದಲ್ಲಿ ನಡೆಯಿತು. ಈ ತಂತ್ರ ಅವರಿಗೆ ಎರಡು ರೀತಿಯ ಪ್ರಯೋಜನಕ್ಕೆ ಬಂತು. ಹೀಗೆ ಕೆಲವರನ್ನೇ ಭೂ ಒಡೆಯರನ್ನಾಗಿ ಮಾಡುವ ಮೂಲಕ ಅವರನ್ನು ತಮ್ಮ ಹಿಡಿತದಲ್ಲಿಟ್ಟಕೊಂಡು ಕಾಡಿನ ಸ್ವಾಮ್ಯವನ್ನು ತಾವೇ ಹೊಂದುವುದು ಮೊದಲನೆಯ ಉದ್ದೇಶವಾದರೆ, ಆ ಮೂಲಕ ಭೂಮಿಯಿಂದ ಬೇರ್ಪಡಿಸಿ, ಕೂಲಿಯಾಳುಗಳನ್ನಾಗಿ ಪರಿವರ್ತಿಸಿದ ಗಿರಿಜನರು ಮತಾಂತರಕ್ಕೆ ಒಪ್ಪಿಸಿ, ಒಪ್ಪಿದವರಿಗೆ ಭೂಮಿ ನೀಡುತ್ತೇವೆ ಎಂಬ ಭರವನೆ ನೀಡಿ ಅವರಲ್ಲಿ ಭ್ರಮೆಯನ್ನು ತುಂಬುವ ಕೆಲಸವೂ ನಡೆಯಿತು.
ಅಭಿವೃದ್ಧಿ ಎಂದರೆ ಬಹುದೊಡ್ಡ ಕಾರ್ಖಾನೆಗಳ ಸ್ಥಾಪನೆ, ಬೃಹತ್‌ ಅಣೆಕಟ್ಟುಗಳ ನಿರ್ಮಾಣ, ಬಂದರು ಮತ್ತು ಗಣಿಗಳ ಏಳಿಗೆ ಎಂದೇ ಭಾವಿಸಿರುವ ನಾವು ಅಮೇರಿಕಾ, ಜಪಾನ್‌ ಮುಂತಾದ ದೇಶಗಳನ್ನು ನೋಡಿ ಅನುಕರಿಸುವ ಸಾಹಸಕ್ಕೆ ಕೈಹಾಕುತ್ತಿದ್ದೇವೆ. ನಮ್ಮ ದೇಶದಲ್ಲಿ ಆದಿಯಿಂದಲೂ ಇದ್ದ ಕೆರೆಕುಂಟೆಗಳ ತಂತ್ರಜ್ಞಾನವಾಗಲೀ, ಗುಡಿಕೈಗಾರಿಕೆಗಳಾಗಲೀ ಈಗ ನಮಗೆ ಮೋಹಕವಲ್ಲ. ಅಣೆಕಟ್ಟೆ ಇಲ್ಲದೆಯೇ ನದಿಯಿಂದ ನೀರು ತರುತ್ತಿದ್ದ ವಿಜಯನಗರ ರಾಯಕಾಲುವೆಗಳು ನಮ್ಮ ನೆನಪಿನಲ್ಲೂ ಇಲ್ಲ; ಏಕಾಏಕಿ ಸಾವಿರಾರು ಟಿ. ಎಂ. ಸಿ. ನೀರು ಸಂಗ್ರವಾಗಬೇಕು. ಅದರ ಹಿಂದೆ ಸುಂದರ ಉದ್ಯಾನಗಳು ತಲೆ ಎತ್ತಬೇಕು. ಅವು ಪ್ರವಾಸಿತಾಣಗಳಾಗಿ ಅಭಿವೃದ್ಧಿ ಹೊಂದಬೇಕು ಇತ್ಯಾದಿ ಅನೇಕ ಮೋಹಕ ಯೋಜನೆಗಳು ನಮ್ಮ ತಲೆಯಲ್ಲಿ ಬರುತ್ತವೆಯೇ ಹೊರತು ಅಣೆಕಟ್ಟೆ ನಿರ್ಮಾಣದಿಂದ ನಲುಗುವ ಜೀವಗಳ ಗತಿಯೇನು ಹಾಗೂ ಆ ಮೂಲಕ ಆಗುವ ಪರಿಸರ ಅಸಮತೋಲನದ ಪರಿಣಾಮಗಳೇನು ಎಂಬ ಬಗ್ಗೆ ತಲೆ ಕೆಡಿಸಿಕೊಳ್ಳುವುದೇ ಇಲ್ಲ. ಈ ಸಂದರ್ಭದಲ್ಲಿ ದೇಶದಲ್ಲಿಯೇ ವಿವಾದ ಹುಟ್ಟಿ ಹಾಕಿರುವ ‘ನರ್ಮದಾ ಯೋಜನೆ’ ಯ ನೆನಪು ಬರುತ್ತಿದೆ. ಆದರೆ ಅದಕ್ಕಿಂತ ನಮಗೆ ಮುಖ್ಯವಾಗುವುದು ನಮ್ಮ ಕರ್ನಾಟಕದಲ್ಲಿ ಇದೇ ರೀತಿ ಆಗಿರುವ ಮತ್ತು ಆಗುತ್ತಿರುವ ದೃಷ್ಟಾಂತಗಳು. ಅಣೆಕಟ್ಟು ನಮಗೆ ವಿದ್ಯುತ್‌ ಒದಗಿಸುತ್ತಿದೆ ಎಂಬ ಮಾತನ್ನು ಅಲ್ಲಗಳೆಯುವಂತಿಲ್ಲ. ಆದರೆ ಆ ಅಣೆಕಟ್ಟು ಎಷ್ಟೊಂದು ಬೃಹತ್‌ ಅರಣ್ಯವನ್ನು ಭಕ್ಷಿಸಿತು ಹಾಗೂ ಎಷ್ಟೆಲ್ಲ ಜೀವ ಚರಗಳನ್ನು ಬಲಿ ತೆಗೆದುಕೊಂಡಿತು ಮತ್ತು ಆ ಮೂಲಕ ಪಶ್ಚಿಮಘಟ್ಟದ ಏನೆಲ್ಲ ವೈಶಿಷ್ಟ್ಯಗಳು ಏಕಾಏಕಿ ನಾಶವಾದವು ಎಂಬುದನ್ನು ಯೋಚಿಸಿಲ್ಲ ಅಲ್ಲದೆ ಆ ಬೃಹದಾರಣ್ಯದಲ್ಲಿ ನೆಲೆಯೂರಿಕೊಂಡಿದ್ದ ಹಲಸರು, ಕುಣಬಿಯರು ಮುಂತಾದ ಜನಾಂಗಗಳು ಯಾವ ರೀತಿಯಲ್ಲಿ ಇಟ್ಟಾಡಿ ಹೋದವು ಎಂಬುದನ್ನು ಯೋಚಿಸಲೇ ಇಲ್ಲ. ಅಂದು ನೆಲೆ ಕಳೆದುಕೊಂಡ ಬುಡಕಟ್ಟುಗಳು ಇಂದಿಗೂ ಅದೇ ರೀತಿಯ ಡೋಲಾಯಮಾನದಲ್ಲಿಯೇ ಬುದುಕುತ್ತಿರುವುದನ್ನು ಕಂಡಾಗ ದುಃಖವಾಗುತ್ತಿವೆ. ನಾಗರಿಕ ಜಗತ್ತಿಗೆ ಬೆಳಕು ಹರಿಸಲು, ಪಟ್ಟಣಗಳ ಕಾರ್ಖಾನೆಗಳನ್ನು ನಡೆಸಲು ಒಟ್ಟಾರೆ ಯಂತ್ರ ಜಗತ್ತು ಮುಂದುವರಿಯಲು ಇಷ್ಟೆಲ್ಲ ಮಾಡಿದ ಸ್ವತಂತ್ರ ಭಾರತದ ನಾವು ಅದಕ್ಕಾಗಿ ತ್ಯಾಗ ಮಾಡಿದ ಬುಡಕಟ್ಟುಗಳಿಗೆ ಏನು ಮಾಡಿದೆವು? ಎಂದು ಒಮ್ಮೆಯೂ ಪ್ರಶ್ನಿಸಿಕೊಳ್ಳಲಿಲ್ಲ.
ಇದೇ ರೀತಿ ನಿರ್ಮಾಣ ಮಾಡಲಾಗಿರುವ ಕಾಳಿ ಯೋಜನೆಯ ಪ್ರದೇಶದಲ್ಲಿ ವಾಸವಿರುವ ಗೌಳಿಗರು, ಸಿದ್ದಿಯರು, ಕುಣಬಿಯರು ಇದಕ್ಕಿಂತ ಭಿನ್ನ ಪರಿಸ್ಥಿತಿಯಲ್ಲೇನೂ ಇಲ್ಲ. ಶರಾವತಿ ಟೇಲರೇಸ್‌, ಬೇಡ್ತಿ, ಚಕ್ರಾ ಮುಂತಾದ ಕಡೆಗಳಲ್ಲೂ ಇದೇ ಪರಿಸ್ಥಿತಿ ಇದೆ.
ಕುಣಬಿಯರು: ಅಧ್ಯಾಯ ೨ – ಉತ್ತರ ಕನ್ನಡ : ಒಂದು ಟಿಪ್ಪಣಿ
‘ಕುಣಬಿ’ ಸಮುದಾಯ ಸಹ್ಯಾದ್ರಿಯ ವಿವಿಧ ಭಾಗಗಳಲ್ಲಿ ನೆಲೆನಿಂತಿದೆಯಾದರೂ ಸಾಂದ್ರವಾಗಿ ಬದುಕುತ್ತಿರುವುದು ಉತ್ತರ ಕನ್ನಡದಲ್ಲಿ. ಅದರಲ್ಲಿಯೂ ಜೋಯಿಡಾ ತಾಲ್ಲೂಕಿನಲ್ಲಿ. ಈ ಹಿನ್ನೆಲೆಯಲ್ಲಿ ಉತ್ತರಕನ್ನಡ ಜಿಲ್ಲೆಯ ಪರಿಸ್ಥಿತಿ ಬಗೆಗೆ ಒಂದು ಟಿಪ್ಪಣಿ ನೀಡುವುದು ಸೂಕ್ತ ಎಂದು ನಾನು ಭಾವಿಸಿದ್ದೇನೆ.
ಉತ್ತರ ಕನ್ನಡದ ಭೌಗೋಳಿಕ ಹಾಗೂ ನೈಸರ್ಗಿಕ ಸಂಪತ್ತಿನ ವಿವರಗಳನ್ನು ‘ಕರ್ನಾಟಕ ಪರಿಸರ ಪರಿಸ್ಥಿತಿ ಅಧ್ಯಯನ ವರದಿ’ (೧೯೮೫ – ೮೬) ಯಲ್ಲಿ ಈ ರೀತಿಯಾಗಿ ನೀಡಲಾಗಿದೆ.
ಕರ್ನಾಟಕದ ಉತ್ತರ ತುತ್ತತುದಿಯ ಕರಾವಳಿ ಜಿಲ್ಲೆಯಾದ ಉತ್ತರ ಕನ್ನಡ, ಗೋವಾದ ದಕ್ಷಿಣಕ್ಕೆ, ಧಾರವಾಡದ ಪೂರ್ವಕ್ಕೆ ಹಾಗೂ ದಕ್ಷಿಣ ಕನ್ನಡದ ಉತ್ತರಕ್ಕೆ, ಉತ್ತರ ಆಕ್ಷಾಂಶ ೧೩ ‘೫೫’ ಮತ್ತು ೧೫೩೧’ ಹಾಗೂ ಪೂರ್ವರೇಖಾಂಶ ೭೪೦೯ ಮತ್ತು ೭೫೦೦ ನಡುವೆ ಇದೆ (ಕರ್ನಾಟಕ ರಾಜ್ಯ ಗ್ಯಾಸೆಟೆಯರ್, ೧೯೮೩), ನವಿರಾಗಿ ಏರಿಳಿಯುವ ಈ ಪ್ರಾಂತದ ಗುಡ್ಡಗಳು ಪೂರ್ವಕ್ಕೆ ೫೦೦ ಮೀಟರ್ ಎತ್ತರದ  ದಕ್ಷಿಣ ಪ್ರಸ್ಥಭೂಮಿಯೊಂದಿಗೆ ವಿಲೀನವಾಗುತ್ತವೆ. ಗುಡ್ಡಗಾಡುಗಳ ಶೃಂಗಭಾಗ ೬೦೦ ಮೀಟರ್ ಗಿಂತ ಎತ್ತರಕ್ಕೇರುತ್ತವೆ. ಗುಡ್ಡಗಳು ಸಮುದ್ರದವರೆಗೂ ಚಾಚಿಕೊಂಡಿದ್ದು, ಕರಾವಳಿಯ ಬಳಿ ಚಿಕ್ಕ ಪಟ್ಟಿಯೊಂದಕ್ಕೆ ಮಾತ್ರ ಅವಕಾಶವಿತ್ತಿವೆ. ಒಟ್ಟು ೧೧ ತಾಲ್ಲೂಕುಗಳು ಹಾಗೂ ೧೩,೦೩೮ ಹಳ್ಳಿಗಳಿರುವ ಈ ಜಿಲ್ಲೆಯ ವಿಸ್ತೀರ್ಣ ೧೦,೨೨೦ ಚದರ ಕಿಲೋಮೀಟರ್ ಗಳಷ್ಟಿದೆ. ಭೌಗೋಳಿಕವಾಗಿ ಈ ಜಿಲ್ಲೆಗೆ ಮೂರು ವಲಯಗಳಿವೆ: ಕಾರವಾರ, ಅಂಕೋಲಾ, ಕುಮುಟಾ, ಹೊನ್ನಾವರ ಮತ್ತು ಭಟ್ಕಳ ತಾಲ್ಲೂಕುಗಳ ಕರಾವಳಿ ವಲಯ ಸೂಪಾ, ಯಲ್ಲಾಪುರ, ಶಿರಸಿ ಹಾಗೂ ಸಿದ್ದಾಪುರ ತಾಲ್ಲೂಕುಗಳ ಶೃಂಗವಲಯ ಹಾಗೂ ಹಳಿಯಾಳ ಮತ್ತು ಮುಂಡಗೋಡು ತಾಲ್ಲೂಕುಗಳ ಮೈದಾನ ವಲಯ.
೩೩೦೦ ಚದರ ಕಿಲೋಮೀಟರ್ ವಿಸ್ತೀರ್ಣದ ಕರಾವಳಿ ಪಟ್ಟಿಯಲ್ಲಿ ವರ್ಷಕ್ಕೆ ೩೫೦ ಸೆಂಟಿಮೀಟರ್ ಮಳೆ ಬೀಳುತ್ತದೆ. ಈ ಪಟ್ಟಿಯ ಶೇ. ೭೬ ರಷ್ಟು ಭೂಭಾಗ ಅರಣ್ಯ ಇಲಾಖೆಯ ವಶದಲ್ಲಿದೆ. ಶೇ. ೨.೮೪ ರಷ್ಟು ನೀರಾವರಿ ಕ್ಷೇತ್ರವಿರುವ ಇಲ್ಲಿ ಶೇ. ೧೨.೩ ರಷ್ಟು ಭೂಮಿಯನ್ನು ಸಾಗುವಳಿ ಮಾಡಲಾಗುತ್ತದೆ. ಭತ್ತ, ತೆಂಗು ಮತ್ತು ಶೇಂಗಾ ಇಲ್ಲಿಯ ಮುಖ್ಯ ಬೆಳೆಯಾಗಿದ್ದು ಇಲ್ಲಿ ೧.೮ ಲಕ್ಷ ದನಕರುಗಳೇ ಪ್ರಮುಖ ಸಾಕು ಪ್ರಾಣಿಗಳು. ಮೀನುಗಾರಿಕೆ ಸಮೃದ್ಧವಾಗಿದೆ. ಕಾರವಾರ ಮುಖ್ಯ ಪಟ್ಟಣವಾಗಿರುವ ಈ ಕರಾವಳಿ ಪಟ್ಟಿಯೇ ಜಿಲ್ಲೆಯ ಅತ್ಯಂತ ಹೆಚ್ಚಿನ ಜನಸಾಂದ್ರತೆ (ಪ್ರತಿ ಚದರ ಕಿ.ಮೀ. ಗೆ ೧೭೧) ಇರುವ ಪ್ರದೇಶವಾಗಿದೆ. ಕಾರವಾರದ ಬಳಿ ಒಂದು ಕಾಷ್ಟಿಕ್‌ ಸೋಡಾ ಫ್ಯಾಕ್ಟರಿ ಹಾಗೂ ಕರಾವಳಿ ತೀರದುದ್ದಕ್ಕೂ ಅನೇಕ ಇಟ್ಟಿಗೆ ಮತ್ತು ಹೆಂಚಿನ ಕಾರ್ಖಾನೆಗಳಿವೆ. ಅಲ್ಲಲ್ಲಿ ಸಿಂಪಿ-ಮೀನು-ಶೀಗಡಿಗಳನ್ನು ಡಬ್ಬಿ ತುಂಬುವ ಹಾಗೂ ಶೈತ್ಯ ಶೇಖರಣೆ ಮಾಡುವ ಫ್ಯಾಕ್ಟರಿಗಳೂ ಇವೆ. ಕರಾವಳಿ ಪಟ್ಟಿಯಿಂದ ಸುಶೀಕ್ಷಿತರು ಭಾರೀ ಪ್ರಮಾಣದಲ್ಲಿ ನಗರಗಳಿಗೆ ವಲಸೆ ಹೋಗುತತಿದ್ದು, ವರ್ಷದ ಕೆಲವು ಕಾಲದಲ್ಲಿ ಕೂಲಿಕಾರರು ಘಟ್ಟದ ಮೇಲೆ ರೈತಾಪಿ ಕೆಲಸಕ್ಕೆಂದು ತಾತ್ಕಾಲಿಕವಾಗಿ ವಲಸೆ ಬರುತ್ತಾರೆ.
ಕರ್ನಾಟಕದ ಸುಂದರ ಜಿಲ್ಲೆಗಳಲ್ಲಿ ಒಂದಾದ ಉತ್ತರ ಕನ್ನಡ ಕಡಲು ಮತ್ತು ಕಾಡುಗಳ ಸಂಗಮ ಸ್ಥಾನ. ಅತಿ ಎತ್ತರದ ಬೆಟ್ಟ ಪ್ರದೇಶ, ನಾನಾ ವಿಧವಾದ ಸಸ್ಯಸಂಕುಲ, ಪ್ರಾಣಿಪಕ್ಷಿಗಳು, ಹತ್ತಾರು ನದಿಗಳು ಮುಂತಾಗಿ ಪ್ರಕೃತಿಯ ಎಲ್ಲ ಸೊಬಗನ್ನು ಮೈಗೂಡಿಸಿಕೊಂಡ ವಿಶಿಷ್ಟ ಸ್ಥಾನ ಇದು. ಇಂಥ ಸೊಬಗಿನ ಈ ರಮ್ಯ ತಾಣದಲ್ಲಿ ವಾಸವಾಗಿರುವ ವಿವಿಧ ಜನ ವರ್ಗಗಳ ಸಂಸ್ಕೃತಿ ಸೊಗಡು ಕೂಡ ಅಷ್ಟೇ ವೈಶಿಷ್ಟ್ಯಪೂರ್ಣವಾದುದು.
ಘಟ್ಟದ ಮೇಲಿನ ಶಿರ್ಶಿ, ಯಲ್ಲಾಪುರ, ದಾಂಡೇಲಿ, ಹಳಿಯಾಳ ಮತ್ತು ಖಾನಾಪುರಗಳ ಜೀವನ ವಿಧಾನಕ್ಕೂ ಘಟ್ಟದ ಕೆಳಗಿನ ಸಮುದ್ರದಂಚಿನ ಕಾರವಾರ, ಅಂಕೋಲ, ಕುಮಟಾ, ಗೋಕರ್ಣ, ಹೊನ್ನಾವರಗಳ ಜೀವನ ವಿಧಾನಕ್ಕೂ ಅಷ್ಟೇ ವ್ಯತ್ಯಾಸ. ತುಂಬಿ ಹರಿಯುವ ಕಾಳಿ, ಗಂಗೊಳ್ಳಿ, ಅಘನಾಶಿನಿ, ಬೇಡ್ತಿ, ಶರಾವತಿಯ ಒಂದೊಂದು ದಂಡೆಯೂ ಒಂದೊಂದಕ್ಕೆ ವಿಶೇಷ. ಈ ನದಿಗಳು ಸಂಗಮಿಸುವ ಸಮುದ್ರದ ರೇವುಗಳು ವ್ಯಾಪಾರ ವ್ಯವಹಾರಗಳನ್ನು ಹೊತ್ತು ಮರೆಯುವ ತಾಣಗಳು. ಇಂಥ ವೈವಿಧ್ಯದ ಉತ್ತರ ಕನ್ನಡದಲ್ಲಿ ಅದರ ಪ್ರಕೃತಿಯ ವಿಶೇಷದಂತೆಯೇ ಅದರೊಡಲಿನ ವಿವಿಧ ಜನವರ್ಗಗಳ ಸಂಸ್ಕೃತಿಗಳೂ ಅಷ್ಟೇ ಭಿನ್ನವಾಗಿ ಕಾಣಿಸಿಕೊಳ್ಳುತ್ತವೆ. ಕಾಡನ್ನೇ ಅವಲಂಬಿಸಿದ ಸಿದ್ಧಿಯರು, ಗೌಳಿಗರು, ಕುಡುಬಿಯರು; ಕಾಡು ಮತ್ತು ನಾಡಿನ ಸಂಬಂಧ ಇಟ್ಟುಕೊಂಡು ತೋಡ ತುಡಿಕೆಗಳಿಗೆ ಒಲಿದು ಹವ್ಯಕರು, ಹಸಲರು; ಕಾಡಿನ ನಡುವೆ ಕೃಷಿಯನ್ನೇ ಆಧಾರ ಮಾಡಿಕೊಂಡ ಗೊಂಡರು. ನದಿದಂಡೆಯ ಫಲವತ್ತು ನೆಲ ಹಿಡಿದು ಮಣ್ಣಿನ ಮಕ್ಕಳಾದ ನಾಡವರು, ನಾಮಧಾರಿಗಳು; ಭೂಮಿಯ ಅಭಾವದಿಂದಾಗಿ ಅತ್ತ ಸಂಪೂರ್ಣ ಕೃಷಿಯೂ ಅಲ್ಲದೆ, ಇತ್ತ ಕಾಡಿನ ಉತ್ಪನ್ನವೂ ಇಲ್ಲದೆ ಕಾಡು ಮತ್ತು ನಾಡಿನ ನಡುವೆ ಇನ್ನೂ ಹೋರಾಟದ ಬದುಕು ನಡೆಸುತ್ತಿರುವ ಬಹುಸಂಖ್ಯಾತರಾದ ಹಾಲಕ್ಕಿ ಒಕ್ಕಲಿಗರು; ಮಣ್ಣು ಮತ್ತು ಹೊನ್ನಿನ ಭಾಗ್ಯವೇ ಇಲ್ಲದ ಮುಕ್ರಿಯರು ಈ ಜಿಲ್ಲೆಯ ಮುಖ್ಯ ಜನವರ್ಗಗಳು. ಇವರಲ್ಲದೆ ಗಾಮೊಕ್ಕಲಿಗರು, ಕೊಟ್ಟೆ ಒಕ್ಕಲಿಗರು, ಕರೆ ಒಕ್ಕಲಿಗರು, ಕೊಮಾರಪಂತರು, ಗುಡಿಗಾರರು, ಗಾಣಿಗರು, ಸಾರಸ್ವತರು, ನವಾಯತರು ಮುಂತಾದ ಅನೇಕ ಜನವರ್ಗಗಳು ಈ ಜಿಲ್ಲೆಯಲ್ಲಿವೆ. ಸಮುದ್ರವನ್ನೇ ನಂಬಿ ಬದುಕುವ ಬೆಸ್ತರ ವಿವಿಧ ಪಂಗಡಗಳ ಜನರೂ ಬಹುಸಂಖ್ಯೆಯಲ್ಲಿದ್ದಾರೆ.
ಘಟ್ಟದ ಮೇಲಿನ ತಾಲ್ಲೂಕುಗಳ ಒಟ್ಟೂ ವಿಸ್ತೀರ್ಣ ೫೪೦೦ ಚದರ ಕಿ. ಮೀ. ಗಳಷ್ಟಿದ್ದು, ಇಲ್ಲಿ ವರ್ಷಕ್ಕೆ ೨೦೦ ರಿಂದ ೫೦೦ ಸೆಂ. ಮೀ. ಮಳೆ ಬೀಳುತ್ತದೆ. ಈ ಭಾಗದ ಜನ ಸಾಂದ್ರತೆ ಪ್ರತಿ ಕಿ. ಮೀ. ಗೆ ೬೩ರಷ್ಟಿದೆ. ಇಲ್ಲಿ ಕಾನೂನು ಪ್ರಕಾರ ಶೇ. ೮೬ರಷ್ಟು ಭೂಭಾಗ ಅರಣ್ಯ ಇಲಾಖೆಯ ವಶದಲ್ಲಿದೆ. ಶೇ. ೭೨ ರಷ್ಟು ಪ್ರದೇಶದಲ್ಲಿ ಸಾಗುವಳಿಯಾಗಿದ್ದು ಇಲ್ಲಿ ಕೇವಲ ೦.೯೩ ರಷ್ಟು ಪ್ರದೇಶಕ್ಕೆ ನೀರಾವರಿ ವ್ಯವಸ್ತೆಯಿದೆ. ಭತ್ತ, ಅಡಿಕೆ ಮತ್ತು ಬಾಳೆ ಇಲ್ಲಿಯ ಪ್ರಮುಖ ಬೆಳೆಯಾಗಿದ್ದು, ಜಾನುವಾರುಗಳ ಸಂಖ್ಯೆ ೨.೩೪ ಲಕ್ಷದಷ್ಟಿದೆ. ಇಲ್ಲಿ ಅನೇಕ ಮ್ಯಾಂಗನೀಸ್‌ ಗಣಿಗಳೂ ಇವೆ. ಪೇಪರ್, ಪ್ಲೈವುಡ್‌ ಹಾಗೂ ಫೆರೋಮ್ಯಾಂಗನೀಸ್‌ ಉದ್ದಿಮೆಗಳಿರುವ ದಾಂಡೇಲಿ ಇಲ್ಲಿನ ಪ್ರಮುಖ ಕೈಗಾರಿಕಾ ಪಟ್ಟಣ. ದಾಂಡೇಲಿಯ ಬಹುಪಾಲು ಕಾರ್ಮಿಕ ಜನಸ್ತೋಮ ಹೊರಗಿನಿಂದಲೇ ಬಂದವರಾಗಿದ್ದಾರೆ ಈ ಭಾಗದಲ್ಲಿ ಬುಟ್ಟಿ ಹೆಣೆಯುವವರೂ ಗಣನೀಯ ಸಂಖ್ಯೆಯಲ್ಲಿ ಇದ್ದಾರೆ.
ದಕ್ಷಿಣದ ಪ್ರಸ್ಥಭೂಮಿಯೊಂದಿಗೆ ವಿಲೀನವಾದ ಹಳಿಯಾಳ ಮತ್ತು ಮುಂಡಗೋಡ ತಾಲ್ಲೂಕುಗಳಲ್ಲಿ ವರ್ಷಕ್ಕೆ ೧೨೦ ಸೆಂಟಿಮೀಟರ್ ಮಳೆಯಾಗುತ್ತದೆ. ೧೫೦೦ ಚದರ ಕಿಲೋಮೀಟರ್ ವಿಸ್ತೀರ್ಣವಿರುವ ಈ ಪ್ರದೇಶದ ಶೇ. ೭೦ರಷ್ಟು ಭಾಗ ಅರಣ್ಯ ಇಲಾಖೆಯ ನಿಯಂತ್ರಣದಲ್ಲಿದೆ. ಶೇ. ೧೯ರಷ್ಟು ಭೂಮಿಯಲ್ಲಿ ಸಾಗುವಳಿ ಮಾಡಲಾಗಿದ್ದು ಒಟ್ಟೂ ಶೇ. ೪ ರಷ್ಟು ಕ್ಷೇತ್ರಕ್ಕೆ ನೀರಾವರಿ ವ್ಯವಸ್ಥೆಯಿದೆ. ಭತ್ತ, ಬೇಳೆಕಾಳು. ಕಬ್ಬು ಮತ್ತು ಜೋಳ ಇಲ್ಲಿಯ ಪ್ರಮುಖ ಬೆಳೆಗಳು. ಸುಮಾರು ೯೫ ಸಾವಿರ ಸಾಕುಪ್ರಾಣಿಗಳಲ್ಲಿ ದನಕರುಗಳೇ ಮುಖ್ಯವಾಗಿವೆ. ಯಾವ ಪ್ರಮುಖ ಉದ್ದಿಮೆಗಳಾಗಲೀ ಪಟ್ಟಣಗಳಾಗಲೀ ಇಲ್ಲದ ಈ ತಾಲ್ಲೂಕುಗಳ ಜನ ಸಾಂದ್ರತೆ ಪ್ರತಿ ಕಿಲೋಮೀಟರ್ಗೆ ೧೦೭ ರಷ್ಟಿದೆ.
ಉತ್ತರ ಕನ್ನಡವನ್ನು ಅರಣ್ಯ ಜಿಲ್ಲೆಯೆಂದು ಪರಿಗಣಿಸಲಾಗಿದೆ. ಒಟ್ಟೂ ೧೦,೩೦೦ ಚದರ ಕಿಲೋಮೀಟರ್ನ ಈ ಭೂಪ್ರದೇಶದ ೮,೩೦೦ ಚ.ಕಿ.ಮೀ. ಭಾಗ ಒಂದು ಕಾಲದಲ್ಲಿ (ಈಗಲೂ ಕಾನೂನಿನ ಪ್ರಕಾರ) ಅರಣ್ಯ ಇಲಾಖೆಯ ನಿಯಂತ್ರಣದಲ್ಲಿತ್ತು. ಆದರೆ ಈಗ ಇದರಲ್ಲಿ ಜಲವಿದ್ಯುತ್‌ ಯೋಜನೆಗೆ, ವಿದ್ಯುತ್‌ ಸಾಗಣೆ ಮಾರ್ಗಕ್ಕೆ ಗಣಿ ಕೆಲಸಕ್ಕೆ, ನಗರ ನಿರ್ಮಾಣಕ್ಕೆ, ಇಲ್ಲಿಯದೇ ಯೋಜನೆಗಳಿಂದ ಮತ್ತು ಟಿಬೇಟಿನಿಂದ ಬಂದ ನಿರಾಶ್ರಿತರ ಪುನರ್ವಸತಿಗೆ ಹಾಗೂ ಅತಿಕ್ರಮ ಬೇಸಾಯವನ್ನು ಕಾನೂನುಬದ್ಧಗೊಳಿಸಲಿಕ್ಕೆಂದು ಇದರಲ್ಲಿ ೧೦೫೦ ಚದರ ಕಿಲೋಮೀಟರ್ ಗಳಷ್ಟು ವಿಶಾಲ ಪ್ರದೇಶವನ್ನು ಬಿಡುಗಡೆ ಮಾಡಲಾಗಿದೆ. ಅರಣ್ಯ ಇಲಾಖೆಯ ವಶದಲ್ಲಿ ಈಗಲೂ ಉಳಿದಿರುವ ೭ ಸಾವಿರ ಚ.ಕಿ.ಮೀ. ಪ್ರದೇಶದಲ್ಲಿ ೫ ಸಾವಿರ ಚ.ಕಿ.ಮೀ ಸಂರಕ್ಷಿತ ಅರಣ್ಯ, ೧.೫ ಸಾವಿರ ಚ.ಕಿ.ಮೀ ಕಿರು ಅರಣ್ಯ ಹಾಗೂ ೫ ಸಾವಿರ ಪ್ರದೇಶ ಸೊಪ್ಪಿನ ಬೆಟ್ಟ, ಈ ಅರಣ್ಯದ ಇಂದಿನ ಗತಿಸ್ಥಿತಿಯ ಬಗ್ಗೆ ಅರಣ್ಯ ಇಲಾಖೆ ಉತ್ತಮ ವರದಿಯೊಂದನ್ನು ಸಿದ್ಧಪಡಿಸಿದೆ (ರೆಡ್ಡಿ ಮತ್ತಿತರರು ೧೯೮೬). ಈ ವರದಿಯ ಪ್ರಕಾರ ಸಂರಕ್ಷಿತ ಅರಣ್ಯದ ಸುಮಾರು ಶೇ. ೨೦ ಭಾಗ ದುಸ್ಥಿತಿಯಲ್ಲಿದ್ದು, ಜನವಸತಿಯ ಸಮೀಪದಲ್ಲಿರುವ ಶೇ. ೪೦ ಭಾಗ ದುಸ್ಥಿತಿಯಲ್ಲಿದ್ದು, ಜನವಸ್ತಿಯ ಸಮೀಪದಲ್ಲಿರುವ ಶೇ. ೪೦ ಭಾಗ ಸರಿಸುಮಾರಾಗಿ ಉತ್ತಮ ಸ್ಥಿತಿಯಲ್ಲಿ ಹಾಗೂ ಜನವಸತಿಯಿಂದ ದೂರವಾಗಿ ತೀವ್ರ ಇಳಿಜಾರಿನಲ್ಲಿರುವ ಶೇ. ೪೦ ಭಾಗ ಉತ್ತಮ ಸ್ಥಿತಿಯಲ್ಲಿ ಕಿರು ಅರಣ್ಯ ಹಾಗೂ ಸೊಪ್ಪಿನಬೆಟ್ಟಗಳ ಶೇ. ೭೦ರಷ್ಟು ಭಾಗ ಜೀರ್ಣಾವಸ್ಥೆಯಲ್ಲಿದ್ದು, ಇನ್ನುಳಿದ ಶೇ. ೩೦ ಭಾಗ ಮಾತ್ರ ಸುಮಾರಾಗಿ ಉತ್ತಮ ಸ್ಥಿತಿಯಲ್ಲಿದೆ.
ರಾಷ್ಟ್ರೀಯ ದೂರ ಸಂವೇದಿ ನಿಗಮ (೧೯೮೩, ೧೯೮೫) ಹಾಗೂ ದಿ. ಫ್ರೆಂಚ್‌ ಇನ್‌ಸ್ಟಿಟ್ಯೂಟ್‌ (ಬೆಲ್ಲನ್‌, ೧೯೮೫) ಇವರು ವಿಶ್ಲೇಷಿಸಿರುವ ದೂರ ಸಂವೇದಿ ಚಿತ್ರಣಗಳಲ್ಲಿ ಉತ್ತರ ಕನ್ನಡ ಜಿಲ್ಲೆ ಹೇಗೆ ಕಾಣುತ್ತದೆಂಬುದನ್ನು ನಾವು ಅಭ್ಯಾಸಿಸಿದ್ದೇವೆ. ಈ ವಿಶ್ಲೇಷಣೆಯ ಪ್ರಕಾರ ಒಟ್ಟೂ ೭,೧೦೦ ಚ. ಕಿ. ಮೀ ಪ್ರದೇಶದಲ್ಲಿ ದುಸ್ಥಿತಿಯ ವಿವಿಧ ಅವಸ್ಥೆಗಳಲ್ಲಿರುವ ಅರಣ್ಯ ಹಾಗೂ ಅಡಿಕೆ-ತೆಂಗುಗಳಂಥ ತೋಟದ ಬೆಳೆಗಳಿವೆ. ಇದರಲ್ಲಿ ತೋಟದ ಬೆಳೆಗಳ ೧೩೦ ಚ. ಕಿ. ಮೀ. ಪ್ರದೇಶ ಈಗಲೂ ಅರಣ್ಯ ಇಲಾಖೆಗೆ ಒಳಪಟ್ಟಿದ್ದಾಗಿದೆ. ಇದರ ಬಹಳಷ್ಟು ಭಾಗ ಕನಿಷ್ಟ ಪಕ್ಷ ಗಿಡ ಗಂಡಿಗಳಿಂದಾದರೂ ಆವೃತ್ತವಾಗಿದೆ. ಇದೇ ದೂರ ಸಂವೇದಿ ಚಿತ್ರಣದಲ್ಲಿ ೨೦೦ ಚ. ಕಿ. ಮೀ. ಕಲ್ಲು ಮಣ್ಣುಗಳ ಖಾಲಿ ಪ್ರದೇಶವಾಗಿದ್ದು, ಇನ್ನುಳಿದ ೧೭೯೦ ಚ. ಕಿ. ಮೀ. ಭಾಗ ಕಂದಾಯ ಇಲಾಖೆಯ ದಾಖಲೆಗಳ ಪ್ರಕಾರ ಬೇಸಾಯ ಯೋಗ್ಯ ಬಂಜರು ಭೂಮಿ ಇಲ್ಲವೇ ನಿರುಪಯೋಗಿ ಪಾಳು ಭೂಮಿಯಾಗಿದೆ.
ಸ್ಕಂದ ಪುರಾಣದ ಸಹ್ಯಾದ್ರಿ ಖಂಡದಲ್ಲಿ ‘ಹೈಗದೇಶ’ ಎಂದು ಹೆಸರಿಲಸಾದ ಉತ್ತರ ಕನ್ನಡ ಜಿಲ್ಲೆ ಈ ಹಿಂದೆ ಬನವಾಸಿ ಕದಂಬರ, ವಿಜಯ ನಗರ ಅರಸರ, ವಿಜಾಪುರ ಸುಲ್ತಾನರ, ಸೋಂದಿ ರಾಜರ ಹಾಗೂ ಟಿಪ್ಪೂ ಸುಲ್ತಾನರೇ ಮುಂತಾದ ಹಲವು ರಾಜವಂಶಗಳ ಆಳ್ವಿಕೆಗೆ ಒಳಪಟ್ಟಿತ್ತು. ಮಧ್ಯಕಾಲೀನ ಚರಿತ್ರೆಯಲ್ಲಿ ಈ ಪ್ರಾಂತವು ಕಾಳು ಮೆಣಸಿನ ಬೆಳೆಗೆ ಅದೆಷ್ಟು ಪ್ರಖ್ಯಾತವಾಗಿತ್ತೆಂದರೆ ಡಚ್ಚರೂ, ಬ್ರಿಟೀಷರೂ ಮೆಣಸು ಖರೀದೆಗೆ ಕಾರವಾರಕ್ಕೆ ಬಂದರು ಮೂಲಕ ಬಂದಿಳಿದು ಕೋಟೆ ಕೊತ್ತಲ ನಿರ್ಮಿಸಿದರು. ಅವರ ವರ್ಣನೆಯ ಪ್ರಕಾರ ಇದೊಂದು ಗೊಂಡಾರಣ್ಯಗಳ ಪ್ರದೇಶವಾಗಿತ್ತು. ಮರಾಠಾ ದೊರೆಗಳು ದಾಳಿಯ ಕಾಲದಲ್ಲಿ ಬೆಟ್ಟದ ತಪ್ಪಲು ಪ್ರದೇಶದ ಅರಣ್ಯಗಳನ್ನು ಕಡಿದು ಸುಟ್ಟಿರಬಹುದಾದರೂ, ಕರಾವಳಿಯ ಬಯಲು ಪ್ರದೇಶವೊಂದನ್ನು ಬಿಟ್ಟರೆ ಉಳಿದೆಲ್ಲವೂ ದಟ್ಟ ಅರಣ್ಯಗಳಿಂದ ಆವೃತ್ತವಾಗಿತ್ತೆಂಬುದು ಪರಕೀಯರ ದಾಖಲೆಗಳಿಂದ ತಿಳಿದು ಬರುತ್ತದೆ. ಆಗಿನ ಕಾಲದಲ್ಲಿ ಜನಸಂಖ್ಯೆ ಕಡಿಮೆ ಇತ್ತಾದ್ದರಿಂದ ಸಂಪನ್ಮೂಲಗಳ ಬೇಡಿಕೆಯೂ ಕಡಿಮೆಯೇ ಇದ್ದು, ಅವೆಲ್ಲ ನಶಿಸಿಹೋಗುವ ಭೀತಿಯಿರಲಿಲ್ಲ. ಹೀಗಿದ್ದರೂ ಅಂದಿನ ಸಮಾಜದಲ್ಲಿ ಪವಿತ್ರ ವನ ನಿರ್ಮಾಣವೇ ಮುಂತಾದ ನಿಸರ್ಗ ಸಂರಕ್ಷಣೆಯ ಕ್ರಮ ಜಾರಿಯಲ್ಲಿತ್ತು. ೧೮೦೨ ರಲ್ಲಿ ಈ ಜಿಲ್ಲೆಗುಂಟ ಸಂಚರಿಸಿದ ಬ್ರಿಟಿಷ್‌ ಪ್ರವಾಸಿ ಫ್ರಾನ್ಸಿಸ್‌ ಬುಕಾನನ್‌ ಬರೆದ ಟಿಪ್ಪಣಿಗಳಲ್ಲಿ ಇಲ್ಲಿನ ಪವಿತ್ರ ವನಗಳ ರಕ್ಷಣೆಗೆ ಬಿಗಿಯಾದ ಕ್ರಮ ಕೈಗೊಳ್ಳಲಾದ ಧಾಖಲೆಯಿದೆ (ಬುಕಾನನ್‌, ೧೮೭೦). ಅದರ ಮುಂದಿನ ವಾಕ್ಯದಲ್ಲೇ ಆತ ಹೇಳುವುದೇನೆಂದರೆ, ಇಂಥ ಸಾಂಪ್ರದಾಯಿಕ ನಿಯಮಗಳೆಲ್ಲ ತಮ್ಮ ಹಕ್ಕಿನ ಆಸ್ತಿಗಳನ್ನು ಪಡೆಯದಂತೆ ಬ್ರಿಟೀಷರನ್ನು ದೂರವಿಡುವ ತಂತ್ರವೇ ಆಗಿತ್ತು!
ಬ್ರಿಟಿಷರಿಗೆ ನಿಜಕ್ಕೂ ಇಲ್ಲಿನ ಸಮೃದ್ಧ ಸಂಪನ್ನೂಲಗಳನ್ನು ಬಿಟ್ಟರೆ ಬೇರೇನೂ ಆಸಕ್ತಿ ಇರಲಿಲ್ಲ. ಅಪಾರ ಸಂಪನ್ಮೂಲಗಳನ್ನು ಬೇಡುವ ತಮ್ಮ ಅರ್ಥ ವ್ಯವಸ್ಥೆಯ ಹೊಟ್ಟೆ ಭರ್ತಿ ಮಾಡಲು ಉತ್ತರ ಕನ್ನಡ ಜಿಲ್ಲೆ ಆಧರ್ಶಪ್ರಯಾಯವಾಗಿ ಕಂಡಿರಬೇಕು ಈ ಹಿಂದೆ ಸಾರ್ವಜನಿಕರದೆಂದು ಪ್ರತ್ಯೇಕವಾಗಿಟ್ಟಿದ್ದ ಅರಣ್ಯ ಆಸ್ತಿಯನ್ನೆಲ್ಲ ಅವರು ತಮ್ಮದೆಂದು ಘೊಷಿಸಿಕೊಂಡರು. ನಂತರ ತ್ವರಿತವಾಗಿ ೧೮೬೦ರ ವೇಳೆಗೆ ಅಲ್ಲಿನ ಬೆಲೆಬಾಳುವ ದಿಮ್ಮಿ ಹೆಮ್ಮರಗಳೆಲ್ಲ ಕಣ್ಮರೆಯಾದವು. ಉತ್ತರ ಕನ್ನಡದ ಮೊಟ್ಟ ಮೊದಲ ಬ್ರಿಟಿಷ್‌ ಅರಣ್ಯಾಧಿಕಾರಿ ಕ್ಲೆಗ್‌ ಹಾರ್ನ್‌ (೧೮೮೧), ಇಲ್ಲಿನ ನೈಸರ್ಗಿಕ ಸಾಗವಾನಿ ಮರಗಳೆಲ್ಲ ೧೮೫೦ರ ವೇಳೆಗಾಗಲೇ ಹೇಗೆ ಬಹುಪಾಲು ನಶಿಸಿ ಹೋದುವೆಂದೂ, ದಕ್ಷಿಣ ಭಾರತದ ವಿವಿಧ ಕಡೆಗಳಲ್ಲಿ ರೈಲು ಮಾರ್ಗಗಳು ನಿರ್ಮಾಣದಿಂದಾಗಿ ಇಲ್ಲಿನ ಅರಣ್ಯಗಳಿಗೆ ಎಂಥ ದುರ್ಗತಿ ಬಂತೆಂದೂ ಬರೆದು ದಾಖಲಿಸಿದ್ದಾನೆ. ಜತೆ ಜತೆಗೇ, ಅಡಿಕೆ ಬೆಳೆಗಾರರು ತಮ್ಮ ತೋಟಕ್ಕೆ ಬೇಕಾದ ಹಸಿರು ಗೊಬ್ಬರಕ್ಕೆಂದು ಸೊಪ್ಪಿನ ಬೆಟ್ಟಗಳನ್ನು ಅದೆಷ್ಟು ಸೊಂಪಾಗಿ ಸಂರಕ್ಷಿಕೊಂಡಿದ್ದಾರೆಂಬುದನ್ನು ಕ್ಲೆಗ್‌ ಹಾರ್ನ್‌ ವಿವರಿಸಿದ್ದಾನೆ. ಆತರ ಅಧಿಕಾರದ ಅವಿಧಿಯಲ್ಲೇ ಬ್ರಿಟೀಷರು ಅರಣ್ಯವನ್ನು ಜೋಪಾನವಾಗಿ ಸಂರಕ್ಷಿಬೇಕಾದ ಅಗತ್ಯವನ್ನು ಮನಗಂಡು, ಮರ ಕಡಿಯುವ ವ್ಯವಸ್ಥಿತ ವಿಧಾನಗಳನ್ನು ಜಾರಿಗೆ ತಂದರು. ಆಗಲೂ ಅರಣ್ಯ ಕಾರ್ಯಾಚರಣೆಯ ಮುಖ್ಯ ಉದ್ದೇಶ ಬ್ರಿಟಿಷರ ನೌಕಾ ನಿರ್ಮಾಣಕ್ಕೆಂದು, ಸೇನಾ ಶಿಬಿರಬಳಿಗೆಂದು ಹಾಗೂ ನಗರ ಕೇಂದ್ರಗಳ ಬೇಡಿಕೆ ಪೂರೈಸಲೆಂದು ಮರಗಳನ್ನು ಅದರಲ್ಲೂ ವಿಶೇಷವಾಗಿ ಸಾಗವಾನಿ ಮರಗಳನ್ನು ಕಡಿದು ಸಾಗಿಸುವುದೇ ಆಯಿತು. ಹಳ್ಳಿಗರು ಸೌದೆ ಮೇವು ಮುಂತಾದ ದಿನನಿತ್ಯದ ಬೇಡಿಕೆಗಳಿಗಾಗಲಿ, ಗ್ರಾಮೀಣ ಕುಶಲ-ಕರ್ಮಿಗಳೂ ಬುಟ್ಟಿ ಹೆಣೆಯುವ ಬಿದಿರು ಬೆತ್ತಗಳಿಗಾಗಲೀ ಅರಣ್ಯ ಪ್ರವೇಶಿಸುವುದನ್ನು ಬ್ರಿಟಿಷರು ಕಾಯಿದೆ ಬಾಹಿರವೆಂದೇ ಪರಿಗಣಿಸಿ, ಮನಸ್ಸಿಲ್ಲದ ಮನಸ್ಸಿನಿಂದ ಪರವಾನಿಗೆ ಕೊಡುತ್ತಿದ್ದರು. ಆಗಲೂ ಅರಣ್ಯ ಸಂಪನ್ಮೂಲ ಹಳ್ಳಿಗರ ಹಕ್ಕೆಂಬುದನ್ನು ಮಾನ್ಯ ಮಾಡುವ ಬಲದಾಗಿ, ಅವರಿಗೆ ಅದು ತಾವು ನೀಡುವ ವೇಶ ಸವಲತ್ತುಗಳೆಂದೇ ಭಾವಿಸಿದ್ದರು (ಸಿಂಗ್‌, ೧೯೮೬). ಅರಣ್ಯದ ಕೆಲವು ಭಾಗ ಕಿರು ಅರಣ್ಯಗಳನ್ನು ಸೊಪ್ಪಿನ ಬೆಟ್ಟಗಳನ್ನೂ ಈ ಉದ್ದೇಶಕ್ಕೆಂದೇ ಪ್ರತ್ಯೇಕವಾಗಿರಿಸಲಾಯಿತು. ಆದರೆ (ಸ್ವಾತಂತ್ರ್ಯಾ ನಂತರ) ಈ ಭೂ ಪ್ರದೇಶವೆಲ್ಲ ಸರಕಾರದ ವಶಕ್ಕೆ ಬಂದುದರಿಂದ ಹಳ್ಳಿಗರು ಅದರ ಬಳಕೆಯನ್ನು ನಿಯಂತ್ರಿಸುವ ಅಧಿಕಾರವನ್ನೆಲ್ಲ ಕಳೆದುಕೊಂಡರು. ದಿನದಿನವೂ ಆರ್ಥಿಕವಾಗಿ ಸೊರಗುತ್ತ ಬಂದ ಅಸಂಘಟಿತ ರೈತರು ಈ ಹಸಿರು ವನದ ಅತಿಬಳಕೆಯಲ್ಲಿ ತೊಡಗಿ, ಅದರ ಬಹುಭಾಗವೆಲ್ಲ ದುಸ್ಥಿತಿಗೆ ಬರಲು ಕಾರಣರಾದರು. (ಕರ್ನಾಟಕ ಪರಿಸರ ಪರಿಸ್ಥಿತಿ ವರದಿ-ಮಾಧವ ಗಾಡ್ಗೀಲ್‌, ಕೆ. ಎಂ. ಹೆಗಡೆ, ಕೆ. ಎ. ಭೋಜಶೆಟ್ಟಿ).
ಉತ್ತರ ಕನ್ನಡದ ಅದೃಷ್ಟವೋ (?) ಎಂಬಂತೆ ಅಭಿವೃದ್ಧಿ ಹೆಸರಿನ ನಾನಾ ಯೋಜನೆಗಳು ಜಿಲ್ಲೆಯಲ್ಲಿ ತಳವೂರಿವೆ. ಕಾಳಿ ಜಲ ವಿದ್ಯುತ್‌ ಯೋಜನೆಯ ವಿವಿಧ ಆಣೆಕಟ್ಟುಗಳು, ಕೈಗಾ ಅಣು ವಿದ್ಯುತ್‌ ಯೋಜನೆ, ಕೊಂಕಣ ರೈಲ್ವೆ ಯೋಜನೆ, ಸೀಬರ್ಡ್‌ ನೌಕಾನೆಲೆ ಯೋಜನೆ, ಇದೀಗ ತದಡಿ ವಿದ್ಯುತ್‌ ಯೋಜನೆ ಇವೆಲ್ಲವೂ ನಿಸರ್ಗ ಸಂಪನ್ನ ಉತ್ತರ ಕನ್ನಡದಲ್ಲಿಯೇ ನೆಲೆಕಂಡುಕೊಂಡಿವೆ. ದೇಶದ ಒಟ್ಟಾರೆ ದೃಷ್ಟಿಯಿಂದ ಇವು ಅತ್ಯಾವಶ್ಯಕ ಯೋಜನೆಗಳು ಅನ್ನುವುದೇನೋ ನಿಜ. ಆದರೆ ಯೋಜನೆಗಳಿಗೆ ತಮ್ಮ ವಾಸಸ್ಥಳಗಳನ್ನೂ, ಕೃಷಿ ಭೂಮಿಯನ್ನು ಜೀವನಾಧಾರವಾದ ಕಾಡನ್ನು ತ್ಯಾಗ ಮಾಡಿದ ಜನರಿಗೆ ಯಾವ ರೀತಿಯಲ್ಲಿ ಬದುಕು ನೀಡಲಾಗಿದೆ ಎಂಬ ವಿಚಾರ ಬಂದಾಗ ಉತ್ತರ ಕನ್ನಡದ ಆಧುನಿಕ ಬದುಕಿನಾಳದ ತಲ್ಲಣಗಳು ಅರ್ಥವಾಗುತ್ತವೆ. ನಿಸರ್ಗದತ್ತವಾಗಿ ಅರಣ್ಯ ತಮ್ಮದು ಎಂದು ಬದುಕುತ್ತಿದ್ದ ಬುಡಕಟ್ಟುಗಳು ತಮ್ಮ ಭೂಮಿಗೆ ಖಾತೆ-ಕಂದಾಯಗಳನ್ನು ಇಟ್ಟುಕೊಳ್ಳಬೇಕೆಂಬ ಪ್ರಜ್ಞೆಯೂ ಇದ್ದವರಲ್ಲ. ಸರ್ಕಾರದ ‘ಪರಿಹಾರ’ ಎಂಬ ತಾಂತ್ರಿಕ ಆಡಳಿತ ಪದ ಅವರಿಂದ ಸದಾ ಒಂದು ವೇಳೆ ಪರಿಹಾರ ದೊರೆತರೂ ಅದು ತಾತ್ಕಾಲಿಕ. ಪರಿಹಾರದಿಂದ ಸಮುದಾಯಗಳನ್ನು ಅಭಿವೃದ್ಧಿ ಪಡಿಸಲು ಸಾಧ್ಯವಿಲ್ಲ. ದೂರದೃಷ್ಟಿ ಮತ್ತು ಮಾನವೀಯತೆ ಇಲ್ಲದ ಕಾನೂನುಗಳು ಬಡವರಿಗೆ ಎಂದೂ ಉಪಕಾರಿಯಲ್ಲ. ಇಡೀ ಉತ್ತರ ಕನ್ನಡದ ಶ್ರಮಜೀವಿ ವರ್ಗ ಅಂಥ ಒಂದು ಮಾನವೀಯ ಆಡಳಿತಕ್ಕಾಗಿ, ಒಳಗಣ್ಣಿನ ಅಂತಃಕರಣದ ಕಾನೂನಿಗಾಗಿ ಕಾಯುತ್ತಿದೆ ಎಂದರೆ ತಪ್ಪಲ್ಲ. ಅವರ ಸಾಮಾಜಿಕ ಭದ್ರತೆ ಕಾಪಾಡುವ, ಆರ್ಥಿಕ ಸಂಕಷ್ಟ ಪರಿಹರಿಸುವ, ಸಾಂಸ್ಕೃತಿಕ ಅನನ್ಯತೆಯನ್ನು ಕಾಪಾಡುವ ಅಖಂಡ ಅಭಿವೃದ್ಧಿಯ ನೀಲನಕ್ಷೆ ಸಿದ್ಧಗೊಳ್ಳಬೇಕಿದೆ. ಇದು ಕೇವಲ ಉತ್ತರ ಕನ್ನಡ ಜಿಲ್ಲೆಗೆ ಮಾತ್ರ ಅನ್ವಯಿಸುವ ಮಾತಲ್ಲ. ಇಡೀ ನಾಡಿನ ಶ್ರಮಿಕ ಜನವರ್ಗದ ಸರ್ವತೋಮುಖ ಅಭಿವೃದ್ಧಿಗೆ ಅನ್ವಯಿಸುವ ಮಾತು. ಆದರೆ ಎಲ್ಲ ಸಮಸ್ಯೆಗಳ ಮಾತೃವಾದ ಉತ್ತರ ಕನ್ನಡದಿಂದ ಈ ಅಭಿವೃದ್ಧಿಯ ನೀಲನಕ್ಷೆ ಆರಂಭವಾದರೆ ಒಳ್ಳೆಯದು.
ಕುಣಬಿಯರು: ಅಧ್ಯಾಯ ೩ – ಅಧ್ಯಯನದ ಉದ್ದೇಶ – ವ್ಯಾಪ್ತಿ – ಮಿತಿ
ಅಧ್ಯಯನದ ಉದ್ದೇಶ
ನಾನು ಈ ಹಿಂದೆಯೇ ಪ್ರಸ್ತಾಪಿಸಿದಂತೆ ಕರ್ನಾಟಕದ ಬುಡಕಟ್ಟುಗಳ ಸಮಗ್ರ ಸಮೀಕ್ಷೆಯಾಗಲೀ, ಸೂಕ್ತ ಅಧ್ಯಯನವಾಗಲೀ ಆಗಿಲ್ಲ. ಪ್ರಮುಖ ಬುಡಕಟ್ಟುಗಳನ್ನು ಕುರಿತಂತೆ ಅಲ್ಲಲ್ಲಿ ಸ್ಥಳೀಯ ಮಟ್ಟದ ಅಧ್ಯಯನಗಳೂ ಕೆಲವು ಸಮುದಾಯಗಳ ಬಗ್ಗೆ ಪಿ. ಎಚ್‌ ಡಿ. ಅಧ್ಯಯನಗಳೂ ಆಗಿವೆ. ಆದರೆ ಅಲೆಮಾರಿ ಮತ್ತು ಅರೆ-ಅಲೆಮಾರಿ ಸ್ವರೂಪದ ಸಮುದಾಯಗಳು ಎಲ್ಲ ವಿಚಾರಗಳ್ಲೂ ನಿರ್ಲಕ್ಷ್ಯಕ್ಕೆ ಒಳಗಾಗಿವೆ. ಸಮಾಜಿಕವಾಗಿ ಕೂಡ ಅಭದ್ರತೆಯಿಂದ ಬಳಲುತ್ತಿರುವ ಇಂಥ ಸಣ್ಣ ಸಮುದಾಯಗಳು ಆತ್ಮವಿಶ್ವಾಸವಿಲ್ಲದ ದೀನ ಬದುಕನ್ನು ಬದುಕುತ್ತಿವೆ ಸೋಜಿಗವೆಂದರೆ, ಇಂಥ ನಿರ್ಲಕ್ಷಿತ ಸಣ್ಣ ಸಮುದಾಯಗಳು ಕೂಡ ಸಾಂಸ್ಕೃತಿಕವಾದ ಅನನ್ಯತೆಯನ್ನು ಕಾಪಾಡಿಕೊಂಡು ಬಂದಿವೆ ಎಂಬುದು. ತಮ್ಮದೇ ಆದ ಭಾಷೆ ಸಂಸ್ಕೃತಿ ಮತ್ತು ಸಾಮಾಜಿಕ ಪದ್ಧತಿಗಳನ್ನೂ, ಪರಂಪರೆಯಿಂದ ಬಂದ ವೃತ್ತಿಪರತೆಯನ್ನು, ಸ್ಥಳೀಯವಾದ ಜ್ಞಾನ ಪರಂಪರೆಯನ್ನು ರಕ್ಷಿಕೊಂಡು ಬಂದಿದೆ. ಇಂಥ ಅಪೂರ್ವ ಜ್ಞಾನವಾಹಿನಿಗಳ ಮೂಲ ಜನಕರೆನಿಸಿದ ಅಲೆಮಾರಿ ಮತ್ತು ಅರೆ ಅಲೆಮಾರಿ ಸಮುದಾಯಗಳ ಬಗೆಗೆ, ಅಧ್ಯಯನಕಾರರು, ಸಾಮಾಜಿಕ ಚಿಂತಕರು ಹಾಗೂ ಸರ್ಕಾರ ಮತ್ತು ಅದರ ಆಡಳಿತ  ವ್ಯವಸ್ಥೆ ಹೆಚ್ಚಿನ ಗಮನ ನೀಡಬೇಕಾದ ಅಗತ್ಯವಿದೆ. ಅದರಲ್ಲೂ ಆರ್ಥಿಕ ಸಂಕಷ್ಟ, ಸಾಮಾಜಿಕ ಅಭದ್ರತೆ, ಹಾಗೂ ಆಧುನಿಕತೆಯ ಸಮಕಾಲೀನ ಸವಾಲುಗಳನ್ನು ಎದುರಿಸಬೇಕಾದ ಅನಿವಾರ್ಯತೆಗಳಿಗೆ ಒಳಗಾಗಿರುವ ಇಂಥ ಸಮುದಾಯಗಳ ಬಿಕ್ಕಟ್ಟುಗಳಿಗೆ ಎಲ್ಲ ರೀತಿಯ ಪರಿಹಾರ ಕಂಡುಕೊಳ್ಳಬೇಕಾದ ಜವಾಬ್ದಾರಿ ಸರ್ಕಾರದ್ದು. ಜೊತೆಗೆ, ಈ ರೀತಿಯ ಸವಾಲುಗಳನ್ನು ಎದುರಿಸುತ್ತಿರುವ ಸಮುದಾಯಗಳು ಸಾಮಾಜಿಕವಾಗಿ ಯಾವ ಗುಂಪಿಗೆ ಸೇರುತ್ತವೆ, ಅವುಗಳ ಸಾಂಸ್ಕೃತಿಕ ಪರಂಪರೆ ಯಾವುದು, ಸರ್ಕಾರ ಯಾವ ಮಾನದಂಡಗಳ ಅಡಿಯಲ್ಲಿ ಸೂಕ್ತ ಸವಲತ್ತುಗಳನ್ನು ನೀಡಬೇಕು ಎಂಬಿತ್ಯಾದಿ ಸಂಗತಿಗಳು ನಿರ್ಧಾರವಾಗಬೇಕಾದ ಸಂದರ್ಭ ಇದು. ಈ ಅಂಶವನ್ನು ಮನಗಂಡು ಕರ್ನಾಟಕ ಸರ್ಕಾರದ ಹಿಂದುಳಿದ ವರ್ಗಗಳ ಇಲಾಖೆಯ ಶ್ರೀ ದೇವರಾಜ ಅರಸು ಸಂಶೋಧನಾ ಸಂಸ್ಥೆ ಕರ್ನಾಟಕದಲ್ಲಿ ಅತ್ಯಂತ ಹಿಂದುಳಿದ ಮತ್ತು ಸಾಮಾಜಿಕವಾಗಿ ಶೋಷಣೆಗೆ ಒಳಪಟ್ಟ ಅಲೆಮಾರಿ ಮತ್ತು ಅರೆ ಅಲೆಮಾರಿ ಸ್ವರೂಪದ ಸಮುದಾಯಗಳ ಅಧ್ಯಯನ ವರದಿ ಸಿದ್ಧಪಡಿಸುವ ಕೆಲಸಕ್ಕೆ ಕೈ ಹಾಕಿದೆ. ಕನ್ನಡ ವಿಶ್ವವಿದ್ಯಾಲಯದ ಬುಡಕಟ್ಟು ಅಧ್ಯಯನ ವಿಭಾಗ ಕಳೆದ ೧೨ ವರ್ಷಗಳಿಂದ ಶೋಷಿತ ಸಮುದಾಯಗಳ ಸಾಂಸ್ಕೃತಿಕ, ಸಾಮಾಜಿಕ ಮತ್ತು ಆರ್ಥಿಕ ಮುಖಗಳನ್ನು ಅಧ್ಯಯನ ಮಾಡುತ್ತಾ ಬರುತ್ತಿರುವ ಒಂದು ಸಂಶೋಧನಾ ವಿಭಾಗ. ಶ್ರೀ ದೇವರಾಜ ಅರಸು ಸಂಶೋಧನಾ ಸಂಸ್ಥೆಯ ಆಶಯದ ಮೇರೆಗೆ ಪ್ರಸ್ತುತ ವರ್ಷ ಐದು ಅಲೆಮಾರಿ ಮತ್ತು ಅರೆ ಅಲೆಮಾರಿ ಸಮುದಾಯಗಳ ಅಧ್ಯಯನ ಕೈಗೊಂಡಿದೆ. ಈ ಸಮುದಾಯಗಳಲ್ಲಿ ಅರೆ ಅಲೆಮಾರಿ ಎನಿಸಿದ ಕುಣಬಿ ಸಮುದಾಯವೂ ಒಂದು.
ದುರ್ಗಮವಾದ ಅರಣ್ಯಗಳಲ್ಲಿ ವಾಸಿಸುತ್ತಾ ಕುಮರಿ ಬೇಸಾಯವನ್ನು ತನ್ನ ಪಾರಂಪರಿಕ ಕಸುಬನ್ನಾಗಿ ಪೋಷಿಸಿಕೊಂಡು ಬಂದಿದ್ದ ಈ ಸಮುದಾಯ ನಿಸರ್ಗದ ಬಗೆಗೆ ಅಪಾರವಾದ ತಿಳುವಳಿಕೆಯನ್ನು ಇಟ್ಟುಕೊಂಡಿರುವಂಥದ್ದು. ಆದರೆ ಈ ಸಮುದಾಯ ಪ್ರಸ್ತುತದಲ್ಲಿ ಎದರಿಸುತ್ತಿರುವ ಸವಾಲುಗಳು ಹಲವಾರು. ಕುಣಬಿ ಜನ ಸಮುದಾಯ ಇಂದು ಎದರಿಸುತ್ತಿರುವ ಭೂಮಿ ಸಮಸ್ಯೆ, ಅರಣ್ಯದ ಸಮಸ್ಯೆ, ಸಮಾಜಿಕ ದಬ್ಬಾಳಿಕೆ, ವ್ಯವಸ್ಥೆಯ ನಿರ್ಲಕ್ಷ್ಯ, ಶೈಕ್ಷಣಿಕ ಹಿನ್ನಡೆ ಹಾಗೂ ಸಾಂಸ್ಕೃತಿಕ ಶಿಥಿಲತೆಗಳನ್ನು ಅಧ್ಯಯನ ಮಾಡುವ ಮೂಲಕ ನಿಜವಾದ ಸಮಸ್ಯೆಗಳನ್ನು ಮನಗಾಣಿಸುವುದಲ್ಲದೆ, ಅವುಗಳಿಗೆ ಪರಿಹಾರೋಪಾಯಗಳನ್ನು ಸೂಚಿಸುವುದು ಈ ಅಧ್ಯಯನದ ಪ್ರಮುಖ ಉದ್ದೇಶವಾಗಿದೆ.
ಅಧ್ಯಯನದ ವ್ಯಾಪ್ತಿ
ಈಗಾಗಲೇ ನಾನು ಸ್ಪಷ್ಟಪಡಿಸುರವಂತೆ ಕುಣಬಿ ಸಮುದಾಯ ಉತ್ತರ ಕನ್ನಡ ಜಿಲ್ಲೆಯ ಜೋಯಿಡಾ ತಾಲ್ಲೂಕಿನಲ್ಲಿ ಸಾಂದ್ರವಾಗಿ ಕಾಣಿಸಿಕೊಳ್ಳುತ್ತದೆ. ಆದ್ದರಿಂದ ನನ್ನ ಅಧ್ಯಯನಕ್ಕೆ ಇಡೀ ತಾಲ್ಲೂಕನ್ನು ಆರಿಸಿಕೊಂಡಿದ್ದೇನೆ. ಉಳಿದ ಭಾಗಗಳಿಗೆ ಭೇಟಿ ನೀಡಿದ್ದೇನಾದರೂ ಅಂಕಿ ಅಂಶ ಇತ್ಯಾದಿ ಮಾಹಿತಿಗಳಿಗೆ ಜೋಯಿಡಾ ತಾಲ್ಲೂಕಿನ ಕುಣಬಿ ವಾಸ್ಥಳಗಳನ್ನು ಮಾತ್ರ ಆಧಾರವಾಗಿಟ್ಟುಕೊಂಡಿದ್ದೇನೆ. ಶಿವಮೊಗ್ಗ ಜಿಲ್ಲೆ ಸಾಗರ ತಾಲ್ಲೂಕಿನ ಗೋವರ್ಧನಗಿರಿ ತಪ್ಪಲಿನ ನಾಗವಳ್ಳಿ ಹಾಗೂ ನಾಲ್ಕು ಸಾವಿರ ಅಡಿ ಎತ್ತರದ ಪರ್ವತ ಪ್ರದೇಶವಾದ ಮೇಘಾನೆಗಳನ್ನು ಸಮಾರು ೧೯ ವರ್ಷಗಳಷ್ಟು ಹಿಂದೆಯೇ ಸಂದರ್ಶಿಸಿ ಅಲ್ಲಿನ ಕುಣಬಿಯರ ಬಗ್ಗೆ ಡೆಕ್ಕನ್‌ ಹೆರಾಲ್ಡ್‌ ಮತ್ತು ಜಾಪದ ಗಂಗೋತ್ರಿಯಲ್ಲಿ ಲೇಖನ ಬರೆದಿದ್ದೆ. ಆದರೂ ಈ ಸಂದರ್ಭದಲ್ಲಿ ಮತ್ತೊಮ್ಮೆ ಹೋಗಿ ಅಲ್ಲಿನ ಬದಲಾವಣೆಗಳನ್ನು ಗಮನಿಸಿದ್ದೇನೆ. ಇಲ್ಲಿನ ನನ್ನ ಅಧ್ಯಯನಕ್ಕೆ ವಿಶಿಷ್ಟ ಕುಣಬಿ ತಾಣಗಳನ್ನು ತೌಲನಿಕವಾಗಿ ಉಲ್ಲೇಖಿಸಿದ್ದೇನೆ.
ಜೋಯಿಡಾ ತಾಲ್ಲೂಕನ್ನೇ ಆಯ್ಕೆ ಮಾಡಿಕೊಳ್ಳಲು ಬಲವಾದ ಕಾರಣಗಳು ಇವೆ. ಈ ಕಾರಣಗಳೆಂದರೆ :
೧. ಜೋಯಿಡಾ ತಾಲ್ಲೂಕಿನ ಕುಣಬಿ ಜನಸಂಖ್ಯೆ ಅತಿ ಹೆಚ್ಚಾಗಿದೆ.
೨. ಕುಮರಿ ಬೇಸಾಯದ ವ್ಯಾಪಕತೆ ಇಲ್ಲಿ ಹೆಚ್ಚು.
೩. ಅನೇಕ ರಾಷ್ಟ್ರೀಯ ಅಭಿವೃದ್ಧಿ ಯೋಜೆಗಳಿಗೆ ನೆಲೆ ಒದಗಿಸಿದ ತಾಲ್ಲೂಕು ಇದು.
೪. ಇಂದಿಗೂ ದಟ್ಟಾರಣ್ಯ ಉಳಿದಿದ್ದು ಜೀವ ವೈವಿಧ್ಯ ಹಾಗೂ ಜೀವನ ವೈವಿಧ್ಯವನ್ನು ಕಾಪಾಡಿಕೊಂಡಿರುವ ಪ್ರದೇಶ ಇದಾಗಿದೆ.
ಈ ಎಲ್ಲ ಅಂಶಗಳು ಒಂದು ಸಮುದಾಯದ ಜೀವನ ವಿಧಾನವನ್ನು ರೂಪಿಸುವ ಹಾಗೂ ಸ್ಥಿತ್ಯಂತರಗಳಿಗೆ ಒಳಪಡಿಸುವ ಅಂಶಗಳಾಗಿದ್ದು ಅಧ್ಯಯನಕ್ಕೆ ಸೂಕ್ತವಾದ ಪ್ರದೇಶ ಇದಾಗಿದೆ.
ಅಧ್ಯಯನ ವಿಧಾನ
ಜೋಯಿಡಾ ತಾಲ್ಲೂಕಿನಲ್ಲಿ ಕುಣಬಿಯರು ವಾಸಿಸುವ ಪ್ರತಿ ಹಳ್ಳಿ (ಹಳ್ಳಿಯನ್ನು ಇವರು ‘ಕುಳಾವಿ’ ಎಂದು ಕರೆಯುತ್ತಾರೆ.) ಯನ್ನು ಸಮೀಕ್ಷಿಸಲಾಗಿದೆ. ಅಲ್ಲಿನ ಶಿಕ್ಷಣದ ಮಟ್ಟ, ಇರುವ ಸವಲತ್ತುಗಳು, ಕುಮ್ರಿ ಭೂಮಿ, ಅರಣ್ಯ ಒತ್ತುವರಿ ಭೂಮಿ ಇತ್ಯಾದಿ ವಿವರಗಳನ್ನು ಸಂಗ್ರಹಿಸಲಾಗಿದೆ. ಪ್ರಶ್ನಾವಳಿಗಳ ಮೂಲಕ ಮಾಹಿತಿ ಸಂಗ್ರಹಿಸಿ ವಿವರಣಾ ಪಟ್ಟಿಯ ಆದರ ಮೂಲಾಂಶಗಳನ್ನು ಕ್ರೋಡೀಕರಿಸಲಾಗಿದೆ. ಸಾಂಸ್ಕೃತಿಕ ಮಹತ್ವವನ್ನು ಮನಗಾಣಿಸುವ ಮೂಲಕ ಕುಣಬಿಯರು ‘ಒಂದು ಬುಡಕಟ್ಟು’ ಎಂಬ ಅಂಶವನ್ನು ಸೂಕ್ತವಾಗಿ ಅರ್ಥೈಸಿಕೊಳ್ಳಲಾಗಿದೆ. ಶೈಕ್ಷಣಿಕ, ಆರ್ಥಿಕ ಹಾಗೂ ಸಾಮಾಜಿಕ ಸಂಗತಿಗಳನ್ನು ವಿವರವಾಗಿ ಅಧ್ಯಯನ ಮಾಡುವ ಮೂಲಕ ಇದೊಂದು ತೀರಾ ಹಿಂದುಳಿದ ಪ್ರದೇಶ ಹಾಗೂ ಕುಣಬಿಯರು ಸರ್ಕಾರ ಅಥವಾ ಆಡಳಿತ ವ್ಯವಸ್ಥೆಯಿಂದ ನಿರ್ಲಕ್ಷಿತರು ಎಂಬುದನ್ನು ಗುರುತಿಸುವ ಪ್ರಯತ್ನ ಮಾಡಲಾಗಿದೆ.
ಆಧುನಿಕ ಯೋಜನೆಗಳು ನಾಡಿನ ಬಹುಸಂಖ್ಯಾತರಿಗೆ ಅನುಕೂಲ ಕಲ್ಪಿಸಿಕೊಟ್ಟರೂ ಸ್ಥಳೀಯ ಅಲ್ಪಸಂಖ್ಯಾತರಿಗೆ ಯಾವ ಸವಾಲುಗಳನ್ನು ಒಡ್ಡಿವೆ ಎಂಬುದನ್ನು ಮಾಹಿತಿಗಳ ಮೂಲಕವೇ ಮನಗಾಣಿಸುವ ಪ್ರಯತ್ನ ಮಾಡಲಾಗಿದೆ.
ಅಧ್ಯಯನ ಮಿತಿ
ಇದೊಂದು ತತ್ಕಾಲದ ಅಧ್ಯಯನ ವರದಿ. ಕುಣಬಿ ಸಮುದಾಯ ಪ್ರಸ್ತುತದಲ್ಲಿ ಎದುರಿಸುತ್ತಿರುವ ಕಷ್ಟ ಕಾರ್ಪಣ್ಯಗಳ ಕಡೆಗೆ ಗಮನ ಸೆಳೆವ ವರದಿ. ಅತ್ಯಂತ ಕಡಿಮೆ ಅವಧಿಯಲ್ಲಿ ಪೂರ್ಣಗೊಳಿಸಲಾಗಿದೆಯಲ್ಲದೆ. ಈ ಹಿಂದೆ ಹೇಳಲಾದ ಉದ್ದೇಶಗಳಿಗೆ ಮಾತ್ರ ಸೀಮಿತವಾಗಿದೆ.
ಮಲೆನಾಡಿನ ವಿವಿಧ ಭಾಗಗಳಲ್ಲಿ ಚದುರಿಹೋಗಿರು ಕುಣಬಿಯರನ್ನು ಸಮಗ್ರ ಸಮೀಕ್ಷೆ ಮೂಲಕ ಗುರುತಿಸುವ ಅಗತ್ಯವಿದೆಯಾದರೂ ಇಲ್ಲಿ ಅದು ಸಾಧ್ಯವಾಗಿಲ್ಲ. ಕುಣಬಿ – ಕುಡುಬಿ ಈ ರೀತಿಯ ಸಾಮ್ಯತೆ ಇರುವ ಜನವರ್ಗಗಳ ತೌಲನಿಕ ಅಧ್ಯಯನದ ಅಗತ್ಯವೂ ಇದೆ. ಅದು ಕೂಡ ಇಲ್ಲಿ ಸಾಧ್ಯವಾಗಿಲ್ಲ.
ಸಾಂಸ್ಕೃತಿಕ, ಶೈಕ್ಷಣಿಕ, ಸಾಮಾಜಿಕ ಹಾಗೂ ಆರ್ಥಿಕ ಅಂಶಗಳಿಗೆ ಈ ಅಧ್ಯಯನದಲ್ಲಿ ಒತ್ತು ಕೊಡಲಾಗಿದೆಯಾದರೂ ಪರಿಪೂರ್ಣ ಎನ್ನುವ ಮಟ್ಟಿಗೆ ವಿವಿಧ ಕಾಲ ಘಟ್ಟಗಳ ಹಾಗೂ ಎಲ್ಲ ಪ್ರದೇಶಗಳನ್ನೊಳಗೊಂಡ ಸಮಗ್ರ ಅಧ್ಯಯನ ಇಲ್ಲಿ ಸಾಧ್ಯವಾಗಿಲ್ಲ. ಆದರೆ ಕುಣಬಿ ಜನಸಾಂದ್ರತೆ ಇರುವ ವಿಶಿಷ್ಟ ಪ್ರದೇಶಗಳನ್ನು ಅಧ್ಯಯನಕ್ಕೆ ಆಯ್ಕೆ ಮಾಡಿಕೊಳ್ಳುವ ಮೂಲಕ ಕುಣಬಿಯರ ಒಟ್ಟು ಜನಜೀವನ್ನು ಸಾಂಕೇತಿಕವಾಗಿ ಅರಿಯಲು ಸಾಧ್ಯವಾಗಿದೆ. ಎಂಬುದು ಈ ಅಧ್ಯಯನಕಾರನ ನಂಬಿಕೆ. ಸೀಮಿತ ಪ್ರದೇಶವನ್ನು ಒಳಗೊಂಡರೂ ಕುಣಬಿಯರ ಪಾರಂಪರಿಕ ಜೀವನ ವಿಧಾನ ಹಾಗೂ ಆಧುನಿಕತೆಯ ಪ್ರಭಾವವನ್ನು ಅರಿಯುವ ನಿರ್ದಿಷ್ಟ ಪ್ರದೇಶವನ್ನಾಗಿ ಜೋಯಿಡಾ ತಾಲ್ಲೂಕನ್ನು ಆಯ್ಕೆ ಮಾಡಿಕೊಂಡಿರುವುದರಿಂದ ಅಲ್ಲಿನ ಬಹುಸಂಖ್ಯಾತ ಕುಣಬಿಯರ ಆಶೋತ್ತರಗಳನ್ನು ಹಾಗೂ ಅಳಲುಗಳನ್ನು ಇಲ್ಲಿ ದಾಖಲಿಸಲು ಸಾಧ್ಯವಾಗಿದೆ ಎಂಬ ಸಮಾಧಾನವು ಇದೆ.
ಕುಣಬಿಯರು: ಅಧ್ಯಾಯ ೪ – ಕುಣಬಿಯರು ಮತ್ತು ಅವರ ನೆಲೆಗಳು
ಒಂದಾನೊಂದು ಕಾಲಕ್ಕೆ ಇಡೀ ಮಾನವ ಕುಲವೇ ವಲಸೆ ಜೀವನವನ್ನು ಅವಲಂಬಿಸಿತ್ತು. ಮನುಷ್ಯ ಕೃಷಿಯನ್ನು ಕಂಡುಕೊಳ್ಳವುದಕ್ಕೆ ಮೊದಲು ಮೂರು ಆರ್ಥಿಕ ಹಂತಗಳನ್ನು ಗುರುತಿಲಾಗಿದೆ. ಮನುಷ್ಯನ ಆರ್ಥಿಕ ಚಟುವಟಿಕೆಯ ಮೊದಲ ಹಂತ ಆರಂಭವಾದದ್ದು ನೈಸರ್ಗಿಕವಾಗಿ ದೊರೆಯುತ್ತಿದ್ದ ಆಹಾರ ಪದಾರ್ಥಗಳ ಸಂಗ್ರಹದಿಂದ. ಎರಡನೆಯ ಹಂತ ಬೇಟೆ. ಮೂರನೆ ಹಂತ ಪಶುಸಂಗೋಪನೆ ಅರ್ಥಾತ್‌ ವಿವಿಧ ಪ್ರಾಣಿಗಳ ಸಾಕಾಣಿಕೆ. ಕೃಷಿ ಮನುಷ್ಯ ಕಂಡುಕೊಂಡ ಬಹುಮುಖ್ಯ ಆರ್ಥಿಕ ಹಂತ. ಕೃಷಿ ಬಳಕೆಗೆ ಬಂದ ನಂತರವೇ ಮನುಷ್ಯ ಸಮುದಾಯಗಳು ಒಂದು ಕಡೆ ನೆಲೆ ನಿಲ್ಲಲು ಆರಂಭಿಸಿದ್ದು. ಆನಂತರವೇ ಹಳ್ಳಿ, ಊರು, ಗ್ರಾಮ, ಪಟ್ಟಣ ಹಾಗೂ ಇವೆಲ್ಲವನ್ನೂ ಒಳಗೊಂಡ ಪಾಳೆಪಟ್ಟು ರಾಜ್ಯಗಳ ಉದಯ, ಚಕ್ರಾಧಿಪತ್ಯದ ಸ್ಥಾಪನೆ ಇತ್ಯಾದಿ ರಾಜಕೀಯ ವ್ಯವಸ್ಥೆ ಬೆಳೆದದ್ದು. ಆನಂತರವೇ ಜಮೀನುದಾರಿಕೆ, ಊಳೀಗಮಾನ್ಯತೆ ತಲೆದೋರಿದ್ದು ಜಾತಿ ವ್ಯವಸ್ಥೆ ಕೂಡ ಕೃಷಿ ಯುಗದ ಒಂದು ಕೆಟ್ಟ ಬಳುವಳಿ. ಆದರೆ ಇದು ಭಾರತಕ್ಕೆ ಮಾತ್ರ ವಿಶಿಷ್ಟವಾಗಲು ಪುರೋಹಿತಶಾಹಿ ಹಾಗೂ ಆಡಳಿತಶಾಹಿಗಳ ಕೈವಾಡವೂ ಇದೆ.
ಕುಣಬಿಯರು ಮೇಲೆ ನಾನು ಹೇಳಿದ ಯಾವ ಆರ್ಥಿಕ ಹಂತಕ್ಕೆ ಸಲ್ಲುತ್ತಾರೆ ಎಂಬುದರ ಜಿಜ್ಞಾಸೆಗಾಗಿ ಈ ಪೀಠಿಕೆ ಹಾಕಬೇಕಾಯಿತು ಅಷ್ಟೆ. ಕುಣಬಿಯರು ಪ್ರಧಾನವಾಗಿ ಕಾಡಿನಲ್ಲಿ ವಾಸ ಮಾಡುವ ಜನ. ಅವರು ತೀರಾ ಇತ್ತೀಚಿನವರೆಗೂ ಅರೆ ಅಲೆಮಾರಿಗಳು. ಕಾಡಿನ ನಿಸರ್ಗದತ್ತ ಆಹಾರ ಸಂಗ್ರಹಣೆ, ಲಭ್ಯವಿದ್ದ ಬೇಟೆ ಹಾಗೂ ಆ ನಂತರದಲ್ಲಿ ‘ಕುಮರಿ ಬೇಸಾಯ’ ಇವು ಇವರ ಇವತ್ತಿನ ಆರ್ಥಿಕತೆ ರೂಪಸಿರುವ ಅಂಶಗಳು.
ಮಲೆನಾಡಿನಲ್ಲಿ ವಾಸವಿರುವ ಹಲವು ಬುಡಕಟ್ಟುಗಳಲ್ಲಿ ಕೆಲವು ಇದೇ ನೆಲದ ಆದಿ ಸ್ವರೂಪದ ಆದಿವಾಸಿ ಗುಂಪುಗಳು. ಇನ್ನು ಕೆಲವು ಹೊರಗಿನಿಂದ ವಲಸೆ ಬಂದ ಬುಡಕಟ್ಟುಗಳು. ಕುಣಬಿಯರು, ಗೌಳಿಗರು, ಮರಾಠಿ ನಾಯ್ಕರು, ಸಿದ್ಧಿಯರು ಮುಂತಾದವರು ಹೊರಗಿನಿಂದ ಬಂದವರು ಎಂದು ಹೇಳಲಾಗುತ್ತದೆ. ಸಿ‌ದ್ಧಿಯರು ವಸಾಹತು ಕಾಲಘಟ್ಟದಲ್ಲಿ ಗುಲಾಮರಾಗಿ ಗೋವಾಕ್ಕೆ ಬಂದ ಆಫ್ರಿಕಾ ಮೂಲದ ಬುಡಕಟ್ಟುಗಳು. ಆನಂತರದಲ್ಲಿ ಗೋವಾ ಗುಜರಾತ್‌ ಮತ್ತು ಕರ್ನಾಟಕದ ಕಾಡುಗಳಲ್ಲಿ ಸಿದ್ಧಿಯರು ನೆಲೆ ನಿಂತರು. ಆದರೆ ಕುಣಬಿಯರು, ಕುಡಬಿಯರು, ಗೌಳಿಗರು ಹಾಗೂ ಮರಾಠಿ ನಾಯ್ಕರು ಯಾವ ಕಾರಣಕ್ಕಾಗಿ ವಲಸೆ ಬಂದರು? ಎಂಬುದು ಚರ್ಚೆಗೆ ಗ್ರಾಸವಾಗಬೇಕಾದ ವಿಚಾರ. ಅನೇಕರ ಪ್ರಕಾರ ಇವರೆಲ್ಲ ಪೋರ್ಚುಗೀಸರ ಆಡಳಿತ ಕಾಲದಲ್ಲಿ ಅವರು ಹೇರುತ್ತಿದ್ದ ಬಲವಂತ ಮತಾಂತರಕ್ಕೆ ಹದರಿ ಗೋವಾ ಮತ್ತು ಅದರ ಸುತ್ತಮುತ್ತಲ ಪ್ರದೇಶದಿಂದ ದೂರದ ಕಾಡುಗಳಿಗೆ ವಲಸೆ ಬಂದರು. ಇದು ಬಹುಸಂಖ್ಯೆಯ ತಜ್ಞರ ಅಭಿಮತ. ಇದು ಭಾಗಶಃ ಸತ್ಯವಿರಬಹುದು. ಆದರೆ ಇಲ್ಲಿ ಗಮನಿಸಬೇಕಾದ ಮತ್ತೊಂದು ಅಂಶವಿದೆ. ಅದೇನೆಂದರೆ, ಈ ಎಲ್ಲ ಬುಡಕಟ್ಟುಗಳು ಅವರ ಆಹಾರ ಸಂಗ್ರಹಣೆಯ ಹಂತದಲ್ಲಿ ಪೂರ್ಣ ಪ್ರಮಾಣದ ಅಲೆಮಾರಿಗಳಾಗಿದ್ದವರು. ಕುಮರಿ ಕೃಷಿ ಹಂತಕ್ಕೆ ತಲುಪಿದ ಮೇಲೆ ಅರೆ ಅಲೆಮಾರಿಗಳಾಗಿ ಪರಿವರ್ತಿತರಾದವರು. ಅದರಲ್ಲಿಯೂ ಇವರ ಕೃಷಿ ಪೂರ್ಣ ಪ್ರಮಾಣದ ಬೃಹತ್‌ ಕೃಷಿ ಅಲ್ಲ. ಒಂದು ರೀತಿಯಲ್ಲಿ ಇವರದು ನೈಸರ್ಗಿಕ ಕೃಷಿ, ಅಂದರೆ ‘ಕುಮರಿ ಬೇಸಾಯ’ ಅಥವಾ ‘ಕೆತ್ತು ಬೇಸಾಯ’ ಜಗತ್ತಿನಾದ್ಯಂತ ಅರೆ ಅಲೆಮಾರಿ ಜನರು ಕೈಗೊಳ್ಳುತ್ತಿದ್ದ ಈ ರೀತಿಯ ನೈಸರ್ಗಿಕ ಬೇಸಾಯಕ್ಕೆ Shifting Cultivation ಎಂದು ಕರೆಯುತ್ತಾರೆ. ಅಂದರೆ ಕಾಡಿನಿಂದ ಕಾಡಿಗೆ ವರ್ಗಾವಣೆಗೊಳ್ಳುತ್ತಾ ಕೃಷಿಯನ್ನು ಮುಂದುವರಿಸುವುದು. ಈ ವರ್ಗಾವಣೆ ಬೇಸಾಯದ ಜೊತೆಜೊತೆಗೆ ಅವರ ವಲಸೆಯೂ ಮುಂದುವರಿಯುತ್ತಿತ್ತು. ಆದರೆ ಅಂಥ ವಲಸೆಗೂ ಒಂದು ಮಿತಿ ಇರುತ್ತಿತ್ತು. ಅದಕ್ಕೂ ಅವರದೇ ಆದ ಸೀಮೆ ಅಥವಾ ವೃತ್ತದ ಕಲ್ಪನೆ ಇರುತ್ತಿತ್ತು. ಮಧ್ಯಭಾರತದ ಗೊಂಡರು, ಸಂತಾಲರು ಮುಂತಾದವರನ್ನು ಗಮನಿಸಿದಾಗ ಇದು ನಿಚ್ಚಳವಾಗುತ್ತದೆ. ವಿಂದ್ಯ ಪರ್ವತಗಳ ಕಾಡುಗಳನ್ನು ಅವಲಂಬಿಸಿ ಗುಜರಾತ್‌, ಮಹಾರಾಷ್ಟ್ರ, ಮಧ್ಯಪ್ರದೇಶ ಮತ್ತು ಒರಿಸ್ಸಾದವರೆಗೆ ಒಂದು ಪಯಣದ ಹಾದಿಯನ್ನು ಇಲ್ಲಿ ಗುರುತಿಸಲು ಸಾಧ್ಯ. ಹಾಗೆಯೇ ನಮ್ಮ ಪಶ್ಚಿಮಘಟ್ಟಗಳು ಕೂಡ. ಮಹಾರಾಷ್ಟ್ರ, ಗೋವಾ ಕರ್ನಾಟಕ ಹಾಗೂ ಕೇರಳದ ಉದ್ದಕ್ಕೆ ದೇಶದ ಪಶ್ಚಿಮದಲ್ಲಿ ಹಬ್ಬಿ ನಿಂತು ವೈವಿಧ್ಯಮಯ ಜೈವಿಕ ಅರಣ್ಯ. ಅಪಾರ ಪ್ರಮಾಣದ ಮಳೆಯನ್ನು ಆಕರ್ಷಿಸುವ ಪ್ರದೇಶ. ಸಮೃದ್ಧ ಅರಣ್ಯ, ತುಂಬಿ ಹರಿಯುವ ನದಿ ಹಾಗೂ ಅಪಾರ ನಿಸರ್ಗದತ್ತ ಆಹಾರ ಸಾಮಗ್ರಿಗಳನ್ನು ಒದಗಿಸಿದ ನಿತ್ಯ ಚೇತನ ನಿಬಿಡಾರಣ್ಯ ಅದು. ಇಂಥ ಅರಣ್ಯವನ್ನು ಆಶ್ರಯಿಸಿ ಬುಡಕಟ್ಟು ಸಮುದಾಯಗಳು ವಲಸೆಯ ರೂದಲ್ಲಿ ಬದುಕುತ್ತಿದ್ದವು. ಮಹಾರಾಷ್ಟ್ರದಿಂದ ಕೇರಳದವರೆಗೆ ಈ ವಲಸೆ ಒಂದು ನಿರಂತರ ಕಾಯಕವಾಗಿತ್ತು. ಆದ್ದರಿಂದ ಇಂದು ನೆಲೆನಿಂತಿರುವ ಕನ್ನಡೇತರವೆನಿಸಿದ ಹತ್ತಾರು ಬುಡಕಟ್ಟುಗಳೆಲ್ಲವೂ ಮತಾಂತರಕ್ಕೆ ಹೆದರಿ ಗೋವಾ ಮತ್ತು ಮಹಾರಾಷ್ಟ್ರದಿಂದ ಪಲಾಯನ ಮಾಡಿದವು ಎಂಬ ಒಂದೇ ತತ್ವಕ್ಕೇ ಅಂಟಿಕೊಳ್ಳುವ ಬದಲು ನಿಸರ್ಗದತ್ತವಾಗಿ ತಮ್ಮ ಕುಮರಿ ಬೇಸಾಯದ ವೃತ್ತಿಯನ್ನು ಅನುಸರಿಸುತ್ತಾ ಕ್ರಮೇಣ ಅಲ್ಲಲ್ಲಿ ನೆಲೆ ಕಂಡುಕೊಂಡವು ಎಂದು ಕೂಡ ಊಹಿಸಬಹುದಾಗಿದೆ ಆದ್ದರಿಂದಲೇ ಈ ಸಮುದಾಯಗಳು ಆಡುವ ಭಾಷೆ ಹಲವು ಭಾಷೆಗಳ ಮಿಶ್ರಣವಾಗಿ ಒಂದು ಉಪ-ಭಾಷೆಯ ಸ್ವರೂಪದಲ್ಲಿದೆ. ಕುಣಬಿಯರಲ್ಲಿ ಕೊಂಕಣಿ ಭಾಷೆಯೇ ಪ್ರಧಾನವಾದರೂ ಅದರಲ್ಲಿ ಮರಾಠಿ ಕೊಂಕಣಿ ಹಾಗೂ ದಕ್ಷಿಣ ಕನ್ನಡ ಭಾಗದಲ್ಲಿರುವ ಕುಡುಬಿಯರಲ್ಲಿ ತುಳು ಕೂಡ ಸೇರಿಕೊಂಡಿರುವುದು ಗಮನಿಸಬೇಕಾದ ಅಂಶವಾಗಿದೆ. ಹೀಗೆ ಬುಡಕಟ್ಟು ಸಮುದಾಯಗಳು ಸಮಾನ ವಾತಾವರಣ ಮತ್ತು ಸಾದೃಶ್ಯ ಸ್ಥಳಾವಕಾಶಗಳನ್ನು ಹುಡುಕಿಕೊಂಡು ಒಂದು ನಿರ್ದಿಷ್ಟ ಗಡಿಯೋಜನೆಯಲ್ಲಿ ಮುಂದಕ್ಕೆ – ಹಿಂದಕ್ಕೆ ಓಡಾಡುವ ಪರಿಪಾಠವನ್ನು ಇಟ್ಟುಕೊಂಡಿದ್ದವು ಎಂದು ಹೇಳಬಹುದು. ಈ ನನ್ನ ವಾದಕ್ಕೆ ಪೂರಕವಾಗಿ ೧೭೯೫ರಷ್ಟು ಹಿಂದೆಯೇ ಪಶ್ಚಿಮಘಟ್ಟಗಳನ್ನು ಸುತ್ತಾಡಿ ವರದಿ ಮಾಡಿದ ಫ್ರಾನ್ಸಿಸ್‌ ಬುಕಾನನ್‌ನ್ನು ಉದಾಹರಿಸಬಹುದು. ಬುಕಾನನ್‌ ಪ್ರಕಾರ “ಕುಣಬಿಗಳು ಕರ್ನಾಟಕ ಮೂಲ ಬುಡಕಟ್ಟು, ಆಗ ಉಂಟಾಗಿದ್ದ ಪ್ಲೇಗ್‌ ರೋಗದ ಕಾರಣ ಗೋವಾಗೆ ವಲಸೆ ಹೋಗಿ ಪೋರ್ಜುಗೀಸ್‌ ಕಾಲದಲ್ಲಿ ಪುನಃ ಕರ್ನಾಟಕದ  ಜೋಯಿಡಾ ಭಾಗಕ್ಕೆ ವಾಪಾಸಾಗಿದ್ದಾರೆ” ಎಂದು ಆತ ಹೇಳುತ್ತಾನೆ. (ಉಲ್ಲೇಖ: ಬುಡಕಟ್ಟು ಜನಾಂಗದಲ್ಲಿ ಸೀಮೆಯ ಪರಿಕಲ್ಪನೆ ಬಿ. ಪಿ. ಮಹೇಂದ್ರ ಕುಮಾರ್) ಬುಕಾನನ್‌ ಪ್ರಕಾರ ಇವರು ಕರ್ನಾಟಕ ಮೂಲದವರು ಎಂಬ ವಾದಕ್ಕೂ ಅಂಟಿಕೊಳ್ಳಬೇಕಾಗಿಲ್ಲ. ಅವರ ಅನುಕೂಲ – ಅನಾನುಕೂಲತೆಗಳನ್ನು ಆಧರಿಸಿ ಅವರು ತಮ್ಮ ನಿಶ್ಚಿತ ವಲಸೆ ಮಾರ್ಗಗಳಲ್ಲಿ ಸಂಚಾರ ಮಾಡುತ್ತಿದ್ದರು ಎಂದು ತಾರ್ಕಿಕವಾಗಿ ಊಹಿಸಬಹುದು.
ಹೀಗೆ ಅಲೆಮಾರಿಗಳಾಗಿ, ನಂತರ ಅರೆ – ಅಲೆಮಾರಿಗಳಾಗಿ ಇದೀಗ ಪಶ್ಚಿಮ ಘಟ್ಟಗಳ ಅಲ್ಲಲ್ಲಿ ನೆಲೆಯಲ್ಲಿರುವ ಕುಣಬಿಯರು ಇಂದಿಗೂ ವಿಶಿಷ್ಟವಾದ ಬದುಕನ್ನು ಬದುಕುತ್ತಾ ಬುಡಕಟ್ಟು ಸ್ವರೂಪವನ್ನು ಉಳಿಸಿಕೊಂಡಿದ್ದಾರೆ. ಗೋವಾ ಸುತ್ತಮುತ್ತಲ ಪ್ರದೇಶದಲ್ಲಿ ಈಗಲೂ ಕುಣಬಿಯರಿದ್ದಾರೆ. ಅಲ್ಲಿನ ಸರ್ಕಾರ ಅವರನ್ನು ‘ಬುಡಕಟ್ಟು ಸಮುದಾಯ’ ಎಂದು ಘೋಷಿಸಿದೆ ಗೋವಾ ಅಥವಾ ಕರ್ನಾಟಕ ಎಂಬ ರಾಜ್ಯಗಳು ಇಂದು ರಾಜಕೀಯ ವ್ಯವಸ್ಥೆಯ ಭಾಗಗಳು. ರಾಜ್ಯಗಳ ಗಡಿ ಬಾಂದು, ಸೀಮೆ, ರೇಖೆ ಎಲ್ಲವೂ ಆಧುನಿಕ ರಾಜಕೀಯ ವ್ಯವಸ್ಥೆ ರೂಪಿಸಿದ ಒಂದು ಆಡಳಿತಾನುಕೂಲ ಶಿಸ್ತು ಅಷ್ಟೆ. ಆದರೆ ಹಿಂದೆ ಅಂಥ ಗಡಿ-ನುಡಿಯ ಪ್ರಕ್ರಿಯೆ ಇಲ್ಲದಾಗ ಎಲ್ಲ ಅರಣ್ಯವೂ ಬುಡಕಟ್ಟುಗಳಿಗೆ ಒಂದೇ ಆದ್ದರಿಂದ ಗೋವಾದ ಕುಣಬಿಯರಿಗೂ ಕರ್ನಾಟಕದ ಕುಣಬಿಯರಿಗೂ ಯಾವುದೇ ವ್ಯತ್ಯಾಸವೂ ಇಲ್ಲ. ಆದರೂ ನಮ್ಮ ಸರ್ಕಾರಗಳು ಗೋವಾದಲ್ಲಿ ಇರುವವರು ‘ಬುಡಕಟ್ಟು’ ಎಂದು ಘೋಷಿಸಿ, ಕರ್ನಾಟಕ ಸೀಮೆಯಲ್ಲಿರುವ ಅದೇ ಜನರನ್ನು ಹಾಗೆ ಘೋಷಿಸದೇ ಇರುವುದು ಮಾತ್ರ ವಿಪರ್ಯಾಸವಾಗಿ ಕಾಣುತ್ತದೆ.
ಕರ್ನಾಟಕದ ಸಹ್ಯಾದ್ರಿಯ ಮಡಿಲಲ್ಲಿ ನೆಲೆನಿಂತಿರುವ ಕುಣಬಿಯರ ನೆಲೆಗಳನ್ನು ನಾನು ಕಂಡಷ್ಟರ ಮಟ್ಟಿಗೆ ಇಲ್ಲಿ ಗುರುತಿಸಬಯಸುತ್ತೇನೆ.
ಕುಣಬಿಯರು ಗೋವಾಗಕ್ಕೆ ಅತ್ಯಂತ ಹತ್ತಿರದಲ್ಲಿರುವ ಉತ್ತರಕನ್ನಡ ಜಿಲ್ಲೆಯ ಜೋಯಿಡಠ ತಾಲ್ಲೂಕಿನಲ್ಲಿ ಅತ್ಯಂತ ಸಾಂದ್ರವಾಗಿಯೂ, ಅಂಕೋಲಾ, ಯಲ್ಲಾಪುರ ಹಾಗೂ ಹೊನ್ನಾವರ ತಾಲ್ಲೂಕಿನ ಅಲ್ಲಲ್ಲಿಯೂ ಹಾಗೂ ಶಿವಮೊಗ್ಗ ಜಿಲ್ಲೆ ಸಾಗರ ಹಾಗೂ ತೀರ್ಥಹಳ್ಳಿ ತಾಲ್ಲೂಕುಗಳಲ್ಲಿ ಅತ್ಯಂತ ವಿರಳವಾಗಿಯೂ ಕಂಡು ಬರುತ್ತಾರೆ. ಅವರು ಕಂಡು ಬರುವ ಸ್ಥಳಗಳ ಹೆಸರುಗಳನ್ನು ಈ ಕೆಳಗೆ ನಮೂದಿಸಲಾಗಿದೆ.

ಸಬನಮನೆ
೬) ಹೊನ್ನಾವರ ತಾಲ್ಲೂಕು

ಕುಣಬಿಯರು – ಕುಡುಬಿಯರು
ಕುಣಬಿಯರು ಉತ್ತರ ಕನ್ನಡ ಮತ್ತು ಶಿವಮೊಗ್ಗ ಜಿಲ್ಲೆಯ ಘಟ್ಟದ ಮೇಲಿನ ದಟ್ಟಾರಣ್ಯಗಳಲ್ಲಿದ್ದರೆ, ಕುಡುಬಿಯರು ದಕ್ಷಿಣ ಕನ್ನಡ ಜಿಲ್ಲೆ ಘಟ್ಟದ ಕೆಳಗಿನ ಕರಾವಳಿ ಪ್ರದೇಶದಲ್ಲಿ ವಾಸವಾಗಿದ್ದಾರೆ. ಆಚಾರ – ವಿಚಾರ, ದೈಹಿಕ ಚಹರೆ ಹಾಗೂ ಸಾಂಸ್ಕೃತಿಕ ವಿವರಗಳನ್ನು ಸೂಕ್ಷ್ಮವಾಗಿ ಪರಿಶೀಲಿಸಿದರೆ ಕುಡುಬಿ ಮತ್ತು ಕುಣಬಿಯರಲ್ಲಿ ಅಂಥ ವ್ಯತ್ಯಾಸವೇನೂ ಕಾಣುವುದಿಲ್ಲ. ಬಹುಶಃ ಘಟ್ಟದ ಮೇಲೆ ಮತ್ತು ಘಟ್ಟದ ಕೆಳಗಿನ ಅಕ್ಷರ ಉಚ್ಛಾರದಲ್ಲಿ ಆಗಿರುವ ಅಕ್ಷರ ವ್ಯತ್ಯಾಸವೇ ಹೊರತು ಅದಕ್ಕಿಂತ ದೊಡ್ಡ ಕಾರಣವೇನೂ ಇರಲಾರದು. ಆದರೆ ಸಹಜವಾಗಿಯೇ ಘಟ್ಟದ ಮೇಲಿನ ಮತ್ತು ಘಟ್ಟದ ಕೆಳಗಿನ ಜನಜೀವನದಲ್ಲಿಯೇ ಸಾಕಷ್ಟು ಪ್ರಾದೇಶಿಕ ವ್ಯತ್ಯಾಸಗಳಿರುವುದರಿಂದ ಈ ಸಮುದಾಯಗಳಲ್ಲಿಯೂ ಅಷ್ಟರಮಟ್ಟಿನ ಪ್ರಾದೇಶಿಕ ವ್ಯತ್ಯಾಸವಿದೆ. ಘಟ್ಟದ ಮೇಲೆ ಕೊಂಕಣಿಗೆ ಕನ್ನಡ ಬೆರೆತಿರುವಂತೆ, ಘಟ್ಟದ ಕೆಳಗೆ ಕೊಂಕಣಿಗೆ ತುಳು ಬೆರತಿದೆ. ಕುಂದಾಪುರದ ಸುತ್ತಮುತ್ತಲ ಕುಡುಬಿಯರ ಕೊಂಕಣಿ ಕುಂದಾಪುರದ ಪ್ರಾದೇಶಿಕ ಕನ್ನಡವೂ ಬೆರತಿದೆ ಎನ್ನಬಹುದು. ಕುಡುಬಿಯರು ಕೂಡ ಗೋವಾದಿಂದ ವಲಸೆ ಬಂದವರು ಎಂದು ಹಲವು ವಿದ್ವಾಂಸರು ಅಭಿಪ್ರಾಯಪಟ್ಟಿದ್ದಾರೆ. ದಕ್ಷಿಣ ಕನ್ನಡದ ಕಾಡಿನಲ್ಲಿ ವಾಸಿಸುವ ಕುಡುಬಿಯರನ್ನು ಗೋವಾ ಕುಡುಬಿಯರು, ಕುಮ್ರಿ ಕುಡುಬಿಯರು ಎಂದು ಕರೆಯುತ್ತಾರೆ. ವಾಸ್ತವವಾಗಿ ಇವರೆಲ್ಲರೂ ಒಂದೇ ಗುಂಪಿನವರಾಗಿದ್ದು ಸ್ಥಳೀಯರು ಹೊರಗಿನವರನ್ನು ಗುರುತಿಸುವಾಗ ಒಂದೊಂದು ಹೆಸರು ಕೊಟ್ಟಂತೆ ಕಾಣುತ್ತದೆ. ಸಮುದ್ರದ ದಂಡೆಯಲ್ಲಿ ವಾಸಿಸುವ ಕುಡುಬಿಯರನ್ನು ಕೊಡಿಮೂಲ ಕುಡುಬಿಯರು ಮತ್ತು ಜೋಗಿ ಕುಡುಬಿಯರು ಎಂದೂ ಕರೆಯುತ್ತಾರೆ. ಇವರಿಗೆ ಕ್ರಮೇಣ ಕಾನನ ಸಂಪರ್ಕ ತಪ್ಪಿ ಸಮುದ್ರದ ಸಂಪರ್ಕ ಬಂದಿದೆ. ಸಮುದ್ರದಂಡೆಯ ಕೊಡಿಯಾಳ ಎಂಬಲ್ಲಿ ನೆಲೆ ನಿಂತ ಕಾರಣ ಆ ಸ್ಥಳನಾಮದ ಹೆಸರು ಅಂಟಿಕೊಂಡಿದೆ ಎಂಬುದು ಸ್ಪಷ್ಟ.
ದಕ್ಷಿಣ ಕನ್ನಡ ಕುಡುಬಿಯರ ಸಾಂಸ್ಕೃತಿಕ ನೆಲೆಗಳೆಲ್ಲವೂ ಉತ್ತರ ಕನ್ನಡ ಕುಣಬಿಯರ ಮುಂದುವರೆದ ರೂಪಗಳೇ ಆಗಿವೆ. ಇವೆಲ್ಲ ವಲಸೆ ಮುಂದುವರಿದ ರೂಪಗಳೇ ಆಗಿವೆ. ವಲಸೆ ಮುಂದುವರಿದಂತೆ ದಕ್ಷಿಣದ ಕಡೆಗೆ ಬಂದ ಇವರು ಕರಾವಳಿಯ ದಟ್ಟ ಕಾನನಗಳಲ್ಲಿ ತಮ್ಮ ನೆಲೆಕಂಡುಕೊಂಡರು. ಕುಂದಾಪುರ ಉಡುಪಿ ಹಾಗೂ ಮಂಗಳೂರು ತಾಲ್ಲೂಕುಗಳಿಗೆ ಸೇರಿದ ಬಾರ್ಕೂರು, ಮಂದರ್ತಿ, ಕೊಕ್ಕರ್ಣೆ, ಸುರಾಲು, ಬಿಲ್ಲಾಡಿ, ಹೆಸ್ಕುಂದ, ಹಾಲಾಡಿ, ಸಿರಯಾರ, ನೆಡೂರು, ಕೊಲ್ಲೂರು, ಬಜಪೆ ಮುಂತಾದ ಊರುಗಳಲ್ಲಿ ಹೆಚ್ಚಿನ ಸಂಖ್ಯೆಯ ಕುಡುಬಿಯರು ಕಂಡು ಬರುತ್ತಾರೆ. ಈ ಸ್ಥಳಗಳೆಲ್ಲವೂ ಕರಾವಳಿ ಪ್ರದೇಶದಲ್ಲಿದ್ದರೂ ಕಾಡಿನಿಂದ ಆವೃತ್ತವಾದ ಹಾಗೂ ಘಟ್ಟಗಳಿಗೆ ಸಮೀಪವಾದ ಸ್ಥಳಗಳು ಎಂಬುದನ್ನು ಗಮನಿಸಬೇಕು. ಒಂದು ಕಾಲಕ್ಕೆ ಕುಮರಿ ಬೇಸಾಯವೇ ಇವರಿಗೂ ಪ್ರಮುಖವಾಗಿದ್ದು, ಕಾಡಿನ ಕಾನೂನುಗಳು ಬಿಗಿಯಾದ ನಂತರ ಒಡೆಯರ ತೋಟಗಳಲ್ಲಿ ಕೆಲಸ ಮಾಡುವುದು ಇವರಿಗೆ ಅನಿವಾರ್ಯವಾಯಿತು. ಒಟ್ಟಿನಲ್ಲಿ ಕುಣಬಿಯರಿಗೂ ಕುಡುಬಿಯರಿಗೂ ಅನೇಕ ಸಮಾನ ಅಂಶಗಳಿವೆ. ಕುಮ್ರಿ ಬೇಸಾಯ, ಹೋಳಿಹಬ್ಬ ಗುಮಟೆ ವಾದನ, ಮತ್ತು ಕೊಂಕಣಿ ಕಥಾನಕಗಳು ಇವಿಷ್ಟೇ ಸಾಕು, ಈ ಎರಡು ಸಮುದಾಯಗಳೂ ಮೂಲದಲ್ಲಿ ಒಂದೇ ಎಂದು ತೀರ್ಮಾನಿಸುವುದಕ್ಕೆ.
ಕುಣಬಿಯರು: ಅಧ್ಯಾಯ ೫ – ಕುಣಬಿಯರ ಸಾಂಸ್ಕೃತಿಕ ಅನನ್ಯತೆ
ಕುಣಬಿಯರು ಬುಡಕಟ್ಟು ಲಕ್ಷಣಗಳನ್ನು ಹೋಂದಿದ್ದಾರೆಯೇ? ಅವರನ್ನು ಪರಿಶಿಷ್ಟ ಪಂಗಡಕ್ಕೆ ಸೇರಿಸಬೇಕೆ? ಎಂಬುದು ನಮ್ಮ ಮುಂದಿರು ಮಹುಮುಖ್ಯ ಪ್ರಶ್ನೆ. ಕುಣಬಿ ಸಮಾಜದ ಸಂಘಟಕರು ಕೂಡ ಅಂಥ ಹಕ್ಕೊತ್ತಾಯಗಳನ್ನು ಮಾಡುತ್ತಲೇ ಬಂದಿದ್ದಾರೆ. ಈ ಹಿನ್ನೆಲೆಯಲ್ಲಿ ಕುಣಬಿಯರ ಬುಡಕಟ್ಟು ಲಕ್ಷಣಗಳನ್ನು ಚರ್ಚಿಸಬೇಕಾದದ್ದು ಇಂದಿನ ತುರ್ತು ಎಂದು ನನ್ನ ಭಾವನೆ.
ಕುಣಬಿಯರು ವಾಸಿಸುವ ನೆಲೆಗಳು, ಅವರಿಗೂ ಮತ್ತು ಕಾಡಿಗೂ ಇರುವ ಸಂಬಂಧಗಳು, ಆಹಾರ ಸಂಗ್ರಹಣೆ, ಬೇಟೆ ಮತ್ತು ಕುಮ್ರಿ ಬೇಸಾಯದಂಥ ಆದಿಮ ಪದ್ಧತಿಗಳು, ಸಮೂಹ ಜೀವನ ಕ್ರಮ, ಪ್ರತ್ಯೇಕ ಭಾಷೆ ಹಾಗೂ ಅವರ ವಿಶಿಷ್ಟವಾದ ಸಾಂಸ್ಕೃತಿಕ ವಿಶಿಷ್ಟತೆಗಳನ್ನು ಸೂಕ್ಷ್ಮವಾಗಿ ಗಮನಿಸಿದರೆ ಅವರು ಖಂಡಿತವಾಗಿಯೂ ‘ಬುಡಕಟ್ಟು’ ಸಮುದಾಯ ಎಂಬುದರಲ್ಲಿ ಎರಡು ಮಾತಿಲ್ಲ.
೧೮೯೩ ರಲ್ಲಿ ಪ್ರಕಟವಾದ ಮುಂಬಯಿ ಇಲಾಖೆಗೆ ಸೇರಿದ ಕರ್ನಾಟಕ ಭಾಗದ ಗೆಝೆಟೆಯರ್ (ಭಾಷಾಂತರ ವೆಂಕಟ ರಂಗೋಕಟ್ಟಿ)ನಲ್ಲಿ ಕುಣಬಿಯರನ್ನು ಕುರಿತ ವಿವರಗಳು ಹೀಗೆವೆ. ‘ಕೊಂಕಣೀ’ ಕುಣಬಿಗಳಿಗೆ ಕಾಳೆಕುಣಬೀ ಯೆಂತಲೂ ಅನ್ನುವರು. ಅವರು ನಡಾವಳಿಗಳು ಬಹುತರ ಮರಾಠೀ ಕುಣಬಿಗಳಂತೆಯೇ ಇರುತ್ತವೆ. ಭೇದವೇನೆಂದರೆ ಇವರು ಕೊಂಕಣೀ ಭಾಷೆಯನ್ನಾಡುವರು; ಬಿರಾಮಣಿ, ಪಂಚಮಾಯಾ, ಸಾತೆರಿ ಎಂಬ ದೇವತೆಗಳಿಗೆ ನಡಕೊಳ್ಳುವರು. ಇವರದೊಂದು ಕುಟುಂಬದಲ್ಲಿ ೧೦೦, ೧೫೦ರ ವರೆಗೆ ಜನರಿರುವರ; ಆದುದರಿಂದ ಇವರ ಮನೆಗಳು ಬಹಳ ದೊಡ್ಡವಿರುತ್ತವೆ. ಕುರಿ, ಕೋಳಿ, ಕೋಳಿಯ ತತ್ತಿ, ಇಷ್ಟು ಹೊರ್ತಾಗಿ ಮರಾಠೀ ಕುಣಬಿಗಳು ತಿನ್ನುವ ಎಲ್ಲ ಬಗೆಯ ಮಾಂಸವನ್ನು ಇವರು ತಿನ್ನುವರು; ಆದರೆ ಮದ್ಯ ಮುಟ್ಟುವುದಿಲ್ಲ. ಇವರ ಹೆಂಗಸರು ಕುಬ್ಬಸ ತೊಡುವುದಿಲ್ಲ. ಇವರಲ್ಲಿ ಕೆಲವರಿಗೆ ಗುರುಗೋಸಾವಿ ಇರುತ್ತಾನೆ, ಕೆಲವರಿಗೆ ಇರುವುದಿಲ್ಲ; ಇಲ್ಲದವನು ಬೇಕಾದಾಗ ಗುರುವನ್ನು ಮಾಡಿಕೊಳ್ಳಬಹುದು. ಕಾಳೇ ಕುಣಬಿಗಳಲ್ಲಿ ವಿಧವೆಗಳಿಗೆ ಲಗ್ನವಿಲ್ಲ. ಮಾಲೆ ಏರಿಸುವ ವಿಧಾನವು ಇವರಲ್ಲಿಯೂ ಆಗುತ್ತದೆ.
ಕಾನಡಾ ಜಿಲ್ಲೆಯ ಕಾಳೆ ಕುಣಬಿಗಳು ಉಳವಿಯ ಬಸವಣ್ಣನಿಗೆ ನಡಕೊಳ್ಳುವರು. ಅವರಲ್ಲಿಯ ಕಾರ್ಯಗಳನ್ನು ಮಾಡಿಸುವವರು ಜಂಗಮರೇ. ಆದರೂ ಅವರು ಲಿಂಗಧಾರಣ ಮಾಡುವುದಿಲ್ಲ; ಅಡವಿಯ ಪಶುಗಳ ಮಾಂಸ ತಿನ್ನುವರು. ಸಾಕಿದ ಪಶುಗಳ ಮಾಂಸ ತಿನ್ನುವವನನ್ನು ಕುಲದಿಂದ ಹೊರಗೆ ಇಡುವರು. ಇವರ ಹಳ್ಳಿಗಳು ಅಡವಿಯ ನೆರೆಯಲ್ಲಿ ಇರುತ್ತವೆ. ಹಳ್ಳಿಗೆ ಹಿರಯನಾದವನ ಮನೆಯಲ್ಲಿ ಮಾತ್ರ ತುಳಸೀ ಗಿಡವಿರತಕ್ಕದ್ದು. ಕುಲದೇವತೆಯ ಮೂರ್ತಿಯಾದರೂ ಅವನ ಮನೆಯಲ್ಲಿಯೇ ಇರುವದು. ಇವರ ಹಣೆಯ ಮೇಲೆ ಹಾಲಕ್ಕೀ ವೊಕ್ಕಲಿಗರಂತೆ ನಾಮವಿರುತ್ತದೆ. ಮತ್ತೂ ಹೆಂಗಸರು ಕರೆಮಣೆಯ ಸರಗಳನ್ನು ಕೊರಳಲ್ಲಿ ಹಾಕಿಕೊಳ್ಳುವರು ಅವರಿಗೆ ಕುಬಸವಿಲ್ಲ. ಈ ಕುಣಬಿಗಳು ಮೊದಲು ಕುಮ್ರಿ ಕಡಿಯಗೊಡುವುದಿಲ್ಲಾದ ಕಾರಣ ಇವರು ಕೂಲಿಯಿಂದ ಹೊಟ್ಟೆ ತುಂಬಿಕೊಳ್ಳುವರು; ಹೆಂಗಸರು ಚಾಪೀ ಹೆಣೆಯುವರು. ಈ ಕೊಂಕಣರು ಹಾಲಕ್ಕೀ ವೊಕ್ಕಲಿಗರಂತೆ ಸೊಪ್ಪು ಸುಲಿಯದಿದ್ದ ತೆಂಗಿನ ಕಾಯಿಯನ್ನು ಮೆನೆಯಲ್ಲಿ ಇಟ್ಟು ಹಿರಿಯರ ಮೂರ್ತಿಯೆಂದು ಅದನ್ನು ಪೂಜಿಸುವರು. ಇವರು ಹಡಿಯುವ ಹೆಂಗಸಿಗಾಗಿ ಪಡಸಾಲೆಯಲ್ಲಿ ತಟ್ಟೀಕಟ್ಟೆ ಸ್ಥಳ ಮಾಡುವರು. ಹಡಿದ ನಾಲ್ಕನೇ ದಿವಸ ಅಗಸನು ಬಂದು ಯಾವತ್ತು ಮನೆಗೂ ಮನೆಯೊಳಗಿನ ಜನರಿಗೂ ಬೂದಿ ಕೂಡಿದ ನೀರು ಶಿಡಿಸಿ ಶುದ್ಧ ಮಾಡುವನು. ಐದನೇ ದಿವಸ ಮರದೊಳಗೆ ಅಕ್ಕೀ ಹರವಿ ತೆಂಗಿನ ಕಾಯಿ ವೀಳ್ಯಗಳನ್ನು ಇಟ್ಟ ಬಳಿಕ ಬಾಣಂತಿಯು ಅದಕ್ಕೆ ನಮಸ್ಕಾರ ಮಾಡಿ ಆ ಮೊರದೊಳಗೆ ಕೂಸು ಮಲಗಿಸುವಳು. ಬಳಿಕ ಇಬ್ಬರು ಮುತ್ತೈದಿತರು ಮರದ ಎರಡೂ ಮಗ್ಗಲಿಗೆ ನಿಂತು ಕೂಸನ್ನು ನಾಲ್ಕಾರು ಸಾರಿ ಯೆತ್ತೆತ್ತಿ ತಾಯಿಯ ತೊಡೆಯ ಮೇಲೆ ಹಾಕಿದನಂತರ ಆ ಕೂಸಿಗೆ ಹೆಸರಿಡುವರು. ಮರದೊಳಗಿನ ಅಕ್ಕಿಯನ್ನು ಜೋಗಿಗಳಿಗೆ ಕೊಟ್ಟು ಕರೆಮಣಿಗಳನ್ನು ಕೊಂಡು ಕೂಸಿನ ಕೊರಳೊಳಗೆ ಕಟ್ಟುವರು. ಕೂಸುಗಳಿಗೆ ಹಲ್ಲು ಬರುವಾಗ ಮೇಲಿನ ಹಲ್ಲು ಮೊದಲು ಮೂಡಿದರೆ, ಸೋದರ ಮಾವನಿಗೂ ಚಿಕ್ಕ ದೊಡ್ಡಪ್ಪಗಳಿಗೂ ವೊಳಿತಲ್ಲ. ಈ ಗಂಡಾಂತರವನ್ನು ನೀಗುವುದಕ್ಕೋಸ್ಕರ ಸೋದರ ಮಾವನು ಕೂಸಿನ ಮೋರೆಯ ಮೇಲೆ ಅರಿವೇ ಹೊಚ್ಚಿ. ಅದರ ಹೆಣೆಗೆ ಸೂಜೀ ಚುಚ್ಚಿ ರಕ್ತ ತೆಗಿಯುವನು. ಮಕ್ಕಳು ಹೆಣ್ಣಾಗಲಿ ಗಂಡಾಗಲಿ ಮೂರು ವರ್ಷದವಾದವೆಂದರೆ ಅವುಗಳ ತಲೆ ಬೋಳಿಸಿ, ಗಂಡು ಮಕ್ಕಳ ಕೂದಲನ್ನು ಹಲಸಿನ ಮರದ ಬೊಡ್ಡಿಗೆ, ಹೆಣ್ಣು ಮಕ್ಕಳ ಕೂದಲನ್ನು ಬಾಳೇ ಗಿಡದ ಬೊಡ್ಡೆಗೆ ಚೆಲ್ಲುವರು. ಲಗ್ನದಲ್ಲಿ ಮದುಮಕ್ಕಳ ನಡುವೆ ಅಂತಃಪಟ ಹಿಡಿದು ಅವರನ್ನು ಎದರು ಬದರಾಗಿ ನಿಲ್ಲಿಸಿದ ಬಳಿಕ ಜಂಗಮನು ಬಂದು ಅವರಿಬ್ಬರ ಕೈಗಳನ್ನು ಹೊಂದಿಸಿ ನೀರೆರಚುವನು, ಮತ್ತೂ ದೇವಳೀ ಕುಲದ ಮುತ್ತೈದಿಯ ಮದಿಮಕ್ಕಳ ಕೊರಳಲ್ಲಿ ಮಂಗಳಸೂತ್ರ ಕಟ್ಟುವಳು. ತರುವಾಯ ಮದಿಮಗಳ ವೊಡ ಹುಟ್ಟಿದವನು ಆ ಗಂಡ ಹೆಂಡರ ಶರಗುಗಳಿಗೆ ಗಂಟು ಹಾಕಿದ ಬಳಿಕ ನೆರೆದ ಜನರು ಮದಿಮಕ್ಕಳ ಮೇಲೆ ಅಕ್ಕಿಕಾಳು ಹಾಕುವರು, ಮತ್ತೂ ಹೆಂಗಸರು ಕೊಂಕಣೀ ನಿಯಮವಿಲ್ಲ, ವಿಧವೆಗಳಿಗೆ ಲಗ್ನ ಉಂಟು. ಈ ಕೊಂಕಣಿಗರು ಹೆಣಗಳನ್ನು ಹುಗಿಯುವರು. ಮರಣದ ಸೂತಕ ಮೂರೇ ದಿವಸ; ಅಗಸನ ನೀರಿನಿಂದ ಶುದ್ಧಿ, ಈ ಕಾಳೇ ಕುಣಬಿಗಳು ಇರುವ ಹಳ್ಳಿಯಲ್ಲಿ ಬುದ್ಧಿವಂತನೆಂಬವನೊಬ್ಬ ಅಧಿಕಾರಿ ಇರುವನು. ಇದಲ್ಲದೆ ಕೆಲವು ಹಳ್ಳಿಗೆ ಕೂಡಿ ಮಹಾಲೆಂಬ ಹೆಸರಿಟ್ಟು, ಆ ಮಹಾಲಿನ ಮುಖ್ಯ ಸ್ಥಳದಲ್ಲಿ ಮಹಾನಿನ ಬುದ್ಧಿವಂತನನ್ನು ಗೊತ್ತು ಮಾಡುವರು. ಊರ ಬುದ್ಧಿವಂತರು ಮಹಾಲಿನ ಬುದ್ಧಿವಂತನ ಕೈಕೆಳಗಿನವರು. ಈ ಯಾವತ್ತು ಬುದ್ಧಿವಂತರ ಮೇಲಾಧಿಕಾರಿಯು ಪೋಂಡಿಯನೆಂಬವನು ಗೋವೆಯಲ್ಲಿ ಇರುತ್ತಾನೆ. ಬೇರೆ ಜಾತಿಯವರ ಸಂಗಡ ಬಳಿಕೆ, ಹೆಂಗಸರ ಹಾದರ, ಮುಂತಾದ ತಪ್ಪುಗಳಿಗಾಗಿ ಊರ ಬುದ್ಧಿವಂತನು ಬೇಕಾದವರನ್ನು ಕುಲದಿಂದ ಹೊರಗೆ ತೆಗೆಯುವನು. ತಪ್ಪುಗಾರನನ್ನು ಕಡೆಗೇ ಕುಲದಿಂದ ಹೊರಗೆ ತೆಗಿಯುವ ಅಧಿಕಾರವು ಮಹಾಲಿನ ಬುದ್ಧಿವಂತನಿಗೆ ಇರುತ್ತದೆ. ಈ ಪ್ರಕಾರ ಬಹಿಷ್ಕೃತರಾದವರನ್ನು ಕುಲದೊಳಗೆ ತಕ್ಕೊಳ್ಳುವ ಅಧಿಕಾರವು ಫೊಂಡಿಯನಿಗೆ ಮಾತ್ರ ಇರುತ್ತದೆ. ಊರ ಬುದ್ಧಿವಂತನು ನೂರು ರೂಪಾಯಿಯವರೆಗೆ ದಂಡ ಮಾಡಬಹುದು. ಫೊಂಡಿಯನು ಪ್ರತಿ ವರ್ಷ ಈ ಕುಣಬಿಗಳ ಕೈಯಿಂದ ಮನೆಗೆ ನಾಲ್ಕರಿಂದ ಎಂಟು ಆಣೆಯ ವರೆಗೆ ಕಪ್ಪವೆತ್ತುವನು. ಈ ಕಪ್ಪವನ್ನು ಮೂರು ವರ್ಷಕ್ಕೊಂಮೆ ಯೆತ್ತುವರು. ಆಗ ಜಾತಿ ಸಂಬಂಧದ ದೊಡ್ಡ ದೊಡ್ಡ ಸಂಗತಿಗಳಿಗಾಗಿ ದೊಡ್ಡ ದೊಡ್ಡ ಸಭೆಗಳು ಕೂಡುವವು ಆ ಸಭೆಗಳ ವೆಚ್ಚವನ್ನು ವಂತಿಗೆಯಿಂದ ಮಾಡುವರು. ಇದಿಷ್ಟು ವೆಂಕಟರಂಗೋ ಕಟ್ಟಿ ಅವರು ಹೇಳುವ ಮಾತು.
ನನ್ನ ಕ್ಷೇತ್ರಕಾರ್ಯದ ಸಂದರ್ಭದಲ್ಲಿ ನಾನು ಗುರುತಿಸಿದ ಸಾಮಾಜಿಕ ವಿಚಾರಗಳನ್ನು ಇನ್ನು ಮುಂದೆ ಪ್ರಸ್ತುತಪಡಿಸುತ್ತೇನೆ.
ಕುಳಾವಿ : ಮೇಲಿನ ಗ್ಯಾಝೆಟಿಯರ್ ನಲ್ಲಿ ತಿಳಿಸಿರುವಂತೆ ಒಂದು ಕಾಲಕ್ಕೆ ಕುಣಬಿಯರದ್ದು ಕೂಡು ಕುಟುಂಬ. ನೂರಾರು ಜನರು ಒಂದೇ ಸೂರಿನಡಿಯಲ್ಲಿ ವಾಸ ಮಾಡುತ್ತಿದ್ದರು. ದಕ್ಷಿಣ ಕನ್ನಡದಲ್ಲಿ ಕುಡುಬಿಯರ ಇಂಥ ಕೂಡು ಕುಟುಂಬಗಳು ಇತ್ತೀಚೆಗಿನವರೆಗೂ ಇದ್ದುದನ್ನು ನಾವು ಕಾಣಬಹುದಾಗಿತ್ತು. ಕ್ರಮೇಣ ಕುಟುಂಬಗಳು ವಿಘಟನೆಗೆ ಒಳಗಾದರೂ ಸಾಮೂಹಿಕ ಬೇಸಾಯ ಕ್ರಮ ಹಾಗೇ ಉಳಿದಿತ್ತು. ಇವರು ಮಾಡುತ್ತಿದ್ದ ಕುಮರಿ ಬೇಸಾಯ ಇಡೀ ಕುಳಾವಿಯ ಊರೊಟ್ಟಿನದ್ದಾಗಿರುತ್ತಿತ್ತು. ಅದೊಂದು ರೀತಿಯಲ್ಲಿ ಅದು ಆದಿಮ ಸಮಾಜವಾದ. ಎಲ್ಲರೂ ಕೂಡಿ ದುಡಿಯುವುದು, ಎಲ್ಲರೂ ಸಮಾನವಾಗಿ ಹಂಚಿಕೊಳ್ಳುವುದು. ಒಂದು ಬೇಟೆ ಆದರೂ ಅಷ್ಟೆ, ಕುಣಬಿಯ ದೈವದ ಮುಂದೆ ಅದರ ಸಮಪಾಲು ಆಗಿ ಎಲ್ಲರಿಗೂ ಹಂಚಿಕೆಯಾಗುತ್ತಿತ್ತು.
ಇದೀಗ ಕುಟುಂಬಗಳು ಬಿಡಿಬಿಡಿಯಾಗಿ ವಾಸಿಸುತ್ತಿದ್ದರೂ ಕುಣಬಿಯರು ಒಗ್ಗಟ್ಟು ಎಂದೂ ಮುರಿಯುವುದಿಲ್ಲ. ಯಾವುದೇ ಕುಟುಂಬದ ಕಷ್ಟ ಇಡೀ ಕುಳಾವಿಯದ್ದು. ಒಂದು ಕುಟುಂಬದ ಮದುವೆ ಅಥವಾ ಒಂದು ಸಾವು ಇಡೀ ಊರಿನದ್ದು. ಆ ಕೂಡ ಕುಟುಂಬದ ಅನೇಕ ಆಶಯಗಳು ಈ ರೀತಿಯಲ್ಲಿ ಇಂದಿಗೂ ಉಳಿದಿವೆ. ಒಂದು ಹಳ್ಳಿ ಅಥವಾ ಕುಳಾವಿ ಎಂದರೆ ಅಲ್ಲಿ ಸುಮಾರು ೧೦ ರಿಂದ ೪೬ ರವರೆಗೆ ಮನೆಗಳು ಇರುತ್ತವೆ. ಮೊದಲಿಗೆ ಹುಲ್ಲಿನ ಗುಡಿಸಲುಗಳ ಸಮೂಹ ಮಾತ್ರ ಇರುತ್ತಿದ್ದವು. ಆಧುನಿಕ ಸಂಪರ್ಕ ಹಾಗೂ ಇತರ ಸಮುದಾಯಗಳ ಪ್ರಭಾವದಿಂದಾಗಿ ಇಂದು ಹೆಂಚುಗಳು ಅಲ್ಲಲ್ಲಿ ಕಾಣಿಸಿಕೊಂಡಿವೆ. ಕುಣಬಿಯರು ಅತಿ ಹೆಚ್ಚು ಮಳೆ ಬೀಳುವ ದಟ್ಟ ಕಾನನದ ಘಟ್ಟ ಪ್ರದೇಶಗಳಲ್ಲಿ ವಾಸ ಮಾಡುವುದರಿಂದ ಅವರ ಮನೆಗಳು ಎತ್ತರದ ಸೂರಿನಿಂದ ನೀಳವಾಗಿ ನಿರ್ಮಾಣವಾಗಿರುತ್ತವೆ. ರಭಸದಿಂದ ಬೀಳುವ ಮಳೆ ಹನಿ ಕ್ಷಣಾರ್ಧದಲ್ಲಿ ಜಾರಿ ಬೀಳುವಂತೆ ಅದರ ವ್ಯವಸ್ಥೆ. ಈಗಿನ ಹೆಂಚಿನ ಮನೆಗಳೂ ಅಷ್ಟೆ. ಆಕಾಶದ ಕಡೆಗೆ ಮುಖಮಾಡಿ ನಿಂತ ನೀಳ ಕೊಕ್ಕಿನ ಹಕ್ಕಿಯಂತೆ ಅವು ಲಂಬಾಕೃತಿಯ ಕಲಾಕೃತಿಗಳು ಎನ್ನಬಹುದು.
ಕುಳಾವಿಯ ಒಟ್ಟಾರೆ ಮನೆಗಳ ಸುತ್ತ ರಕ್ಷಣೆಗಾಗಿ ಕಾವಲು ಬೇಲಿ. ಇದು ಒಂದು ರೀತಿಯಲ್ಲಿ ಬೇಲಿಯ ಕೋಟೆ. ದಟ್ಟ ಕಾನನದ ಕಾಡು ಮೃಗಗಳಿಂದ ತಮ್ಮನ್ನೂ ತಮ್ಮ ದನಕರುಗಳನ್ನೂ ರಕ್ಷಿಸುವ ಮರಮಟ್ಟುಗಳ ಕೋಟೆ ಅದು. ಆ ಬೇಲಿಯ ಬಲೆಯೊಳಗೆ ಪ್ರತಿ ಮನೆಯ ಆಸುಪಾಸಿನಲ್ಲಿ ಗೆಡ್ಡೆ, ಗೆಣಸು, ಕೆಸವು, ಬಾಳೆ, ಹಾಗೂ ವಿವಿಧ ಬಳ್ಳಿಗಳ ಹಸಿರು ವನಗಳು. ಕಾಡಿನಲ್ಲಿಯೂ ಕಾಣಸಿಗದ ಎಷ್ಟೋ ವಿಧವಾದ ವನಮೂಲದ ಗೆಡ್ಡೆಗೆಣಸುಗಳು ಕುಣಬಿಗಳ ಈ ಹಸಿರು ತೋಟಗಳಲ್ಲಿ ಸಜೀವವಾಗಿವೆ. ಕೋನ, ಮೂಡ್ಲಿ, ನಾಗರಕೋಣ, ಮುಳ್ಳಿ, ಧವೆ ಆಳು, ಗಾವಾ, ತಾರೋಬಿಕೊನೆ, ಪಿರಸೆ, ಗೊಮಾಟೆ, ಝರಿಬೊಳೆ – ಇವೇ ಮುಂತಾದ ವನಮೂಲದ ಗೆಡ್ಡೆಗಳು ಮತ್ತೆಲ್ಲೂ ಲಭ್ಯವಿಲ್ಲ. ಕುಣಬಿಗಳು ಉಪಯೋಗಿಸುವ ಕಾಡಿನಲ್ಲಿಯೇ ಸಹಜವಾಗಿ ಬೆಳೆಯುವ ಅಣಬೆಗಳೂ ಅಷ್ಟೆ. ಬಣ್ಣ ಬಣ್ಣದ ಅಣಬೆಗಳು. ವಿಚಿತ್ರ ಆಕಾರದ ಗೆಣಸುಗಳು, ರುಚಿಯೂ ಅಷ್ಟೆ.
ಇವರ ಮನೆಗಳು ಅರಣ್ಯದ ಭಾಗವೋ ಅಥವಾ ಅರಣ್ಯವೇ ಇವರ ಮನೆಗಳ ಒಂದು ಭಾಗವೋ ಎಂಬಂತೆ ನಿಸರ್ಗದೊಡನೆ ಇವರದು ಅವಿನಾಭಾವ ಸಂಬಂಧ.
ಇಂಥ ಸಸ್ಯಸಮೃದ್ಧ ಕುಳಾವಿಗಳಿಗೆ ವಿವಿಧ ದೈವಗಳ ಕಾವಲು, ದೈವಗಳೆಂದರೆ ಆಕಾರವೇ ಇಲ್ಲದ ಉರುಟು ಕಲ್ಲುಗಳು. ಅದು ನಿಜಕ್ಕೂ ಆದಿವಾಸಿಗಳ ಸಹಜ ಕಲ್ಪನೆ.
ಸ್ಥಳೀಯ ಆಡಳಿತ
ಕುಳಾವಿಗಳ ಆಡಳಿತ ನೋಡಿಕೊಳ್ಳಲು ಅಧಿಕೃತ ಜನರಿರುತ್ತಾರೆ. ಒಂದೇ ಕುಲಕ್ಕೆ ಸೇರಿದ ವಿವಿಧ ಕುಟುಂಬಗಳ ಆಡಳಿತ ನೋಡಿಕೊಳ್ಳಲು ‘ಬುದ್ಧಿವಂತ’ ಎಂಬ ಹಿರಿಯನಿರುತ್ತಾನೆ. ಕುಟುಂಬಗಳ ನಡುವಿನ ಯಾವುದೇ ವ್ಯವಹಾರ. ತಂಟೆ-ತಕರಾರು, ವ್ಯಾಜ್ಯಗಳಿದ್ದಲ್ಲಿ ಬುದ್ಧಿವಂತ ಹೇಳಿದ ತೀರ್ಮಾನವೇ ಅಂತಿಮ. ವಿವಿಧ ಕುಳಾವಿಗಳ ನಡುವಿನ ವ್ಯವಹಾರಗಳನ್ನು ‘ಗಾವಡೆ’ಗಳು ನೋಡಿಕೊಳ್ಳುತ್ತಾರೆ. ಗಾವಡೆ ಬುದ್ಧಿವಂತನಿಗಿಂತ ಮೇಲಿನ ಸ್ಥಾನದಲ್ಲಿರುತ್ತಾನೆ. ಒಟ್ಟಾರೆ ಕುಣಬಿ ಸಮುದಾಯದ ಹಬ್ಬ ಹರಿದಿನ ಹಾಗೂ ಜಾತ್ರೆ ಉತ್ಸವಗಳ ಉಸ್ತುವಾರಿ ಮತ್ತು ಇತರೆ ತೀರ್ಮಾನಗಳನ್ನು ಬುದ್ಧಿವಂತರು ಮತ್ತು ಗಾವಡೆಗಳು ಒಟ್ಟಾಗಿ ಸೇರಿ ತೀರ್ಮಾನಿಸುತ್ತಾರೆ. ವರ್ಷದಲ್ಲಿ ಒಂದೆರಡು ಬಾರಿ ಈ ರೀತಿಯ ಅಂತರ ಕುಳಾವಿಗಳ ಅಂದರೆ ಇಡೀ ಸೀಮೆಯ ಸಮೂಹಸಭೆ ನಡೆಯುವುದುಂಟು. ಕುಣಬಿಗಳ ದೈವಪೂಜೆ ಮತ್ತು ದೇವಸ್ಥಾನಗಳ ಉಸ್ತುವಾರಿಯನ್ನು ‘ಮಿರಾಶಿ’ಗಳು ನೋಡಿಕೊಳ್ಳುತ್ತಾರೆ. ಮಿರಾಶಿ ಪೂಜಾರಿಯೂ ಹೌದು. ಉಸ್ತುವಾರಿಯ ಮುಖಂಡನೂ ಹೌದು-ಸೀಮೆಗಳ ಸಭೆಗಳಿಗೆ ಮಿರಾಶಿಗಳನ್ನು ಗೌರವ ಸದಸ್ಯರನ್ನಾಗಿ ಕರೆಸಲಾಗುತ್ತದೆ.
ಸೀಮಾ ಪದ್ಧತಿ
ಕುಣಬಿಯರ ಅನೇಕ ಕುಳಾವಿಗಳು ಸೇರಿದ ‘ಸೀಮೆ’ ಒಂದು ವಿಶಿಷ್ಟವಾದ ರೇಖೆ ಹಾಗೂ ವಿವಿಧ ಗಡಿಗಳನ್ನು ಒಳಗೊಂಡಿರುತ್ತದೆ. ಅವರ ಬೇಟೆ, ಕುಮರಿ ಬೇಸಾಯ, ಅವರನ್ನು ಕಾಯುವ ವಿವಿಧ ದೈವಗಳ ವ್ಯಾಪ್ತಿಗಳನ್ನು ಈ ಸೀಮೆ ನಿರ್ದಿಷ್ಟಪಡಿಸುತ್ತದೆ. ಶ್ರೀ ಬಿ. ಪಿ. ಮಹೇಂದ್ರ ಕುಮಾರ್ ಅವರು ‘ಬುಡಕಟ್ಟು ಅಧ್ಯಯನದ ಸಂಚಿಕೆ – ೪’ ರಲ್ಲಿ ಈ ಬಗ್ಗೆ ಬರೆದ ಬರಹದ ಒಂದು ಭಾಗವನ್ನು ಇಲ್ಲಿ ಉಲ್ಲೇಶಿಸ ಬಯುಸತ್ತೇನೆ.
ಯಾವುದೇ ಬುಡಕಟ್ಟು ಜನಾಂಗ ತಾವು ತಲತಲಾಂತರಗಳಿಂದ ಜೀವಿಸಿದ ಪರಿಚಿತ ಪರಿಸರದಲ್ಲಿ ತಮ್ಮ ಪೂರ್ಣಮಟ್ಟದ ಬುಡಕಟ್ಟು ಸಂಸ್ಕೃತಿಯ ನೆಮ್ಮದಿಯ ಬದುಕಿನ ಚಟುವಟಿಕೆಗಳಿಗಾಗಿ ತಮಗೆ ಬೇಕಾದಷ್ಟು ಸಂಪನ್ಮೂಲಾಧಾರಿತ ಕಾಡನ್ನು ಹಳ್ಳಿಯ ಸುತ್ತಲು ಸಾಂಪ್ರದಾಯಿಕವಾಗಿ ಗುರುತಿಸಿಕೊಂಡ ಸಾಂಸ್ಕೃತಿಕ ಗಡಿರೇಖೆಯನ್ನು ಸೀಮಾ/ ಜಮ್ಮಾ /ಎಲ್ಲೆ ಗಡಿ ಎಂದು ಕರೆಯಲಾಗುತ್ತದೆ. ಹೀಗೆ ಸಾವಿರಾರು ವರ್ಷಗಳಿಂದಲೂ ನಿರ್ಮಿಸಿಕೊಂಡ ಈ ಗಡಿರೇಖೆಯ ಒಳಗೆ ನಿರ್ದಿಷ್ಟ ಬುಡಕಟ್ಟು ಸಮುದಾಯ ತನ್ನ ಬದುಕಿಗಾಗಿ ಕಾಡಿನ ಉತ್ಪನ್ನ, ಆಹಾರಕ್ಕಾಗಿ ಬೇಸಾಯ ಹಾಗೂ ಇಡೀ ಬುಡಕಟ್ಟು ಜನಾಂಗದ ಸಾಂಸ್ಕೃತಿಕ ಬದುಕಿನ ಅವಿಚ್ಛಿನ್ನ ಚಟುವಟಿಕೆಯ ಭಾಗವಾಗಿರುತ್ತದೆ. ಇದನ್ನೆ ಸೀಮಾ ಪದ್ಧತಿಯೆಂದು ಕರೆಯಲಾಗುತ್ತದೆ ತಲೆತಲಾಂತರಗಳಿಂದ ಮಡಿದ ಬುಡಕಟ್ಟು ಪೂರ್ವಜರ ಆತ್ಮಗಳು ಈ ಸೀಮಾರೇಖೆಯ ಒಳಗಿನ ಕ್ಷೇತ್ರದಲ್ಲಿ ನೆಲೆಸಿದ್ದು, ಕಾಡನ್ನು ಮತ್ತು ಕಾಡಿನ ಸಂಪನ್ಮೂಲಗಳನ್ನು ಬುಡಕಟ್ಟು ಹಳ್ಳಿಯವರಿಗಾಗಿ ರಕ್ಷಿಸುತ್ತಾ ಸಂಚರಿಸುತ್ತಿರುತ್ತವೆ. ಇವರ ಆತ್ಮಗಳು ಹಳ್ಳಿಯ ಗಡಿ ರೇಖೆಯ ಅಂಚುಗಳಲ್ಲಿ ಕಲ್ಲಿನ ಗುಂಡಿನ ರೂಪದಲ್ಲಿಯೂ, ಮರಗಳಲ್ಲಿಯೂ ಇದ್ದು ಸೀಮೆಯನ್ನು ರಕ್ಷಿಸಿರುತ್ತಾರೆಂಬ ಗಾಢವಾದ ನಂಬಿಕೆಯಿಂದಾಗಿ ಆ ಬುಡಕಟ್ಟು ಜನಾಂಗಕ್ಕೆ ಗಡಿಯ ವ್ಯಾಪ್ತಿಯ ಒಳಗಿನ ಬದುಕು ನಿಶ್ಚಿಂತೆಯಿಂದಿರುತ್ತದೆ. ಹೀಗೆ ಮಡಿದವರ ಆತ್ಮಗಳಲ್ಲದೆ ಆತ್ಮಗಳನ್ನು ರಕ್ಷಿಸುವ ದೇವತೆಗಳು, ರಕ್ಷಣಾ ದೇವರುಗಳು ಬೇರೆ ಬೇರೆಯವೆಯಿದ್ದು, ಒಂದಕ್ಕೊಂದು ಪರಸ್ಪರ ಪೂರಕವಾಗಿ ಸೀಮಾ ಕ್ಷೇತ್ರದ ವ್ಯಾಪ್ತಿಯ ಜವಾಬ್ದಾರಿಯನ್ನು ಹೊಂದಿರುತ್ತವೆ.
ಯಾವುದೇ ಕುಳಾವಿಯ ಸೀಮೆಯೊಳಗೆ ಬೇರೆ ಸೀಮೆ ಪ್ರವೇಶ ನಿಶಿದ್ಧವಾಗಿರುತ್ತದೆ. ಒಂದು ಕುಳಾವಿಗೆ ಸಂಬಂಧಪಟ್ಟ ಕಾಡಿನ ಸೀಮಾ ಕಾರ್ಯಕ್ಷೇತ್ರ ೨-೫ ಮಿ. ರೇಡಿಯೆಸ್‌ನಿಂದ ಹಿಡಿದು ೫-೬ ಕಿ.ಮೀ. ವ್ಯಾಪ್ತಿಯವರೆಗೂ ಆಗಿರಬಹುದಾಗಿದ್ದು, ಅದರ ವ್ಯಾಪ್ತಿ ಒಳಗೆ ಸಂಬಂಧಪಟ್ಟ ಕುಳಾವಿಯ ಅಷ್ಟು ಬುಡಕಟ್ಟು ಸಮುದಾಯದ ಜೀವನ ನೆಮ್ಮದಿಯಿಂದ ನಡೆಯುತ್ತಿರುತ್ತದೆ. ನಿರ್ದಿಷ್ಟ ಕುಳಾವಿಯ ಕಿರು ಅಣ್ಯ ಉತ್ಪನ್ನಗಳ ಒಡೆತನ ನಿರ್ದಿಷ್ಟ ಕುಳಾವಿಗೆ ಮಾತ್ರ ಮೀಸಲಿರುತ್ತದೆ. ಅಲ್ಲಿ ಸಿಗುವ ಸೀಗೆ ಜೇನು ಮುರಗಲು, ಅಮಸೋಲ್‌, ಅಂಟುವಾಳ, ಔಷಧಿ ಸಸ್ಯಗಳು ಕಾಡಮೃಗ ಬೇಟೆ ಹಾಗೂ ಅಪಾರ ಕಾಡಿನ ಉತ್ಪನ್ನಗಳನ್ನು ಬೇರೆ ಕುಳಾವಿಯರು ಪಡೆಯುವ ಹಕ್ಕಿರುವುದಿಲ್ಲ ಹಾಗೂ ಆಕ್ರಮಿಸುವಂತಿಲ್ಲ. ಹಾಗೊಂದು ವೇಳೆ ನಿರ್ದಿಷ್ಟ ಹಳ್ಳಿಗೆ ಸೇರಿದ ಕಾಡಿನ ಗಡಿವ್ಯಾಪ್ತಿಯಲ್ಲಿ ಬೇರೆ ಕುಳಾವಿಯವರಾಗಲೀ ಅಥವಾ ಬೇರೆಯವರಾಗಲೀ ಅತಿಕ್ರಮಣಮಾಡಿ ಸಂಪನ್ಮೂಲ ಪಡೆದವರಾದರೆ ಸಂಬಂಧಪಟ್ಟ ಆತ್ಮಗಳು, ಗಡಿದೇವತೆಗಳು ಸಂಬಂಧಪಟ್ಟವರನ್ನು ಸುಮ್ಮನೆ ಬಿಡುವುದಿಲ್ಲವೆಂಬ ನಂಬಿಕೆಗಳು ಅವರಲ್ಲಿ ಗಾಢವಾಗಿವೆ. ಈ ಗಡಿಯೊಳಗಿನ ಸೀಮಾ ಕ್ಷೇತ್ರಗಳಲ್ಲಿ ಸಂಬಂಧಪಟ್ಟ ಕುಳಾವಿಯರಾದರು ಆತ್ಮಗಳಿಗೆ ದೇವತೆಗಳಿಗೆ ಕೇಳದೆ ಕಾಡಿನ ಯಾವುದೇ ಉತ್ಪನ್ನ ತೆಗೆಯುವ ಹಾಗಿಲ್ಲ. ಒಂದು ಸಣ್ಣ ಸಸಿಯಿರಲಿ ಒಣಗಿದ ಮರ ಕಡಿಯಬೇಕಾದರೂ ಸಂಬಂಧಪಟ್ಟ ಆತ್ಮಗಳಿಗೆ ಕೇಳಿ ಪೂಜೆಮಾಡಿ ಅನುಮತಿ ಪಡೆದ ನಂತರವೇ ಮಾಡಬೇಕಾಗುತ್ತದೆ. ಸಂಬಂಧಪಟ್ಟ ಪೂರ್ವಜರ ಆತ್ಮಗಳು ಗಡಿದೇವತೆಗಳು ಕುಳಾವಿಯ ಸಮುದಾಯವನ್ನು ಯಾವತ್ತು ಕಾಯುತ್ತಿರುತ್ತಾರೆ. ಹಾಗಾಗಿ ಗಡಿ ವ್ಯಾಪ್ತಿಯ ಕ್ಷೇತ್ರದಲ್ಲಿ ಕುಣಬಿ ಬುಡಕಟ್ಟು ಜನಾಂಗ ಯಾವುದೇ ಭೂತ ಪ್ರೇತಗಳ, ಕಾಡಿನ ಕೆಟ್ಟ ಮೃಗಗಳ ಭಯವಿಲ್ಲದೆ ನೆಮ್ಮದಿಯಿಂದ ರಾತ್ರಿಯ ವೇಳೆಯಲ್ಲೂ ಸಂಚರಿಸುತ್ತಾರೆ. ಇವರ ಕಾಡನ್ನಷ್ಟೆ ಅಲ್ಲ, ಇವರು ವ್ಯವಸಾಯ ಮಾಡಿರುವ ಕೃಷಿ ಜಮೀನನ್ನು ಕೂಡ ದನಕರು ಇತರ ಕಾಡು ಮೃಗಗಳಿಂದ ಆತ್ಮಗಳು, ವಾಗ್ರೋಗಳು ಕಾಪಾಡುತ್ತವೆ. ಗಡಿರೇಖೆ ಅಂಚುಗಳಲ್ಲಿ ಬೇರೆ ಬೇರೆ ಆತ್ಮಗಳ ಕಲ್ಲುಗಳನ್ನು ಇಟ್ಟು ಗಡಿರೇಖೆಯನ್ನು ಗುರುತಿಸಿರುತ್ತಾರೆ. ಕಾಡಿನಲ್ಲಿ ಕುಣಬಿಯ ಪ್ರತಿಯೊಂದು ಹಳ್ಳಿಗಳಿಗೆ ಪ್ರತ್ಯೇಕವಾದ ಗಡಿ ವ್ಯಾಪ್ತಿಯ ಪ್ರದೇಶವನ್ನು ರಕ್ಷಿಸುತ್ತಿರುತ್ತವೆ. ಇವುಗಳಿಗೆ ನಿರ್ದಿಷ್ಟ ಪ್ರದೇಶಗಳಿದ್ದು ಪ್ರತಿ ಹಳ್ಳಿಗಳಿಗೂ ವಿಭಿನ್ನವಾದ ಆತ್ಮಗಳು, ದೇವತೆಗಳು ಗಡಿ ವ್ಯಾಪ್ತಿ ಪ್ರದೇಶವನ್ನು ರಕ್ಷಿಸುತ್ತಿರುತ್ತವೆ. ಇವುಗಳಿಗೆ ಪ್ರದೇಶಗಳಿದ್ದು ಪ್ರತಿ ಹಳ್ಳಿಯ ಸಮುದಾಯ ಪೂಜೆಗಳನ್ನು ಹಾಗೂ ಜಾತ್ರೆಗಳನ್ನು ನಡೆಸುತ್ತಿರುತ್ತಾರೆ. ಉದಾಹರಣೆಗೆ ಜೋಯಿಡಾ ತಾಲ್ಲೂಕಿನಲ್ಲಿ ವರ್ಷಕ್ಕೊಮ್ಮೆ ಪ್ರಮುಖವಾಗಿ ಜರುಗಿಸಲ್ಪಡುವ ಜಾತ್ರೆಗಳಾದ ಕಾಪ್ರಿ, ಗಾಂಗೋಡಕಾಳ, ಗಾವಳಾದೇವಿ ಜಾತ್ರೆಗಳು ಸೀಮಾ ಪದ್ಧತಿಯ ಗಡಿದೇವತೆಗಳ ಜಾತ್ರೆಗಳಾಗಿವೆ.
ಕಾಪ್ರಿ ಜಾತ್ರೆಯ ಗಾವಡೆವಾಡಾ ಹಳ್ಳಿಯಲ್ಲಿ ನಡೆಯುತ್ತದೆ. ತುಳಸಿ ಹಬ್ಬದ ಮಾರನೆಯ ದಿನ ನಡೆಯುವ ಅಂದರೆ ದ್ವಾದಶಿ ಕಾರ್ತಿಕ ಪೂರ್ಣಿಮೆಯ ಮಾರನೆಯ ದಿನ ನಡೆಯುವ ಜಾತ್ರೆಗೆ ಕುಣಬಿ ಬುಡಕಟ್ಟುಗಳಲ್ಲದೆ ತಾಲ್ಲೂಕಿನ ಎಲ್ಲರೂ ಸಾವಿರಾರು ಸಂಖ್ಯೆಯಲ್ಲಿ ಸೇರಿರುತ್ತಾರೆ. ಕಾಪ್ರಿ ದೇವತೆಗೆ ಹರಕೆ ಹೊತ್ತವರು ಕಂಬಳಿಗಳನ್ನು ದೇವರಿಗೆ ಅರ್ಪಿಸಿರುತ್ತಾರೆ. ಕಾಪ್ರಿ ದೇವರೆಂದರೆ ಗಾಂಗೋಡಾದ ಪೂರ್ವಜರ ಆತ್ಮಗಳು. ಇವುಗಳು ವರ್ಷಾದ್ಯಂತ ಗಾಂಗೋಡಾ ಹಳ್ಳಿಗೆ ಸಂಬಂಧಪಟ್ಟ ಕಾಡಿನ ಇಡೀ ಕ್ಷೇತ್ರದ ವ್ಯಾಪ್ತಿಯನ್ನು ಮತ್ತು ಬೆಳೆದ ಪೈರನ್ನು ರಕ್ಷಿಸುತ್ತಿರುತ್ತವೆ. ಕಾಪ್ರಿಗಳಲ್ಲಿ ಎರಡಿದ್ದು ಒಂದು ಹೆಣ್ಣು ಒಂದು ಗಂಡಾಗಿದೆ. ಒಂದು ಕಾಡಿನ ಗಡಿಯನ್ನು, ಇನ್ನೊಂದು ಹಳ್ಳಿಯನ್ನು ರಕ್ಷಿಸುತ್ತಿರುತ್ತದೆ. ಆದರೆ ತುಳಸಿ ಹಬ್ಬದ ಮಾರನೆಯ ದಿನ ಈ ಎರಡು ಕಾಪ್ರಿಯ ಆತ್ಮಗಳು ಮನುಷ್ಯನ ಮೇಲೆ ಬಂದು ಹಳ್ಳಿಯ ಬುದ್ಧಿವಂತನ ತುಳಸಿಕಟ್ಟಿಯ ಸುತ್ತು ನರ್ತಿಸತೊಡಗುತ್ತವೆ. ಹಳ್ಳಿಯ ಬುದ್ಧಿವಂತನ (ನಾಯಕ) ಗುಡಿಸಲು ಮುಂದಿನ ತುಳಸಿಕಟ್ಟೆಯ ಆವರಣ ಜಾತ್ರೆಯ ಕೇಂದ್ರ ಬಿಂದುವಾಗುತ್ತದೆ. ಮೊದಮೊದಲು ಕುಣಬಿ ಬುಡಕಟ್ಟಿಗೆ ಸೀಮಿತವಾಗಿದ್ದ ಈ ಜಾತ್ರೆ, ಈಗೀಗ ಹೆಚ್ಚು ಜನಪ್ರಿಯವಾಗುತ್ತಿದ್ದು ಜಿಲ್ಲೆಯ ವಿವಿಧ ಭಾಗಗಳಿಂದ ಇತರ ಸಹಸ್ರಾರು ಜನ ಈ ಜಾತ್ರೆಗೆ ಆಗಮಿಸಿ ನಡೆದುಕೊಳ್ಳಲು ಶುರುಮಾಡಿದ್ದಾರೆ.
ಜಾತ್ರೆಯ ಸಮಯದಲ್ಲಿ ಕುಣಬಿಗಳ ಮೈಮೇಲೆ ಬರುವ ಕಾಪ್ರಿ ಆತ್ಮಗಳ ದೇಹವನ್ನು ಎಲ್ಲಿಯೂ ಜಾಗ ಬಿಡದಂತೆ ಕಂಬಳಿಯಿಂದ ಪೂರ್ಣವಾಗಿ ಸುತ್ತಿ ಹೂವಿನಿಂದ ವಿಶೇಷವಾಗಿ ಅಲಂಕರಿಸಲಾಗಿರುತ್ತದೆ. ನಿಗದಿತ ವೇಳೆಗೆ ಒಂದು ಕಾಪ್ರಿ ಕಾಡಿನ ಗಡಿ ಭಾಗದಿಂದಲೂ ಮತ್ತೊಂದು ಹಳ್ಳಿಗಳಿಂದಲೂ ಪ್ರತ್ಯೇಕವಾಗಿ ತುಳಸಿಕಟ್ಟೆಯ ಸುತ್ತ ಕುಣಿಯಲು ಆರಂಬಿಸುತ್ತವೆ. ಆಗ ಗಾವಡೆವಾಡದ ಬುದ್ದಿವಂತ ಹಳ್ಳಿಯ ಇತರ ಬುಡಕಟ್ಟುಗಳೊಂದಿಗೆ ಕಾಪ್ರಿಗಳ ಜೊತೆ ಗುಮಟೆ ವಾದ್ಯಗಳ ತಾಳಕ್ಕೆ ತಕ್ಕಂತೆ ನರ್ತಿಸುತ್ತ “ಸಾಹೇಬ ಖಾತಾ ದೊನಗೊಟೆ ಸಾಹಿತಬಿಣಿಚೆ ಖಲೆ ಮ್ಹಟೆ” ಹೀಗೆ ಜನಪದ ಗೀತೆ ಹೇಳುತ್ತ ತುಳಸಿ ಕಟ್ಟೆ ಸುತ್ತುತ್ತಾರೆ. ಈ ಜನಪದ ಗೀತೆ ಗಾವಡೆವಾಡದಲ್ಲಿ ನಡೆದ ಪ್ರಮುಖ ಘಟನೆಗಳು. ಜನರ ಮೇಲೆ ನಡೆದ ಶೋಷಣೆಗಳು, ಅನುಭವಿಸಿದ ಯಾತನೆ ದುಃಖಗಳು, ಅವರ ಪೂರ್ಣ ಹೋರಾಟದ ಇತಿಹಾಸದ ಬದುಕನ್ನು ಕಾಪ್ರಿಗಳ ಮೂಲಕ ಕೊಂಕಣಿ ಮಿಶ್ರಿತ ಕುಣಬಿ ಭಾಷೆಯಲ್ಲಿ ಹಾಡುತ್ತ ಕುಣಿಯುತ್ತಾರೆ. ಈ ಜನಪದ ಗೀತೆಯಲ್ಲಿ ಬ್ರಿಟಿಷರು ಆಳಿದ್ದು, ಇವರನ್ನು ಹಿಂಸಿಸಿದ್ದು, ಬ್ರಿಟಿಷರ ಬಣ್ಣ ನಡುವಳಿಕೆಗಳನ್ನು ಕೂಡ ಲೇವಡಿ ಮಾಡಿ ಹಾಡುವುದು ಇದರಲ್ಲಿದೆ. ಈ ಹಿಂದೆ ಕಾಪ್ರಿಗಳಿಗೆ ಕೋಣಗಳ ಬಲಿ ನೀಡಲಾಗುತ್ತಿತ್ತು. ಈಗ ಅದು ನಿಂತಿದೆ.
ಹೀಗೆ ಎರಡು ದಿನ ನಡೆಯುವ ಜಾತ್ರೆಯ ಸಮುದಾಯದಲ್ಲಿ ಜಾತ್ರೆಗೆ ಆಗಮಿಸಿದ ಯಾವುದೇ ಕುಣಬಿಗಳ ಹಳ್ಳಿಯ ಗದ್ದೆಗಳಲ್ಲಿರುವ ಬೆಳೆಗಳನ್ನು ಯಾರೂ ಕಳುವು ಮಾಡುವುದಿಲ್ಲ. ಹಾಗೂ ಯಾವುದೇ ಕಾಡುಕೋಣ ಹಂದಿಗಳು ತಿಂದು ಹಾಳುಮಾಡುವುದಿಲ್ಲವೆಂಬ ಪ್ರತೀತಿ ಇದ್ದು, ಆ ಎರಡು ದಿನ ಯಾರು ತಮ್ಮ ಹೊಲಗಳನ್ನು ಕಾಯದೇ ಜಾತ್ರೆಗೆ ಹಾಜರಾಗುತ್ತಾರೆ. ಇಲ್ಲಿಯವರೆಗೂ ಯಾರ ಬೆಳೆಗೂ ಧಕ್ಕೆ ಆಗಿಲ್ಲವೆಂದು ಅವರು ಹೇಳಿರುತ್ತಾರೆ. ಯಾವುದೇ ಆಕಾರಗಳಲ್ಲಿದ್ದ ಕಾಪ್ರಿಯ ಆತ್ಮಗಳು ಜಾತ್ರೆಯ ನಂತರ ಹಳ್ಳಿಯ ಹತ್ತಿರದ ಕಾಡಿನ ಪಿಡುಗುಸ (ಗೌಳಿಮರ) ದಲ್ಲಿ ನೆಲೆಸಿರುತ್ತವೆಂದು ೯೯ ವರ್ಷದ ಹಳ್ಳಿಯ ಅತ್ಯಂತ ಹಿರಿಯ ಮಾಂಡಿ ಸಡಿಗಾವಡ ತಿಳಿಸಿರುತ್ತಾರೆ.
ಕುಣಬಿಗಳಲ್ಲಿ ನಡೆಯುವ ಮತ್ತೊಂದು ಪ್ರಸಿದ್ಧ ಜಾತ್ರೆ ಗಾಂಗೋಡ ಕಾಳ ಜಾತ್ರೆ, ಜೋಯಿಡಾದಿಂದ ೧೫ ಕಿ. ಮೀ. ದೂರದ ದಟ್ಟ ಹರಿದ್ವರ್ಣ ಕಾಡಿನಲ್ಲಿರುವ ಗಾಂಗೋಡದಲ್ಲಿ ಸೋಮನಾಥ ದೇವಸ್ಥಾನವಿದೆ. ಅದರ ಮುಂದೆ ಮರದ ಕೆಳಗೆ ೭ ಪುಟ್ಟಪುಟ್ಟ ಗುಂಡು ಕಲ್ಲುಗಳು ಜೊತೆಯಾಗಿದ್ದು, ಇವುಗಳನ್ನು ಕಾಳ ಸತ್ಪುರಷರೆಂದು ಕರೆಯುತ್ತಾರೆ. ಇವರುಗಳೂ ಈ ಹಿಂದೆ ಮಡಿದ ಪೂರ್ವಜರ ಆತ್ಮಗಳೆಂದು ನಂಬಲಾಗಿದೆ. ಇವು ಗಾಂಗೋಡಾ ಸೀಮಾ ಕ್ಷೇತ್ರ ವ್ಯಾಪ್ತಿಯ ೭-೮ ಕಿ. ಮೀ. ಗಡಿಕ್ಷೇತ್ರವನ್ನು ರಕ್ಷಿಸುತ್ತಿರುತ್ತವೆ. ಯಾವುದೇ ಹೊರಗಿನ ಜನಶಕ್ತಿಗಳು ಈ ಸತ್ಪುರಷರನ್ನು ಮೀರಿ ಒಳಬರುವ ಹಾಗಿಲ್ಲ. ಬಂದರೂ ಅವರು ಉಳಿಯಲಾರರು. ಈ ಸತ್ಪುರಷ ಕಾಳರುಗಳಿಗೆ ಬೆಂಬಲವಾಗಿ ಜಲ್ಮಿ ದೇವರು (ಹಳೇ ಹುತ್ತ) ಹತ್ತಿರದಲ್ಲಿದೆ. ಇವೆರಡಕ್ಕೆ ಪೂರಕವಾಗಿ ಗಡಿ ಕ್ಷೇತ್ರದ ವ್ಯಾಪ್ತಿಯ ವೃತ್ತದ ಪರಧಿಗಳಲ್ಲಿ ಮಾಲಜನಿ, ಜಾಡ್ದೋಜನ್ಮಿ, ಭಯಜೋಜನ್ಮಿ, ಪ್ರಾಯಕ, ಭಯಚೋನಶ, ಸಾತೆರಿದೇವಿ, ಬೈರೋರಾಮಲಿಂಗ ದೇವತೆಗಳು ವಿವಿಧ ಸಣ್ಣ, ದಪ್ಪ, ಉದ್ದ ಗುಂಡುಕಲ್ಲಿನ ರೂಪದಲ್ಲಿ ಗಡಿ ಪ್ರದೇಶದ ವೃತ್ತದೊಳಗೆ ಪ್ರತಿಷ್ಠಾಪಿಸಲ್ಪಟ್ಟಿವೆ. ಇವುಗಳು ಒಂದಕ್ಕೊಂದು ಪೂರಕವಾಗಿ ಗಡಿ ಪ್ರದೇಶದ ವ್ಯಾಪ್ತಿಯಲ್ಲಿರುವ ಕಾಡನ್ನು, ಜನರ ಬೆಳೆಯನ್ನು ಸಂರಕ್ಷಿಸುತ್ತಿರುತ್ತವೆ. ಇದಲ್ಲದೇ ಕಾಡಿನ ಮಧ್ಯಭಾಗದ ಕೆಳಗೆ ನೂರಾರು ವರ್ಷಗಳ ಹಳೆಯದಾದ ಲೋಹದಿಂದ ಮಾಡಿದ ಹುಲಿಯ ಆಕೃತಿಯ ವಾಗ್ರೋ ದೇವರನ್ನು ಪ್ರತಿಷ್ಠಾಪಿಸಲಾಗಿದೆ. ವಾಗ್ರೋ ಹುಲಿಯ ಆತ್ಮವಾಗಿದ್ದು ಇದು ದುಷ್ಟ ಮೃಗಗಳನ್ನು, ಕಾಡನ್ನು, ಬೆಳೆಯನ್ನು, ಹಳ್ಳಿಯ ಜನರನ್ನು ಸಂರಕ್ಷಿಸುತ್ತದೆ.
ಇವಕ್ಕೆಲ್ಲಾ ಬೆಂಗಾವಲಾಗಿ ಸೋಮನಾಥನಿರುತ್ತಾನೆ. ಆದರೆ ಎಲ್ಲಕ್ಕಿಂತ ಪ್ರಮುಖವಾದ ಪಾತ್ರ ಗಾಂಗೋಡಕಾಳ ೭ ಸತ್ಪುರಷಗಳದ್ದಾಗಿರುತ್ತದೆ. ಜಾತ್ರೆಯ ಸಮಯದಲ್ಲಿ ಕುರಿಕೋಳಿಗಳ ಬಲಿಯನ್ನು ಸತ್ಪುರುಷಕಾಳರಿಗೆ ನೀಡಿ ಹರಕೆ ಮಾಡಿಕೊಳ್ಳಲಾಗುತ್ತದೆ. ಕುರಿಕೋಳಿಗಳನ್ನು ಬಲಿಗಾಗಿ ಕಡಿಯುವ ಹಾಗೂ ಅವುಗಳನ್ನು ಬಳಸುವ ಕೆಲಸ ಹಳ್ಳಿಯ ಇನ್ನೊಂದು ಜನಾಂಗದ ದೇವಳಿಗಳು ಮಾಡುತ್ತಾರೆ.
ಈ ಗಡಿ ವ್ಯಾಪ್ತಿ ಪ್ರದೇಶದೊಳಗಿರುವ ಕಾಡಿನ ಉತ್ಪನ್ನಗಳನ್ನು ಬೇರೆ ಯಾರೂ ತೆಗೆಯುವ ಹಾಗಿಲ್ಲ. ಖುದ್ಧು ಗಾಂಗೋಡ ಕುಣಬಿಗಳು ಕೂಡ ಕಾಡಿನ ಕಾಳುಮೆಣಸು, ಜೇನುತುಪ್ಪ, ಸೀಗೆ, ವಾಟೆಹುಳಿ, ಮುರುಗಲಿ, ತೆಗೆಯುವ ಮೊದಲು ಗಾಂಗೋಡವಾಳ ಸತ್ಪುರಷರುಗಳಿಗೆ ‘ಮಾತನ್‌’ ಪೂಜೆಯನ್ನು ಬುದ್ದಿವಂತನ ಮೂಲಕ ನೆರೆವೇರಿಸಿ ಅನುಮತಿ ಪಡೆದ ನಂತರವಷ್ಟೇ ಸಂಗ್ರಹಿಸಬಹುದು. ಅಲ್ಲದೆ ಅವರು ಬೆಳೆದ ವರ್ಷದ ಮೊದಲ ಬೆಳೆಯನ್ನು ಕೂಡ ಈ ರೀತಿ ‘ಮಾತನ್‌’ ಪೂಜೆ ನೆರವೇರಿಸಿ ಅನುಮತಿ ಪಡೆದ ಮೇಲೆ ಬಳಸಬಹುದು. ಸೀಮಾರೇಖೆಯ ಒಳಗಿನ ವ್ಯಾಪ್ತಿ ಪ್ರದೇಶದ ಕಾಡಲ್ಲಿ ಯಾರೇ ಕಳ್ಳತನ ಮಾಡಲಿ, ಪ್ರಾಣಿಗಳನ್ನು ಬೇಟೆಮಾಡಲಿ ಅವರನ್ನು ಏಳುಕಾಳ ಸತ್ಪುರಷರು ಇಲ್ಲಿಯ ವರೆವಿಗೂ ಬಿಟ್ಟಿಲ್ಲ. ಸತ್ಪುರುಷರು ಕಳ್ಳರನ್ನು ಬಿಡುವುದಿಲ್ಲವೆಂಬುದು ಹಳ್ಳಿಯ ಜನರ ಗಾಢವಾದ ನಂಬಿಕೆ. ಗಾಂಗೊಡ ಕುಣಬಿ ಕುಳಾವಿಯ ಬುದ್ಧಿವಂತ ರಾಯಸೂಕ್ಟೋ ಮಿರಾಶಿಯ ಹೇಳಿಕೆ ಪ್ರಕಾರ ಈಗಲೂ ಅರಣ್ಯ ಇಲಾಖೆಯವರೂ ಕೂಡ ಯಾವುದೇ ಮರವನ್ನು ಕಡಿಯಬೇಕಾದರೂ ಕೂಡ ಕಾಳ ಸತ್ಪುರಷರಿಗೆ ಪೂಜೆ ಸಲ್ಲಿಸಿ ಹೇಳಿಕೆ ಪಡೆದೇ ಮರ ಕಡಿಯಬೇಕಾಗುತ್ತದೆ. ಈ ಸಂಪ್ರದಾಯ ಇಂದಿಗೂ ಚಾಲ್ತಿಯಲ್ಲಿದೆ. ಹಾಗಾಗಿ ಇಲ್ಲಿಯವರೆವಿಗೂ ಯಾರೂ ಈ ನಿಯಮ ಮೀರಿ ದೇವರನ್ನು ಕೇಳದೆ ಮರ ಇರಲಿ ಒಂದು ಕಡ್ಡಿಯನ್ನು ಕಾಡಿನಿಂದ ತೆಗೆದು ಕೊಂಡು ಹೋಗುವುದಿಲ್ಲ. ಹೀಗೆ ದೇವರ ಅನುಮತಿ ಪಡೆಯದೇ ಮರಗಳ್ಳತನ ಹಾಗೂ ಕಾಡಿನ ಉತ್ಪನ್ನ ಕದ್ದವರು ಬೇರೆ ಬೇರೆ ರೀತಿ ಶಿಕ್ಷೆಗೊಳಗೊಂಡು ನಾಶವಾದ ಬಗ್ಗೆ ಇಲ್ಲಿ ದಂತ ಕಥೆಗಳೇ ಇವೆ.
ಹೀಗೆಯೇ ತಾಡಸೇತ, ಕೊಂದರು, ಲಿಂಬುಡಸೇತ್‌, ಹಳ್ಳಿಗಳಲ್ಲಿ ಸವಡಿನಾಸ, ಮಡೆನಾಸ, ಅಣ್ಣ ತಮ್ಮಂದಿರ ಪೂರ್ವಜರ ಆತ್ಮಗಳು, ಮಲಕರ್ಣಿ ಹಳ್ಳಿಯಲ್ಲಿ ಕಡಂನಾಥ ದೇವರು, ಭಯಚೋನಾಸ, ಜನ್ಮಿಗಳು, ಕಾಟೇಲ, ತೆಲೂಲಿ ಹಳ್ಳಿಗಳಲ್ಲಿ ಪಂಚಕಾಳಾ ಭೈರವರುಗಳು ಹಾಗೂ ವಾಗ್ರೋಗಳು, ಮಾತಕರ್ಣ ಹಳ್ಳಿಯಲ್ಲಿ ಗಂಗೇಶ್ವರ, ಜನ್ಮಿ, ಸೆಳಪಯಕ, ಡಿಗ್ಗಿ ಹಳ್ಳಿಯಲ್ಲಿ ನಡೆಯುವ ಗಾವಳಾದೇವಿ ಜಾತ್ರೆ ಹೀಗೆ ಎಲ್ಲಾ ಕುಣಬಿ ಹಳ್ಳಿಯಲ್ಲಿ ನಡೆಯುವ ಗಾವಳಾದೇವಿ ಜಾತ್ರೆ ಹೀಗೆ ಎಲ್ಲಾ ಕುಣಬಿ ಹಳ್ಳಿಗಳಲ್ಲೂ ಕೂಡ ಆಯಾ ಹಳ್ಳಿಗಳಿಗೆ ಸೀಮಿತ ವ್ಯಾಪ್ತಿ ಪ್ರದೇಶದ ಗಡಿ ರಕ್ಷಕ ಆತ್ಮಗಳು, ದೇವರು ದೇವತೆಗಳು ಈ ಜನಾಂಗದ ಕಾಡನ್ನು, ಫೈರನ್ನು, ಸಂರಕ್ಷಿಸುತ್ತಿರುತ್ತವೆ. ಈ ಎಲ್ಲೆ/ ಗಡಿ / ಸೀಮಾ ಪದ್ಧತಿ ಮತ್ತು ಅದರ ಪರಿಕಲ್ಪನೆ ಬುಡಕಟ್ಟು ಸಂಸ್ಕೃತಿಯ ಅವಿಭಾಜ್ಯ ಅಂಗವಾಗಿದ್ದು, ತಮ್ಮ ಸಮುದಾಯದ ಬೆಳೆದ ಉತ್ಪನ್ನಗಳನ್ನಷ್ಟೇ ಅಲ್ಲ, ಸುತ್ತಲ ಕಾಡನ್ನೂ ಕಾಡಿನ ಸಕಲ ಜೀವಿಗಳನ್ನೂ ಸಂರಕ್ಷಿಸುವ ಅಲ್ಲದೆ ಕರಾರುವಕ್ಕಾಗಿ ತಮ್ಮ ಮುಂದಿನ ಪೀಳಿಗೆಗಳಿಗೆ ಸಂಪನ್ಮೂಲಗಳನ್ನು ಉಳಿಸಿ ಬೆಳೆಸಿ ಕಾಪಾಡಿಕೊಳ್ಳುವ ಮಹತ್ತರ ಸಿದ್ಧಾಂತವನ್ನು ಈ ಸೀಮಾ ಪದ್ಧತಿ ಮೌಲ್ಯಗಳನ್ನು ಪ್ರತಿಪಾದಿಸುತ್ತವೆ.
ಪ್ರಪಂಚಕ್ಕೆ ಮಾದರಿಯಾಗಬಲ್ಲ, ಸಂಪನ್ಮೂಲ ರಕ್ಷಣೆಗಳ ಸಿದ್ಧಾಂತಗಳಿಗೆ ಉತ್ತಮ ಬುನಾದಿಯಾಗಬಲ್ಲ ಒಂದು ಜನಪದ ಸಂಸ್ಕೃತಿಯ ಆಚರಣೆ ಎಲ್ಲರ ದಿವ್ಯ ನಿರ್ಲಕ್ಷ್ಯಕೊಳಗಾಗಿ ಜೀವ ಕಳೆದುಕೊಳ್ಳುತ್ತಿದೆ. ವಿನಾಶದ ಅಂಚಿಗೆ ಬಂದು ನಿಂತಿದೆ.
ಬುಡಕಟ್ಟು ಜನಾಂಗಗಳಲ್ಲಿರುವ ಇಂತಹ ಶ್ರೇಷ್ಠ ಮೌಲ್ಯಾಚರಣೆಗಳೇ ಇಂದಿಗೂ ಪ್ರಪಂಚದಲ್ಲೆಡೆ, ಎಲ್ಲೆಲ್ಲಿ ಬುಡಕಟ್ಟು ಸಮುದಾಯಗಳು ನೆಲೆಸಿವೆಯೋ ಅಲ್ಲಲ್ಲಿ ಮಾತ್ರ ಕಾಡು ಉಳಿದಿರುವುದಕ್ಕೆ ಸೀಮಾಪದ್ಧತಿಯ ಶ್ರೇಷ್ಠ ಆಚರಣೆ ಕಾರಣ ಎಂದು ಸಂಶೋಧನೆಗಳಿಂದ ದೃಢಪಟ್ಟಿದೆ.
ಚಾರಿತ್ರಿಕ ಊಹೆಗಳು
ಕುಣಬಿಯರು ಅಭಿಮಾನದಿಂದ ಒಬ್ಬ ವ್ಯಕ್ತಿಯನ್ನು ನೆನೆಯುತ್ತಾರೆ. ಆತನ ಹೆಸರು ‘ಕುಂಬೀರಾಯ’. ಅವರ ಪ್ರಕಾರ ಕುಂಬಿರಾಯ ಐತಿಹಾಸಿಕ ವ್ಯಕ್ತಿ. ಹನ್ನೆರಡನೇ ಶತಮಾನದಲ್ಲಿ ಇವನು ಬಿದಿರುವಳ್ಳಿ (ದಾಂಡೇಲಿ)ಯ ಸಾಮಂತನಾಗಿದ್ದ ಎಂಬುದು ಅವರ ವಾದ. ಕಲ್ಯಾಣದಲ್ಲಿ ವಚನಕಾರರ ಕ್ರಾಂತಿಯ ನಂತರ, ಅಲ್ಲಿನ ವಿಪ್ಲವದ ಕಾರಣ ಉತ್ತರ ಕನ್ನಡದ ಕಾಡಿಗೆ ಧಾವಿಸಿ ಬಂದ ಚನ್ನಬಸವಣ್ಣನನ್ನು ಶತೃಗಳಿಂದ ಪಾರುಮಾಡಿ ಆಶ್ರಯ ಕೊಟ್ಟವ ಈ ಕುಂಬಿರಾಯ ಎಂಬುದ ಅವರ ನಂಬಿಕೆ. ಕುಂಬಿರಾಯ ಚನ್ನಬಸವಣ್ಣನಿಗೆ ಉಳಿಯಲು ಕೊಟ್ಟ ಜಾಗವೇ ಇಂದಿನ ‘ಉಳವಿ’ ಎಂಬುದು ಅವರ ಊಹೆ. ಬಿಜ್ಜಳನ ಸಮೀಪವರ್ತಿಗಳು ಚೆನ್ನಬಸವಣ್ಣನನ್ನು ಅಟ್ಟಿಸಿಕೊಂಡು ಬಂದು ಜೋಯಿಡ ಹತ್ತಿರದ ಒಂದು ಒಂದು ಹಳ್ಳಿಯಲ್ಲಿ ಅವನ ಸಹವರ್ತಿಗಳಾಗಿದ್ದ ಕೆಲವರನ್ನು ಕೊಂದರು. ಆದ್ದರಿಂದ ಆ ಜಾಗಕ್ಕೆ ‘ಕೊಂದರ್’ ಎಂಬ ಹೆಸರು ಬಂತಂತೆ. ಕೊಂದರ್ ಈಗಲೂ ಸಂಪೂರ್ಣವಾಗಿ ಕುಣಬಿಗಳೇ ಇರುವ ಹಳ್ಳಿ. ಬಿಜ್ಜಳನ ಕಡೆಯವರು ತಾವು ಕೊಂದ ಹೆಣಗಳನ್ನು ಮುಂದೆ ಒಂದು ಜಾಗದಲ್ಲಿ ಎಸೆದರು. ಈಗ ಅದು ‘ಹೆಣಕೋಳ್‌’ ಆಗಿದೆಯಂತೆ. ಇದು ಕೂಡ ಕುಣಬಿ ಹಳ್ಳಿ ಈ ಎಲ್ಲ ಪಲಾಯನದಲ್ಲಿ ಅಳಿದುಳಿದವರಿಗೆ ಕುಂಬಿರಾಯ ತನ್ನ ಆಡಳಿತದ ಪರದಿಯಲ್ಲಿ ಇದ್ದ ವಿವಿಧ ಗುಹೆಗಳಲ್ಲಿ ಉಳಿಯಲು ಅವಕಾಶ ಮಾಡಿಕೊಟ್ಟ. ಆದ್ದರಿಂದ ಅದೇ ಇಂದಿನ ಉಳವಿಯಾಯಿತು.
ಕುಣಬಿಯರು ಹೆಚ್ಚಾಗಿ ವಾಸಿಸುವ ಇನ್ನೂ ಅನೇಕ ಸ್ಥಳಗಳಿಗೆ ಕುತೂಹಲಭರಿತ ಐತಿಹ್ಯಗಳಿವೆ. ಇವತ್ತಿನ ಕೈಗಾರಿಕಾ ನಗರ ದಾಂಡೇಲಿ ಅಭಿವೃದ್ಧಿ ಹೊಂದಿದ್ದು ಬ್ರಿಟಿಷ್‌ ವಸಾಹತುವಿನ ನಂತರ. ಮೂಲದಲ್ಲಿ ದಾಂಡೇಲಿ ಕುಣಬಿಯರ ವಾಸಸ್ಥಾನ. ಮೊದಲು ಇದಕ್ಕೆ ಬಿದುರವಳ್ಳಿ ಕೋಟಿ ಎಂಬ ಹೆಸರಿತ್ತು. ಕದಂಬರು. ಪೇಶ್ವೆಗಳು ಮತ್ತು ಮರಾಠರು ಕೂಡ ಇಲ್ಲಿ ಆಳಿದ್ದಾರೆ. ದಾಂಡೇಲಿ ಬಿದಿರಿಗೆ ಪ್ರಸಿದ್ಧವಾದದ್ದು. ಆದ್ದರಿಂದಲೇ ಇಲ್ಲಿ ಕಾಗದದ ಕಾರ್ಖಾನೆಯೂ ಇದೆ. ಆದ್ದರಿಂದ ದಾಂಡೇಲಿಯ ಮೂಲ ಹೆಸರು ಬಿದಿರುವಳ್ಳಿ. ಮರಾಠಿಯಲ್ಲಿ ಬಿದಿರುಗಳುವಿಗೆ ದಂಡ ಎಂದು ಕರೆಯುತ್ತಾರೆ. ಮರಾಠಿ ರೂಪಾಂತರದಲ್ಲಿ ಬಿದಿರುವಳ್ಳಿ ದಂಡವಳ್ಳಿ ಆಗಿ ಮುಂದೆ ‘ದಾಂಡೇಲಿ’ ಆಯಿತು ಎನ್ನುವುದು ಕೆಲವರ ಊಹೆ. ಒಂದು ಕಾಲಕ್ಕೆ ಬಿಲ್ಲಬಾಣಗಳ ಶಸ್ತ್ರಾಗಾರವಾಗಿದ್ದ ಚಾಪದಲ್ಲಿ ಇಂದು ‘ಚಾಪೋಲಿ’ ಆಗಿದೆ. ಕುಣಬಿಯರು ಒಂದು ಕಾಲಕ್ಕೆ ಒಳ್ಳೆಯ ಬೇಟೆಗಾರರು. ಬಿಲ್ಲುವಿದ್ಯೆಯ ನಿಪುಣರು, ಬಿಲ್ಲುಬಾಣಗಳ ವಿದ್ಯೆಯಲ್ಲಿ ಅಪಾರ ಪಾಂಡಿತ್ಯ ಪಡೆದಿದ್ದ ಕುಣಬಿಯರು ಕುಂಬೀರಾಯನ ಕಾಲಕ್ಕೆ ಒಂದು ಸೈನ್ಯವನ್ನೇ ಕಟ್ಟಿಕೊಂಡಿದ್ದರು. ತಮ್ಮ ಸೀಮೆ ಹಾಗೂ ಸೀಮೆಯ ಒಳಗಿನ ಜನ, ಜಾನುವಾರು, ಅರಣ್ಯ ಇತ್ಯಾದಿ ಎಲ್ಲವನ್ನೂ ಒಂದು ಪಾಳೆಪಟ್ಟುವಿನಂತೆಯೇ ಇವರು ಕಾಯುತ್ತಿದ್ದರು. ಹಾಗೆ ನೋಡಿದರೆ ಕುಂಬೀರಾಯ ಒಬ್ಬ ಪ್ರಬಲ ಬುಡಕಟ್ಟು ನಾಯಕ. ಅವನದು ಪುಟ್ಟ ಪ್ರದೇಶವಾದರೂ ಅದೊಂದು ಸ್ವಂತ ಆಢಳಿತ ಸ್ವಾಭಿಮಾನದ ಪಾಳೆಯ ಪಟ್ಟಾಗಿತ್ತು. ಎಂಬುದು ಕೆಲವು ಹಿರಿಯರ ಹೇಳಿಕೆ. ಇಂಥ ಬುಡಕಟ್ಟು ರಾಜ್ಯದ ಪಾರಂಪರಿಕ ಬಿಲ್ಲುವಿದ್ಯೆಗೆ ಪೂರಕವಾದ ಬಿಲ್ಲುಬಾಣಗಳ ಶಸ್ತ್ರಾಗಾರವೇ ಅಂದಿನ ಚಾಪವಲ್ಲಿ, ಅದು ಈಗ ಚಾಪೋಲಿ ಯಾಗಿದೆ. ಇದು ಕೂಡ ಇಂದು ಸಂಪೂರ್ಣವಾಗಿ ಕುಣಬಿಯರ ಹಳ್ಳಿಯಾಗಿಯೇ ಉಳಿದಿದೆ. ಕದಂಬರ ಕಾಲದ ಆಳ್ವಿಕೆಯಲ್ಲಿ ಜಯಂತಿಪುರ ಆಗಿದ್ದುದು ಆನಂತರ ಪೇಶ್ವೆಗಳ ಕಾಲದಲ್ಲಿ ಅವರ ಉಚ್ಛಾರಕ್ಕನುಸಾರವಾಗಿ ‘ಜೋಯಂತಿ’ ಆಗಿ, ಕ್ರಮೇಣ ‘ಜೋಯಿಡಾ’ ಆಯಿತು ಎಂಬ ಅಭಿಪ್ರಾಯಗಳೂ ಇವೆ. ಬಿದುರವಳ್ಳಿ ಕೋಟೆಯ ಹೆಗ್ಗಡೆ ಇದ್ದ ಜಾಗವೇ ಇಂದಿನ ‘ಪ್ರಧಾನಿ’. ಹೆಗ್ಗಡೆ ಎಂಬ ನಾಮಾಂಕಿತ ವ್ಯಕ್ತಿ ಅಂದಿನ ಸಾಮಂತನಿಗೆ ಪ್ರಧಾನಿ ಸ್ವರೂಪದಲ್ಲಿ ಕಾರ್ಯ ನಿರ್ವಹಿಸುತ್ತಿದ್ದ. ಅವನ ವಾಸಸ್ಥಳವನ್ನು ಪ್ರಧಾನಿ ಎಂದು ಕರೆಯಲಾಯಿತು. ದಾಂಡೇಲಿ ಈಗಲೂ ತನ್ನ ಸುತ್ತಣ ಪ್ರದೇಶದಲ್ಲಿ ಅಭೇಧ್ಯವಾದ ಕಾಡನ್ನು ಹೊಂದಿದೆ. ಆದರೆ ಅಂದಿನ ಕಾಲಕ್ಕೆ ಇನ್ನೆಂಥ ಕಾಡು ಇದ್ದಿರಬಹುದು? ಬಿದಿರುವಳ್ಳಿ ಕೋಟೆಗೆ ಹೋಗುವ ಮಾರ್ಗ ಸೂಚಿಸಲು ಒಂದು ಕಡೆಗೆ ಪಟವನ್ನು ಕಟ್ಟಲಾಗುತ್ತಿತ್ತು. ಅಂದರೆ ಪಟವನ್ನು ಹಾರಿಸಲಾಗುತ್ತಿತ್ತು. ಅದು ಅಂದಿನ ಪಟದವಳ್ಳಿ ಈಗ ಅದು ‘ಪಟೋಲಿ’ ಆಗಿದೆ. ಈ ಎಲ್ಲ ಊರು ಹಳ್ಳಿಗಳು ಇಂದಿಗೂ ಬಹುತೇಕ ಕುಣಬಿಯರೇ ವಾಸಿಸುವ ಹಳ್ಳಿಗಳಾಗಿವೆ ಎಂಬುದು ಇಲ್ಲಿ ಗಮನಿಸಬೇಕಾದ ಅಂಶ.
ಕುಣಬಿಯರು: ಅಧ್ಯಾಯ ೬ – ಸಮಾಜದಲ್ಲಿ ಕುಣಬಿಯರ ಸ್ಥಾನಮಾನ
ಕುಣಬಿಯರು ಸಂಪೂರ್ಣವಾಗಿ ದಟ್ಟಾರಣ್ಯದಲ್ಲಿ ವಾಸ ಮಾಡುತ್ತಿದ್ದವರಾದ ಕಾರಣ ಆದಿಯಲ್ಲಿ ಅವರಿಗೆ ನಿಸರ್ಗವೇ ಜೊತೆಗಾರ. ಪ್ರಾಣಿ ಪಕ್ಷಿ ಮರಗಿಡಗಳೇ ಅವರ ಸಹ ಜೀವಿಗಳಾಗಿದ್ದವು. ಒಂದು ಕಾಲಕ್ಕೆ ಅಲೆಮಾರಿಗಳಾಗಿ ಇವರಂತೆಯೇ ಇದ್ದ ಹಾಲಕ್ಕಿ ಒಕ್ಕಲಿಗರು, ಗೌಳಿಗರು ‘ಗೊಂಡರು’ ಮುಕ್ರಿಯರು, ಹಸಲರು ಮುಂತಾದ ಬುಡಕಟ್ಟುಗಳು ಆಕಸ್ಮಿಕವಾಗಿ ಮುಖಾಮುಖಿ ಆಗುತ್ತಿದ್ದಿರಬಹುದು. ನಾಗರಿಕತೆ ಬೆಳೆದಂತೆ ಕಾಡಿನ ಒಳಗೂ ಇತರೆ ಜನ ಬರತೊಡಗಿದರು. ಅದರಲ್ಲಿಯೂ ಬ್ರಿಟೀಷ್‌ ಅಥವಾ ಯುರೋಪಿಯನ್‌ ವಸಾಹತು ಕಾಲಕ್ಕೆ ಕಾಡಿನ ಆಯಕಟ್ಟು ಜಾಗಗಳು ತೋಟಗಳಾಗಿ ಪರಿವರ್ತನೆ ಹೊಂದತೊಡಗಿದವು.
ಹೀಗೆ ಭೂ ಒಡೆಯರ ಮರ್ಜಿಯಲ್ಲಿ ಬಾಳಬೇಕಾದ ಪರಿಸ್ಥಿತಿಯನ್ನು ವಸಾಹತುಶಾಹಿ ವ್ಯವಸ್ಥೆ ತಂದೊಡ್ಡಿತು ಎಂಬುದು ಈಗ ಇತಿಹಾಸ. ಈ ಹಿಂದೆಯೇ ಈ ವಿಷಯವನ್ನು ಪ್ರಸ್ಥಾಪಿಸಿದ್ದೇನೆ. ಆದರೆ ಸ್ವಾತಂತ್ರ್ಯಾನಂತರ ನಮ್ಮನು ನಾವೇ ಆಳಿಕೊಳ್ಳುವ ಹೊಸ ವ್ಯವಸ್ಥೆ ಇಂಥ ಬಿಕ್ಕಟ್ಟುಗಳಿಂದ ಗಿರಿಜನರನ್ನು ರಕ್ಷಿಸಿತೇ ಎಂದರೆ ಅದೂ ಇಲ್ಲ. ಆಗಿನ ಬ್ರಿಟೀಷ್‌ ಸರ್ಕಾರ ರೂಪಿಸಿದ ನೀತಿಯನ್ನೇ ಇನ್ನೊಂದು ರೀತಿಯಲ್ಲಿ ಅನುಸರಿಸುತ್ತಿರುವ ವ್ಯವಸ್ಥೆ ಬ್ರಿಟಿಷ್‌ ಆಡಳಿತಶಾಹಿಗೆ ಪರ್ಯಾಯವಾಗಿ ಅರಣ್ಯ ಇಲಾಖೆಯನ್ನು ತಂದಿಟ್ಟಿದೆ. ಗಿರಿಜನರನ್ನು ಹೊರತುಪಡಿಸಿ ಅಥವಾ ಅವರನ್ನು ಹೊರಹಾಕಿ ಅರಣ್ಯ ಬೆಳೆಸುವ ಅಥವಾ ಸಂರಕ್ಷಿಸುವ ಇವರ ನೀತಿಯೇ ಇಂದು ಹಾಸ್ಯಾಸ್ಪದ. ಈ ವಿಚಾರವಾಗಿ ಮುಂದೆ ಇನ್ನಷ್ಟು ಚರ್ಚೆ ಇದೆಯಾದ್ದರಿಂದ ಇಲ್ಲಿ ಈ ವಿಷಯಕ್ಕೆ ಕಡಿವಾಣ ಹಾಕಬಯಸುತ್ತೇನೆ.
ಇಲ್ಲಿ ನಾವು ಚಿಂತಿಸಬೇಕಾದ ವಿಚಾರವೆಂದರೆ ಒಂದು ಕಾಲಕ್ಕೆ ಸ್ವಚ್ಛಂದವಾಗಿ ನಮ್ಮದು ಈ ಕಾಡು ಎಂಬ ಸ್ವಾಭಿಮಾನದಲ್ಲಿ ಆತ್ಮಸ್ಥೈರ್ಯದಿಂದ ಬದುಕುತ್ತಿದ್ದ ಕುಣಬಿಯರು ವಸಾಹತುಶಾಹಿ ಕಾಲದಲ್ಲಿ ಬ್ರಿಟಿಷರ ತಂತ್ರಕ್ಕೆ ಮತ್ತು ಇದೀಗ ನವ ವಸಾಹತುಶಾಹಿ ಎಂದೇ ಕರೆಯಬಹುದಾದ ಅರಣ್ಯ ಇಲಾಖೆಯ ಕಿರುಕುಳಕ್ಕೆ ನಿರಂತರವಾಗಿ ಒಳಗಾದನಂತರ ಸಾಮಾಜಿಕವಾದ ಇವರ ಸ್ಥಾನಮಾನ ಏನು ಎಂಬುದು ಚರ್ಚೆಗೆ ಗ್ರಾಸವಾಗಿದೆ. ಅವರ ಭೂಮಿಯನ್ನು ಕಿತ್ತುಕೊಂಡು ಅವರ ಕುಮರಿ ಕೃಷಿ ವೃತ್ತಿಯಿಂದ ವಂಚಿಸಲಾಯಿತು. ಅನೇಕ ಹೊಸ ಯೋಜನೆಗಳಿಗಾಗಿ ಇದ್ದ ಭೂಮಿಯನ್ನೂ ಆಕ್ರಮಿಸಿಕೊಂಡದ್ದು ದೊಡ್ಡ ಆಘಾತವೇ ಸರಿ. ಕಾಡಿನಲ್ಲಿ ಸ್ವಚ್ಛಂದವಾಗಿ ಮಾಡುತ್ತಿದ್ದ ಆಹಾರ ಸಂಗ್ರಹಣೆ, ಬೇಟೆ ಇತ್ಯಾದಿಯಾಗಿ ಇದ್ದ ಉಪವೃತ್ತಿಗಳನ್ನು ಅರಣ್ಯ ಇಲಾಖೆಯ ಕಾನೂನುಗಳ ಮೂಲಕ ನಾಶಪಡಿಸಲಾಯಿತು. ಹೀಗೆ ಎಲ್ಲವನ್ನೂ ಕಿತ್ತುಕೊಂಡ ಬಳಿಕ ಅವರನ್ನು ಭೂಮಾಲಿಕರ, ವ್ಯಾಪಾರಿಗಳ ಹಾಗೂ ಅರಣ್ಯ ಇಲಾಖೆ ಅಧಿಕಾರಿಗಳ ಮರ್ಜಿಯಲ್ಲಿ ಬದುಕಬೇಕಾದ ಅನಿವಾರ್ಯತೆಯನ್ನು ಉಂಟು ಮಾಡಲಾಯಿತು. ಕುಣಬಿಗಳ ಪರಂಪರಾಗತ ಹಕ್ಕಿನ ವೃತ್ತಿಗಳೆಲ್ಲ ಬಿಕ್ಕಟ್ಟಿಗೆ ಸಿಲುಕಿದ ಪರಿಣಾಮವಾಗಿ ಸಾಮಾಜಿಕ ಸ್ಥಾನಮಾನವೂ ಕುಂದಿಹೋಯಿತು.
ವಾಸ್ತವವಾಗಿ ಕುಣಬಿ ಸಮುದಾಯಕ್ಕೆ ಅಸ್ಪೃಶ್ಯತೆಯ ಸಮಸ್ಯೆ ಇಲ್ಲ. ಆದರೆ ನಿರ್ಗತಿಕರಾದ ಈ ಕಾಡಿನ ಮಕ್ಕಳಿಗೆ ಸಮಾಜದಲ್ಲಿ ಸ್ಥಾನಮಾನ ಇಲ್ಲ. ಉಳ್ಳವನು ಹೇಳಿದಂತೆ ಕೇಳಬೇಕಾದ ಪರಿಸ್ಥಿತಿ ಕೂಡ ಅಸ್ಪೃಶ್ಯತೆಗಿಂತ ಕಡಿಮೆಯಾದುದಲ್ಲ. ಅದರಲ್ಲೂ ಈಗಿನ ಕಾಲದಲ್ಲಿ ಉಳ್ಳವನು ಎಲ್ಲ ಸ್ಥಾನಮಾನಗಳನ್ನೂ ಪಡೆಯುತ್ತಾನೆ. ಇಲ್ಲದವನು ಅಪಮಾನಕರ ಸನ್ನಿವೇಶಗಳಿಗೆ ಪದೇ ಪದೇ ಒಳಗಾಗುತ್ತಾನೆ. ತಮ್ಮ ಸುತ್ತಲ ಪರಿಸರದ ಭಟ್ಟರು, ಮರಾಠಿ ದೇಸಾಯರು, ಶೆಟ್ಟರು (ವಾಣಿಸಮಾಜ) ಮುಂತಾದ ಬಲಿಷ್ಠ ವರ್ಗಗಳಲ್ಲಿ ಬಡ್ಡಿಗೆ ಹಣ ಪಡೆದು ಸತತವಾಗಿ ಶೋಷಣೆಗೆ ಒಳಪಟ್ಟ ಎಷ್ಟೋ ಘಟನೆಗಳು ಸಿಕ್ಕುತ್ತವೆ. ಈ ಹಿನ್ನೆಲೆಯಲ್ಲಿ ಕುಣಬಿಯರು ತಮ್ಮ ಸುತ್ತ ಇರುವ ಇತರೇ ಬಹುಸಂಖ್ಯಾತ ಹಾಗೂ ಮೇಲು ವರ್ಗಗಳಿಂದ ಸಾಮಾಜಿಕವಾದ ಅಭದ್ರತೆಯನ್ನು ಎದುರಿಸುವುದು ಅನಿವಾರ್ಯವಾಗಿದೆ. ಭೂಮಾಲೀಕರಿಂದ, ಪುರೋಹಿತಶಾಹಿಗಳಿಂದ, ಸರ್ಕಾರಿ ಯಂತ್ರಗಳ ಅಧಿಕಾರಶಾಹಿ ಧೋರಣೆಯಿಂದ ಸತತವಾಗಿ ಶೋಷಣೆಗೆ ಒಳಾಗಾಗುತ್ತಿರುವ ಈ ಅಸಲ್ಪಸಂಖ್ಯಾತ, ಅನಾಥ ಸಮುದಾಯಕ್ಕೆ ಆತ್ಮ ವಿಶ್ವಾಸ ತುಂಬುವ ಸಾಮಾಜಿಕ ಯೋಜನೆಗಳ ಅಗತ್ಯವೂ ಇದೆ.
ಆದರೆ ಇತ್ತೀಚಿಗಿನ ದಿನಗಳಲ್ಲಿ ಕುಣಬಿಯರು ಸಂಘಟಿತರಾಗಿ ಇಂಥ ಶೋಷಣೆಗಳ ವಿರುದ್ಧ ದನಿ ಎತ್ತತೊಡಗಿದ್ದಾರೆ. ೧೯೯೯ ರಲ್ಲಿ ಕುಣಬಿ ಸಮುದಾಯದ ಒಬ್ಬ ಯುವತಿಯ ಕೊಲೆಯೂ ಆಯಿತು. ಅಷ್ಟೇ ಅಲ್ಲದೆ ನ್ಯಾಯ ಕೇಳಲು ಹೋದ ತಂದೆಗೆ ಕೈಕಾಲು ಮುರಿಯಲಾಯಿತು. ಆದರೆ ಇದರಿಂದ ರೊಚ್ಚಿಗೆದ್ದ ಕುಣಬಿ ಯುವಜನರ ನಿರಂತರ ಹೋರಾಟದಿಂದಾಗಿ ತಪ್ಪಿತಸ್ಥರು ಜೈಲು ಸೇರಬೇಕಾಯಿತು. ಈ ಘಟನೆ ಅವರೆಲ್ಲರಲ್ಲಿ ಒಂದು ಆತ್ಮ ವಿಶ್ವಾಸವನ್ನು ಹುಟ್ಟಿಸಿದೆ. ಇದೀಗ ಕುಣಬಿಯರೆಲ್ಲ ಒಂದಾಗಿ ಸಮುದಾಯದ ಸಂಘಟನೆಯನ್ನು ಮಾಡಿದ್ದಾರೆ. ಬಹುತೇಕ ಯುವ ಜನರೇ ಸದಸ್ಯರಾಗಿರುವ ಈ ಸಂಘಕ್ಕೆ ಸ್ಥಳೀಯ ಪ್ರಗತಿಪರರ ಬೆಂಬಲವೂ ದೊರೆತಿದೆ.
ಕುಣಬಿಯರ ಕೌಟುಂಬಿಕ ಪದ್ಧತಿಗಳು
ಮದುವೆ
ಒಂದು ಕಾಲಕ್ಕೆ ಮಾತೃಮೂಲ ಕುಟುಂಬವಾಗಿದ್ದಿರಬಹುದಾದ ಕುಣಬಿ ಸಮುದಾಯ ಈಗ ಪೂರ್ಣವಾಗಿ ಪಿತೃಪ್ರಧಾನ ಕುಟುಂಬ ವ್ಯವಸ್ಥೆ ಹೊಂದಿದೆ. ಹಾಗಾಗಿ ಮದುವೆ ಗಂಡಿನ ಮನೆಯಲ್ಲಿಯೇ ನಡೆಯುತ್ತದೆ. ಆದರೆ ಇಡೀ ಕುಳಾವಿಯ ಸಾಮೂಹಿಕ ಜವಾಬ್ದಾರಿ ಇಲ್ಲಿ ಗಮನಸಿಬೇಕಾದ ಅಂಶ. ಮೊದಲು ಹೆಣ್ಣು ನೋಡಲು ಹೋಗುವವನು ಗಂಡಿನ ತಂದೆಯಲ್ಲ. ಕುಳಾವಿಯ ಹಿರಿಯನೊಬ್ಬ ಹೆಣ್ಣಿನ ಮನೆಗೆ ರಾಯಬಾರಿಯಂತೆ ಹೋಗುತ್ತಾನೆ. ಅವನು ಹೋಗಿ ಗಂಡು ಮತ್ತು ಹೆಣ್ಣಿನ ಬಳಿಗಳು ಬೇರೆ ಬೇರೆ ಎಂದು ಖಚಿತಪಡಿಸಿಕೊಂಡ ನಂತರ ಗಂಡಿನ ಕಡೆಯವರಿಗೆ ಹಸಿರು ನಿಶಾನೆ ತೋರುತ್ತಾನೆ. ಒಂದೇ ಬಳಿಯಲ್ಲಿ ಮದುವೆ ನಿಷಿದ್ಧ. ಹೀಗೆ ಮೊದಲಿಗೆ ಹೋದ ಹಿರಿಯ ರಾಯಭಾರಿ ತನಗೆ ಒಪ್ಪಿಗೆಯಾದಲ್ಲಿ ಗಂಡಿನ ಕಡೆಯವರ ಜೊತೆ ಸೇರಿ, ಎಣ್ಣೆ ಮತ್ತು ಹರಿಶಿನ ತೆಗೆದುಕೊಂಡು ಹೋಗಿ ಹೆಣ್ಣಿನ ಮನೆಯ ಐದು ಜನ ಮುತ್ತೈದೆಯರು ಹಾಗೂ ಹೆಣ್ಣಿಗೆ ಎಣ್ಣೆ, ಹರಿಶಿನ ಹಚ್ಚಬೇಕು. ಹಾಗೆಯೇ ಹನ್ನೆರಡುವರೆ ರೂಪಾಯಿಗಳ ಗಂಡಿನ ಕಡೆಯ ತೆರವನ್ನು ಹೆಣ್ಣಿನ ಕಡೆಯವರಿಗೆ ಒಪ್ಪಿಸಬೇಕು. ಹೀಗೆ ಒಪ್ಪಿಗೆ ಶಾಸ್ತ್ರವಾದ ನಂತರ ಹೆಣ್ಣಿನ ಕಡೆಯವರು ಎಲ್ಲರಿಗೆ ಎಲೆ ಅಡಿಕೆ ಕೊಟ್ಟು ತಮ್ಮ ಒಪ್ಪಿಗೆಯನ್ನು ಸೂಚಿಸುತ್ತಾರೆ. ರಾಯಬಾರಿ ಮತ್ತು ಅವರ ಜೊತೆ ಹೋದ ಗಂಡಸರು ಹೆಂಗಸರು ಹೆಣ್ಣನ್ನು ಕರೆದುಕೊಂಡು ಮಾರನೇ ಬೆಳಿಗ್ಗೆ ಸೂರ್ಯ ಹುಟ್ಟುವ ಮೊದಲೇ ಗಂಡಿನ ಮನೆಗೆ ಹೊರಡಬೇಕು. ಅಷ್ಟರಲ್ಲಾಗಲೇ ಗಂಡಿನ ಮನೆಯಲ್ಲಿ ಮದುವೆಯ ಸಿದ್ಧತೆ ನಡೆದಿರುತ್ತದೆ. ಈಗಾಗಲೇ ಬಂಧು ಬಳಗದವರಿಗೆಲ್ಲಾ ವರ್ತಮಾನ ಕೊಟ್ಟಿರುತ್ತಾರದ್ದರಿಂದ ಹಿಂದಿನ ಸಂಜೆಯಿಂದಲೇ ಅವರೆಲ್ಲ ನೆರೆದಿರುತ್ತಾರೆ. ಗಂಡಿನ ಮನೆಯ ಮುಂದಿನ ವಿಶಾಲ ಅಂಗಳವೇ ಮದುವೆ ಮಂಟಪ. ಮೇಲೆ ಮಾವಿನ ಸೊಪ್ಪಿನ ಹಸಿರು ಚಪ್ಪರ. ಚಪ್ಪರದ ಕೆಳಗಿನ ವಿಶಾಲ ಅಂಗಳವೇ ಮದುವೆ ಮಂಟಪ. ಮೇಲೆ ಮಾವಿನ ಸೊಪ್ಪಿನ ಹಸಿರು ಚಪ್ಪರ. ಚಪ್ಪರದ ಕೆಳಗೆ ವಿಶಾಲ ಅಂಗಳದಲ್ಲಿ ಲಕ್ಕಿ ಸೊಪ್ಪಿನ ಹಸಿರು ಆವರಣ ನಿರ್ಮಿಸುತ್ತಾರೆ. ಆಚರಣೆಗಳೂ ಈ ಹಸಿರು ಆವರಣದ ಒಳಗೇ ನಡೆಯಬೇಕು. ಮದುವೆಯ ಹಿಂದಿನ ದಿನ ಸಂಜೆ ಮದುವೆ ಚಪ್ಪರದಲ್ಲಿ ಬೂರುಗದ ಮರದ ಕಾಂಡವನ್ನು ತಂದು ನೆಡುತ್ತಾರೆ. ಅದನ್ನು ನೆಟ್ಟ ನಂತರವೇ ಮದುವೆಯ ಕಾರ್ಯಾಚರಣೆ ಆರಂಭವಾಗುವುದು. ಹೆಣ್ಣಿನ ಮನೆಯಿಂದ ರಾಯಬಾರಿ ಮತ್ತು ಇತರರು ಹೆಣ್ಣು ಕರೆದುಕೊಂಡು ಬಂದಾಗ ಗಂಡು ಹೆಣ್ಣಿನ ಕಡೆಯವರು ಪರಸ್ಪರ ತೆಂಗಿನಕಾಯಿ ಬದಲಾಯಿಸಿಕೊಳ್ಳುತ್ತಾರೆ. ಇದರ ಬೆನ್ನೆಲ್ಲೇ ಮಹಿಳೆಯರು ಮದುವೆ ಪದಗಳನ್ನು ಹಾಡುತ್ತಾರೆ. ಇದೇ ಸಂದರ್ಭದಲ್ಲಿ ಚಪ್ಪರದ ಅಡಿಯಲ್ಲಿ ಕುಲದೇವರ ಹೆಸರಿನಲ್ಲಿ ಮತ್ತು ಪ್ರದೇಶದ ಮುಖ್ಯ ದೈವವಾದ ‘ಜನ್ಮಿ’ ದೇವರ ಹೆಸರಿನಲ್ಲಿ ತೆಂಗಿನಕಾಯಿ ಕಳಸ ಮಾಡಿ ಪೂಜಿಸುತ್ತಾರೆ. ಹೆಣ್ಣು ಮತ್ತು ಗಂಡು ಇಬ್ಬರನ್ನು ಅವರವರ ಸೋದರ ಮಾವಂದಿರು ಎತ್ತಿಕೊಂಡು ಬಂದು ಹಸೆಯ ಮೇಲೆ ನಿಲ್ಲಿಸುತ್ತಾರೆ. ನಂತರ ಗಂಡು ಹೆಣ್ಣಿಗೆ ಮತ್ತು ಹೆಣ್ಣು ಗಂಡಿಗೆ ಬಕುಳದ ಹೂವಿನ ಮಾಲೆಯನ್ನು ಹಾಕಿ, ಬದಲಾಯಿಸಿಕೊಳ್ಳುವ ಮೂಲಕ ವಿವಾಹ ಬಂಧನವಾಗುತ್ತದೆ. ‘ಮಾತ್ಯಾವಳಿ ಜಾಣ’ ಎಂಬ ಕುಣಬಿ ಸಮುದಾಯದ ಹಿರಿಯ ಪೂಜಾರಿ ಮದುವೆಯ ಪೂಜಾವಿಧಿಗಳನ್ನು ನೆರೆವೇರಿಸುತ್ತಾನೆ. ಇತ್ತೀಚೆಗೆ ಕೆಲವಡೆ ಬ್ರಾಹ್ಮಣ ಭಟ್ಟರು ಮಾತ್ಯಾವಳಿ ಜಾಣನ ಸ್ಥಾನವನ್ನು ಆಕ್ರಮಿಸಿರುವುದು ಕಂಡುಬಂದಿದೆ. ವಿವಾಹ ಬಂಧನದ ನಂತರ ಗಂಡು ಹೆಣ್ಣಿನ ಕಡೆಯವರು ಸೋಬಾನ ಪದಗಳನ್ನು ಹಾಡುತ್ತಾರೆ. ಈ ಎಲ್ಲ ವಿಧಿಗಳ ನಂತರ ಸಂಜೆಗೆ ಬಕುಳದ ಹೂವಿನ ಮಾಲೆಗಳನ್ನು ತೆಗೆದು ದಿಮ್ಮಿ ಗಿಡಕ್ಕೆ ಹಾಕುತ್ತಾರೆ. ರಾತ್ರಿಗೆ ಕುಲದೇವರ ಪೂಜೆ ನಡೆಯುತ್ತದೆ.
ಗಂಡು ಹೆಣ್ಣುಗಳು ಕುಳಾವಿಯ ಒಂದು ನಿರ್ಧಿಷ್ಟ ಸ್ಥಳದಲ್ಲಿರುವ ಒರಟು ಕಲ್ಲಿನ ರೂಪದ ಕುಲದೇವರುಗಳನ್ನು ಅಪ್ಪಕೊಂಡು ಪೂಜಿಸುತ್ತಾರೆ. ಈ ಸಂದರ್ಭದಲ್ಲಿಯೂ ಸೋಬಾನೆ ಹಾಡುಗಳನ್ನು ಹಾಡಲಾಗುತ್ತದೆ. ಮದುವೆಯ ಮಾರನೆ ಬೆಳಿಗ್ಗೆ ಹೆಣ್ಣಿನ ಕಡೆಯವರು ಗಂಡಿನ ಮನೆಯವರಿಗೆ ವೀಳ್ಯೆದ ಸಮೇತ ಹೆಣ್ಣನ್ನು ಒಪ್ಪಿಸಿಕೊಡುತ್ತಾರೆ. ನಂತರ ಗಂಡು ಹೆಣ್ಣುಗಳು ಹೆಣ್ಣಿನ ಮನೆಗೆ (ಅತ್ತೆ ಮನೆ) ಹೋಗುತ್ತಾರೆ. ಇದನ್ನು ‘ಕಳಮಳ’ ಎನ್ನುತ್ತಾರೆ. ಅತ್ತೆಮನೆಯಲ್ಲಿ ಗಂಡು ಹೆಣ್ಣಿಗೆ ಅರಿಸಿನ ಎಣ್ಣೆ ಹಚ್ಚಿ ಸ್ನಾನ ಮಾಡಿಸುತ್ತಾರೆ. ಮದುವೆಗೆ ಮೊದಲ ದಿನ ಕಾಲಿಂದ ಆರಂಭಿಸಿ ಕೆಳಮುಖವಾಗಿ ಎಣ್ಣೆ ಹಚ್ಚುತ್ತಾರೆ. ಇದನ್ನು ಎಣ್ಣೆ ಇಳಿಸುವುದು ಎನ್ನುತ್ತಾರೆ. ಅವರ ಭಾಷೆಯಲ್ಲಿ ತೇಲು ಉತ್ರಣೇ ಎನ್ನುತ್ತಾರೆ. ಹೀಗೆ ಮಾರನೆಗೆ ಮತ್ತೆ ಗಂಡಿನ ಮನೆಗೆ ಬಂದು ಎಣ್ಣೆ ಸ್ನಾನ ನಡೆಯುತ್ತದೆ. ಇದು ಮದುವೆಯ ಕೊನೆ ಆಚರಣೆ.
ಕುಣಬಿಯರ ಮದುವೆ ಎಷ್ಟು ಸರಳವೋ ಅವರ ಮದುವೆ ಊಟವೂ ಅಷ್ಟೇ ಸರಳ. ಮದುವೆಯ ದಿನ ಅವರೇ ಬೆಳೆಯುವ ವಿವಿಧ ಗೆಡ್ಡೆ ಗೆಣಸುಗಳ ಪಲ್ಯೆ, ಸಾರು, ಅನ್ನ ಹಾಗೂ ಕುಳ್ಳಾಣಿ ಪಾಯಸ, ಇದಿಷ್ಟೇ ಅಂದಿನ ಊಟ. ರಾತ್ರಿಗೂ ಹೆಚ್ಚು ಕಡಿಮೆ ಇದೇ ಊಟ. ಆದರೆ, ಹೆಣ್ಣಿನ ಮನೆಯ ಶಾಸ್ತ್ರದ ದಿನ ಬೇರೆಯದೇ ಊಟದ ಸಂಪ್ರದಾಯವಿದೆ. ಅಂದು ದೊಡ್ಡ ವಡೆ ಮಾಡಿ, ವಡೆಯಲ್ಲಿ ನಾಣ್ಯ ಇಟ್ಟು ಬೇಯಿಸುತ್ತಾರೆ. ಆ ವಡೆಗೆ ‘ಅತ್ತೆ’ ಎನ್ನುತ್ತಾರೆ. ಪವಿತ್ರವಾದ ಅನ್ನ ಮಾಡಿ ಅದನ್ನೂ ವಡೆಯನ್ನೂ ಮಿಶ್ರಮಾಡಿ ಬೆರೆಸಿ ಇಡುತ್ತಾರೆ.
ಆ ವಡೆಯನ್ನೇ ಅತ್ತೆ ಎಂದು ಹೇಳಿ ಗಂಡಿಗೆ ಪರಿಚಯಿಸುತ್ತಾರೆ. ಕುಣಬಿಯರ ವಿಶೇಷ ನಿಷೇಧವೆಂದರೆ ಮದುವೆಗೆ ಅತ್ತೆ ಅಂದರೆ ಹೆಣ್ಣಿನ ತಾಯಿ ಬರದಿರುವುದು. ಅಂದರೆ ಮದುವೆ ನಂತರದ ಹೆಣ್ಣಿನ ಮನೆಯ ಶಾಸ್ತ್ರದವರೆಗೆ ಅತ್ತೆಯನ್ನು ಅಳಿಯ ನೋಡುವ ಹಾಗಿಲ್ಲ. ಈ ಶಾಸ್ತ್ರದ ವಡೆಯ ಮೂಲಕ ಅವನು ಅತ್ತೆಯನ್ನು ಸಾಂಕೇತಿಕವಾಗಿ ನೋಡಬೇಕು. ವಡೆ ಅನ್ನವನ್ನು ಬೆರೆಸಿ ಅದನ್ನು ಗಂಡಿಗೆ ಬಡಿಸುವ ಮಹಿಳೆಯೇ ಅತ್ತೆ. ಆಕೆ ಬಡಿಸಲು ಬಂದಾಗ ಈಕೆಯೇ ತನ್ನ ಅತ್ತೆ ಎಂದು ಗಂಡು ಖಾತ್ರಿಮಾಡಿಕೊಳ್ಳಬೇಕು. ಈ ಶಾಸ್ತ್ರದ ನಂತರ ಹೆಣ್ಣು ಮಾತ್ರ ತನ್ನ ತೌರುಮನೆಗೆ ಹಿಂತಿರುಗಿ ಐದು ದಿನ ಇರಬೇಕು. ನಂತರ ಗಂಡ ಒಬ್ಬನೇ ಹೋಗಿ ಹೆಂಡತಿಯನ್ನು ಕರೆತರುತ್ತಾನೆ. ಹಾಗೆ ಬಂದವಳು ಗಂಡನ ಮನೆಯಲ್ಲಿ ಒಂಬತ್ತು ದಿನ ಇರಬೇಕು. ಇದನ್ನು ‘ನೌಪತ್ರ’ ಎಂದು ಕರೆಯುತ್ತಾರೆ. ಆ ನಂತರ ದೀಪಾಳಿ ಆದ ಮೇಲೆ ಅಥವಾ ಸುಗ್ಗಿ ಮುಗಿದ ನಂತರ ಪ್ರಸ್ತದ ಕಾರ್ಯ ನಡೆಯುತ್ತದೆ. ಅಲ್ಲಿಯವರೆಗೆ ಗಂಡು ಹೆಣ್ಣು ಸೇರುವ ಹಾಗಿಲ್ಲ. ಹಾಗೇನಾದರೂ ಅವರಿಬ್ಬರೂ ಸೇರಿ ಹೆಚ್ಚು ಕಡಿಮೆ ಆದರೆ ಹುಡುಗ ಕುಳಾವಿಯ ಬುದ್ಧಿವಂತನಿಗೆ ಐದು ತೆಂಗಿನ ಕಾಯಿಯ ದಂಡ ಕಟ್ಟಬೇಕಾಗುತ್ತದೆ. ಅಲ್ಲದೆ ಹುಡುಗರ ಹಾಗೂ ಸಮುದಾಯದ ಹೀಯ್ಯಾಳಿಕೆಗೂ, ಅಪಹಾಸ್ಯಕ್ಕೂ ಒಳಗಾಗುತ್ತಾನೆ. ಪ್ರಸ್ತದ ದಿನ ಮದುವೆ ಆಗದಿರುವ ಹುಡುಗರು ಪ್ರಸ್ತದ ಗಂಡಿಗೆ ಟವೆಲ್‌ನಿಂದ ಹೊಡೆದು ಈಗಾಗಲೇ ಮದುವೆ ಆದವರ ಕಡೆಗೆ ಓಡಿಸುತ್ತಾರೆ. ಅಂದು ಗಂಡು ಹೆಣ್ಣು ಇಬ್ಬರಿಗೂ ಹೊಸ ಬಟ್ಟೆ ಮತ್ತು ಹೊಸ ಚಾಪೆ ಕೊಟ್ಟು ಹಿರಿಯರ ಸಮ್ಮುಖದಲ್ಲಿ ಮಲಗುವ ಕೋಣೆಗೆ ಕಳಿಸುತ್ತಾರೆ. ಪ್ರಸ್ತದ ಕೋಣೆಗೆ ಹೋಗುವ ಮೊದಲು ಗಂಡು ಹೆಣ್ಣು ದೀಪ ಬೆಳಗಿಸುತ್ತಾರೆ. ಇಲ್ಲಿಗೆ ಮದುವೆ ಮತ್ತು ಪ್ರಸ್ತದ ಕಾರ್ಯ ಮುಗಿಯುತ್ತದೆ.
ಸಾವು ಮತ್ತು ತಿಥಿ
ಕುಣಬಿಯರ ಸಾವು ಮತ್ತು ತಿಥಿಯ ಸಂದರ್ಭಗಳು ಕೂಡ ಅವರದೇ ಆದ ಆಚರಣೆಗಳಿಂದ ಕೂಡಿವೆ. ಯಾವುದೇ ವ್ಯಕ್ತಿ ತೀರಿಕೊಂಡಾಗ ಅವರ ಮನೆಯ ತುಳಸಿ ಕಟ್ಟೆಯ ಮುಂದೆ ಕಂಬಳಿಹಾಸಿ ಹೆಣವನ್ನು ಮಲಗಿಸುತ್ತಾರೆ. ಹೊಸ ಮಡಿಕೆಯಲ್ಲಿ ಅನ್ನಮಾಡಿ ಅದನ್ನು ಅಡಿಕೆ ಪಟ್ಟೆಯಲ್ಲಿ ಹಾಕಿಕೊಂಡು ಹೆಣ ಎತ್ತಿಕೊಂಡು ಹೊರಡುತ್ತಾರೆ. ಹೆಂಗಸರು ಹೆಣದ ಜೊತೆ ಬರುವುದಿಲ್ಲ. ಗಂಡಸರು ಮಾತ್ರ ಹೆಣದ ಜೊತೆ ಹೊರಡುತ್ತಾರೆ. ಕುಣಬಿಯರಲ್ಲಿ ಸುಡುವ ಕ್ರಮವಿಲ್ಲ. ಗುಂಡಿ ತೋಡಿ ಉತ್ತರಕ್ಕೆ ತಲೆ ಇರುವಂತೆ ಗುಂಡಿಯಲ್ಲಿ ಮಲಗಿಸುತ್ತಾರೆ. ತಲೆ, ಹೊಟ್ಟೆ, ಮತ್ತು ಕಾಲಿಗೆ ಹೊಂದಿಕೊಂಡಂತೆ ಕಲ್ಲು ಇಡುತ್ತಾರೆ. ನಂತರ ಮಣ್ಣು ಮುಚ್ಚುತ್ತಾರೆ. ಮಡಿಕೆಯಲ್ಲಿನ ಇನ್ನಷ್ಟು ಅನ್ನವನ್ನು ಅಡಿಕೆ ಹಾಳೆಯಲ್ಲಿ ಕಲೆಸಿ ತಲೆಯ ನೇರಕ್ಕೆ ಇಡುತ್ತಾರೆ. ದೇಹದ ಮೇಲೆ ಮುಳ್ಳಿನ ಗಿಡವನ್ನು ನೆಡುತ್ತಾರೆ.
ಸತ್ತ ಮೂರನೇ ದಿನಕ್ಕೆ ತಿಥಿ ಶಾಸ್ತ್ರ. ಸತ್ತ ವ್ಯಕ್ತಿ ಇಷ್ಟಪಡುತ್ತಿದ್ದ ಎಲ್ಲ ತಿಂಡಿ, ತಿನಿಸುಗಳನ್ನು ಮಾಡಿಕೊಂಡು ಹೋಗಿ ಅಲ್ಲಿ ಇಟ್ಟು ಬರುತ್ತಾರೆ. ಸತ್ತ ದಿನ ಅಗೆಯುವ ಒಂದು ಗುದ್ದಲಿ ಅಥವಾ ಪಿಕಾಸಿಯನ್ನು ತಲೆಯ ಬಳಿ ಉಲ್ಟಾ ಇಟ್ಟು ಬಂದಿರುತ್ತಾರೆ. ತಿಥಿಯ ದಿನ ಅದನ್ನು ಸರಿಪಡಿಸುತ್ತಾರೆ.
ಸತ್ತವರು ದೆವ್ವ ಆಗಿ ಬರುವ ನಂಬಿಕೆ ಕುಣಬಿಯವರಲ್ಲಿಯೂ ಇದೆ. ಹೆಂಗಸರು ದೆವ್ವ ಆಗುವುದಿಲ್ಲ ಎಂಬುದು ಬಹುತೇಕ ಕುಣಬಿಯರ ನಂಬಿಕೆ, ಗಂಡಸರೇ ಹೆಚ್ಚು ದೆವ್ವ ಆಗುತ್ತಾರೆ ಎಂದು ನಂಬುವ ಇವರು ಅದರ ನಿಯಂತ್ರಣಕ್ಕೆ ಹಲವು ಬಗೆಯ ವಿಧಿ ನಿಷೇಧಗಳನ್ನು ಅನುಸರಿಸುತ್ತಾರೆ. ಹಾಗೆ ಸತ್ತವ ಒಂದು ವೇಳೆ ದೆವ್ವ ಆಗಿ ಒಬ್ಬನ ಮೈಮೇಲೆ ಬಂದರೆ “ರೌದ್ರಿ ತೋಡ್‌ ಚಲೋ” ಎಂಬ ಗಾಳಿ ಬಿಡಿಸುವ ಆಚರಣೆ ಮಾಡುತ್ತಾರೆ. ಮೈಮೇಲೆ ಬಂದವನನ್ನು ಸ್ಮಶಾನಕ್ಕೆ ಕರೆದುಕೊಂಡು ಹೋಗಿ ಹಿತ್ತಾಳೆಯ ಒಂದು ಸಾಮಾನನ್ನು ಕೈಯಲ್ಲಿ ಹಿಡಿಸಿ, ಮಣ್ಣಿನ ಉಂಡೆ ಮತ್ತು ಹಿತ್ತಾಳೆಯನ್ನು ಒಂದು ಮರದ ಮೇಲೆ ಇಟ್ಟು ಒಂದು ವರ್ಷ ಕಾಯುತ್ತಾರೆ. ಒಂದು ವರ್ಷದ ಒಳಗೆ ಸತ್ತವನು ಒಳ್ಳೆಯವನಾಗಿ ನಡೆದುಕೊಂಡಲ್ಲಿ ಅವನ ಒಂದು ಮೂರ್ತಿಯನ್ನು ಮಾಡಿಸಿ ಪೂಜಿಸುವುದು ಉಂಟು. ಆದರೆ ಆತ್ಮಹತ್ಯೆ ಅಥವಾ ಆಕಸ್ಮಿಕ ಮರಣ ಸಂಭವಿಸಿದ್ದರೆ, ಆ ಹಿತ್ತಾಳೆಯನ್ನು ಮರದ ಮೇಲಿಂದ ತೆಗೆಯುವುದಿಲ್ಲ. ಆ ನಂತರದಲ್ಲಿ ತಮ್ಮ ಗಡಿ ದೇವರು ಆ ಅತೃಪ್ತ ಆತ್ಮವನ್ನು ತನ್ನ ವಶಕ್ಕೆ ತೆಗೆದುಕೊಳ್ಳುತ್ತದೆ ಎಂಬ ನಂಬಿಕೆ ಅವರದ್ದು. ಗಂಡ ಸತ್ತಾಗ ಹೆಂಡತಿಯ ಮಂಗಳ ಸೂತ್ರ ತೆಗೆಯುತ್ತಾರೆ. ಆದರೆ ಹಣೆ ಕುಂಕುಮ ತೆಗೆಯುವುದಿಲ್ಲ. ಹದಿಹರೆಯದ ಹೆಣ್ಣು ಮಕ್ಕಳು ಅಥವಾ ಗಂಡು ಮಕ್ಕಳು ತೀರಿಕೊಂಡಲ್ಲಿ ಸೀಮೆಯ ಹೊರಗೆ ತೆಗೆದುಕೊಂಡು ಹೋಗಿ ಹೂಳುವುದೂ ಉಂಟು.
ನಿಸರ್ಗದತ್ತ ದೈವರಾಧನೆ
ದೈವ ಎಂಬುದು ತೋರಿಕೆಯ ವಸ್ತುವಲ್ಲ. ಅದೊಂದು ಆತ್ಮದಲ್ಲಿ ಇರಬೇಕಾದ ಅಂತರಂಗದ ಸಂಗತಿ. ಹೆಚ್ಚೆಂದರೆ ಅದನ್ನು ಸಾಂಕೇತಿಕವಾದ ಸರಳ ರೂಪದಿಂದ ಗ್ರಹಿಸಬಹುದು. ಯಾವುದೇ ಬುಡಕಟ್ಟು ಸಮುದಾಯಕ್ಕೆ ಈ ಮಾತು ಅನ್ವಯಿಸುತ್ತದೆ. ಬುಡಕಟ್ಟುಗಳು ತಮ್ಮ ದೈವಗಳನ್ನು ಎಂದಿಗೂ ವೈಭವೀಕರಿಸುವುದಿಲ್ಲ. ಭೌತಿಕವಾದ ಒಂದು ರೂಪವನ್ನು ಅದಕ್ಕೆ ಕೊಡುತ್ತಾರಾದರೂ ಅದು ನಿಸರ್ಗದ ಒಂದು ಭಾಗವಾಗಿ ಮಾತ್ರ ನಮಗೆ ಗೋಚರವಾಗುತ್ತದೆ. ಹಾಗೆ ನೋಡಿದರೆ ನಿಸರ್ಗದ ಸಚರಾಚರ ವಸ್ತುಗಳೂ ಅವರಿಗೆ ದೈವವೇ. ಹಾಗಾಗಿಯೇ ಪ್ರಕೃತಿಯಲ್ಲಿನ ಕಲ್ಲು, ಮಣ್ಣು, ಮರ, ಗಿಡ, ಬೆಟ್ಟ, ಗುಡ್ಡ ಇವೆಲ್ಲವೂ ಅವರ ದೈವ ರೂಪಗಳೇ. ಕುಣಬಿ ಸಮುದಾಯ ಇದಕ್ಕೆ ಹೊರತೇನಲ್ಲ.
ಕುಣಬಿಯರಿಗೆ ಅನೇಕ ದೈವಗಳಿವೆ. ಅವುಗಳಲ್ಲಿ ದಾಂಡೇಲಪ್ಪ, ಸಿದ್ಧನಾಥ, ಮಲ್ಲಿಕಾರ್ಜುನ, ಮಹಾದೇವ, ಮಾಬಳೇಶ್ವರ, ಸೋಮನಾಥ, ಕಾಲಬೈರವ ಇವು. ಅವೆಲ್ಲ ಶಿವ ಸ್ವರೂಪಿಯಾದ ದೈವಗಳು. ಆದರೆ, ನಾಡಿನ ಇತರೆಡೆಗಳಂತೆ ಇವಕ್ಕೆ ನಿರ್ಧಿಷ್ಟ ಭೌತಿಕ ರೂಪಗಳೇನೂ ಇಲ್ಲ. ಒಂದು ಉರುಟು ಕಲ್ಲು, ಅದರ ಪಕ್ಕಕ್ಕೊಂದು ತ್ರಿಶೂಲ ಇದ್ದರೆ ಅದು ಸಿದ್ಧನಾಥ ಅಥವಾ ಕಾಲಭೈರವ. ಮಾದೇವ ಅಥವಾ ಸೋಮನಾಥನೂ ಅಷ್ಟೇ. ಅವು ಒರಟು ಕಲ್ಲಿನ ರೂಪಗಳೇ. ಕೆಲವು ಭಾಗಗಳಲ್ಲಿ ನೆಟ್ಟಗೆ ಭೂಮಿಯಿಂದ ಮೇಲೆದ್ದು ಬರುವಂತೆ ಕಾಣುವ ಆರು ಕಲ್ಲಿನ ಸಮೂಹವಿರುತ್ತದೆ. ಅದಕ್ಕೆ ‘ಸಾತ್‌ ಪುರುಷ’ ಎಂದು ಕರೆಯಲಾಗುತ್ತದೆ. ಅವು ತೀರಿಹೋದ ಹಿರಿಯರ ಆತ್ಮಗಳನ್ನು ಸಂಕೇತಿಸುವ ದೇವರು. ಹಾಗೆಯೇ ಇತರೆ ವಿವಿಧ ಕಲ್ಲಿನ ರೂಪಗಳನ್ನೇ ‘ಕಾಪ್ರಿ’ ದೇವರು ಎಂದು ಕರೆಯುತ್ತಾರೆ. ಇವು ಗಡಿಗಳನ್ನು ಕಾಯುವ ದೇವರುಗಳಾದುದರಿಂದ ಗಡಿಯಲ್ಲಿ ಇರುತ್ತವೆ ಅಷ್ಟೇ. ಹಾಗೆಯೇ ‘ಜನ್ಮೀ’ ಎಂಬ ದೈವ ಆಯಾ ಊರಿನ ಅರ್ಥಾತ್‌ ಕುಳಾವಿಯ ಹಿತ ಕಾಯುವ ಸ್ಥಳೀಯ ದೈವ. ಈ ಜನ್ಮಿ ಹುತ್ತದ ರೂಪದಲ್ಲಿ ಇರುವುದೂ ಉಂಟು. ಸೋಮನಾಥ ಒಂದು ರೀತಿಯಲ್ಲಿ ಇವರ ಸೂಪರ್ ನ್ಯಾಚುರಲ್‌ ದೈವ. ಮರಗಿಡಗಳ ರೂಪದಲ್ಲಿಯೂ ಅದನ್ನು ಕಾಣಬಹುದು. ಕಾಫ್ರಿ ದೈವ ಗಡಿಯನ್ನು ಕಾಯುವಂತೆಯೇ ಕುಣಬಿಗಳ ಕಾಡನ್ನು ಕಾಯುತ್ತದೆ ಎಂಬ ನಂಬಿಕೆ ಅವರದ್ದು. ಮತ್ತೊಂದು ದೈವ ‘ವಾಗ್ರೋ’ ಅಂದರೆ ವ್ಯಾಘ್ರ, ಹುಲಿ ದೈವ. ತಮ್ಮ ಕಾಡು ಮತ್ತು ಪ್ರಾಣಿಗಳನ್ನು ಈ ಹುಲಿದೈವವೇ ಕಾಪಾಡಬೇಕು ಎಂದು ಅದನ್ನು ಪ್ರಾರ್ಥಿಸುತ್ತಾರೆ. ಯಾವುದು ಪ್ರಾಣಿಗಳನ್ನು ಆಹಾರವನ್ನಾಗಿ ಮಾಡಿಕೊಂಡಿದೆಯೋ ಅಂಥ ವ್ಯಾಘ್ರನನ್ನೇ ಪೂಜಿಸುವ ಮೂಲಕ ಪ್ರಾಣಿಗಳನ್ನು ಕಾಪಾಡುವ ಒಂದು ಆಶಯ ಈ ದೈವದ ಹಿಂದಿದೆ.
ಸ್ಥಳೀಯ ಪ್ರದೇಶದ ಗುಡ್ಡ ಬೆಟ್ಟಗಳನ್ನೂ ಇವರು ದೈವವೆಂದು ಪೂಜಿಸುತ್ತಾರೆ. ದುರ್ಗಾ, ಅಗಡೋ ದರೋ, ಗುರುತಿಂಜ್‌ ಎಂಬ ಗುಡ್ಡಗಳನ್ನು ಇವರ ರಕ್ಷಕ ದೈವಗಳಿರುವ ಪವಿತ್ರ ಜಾಗವೆಂದು ನಂಬಿ ಪೂಜಿಸುತ್ತಾರೆ. ರಾಮಲಿಂಗಕೊಂಡ, ಸಾಕಳಕೊಂಡ ಹಾಗೂ ನಾಗಿನದಿಕೊಂಡ ಎಂಬ ಕಾಳಿ ನದಿಯ ಉಪನದಿಯ ನೀರಿನ ತಾಣಗಳನ್ನು ಅವರು ಪವಿತ್ರ ಸ್ಥಳಗಳೆಂದು ನಂಬುತ್ತಾರೆ. ಮುಂಗಾರಿನ ಹೊಸನೀರು ಬಂದ ಸಂದರ್ಭದಲ್ಲಿ ಅಲ್ಲಿ ವಿಶೇಷ ಪೂಜೆ ನಡೆಯುತ್ತದೆ.
ಅತ್ತಿ, ಅಲ, ಬನ್ನಿ, ಗೋಳಿ ಮತ್ತು ಮಾವು ಇವರ ಪವಿತ್ರ ಮರಗಳು, ಮದುವೆ ಮಂಟಪಕ್ಕೆ ಬೂರಗದ ಮರ ಇರಲೇಬೇಕು. ಈ ಮರವನ್ನು ಅವರು ‘ಸಾವುದ್‌’ (ಶಾಲ್ಮಲೀ) ಎಂದು ಕರೆಯುತ್ತಾರೆ. ಗೋಳಿ ಮರದಲ್ಲಿ ಕಾಫ್ರಿ ವಾಸಮಾಡುತ್ತಾನೆ ಎಂದೂ ನಂಬುತ್ತಾರೆ. ಚಾಂದನಿ, ಚಿಡ್ಡೋ, ಶಂಕರ್, ದಾಸವಾಳ, ಗೊಡೆ ಹಾಗೂ ತುಂಬೆ ಹೂಗಳನ್ನು ಪೂಜೆಗಾಗಿ ಬಳಸುತ್ತಾರೆ.
ದಾಂಡೇಲಿಯಲ್ಲಿ ದಾಂಡೇಲಪ್ಪನ ಎರಡು ದೇವಸ್ಥಾನಗಳಿವೆ. ಈ ಹಿಂದೆಯೇ ನಿರೂಪಿಸಿರುವಂತೆ ಕುಣಬಿ ಮನೆಯೊಂದರಲ್ಲಿ ದಾಂಡೇಲಪ್ಪ ಎಂಬ ಒಬ್ಬ ಅಸ್ಪೃಶ್ಯ ದಲಿತ ಕೆಲಸಕ್ಕಿದ್ದ. ಅವನು ಕುಣಬಿ ಕುಂಟುಂಬದ ಹೆಣ್ಣು ಮಗಳ ಜೊತೆ ಅನೈತಿಕ ಸಂಬಂಧ ಹೊಂದಿದ. ಇದು ಗೊತ್ತಾಗಿ ಕುಣಬಿಗಳು ಅವನನ್ನು ಎರಡು ತುಂಡಾಗಿ ಕತ್ತರಿಸಿದರು. ಆಗ ಅವನ ರುಂಡ ಒಂದು ಕಡೆ ಮುಂಡ ಒಂದು ಕಡೆ ಬಿತ್ತು. ಆ ಎರಡೂ ಸ್ಥಳಗಳಲ್ಲಿ ಈಗ ದಾಂಡೇಲಪ್ಪನ ದೇವಸ್ಥಾನಗಳಿವೆ. ಇವೆರಡಕ್ಕು ಒಂದು ಕಿ. ಮೀ. ಅಂತರವಿದೆ. ಒಂದು ದೇವಸ್ಥಾನದಲ್ಲಿ ಕೇವಲ ಪಾದಗಳನ್ನು ಪೂಜಿಸಲಾಗುತ್ತಿದ್ದರೆ ಇನ್ನೊಂದು ದೇವಸ್ಥಾನದಲ್ಲಿ ತಲೆಯನ್ನು ಪೂಜಿಸಲಾಗುತ್ತಿದೆ. ದಾಂಡೇಲಪ್ಪ ಸಜ್ಜನ ಎಂದು ತಿಳಿದ ಮೇಲೆ ಪಶ್ಚಾತ್ತಾಪದಿಂದ ಅವನ ರುಂಡ ಮುಂಡವನ್ನು ಕುಣಬಿಗಳು ಪೂಜಿಸತೊಡಗಿದರು ಎಂಬುದು ಸ್ಥಳೀಯರ ನಂಬಿಕೆ. ಈ ಎರಡೂ ದೇವಸ್ಥಾನಗಳ ಪೂಜಾರಿಗಳು ಈಗಲೂ ಕುಣಬಿಗಳೇ, ಪ್ರಸ್ತುತ ಕುಣಬಿ ಸಂಘದ ಅಧ್ಯಕ್ಷರಾದ ಶ್ರೀ ಗುರುದತ್‌ ಮಿರಾಶಿ ಕುಟುಂಬದ ಸದಸ್ಯರೇ ಈಗಿನ ಪೂಜಾರಿಗಳು. ಕಾಲಕ್ರಮೇಣ ದಾಂಡೇಲಿ ಸುತ್ತಮುತ್ತಲಿನ ಎಲ್ಲ ಸಮುದಾಯಗಳೂ ದಾಂಡೇಲಪ್ಪನ ಭಕ್ತರಾಗಿ ಪೂಜೆ ಸಲ್ಲಿಸುತ್ತಿದ್ದಾರೆ.
ಹಬ್ಬ – ಕಲೆ
ಕುಣಬಿ ಸಮುದಾಯಕ್ಕೆ ವಿಶಿಷ್ಟವಾದ ಹಬ್ಬ ಜಾತ್ರೆಗಳೂ ನಡೆಯುತ್ತಿವೆ. ದಸರಾ ಸಮಯದಲ್ಲಿ ದಾಂಡೇಲಪ್ಪನ ದೊಡ್ಡ ಜಾತ್ರೆ ನಡೆಯುತ್ತದೆ. ಕುಣಬಿಗಳು ಹಾಗೂ ಇತರರು ದಾಂಡೇಲಪ್ಪನಿಗೆ ಹರಕೆ ಹೊತ್ತು ಕುರಿ ಕೋಳಿ ಬಲಿ ಕೊಡುತ್ತಾರೆ. ಆದರೆ ಅದನ್ನು ತಿನ್ನುವುದಿಲ್ಲ. ದೇವಸ್ಥಾನದ ದೇವಳಿಗರಿಗೆ ಅದನ್ನು ಒಪ್ಪಿಸಲಾಗುತ್ತದೆ. ಕುಣಬಿಗಳು ದಾಂಡೇಲಪ್ಪನಿಗೆ ಅನೇಕ ಹರಕೆಗಳನ್ನು ಹೊರತ್ತಾರೆ.
ಕಾಫ್ರಿ ದೇವರಿಗೆ ಜೋಯಿಡಾ ಹತ್ತಿರ ದೊಡ್ಡ ಜಾತ್ರೆ ಆಗುತ್ತದೆ. ಹಾಗೆಯೇ ಕುಣಬಿಗಳ ಸ್ತ್ರೀ ದೇವತೆಯಾದ ‘ಗೌಳಾ ದೇವಿ’ ಜಾತ್ರೆ ಸುಗ್ಗಿಯಲ್ಲಿ ನಡೆಯುತ್ತದೆ. ಈ ಕಾಫ್ರಿ ಅಥವಾ ಗೌಳಾದೇವಿ ಜಾತ್ರೆಗಳು ಸಂಪೂರ್ಣವಾಗಿ ಕುಣಬಿ ಸಮುದಾಯಕ್ಕೆ ಮೀಸಲಾದವುಗಳಾಗಿವೆ. ಕಾರ್ತಿಕ ಹುಣ್ಣಿಮೆ ದಿನ ನಡೆಯುವ ಕಾಫ್ರಿ ಜಾತ್ರೆಯಲ್ಲಿ ಕಾಫ್ರಿ ದೇವರಿಗೆ ಕಂಬಳಿ ಹೊದೆಸುವ ಸಂಪ್ರದಾಯವಿದೆ. ಅಂದು ಅನೇಕಾನೇಕ ಭಕ್ತರು ದೇವರಿಗೆ ಕಂಬಳಿ ದಾನ ಮಾಡುತ್ತಾರೆ.
ಹೋಳಿ ಕುಣಬಿಯರ ಸಡಗರ ಸಂಭ್ರಮದ ಹಬ್ಬ. ಇದನ್ನು ಅವರು ‘ಮಾಳ್‌’ ಎಂದೂ ಕರೆಯುತ್ತಾರೆ. ಮಾಳ್‌ ಅಂದರೆ ತಮ್ಮ ಪಿತೃಗಳನ್ನು ಆರಾಧಿಸುವ ಹಬ್ಬ. ಹೋಳಿ ಹಬ್ಬದಲ್ಲಿ ‘ಹೋಳಿಸಿಗ್ಮ’ ಕುಣಿತ ಅತ್ಯಂತ ವಿಶಿಷ್ಟವಾದದ್ದು. ಬಿಳಿಯ ಬಣ್ಣದ ನಿಲುವಂಗಿ, ತಲೆಗೆ ಬಿಳಿಯ ಮುಂಡಾಸು ದರಿಸಿದ ಹಾಡುಗಾರರು ಮದ್ದಲೆ ಬಾರಿಸುತ್ತಾ ಹಾಡುಗಳನ್ನು ಆರಂಭಿಸುತ್ತಿದ್ದಂತೆ ಮೂವರು ಸ್ತ್ರೀ ವೇಷದಾರಿಗಳು ಕುಣಿತಕ್ಕೆ ಮೊದಲು ಮಾಡುತ್ತಾರೆ. ಬಣ್ಣ ಬಣ್ಣದ ಸೀರೆ ಉಟ್ಟು, ತಲೆಯ ಹಿಂಭಾಗದಿಂದ ಸೆರಗನ್ನು ಎಳೆದು ಕಟ್ಟಿದ ಗಂಡು ವೇಷದಾರಿಗಳು ಕಾಲಿಗೆ ಗೆಜ್ಜೆಕಟ್ಟಿ ತೀವ್ರಗತಿಯಲ್ಲಿ ಸುತ್ತು ಕುಣಿತ ಮಾಡುತ್ತಾರೆ. ತಾಲ ಮತ್ತು ಮದ್ದಲೆಯ ಸದ್ದು ತೀವ್ರಗೊಳ್ಳುತ್ತಿದ್ದಂತೆ ನೃತ್ಯದ ಗತಿಯು ರಬಸಗೊಳ್ಳುತ್ತದೆ. ವೈವಿಧ್ಯಮಯ ಹಾಡುಗಳ ರಸದೌತಣವೂ ನಡೆಯುತ್ತದೆ. ಹಾಡುಗಾರರು ಮೊದಲು ಊರ ಪ್ರಮುಖನ ಮನೆಯಲ್ಲಿ ಆರಂಭಿಸಿ ನಂತರ ಪ್ರತಿ ಮನೆಗೂ ಹೋಗಿ ಕುಣಿಯುತ್ತಾರೆ. ತಮ್ಮ ಊರಿನ ನಂತರ ತಮ್ಮ ಸಮುದಾಯಗಳು ನೆಲೆಗೊಂಡಿರುವ ಇತರೆ ಊರುಗಳಿಗು ಮೇಳ ಹೋಗುತ್ತದೆ. ಕಾಮನನ್ನು ಸುಡುವವರೆಗೆ ಈ ಮೇಳ ಮುಂದುವರೆದು ಕಾಮನ ಹುಣ್ಣಿಮೆಯಂದು ತಮ್ಮ ಊರಿನಲ್ಲಿಯೇ ಆಚರಣೆ ಮುಕ್ತಾಯಗೊಳ್ಳುತ್ತದೆ.
ಈ ಹಬ್ಬದ ಸಂದರ್ಭದಲ್ಲಿ ಅನೇಕ ರಾತ್ರಿಗಳ ಕಾಲ ‘ಮಾಳ್‌ – ಕೇಳ್‌’ ಎಂಬ ರಾಮಾಯಣ ಮಹಾಭಾರತದ ಸುದೀರ್ಘ ಹಾಡುಗಾರಿಗಕೆಯೂ ನಡೆಯುತ್ತದೆ. ಇದನ್ನು ರಾಮಾಯಣ ಕೇಳ್‌ ಮತ್ತು ಭಾರತ ಕೇಳ್‌ ಎಂದೂ ಕರೆಯುತ್ತಾರೆ. ತಮ್ಮದೇ ಆದ ಶೈಲಿ ಮತ್ತು ತಮ್ಮದೇ ಆದ ಕಥಾ ಸ್ವರೂಪದ ಈ ಮೌಖಿಕ ಕಾವ್ಯಗಳು ಸಿದ್ಧ ಮಾದರಿ ಪುರಾಣಕ್ಕಿಂತ ತೀರಾ ಭಿನ್ನವಾದುವುಗಳು.
ದೀಪಾವಳಿ ಕೂಡ ಕುಣಬಿಯರಿಗೆ ತುಂಬ ಮುಖ್ಯವಾದ ಹಬ್ಬ. ಈ ಹಬ್ಬದಲ್ಲಿ ಗಂಡಸರು ಗುಮಟೆ ಬಾರಿಸಿದರೆ ಹೆಂಗಸರು ಆ ಗುಮಟೆ ಸದ್ದಿಗೆ ತಕ್ಕಂತೆ ‘ದೀವಾಳಿ ಚೋಕೇಳ್‌’ ಎಂಬ ದೀಪಾವಳಿ ನೃತ್ಯ ಪ್ರದರ್ಶಿಸುತ್ತಾರೆ. ಹೋಳಿಯಲ್ಲಿ ಗಂಡಸರು ಊರೂರಿಗೆ ಹೋಗಿ ಹೋಳಿಸಿಗ್ಮ ಪ್ರದರ್ಶಿಸುವಂತೆ ದೀಪಾವಳಿಯಲ್ಲಿ ಹೆಂಗಸರು ಊರೂರಿಗೆ ಹೋಗಿ ಈ ದಿವಾಳಿ ಚೋಕೇಳ್‌ ಪ್ರದರ್ಶಿಸುತ್ತಾರೆ.
ಚೌತಿ ಕುಣಬಿಯರ ಮತ್ತೊಂದು ಪ್ರಮುಖ ಹಬ್ಬ. ಈ ಸಂದರ್ಭದಲ್ಲಿ ಗಂಡಸರು ಮತ್ತು ಹೆಂಗಸರು ಪ್ರತ್ಯೇಕವಾಗಿ ಪುಗಡಿ ಕುಣಿತ ನಡೆಸಿಕೊಡುತ್ತಾರೆ. ಕೈಯಲ್ಲಿ ಮಣ್ಣಿನ ಕೊಡಗಳನ್ನು ಹಿಡಿದು ವೃತ್ತಾಕಾರವಾಗಿ ಸುತ್ತುತ್ತಾ ಕುಣಿಯುವ ಈ ನೃತ್ಯ ಕೂಡ ತುಂಬಾ ಆಕರ್ಷಕವಾದದ್ದು.
ಕುಣಬಿಯರಲ್ಲಿ ಈಗಾಗಲೇ ಹೇಳಿದಂತೆ ರಾಮಾಯಣ ಮಹಾಭಾರತ ಕತೆಗಳನ್ನು ಹಾಡುವ ಅರ್ಥಾತ್‌ ‘ಕೇಳ್‌’ ಕಲೆಯನ್ನು ಪ್ರದರ್ಶಿಸುವ ಹಲವಾರು ಹಿರಿಯ ಕಲಾವಿದರು ಈಗಲೂ ಇದ್ದಾರೆ. ಇತ್ತೀಚೆಗಷ್ಟೇ ತೀರಿಕೊಂಡ ಶಿವಮೊಗ್ಗ ಜಿಲ್ಲೆ ಸಾಗರ ತಾಲ್ಲೂಕಿನ ಮೇಘಾನೆ ಬೆಟ್ಟದ ಗಣೇಶ ಎಂಬ ಹಿರಿಯ ಕಲಾವಿದ ತಮ್ಮ ಅಪೂರ್ವ ಕಲೆಗಾಗಿ ಜಾನಪದ ಅಕಾಡೆಮಿ ಪ್ರಶಸ್ತಿ ಪಡೆದಿದ್ದರು. ಕುಂಬಾರವಾಡ ಹತ್ತಿರದ ತೆವಾಲಿ ಗ್ರಾಮದ ೬೫ ವರ್ಷ ವಯಸ್ಸಿನ ಕೃಷ್ಣಾ ಮಾಡುಗಾವಡ ಎಂಬ ಕಲಾವಿದ ‘ಜಾಂಬೂ’ ಎಂಬ ಮಳೆ ಕರೆಯುವ ಹಾಡನ್ನು ವಿಶಿಷ್ಟ ಶೈಲಿಯಲ್ಲಿ ಹಾಡುತ್ತಾರೆ. ಇವರು ಸಿಗ್ಮ ಹಾಗೂ ಮಾಳ್‌ ಮತ್ತು ಕೇಳ್‌ಗಳಲ್ಲಿ ಪ್ರಸಿದ್ಧ ಕಲಾವಿದರು. ಹಾಗೆಯೇ ಕಾರಸಿಂಗಳ ಗ್ರಾಮದ ೭೫ ವರ್ಷ ವಯಸ್ಸಿನ ಗೋವಿಂದ ಗಣೇಶ್‌ ವೆಳಿಪು ರಾಮಾಯಣದ ಕೇಳ್‌ ನಡೆಸಿಕೊಡುತ್ತಾರೆ. ನಾಗೋಡ ಪಂಚಾಯಿತಿ ವ್ಯಾಪ್ತಿಯ ಮಾರ್ಲಿ ಗ್ರಾಮದ ೮೦ ವರ್ಷ ವಯಸ್ಸಿನ ಸಾತುಗಾವ್‌ಡ ಮತ್ತೊಬ್ಬ ಪ್ರಸಿದ್ಧ ಕಲಾವಿದ. ಕುಣಬಿ ಸಮುದಾಯದಲ್ಲಿ ಅನೇಕಾನೇಕ ಸಿಗ್ಮ ಹಾಗೂ ಪುಗಡಿ ಕಲಾ ತಂಡಗಳಿದ್ದು ಹಬ್ಬ ಜಾತ್ರೆಗಳಲ್ಲಿ ಸಾಮೂಹಿಕವಾದ ಪ್ರದರ್ಶನ ನಡೆಸುವುದೂ ಉಂಟು.
ಕುಣಬಿಯರು: ಅಧ್ಯಾಯ ೭ – ಕುಣಬಿಯರ ಆರ್ಥಿಕತೆ (೧)
ಸಾವಿರಾರು ವರ್ಷಗಳ ಮನುಕುಲದ ಇತಿಹಾಸವಿರುವ ಈ ದೇಶದಲ್ಲಿ ಅನೇಕ ಸಮುದಾಯಗಳು ಇಂದಿಗೂ ತಮ್ಮ ಪರಂಪರಾಗತ ಬದುಕಿನ ವ್ಯವಸ್ಥೆಯಲ್ಲಿಯೇ ಮುಂದುವರೆದಿರುವುದೊಂದು ವಿಶೇಷ. ಆದರೆ ಕಳೆದ ಒಂದೆರಡು ಶತಮಾನಗಳಲ್ಲಿ ಆದ ರಾಜಕೀಯ ಮತ್ತು ಆರ್ಥಿಕ ಬದಲಾವಣೆಗಳು ಬುಡಕಟ್ಟು ಬದುಕಿನ ಮೇಲೆ ಅಪಾರವಾದ ಪರಿಣಾಮವನ್ನು ಬೀರಿವೆ. ವಸಾಹತು ಸಂದರ್ಭದಲ್ಲಿ ಹೇಗೆ ಅರಣ್ಯಗಳು ವಾಣಿಜ್ಯ ಉದ್ದೇಶಗಳಿಗಾಗಿ ಬದಲಾದವು ಮತ್ತು ಅಂಥ ಆರ್ಥಿಕ ಬದಲಾವಣೆಗಳಿಂದ ಕಾಡನ್ನೇ ಅವಲಂಬಿಸಿ ಬದುಕುತ್ತಿದ್ದ ಸಮುದಾಯಗಳ ಮೇಲೆ ಆದ ಪರಿಣಾಮವೇನು ಎಂಬುದನ್ನು ಈ ಹಿಂದೆಯೇ ಕ್ವಚಿತ್ತಾಗಿ ಚರ್ಚಿಸಿದ್ದೇನೆ.
ಈ ಹಿನ್ನೆಲೆಯಲ್ಲಿಯೇ ಕುಣಬಿಯರ ಆರ್ಥಿಕ ಸ್ಥಿತ್ಯಂತರಗಳನ್ನು ನಾವು ಗಮನಿಸಬೇಕಾಗಿದೆ. ಕುಣಬಿಯರು ಶತಸತಮಾನಗಳಿಂದ ಅರಣ್ಯವನ್ನು ನಂಬಿ ಬದುಕಿದವರು ಎಂಬುದರಲ್ಲಿ ಎರಡು ಮಾತಿಲ್ಲ. ಅವರ ಅರಣ್ಯಾಧಾರಿತ ಜೀವನದಲ್ಲಿ ಮೂರು ಹಂತಗಳನ್ನು ಗಮನಿಸಬಹುದು.
೧. ಆಹಾರ ಸಂಗ್ರಹಣೆ (Food Gathering)
೨. ಬೇಟೆ (Hunting)
೩. ಕುಮರಿ ಬೇಸಾಯ (Shifting cultivation)
ಒಂದಾನೊಂದು ಕಾಲಕ್ಕೆ ಅರಣ್ಯದಲ್ಲಿ ನೈಸರ್ಗಿಕವಾಗಿ ಸಿಗುವ ಗೆಡ್ಡೆ – ಗೆಣಸು, ಹಣ್ಣು – ಹಂಪಲು, ನಾರು – ಬೇರು, ಜೇನು – ಜಂತು ಇತ್ಯಾದಿಗಳನ್ನು ಮಾತ್ರ ಸಂಗ್ರಹಿಸಿ ಬದುಕು ಸಾಗಿಸಿದ ಸಮುದಾಯವಿದು. ಸಾವಿರಾರು ವರ್ಷಗಳ ಅಂತರದಲ್ಲಿ ಆಹಾರ ಸಂಗ್ರಹಣೆ ಜೊತೆಗೆ ಬೇಟೆಯೂ ಸೇರಿಕೊಂಡಿತು. ಬೇಟೆ ಅಂದರೆ ಅದೊಂದು ಉಪ ಜೀವನ ಪದ್ಧತಿ ಮಾತ್ರ. ಆಹಾರ ಸಂಗ್ರಹ ಲಭ್ಯವಿಲ್ಲದಿದ್ದಾಗ ಸಂಗ್ರಹಿಸಿದ ಆಹಾರ ಪದಾರ್ಥಗಳ ಕೊರತೆ ಬಿದ್ದಾಗ ಬೇಟೆ ಅನಿವಾರ್ಯವಾಗಿತ್ತು. ಕುಣಬಿಯರು ಇಂದು ಕೂಡ ಮಿತವಾದ ಬೇಟೆ ಪದ್ಧತಿಯನ್ನು ಅನುಸರಿಸುತ್ತಾರೆಯೇ ಹೊರತು ಬೇಟೆ ಅವರ ಅನಿವಾರ್ಯ ಜೀವನ ಕ್ರಮವಲ್ಲ. ಕಾಡಿನಲ್ಲಿ ಯಥೇಚ್ಛವಾಗಿ ಕಂಡುಬರುತ್ತಿದ್ದ ಪ್ರಾಣಿಗಳನ್ನು ಒಂದು ಕಾಲಕ್ಕೆ ಬೇಟೆಮಾಡಿ ಆಹಾರದ ಒಂದು ಭಾಗವಾಗಿ ಸೇವಿಸುತ್ತಿದ್ದರು.
ಕುಮರಿ ಬೇಸಾಯ
ಕಾಲಕಳೆದಂತೆ ಆಹಾರ ಸಂಗ್ರಹಣೆ ಮತ್ತು ಬೇಟೆಯ ಹಂತ ಸಡಿಲಗೊಂಡು ಕೃಷಿಯ ಕಡೆಗೆ ಗಮನ ಹೊರಳಿತು. ಅಂದರೆ ಕೃಷಿಯ ಅನ್ವೇಷಣೆ ಆರಂಭವಾಯಿತು. ಗಂಡಸು ಆಹಾರ ಸಂಗ್ರಹಕ್ಕಾಗಿ ಹಾಗೂ ಬೇಟೆಗಾಗಿ ಹೊರ ಹೋದಾಗ ಮಕ್ಕಳ ಪಾಲನೆಗಾಗಿ ಮನೆಯಲ್ಲಿರುತ್ತಿದ್ದ ಸ್ತ್ರೀ ತನ್ನ ಬಿಡುವಿನ ಕಾಲದಲ್ಲಿ ಕ್ರಿಯಾಶೀಲಳಾಗಿ ಕೃಷಿಯ ಅನ್ವೇಷಣೆಗೆ ಕಾರಣಳಾದಳು ಎಂಬುದು ಪ್ರಚಲಿತದಲ್ಲಿರುವ ವಾದ. ಅದು ಏನೇ ಇರಲಿ, ಬಹುಶಃ ಕೃಷಿ ಜಾರಿಗೆ ಬಂದ ಪ್ರಥಮದಲ್ಲಿ ಯಾವ ರೀತಿಯ ಪದ್ಧತಿ ಇತ್ತೋ ಅಂಥ ಪಾರಂಪರಿಕ ಪದ್ಧತಿ ಕುಣಬಿಯರಲ್ಲಿ ಈಗಲೂ ಜಾರಿಯಲ್ಲಿದೆ ಎಂಬುದೇ ಒಂದು ವಿಶೇಷ. ಅದೇ ‘ಕುಮರಿ ಬೇಸಾಯ’ ಅಥವಾ ‘ಕೆತ್ತು ಬೇಸಾಯ’ ಅಥವಾ ‘ಸ್ಥಳಾಂತರ ಕೃಷಿ’ (Shifting cultivation).
ಈ ಕುಮರಿ ಕೃಷಿ ಅಥವಾ ಕೆತ್ತು ಬೇಸಾಯ ಅತ್ಯಂತ ಪ್ರಾಚೀನ ಕಾಲದಿಂದ ಮನುಷ್ಯ ಅನುಸರಿಸಿಕೊಂಡು ಬಂದಿರುವ ಒಂದು ತಾಂತ್ರಿಕ ಪದ್ಧತಿ ಹಾಗೂ ಇಂದಿಗೂ ಒಂದು ವೈಜ್ಞಾನಿಕ ಪದ್ಧತಿ. ಈ ನೈಸರ್ಗಿಕ ಕೃಷಿ ಭೂಮಿಯ ಸವಕಳಿಯನ್ನು ತಪ್ಪಿಸುತ್ತದೆ. ಅರಣ್ಯ ನಾಶವನ್ನು ತಡೆಯುತ್ತದೆ. ಮನುಷ್ಯನ ಮಣ್ಣಿನ ಮೋಹಕ್ಕೆ ಕಡಿವಾಣ ಹಾಕುತ್ತದೆ. ನಾನು, ನನ್ನದು ಮತ್ತು ನನ್ನ ಆಸ್ತಿ ಎಂಬ ಒಡೆತನದ ಅಹಂಕಾರಕ್ಕೆ ಆಸ್ಪದವಿಲ್ಲದ ಪದ್ಧತಿ ಇದು. ಮನುಷ್ಯನ ಅಂದಂದಿನ, ಹೆಚ್ಚೆಂದರೆ ಆಯಾ ವರ್ಷದ ಬೇಡಿಕೆಯನ್ನು ಮಾತ್ರ ಪೂರೈಸಬಲ್ಲ ಈ ಪದ್ಧತಿ ಆಸೆಬುರುಕತನಕ್ಕೆ ಪ್ರೇರೇಪಿಸುವುದಿಲ್ಲ.
ನೇಗಿಲು-ನೊಗ-ಎತ್ತುಗಳು ಮುಂತಾದ ಭೂಮಾಲೀಕತ್ವದ ಸೊಂಕಿನಿಂದ ಇಂದಿಗೂ ದೂರವಿರುವ ಕುಣಬಿಗಳು ಕೇವಲ ಗುದ್ದಲಿ ಅಥವಾ ಪಿಕಾಸಿಯ ಸಹಾಯದಿಂದ ತಮ್ಮ ಅಗತ್ಯಕ್ಕೆ ತಕ್ಕಷ್ಟು ಭೂಮಿಯನ್ನು ಮಾತ್ರ ಕೆತ್ತಿ ಅಥವಾ ಅಗೆದು ಅತ್ಯಂತ ಮಿತವಾದ ಜಾಗದಲ್ಲಿ ತಮಗೆ ಬೇಕಾದ ಬೆಳೆಗಳನ್ನು ಬೆಳೆದುಕೊಳ್ಳುತ್ತಿದ್ದರು. ಬೆಟ್ಟದ ಇಳಿಜಾರುಗಳಲ್ಲಿ ಲಭ್ಯವಿರುವ ಖಾಲಿ ಭೂಮಿಯನ್ನು ಹಸನು ಮಾಡಿ, ಅಡ್ಡ ತೆವರಿಗಳನ್ನು ನಿರ್ಮಿಸಿ, ಹಂತಹಂತಗಳಲ್ಲಿ ಸಮತಟ್ಟುಗೊಳಿಸಿ ಬೀಜಗಳನ್ನು ಚೆಲ್ಲುವುದು ಇವರ ಪದ್ಧತಿ. ಇದರಿಂದಾಗಿ ಖಾಲಿಬಿದ್ದ ಭೂಮಿ ಸದುಪಯೋಗವಾಗುತ್ತಿತ್ತು. ಅಲ್ಲದೆ ನೀಳವಾದ ಇಳಿಜಾರಿನಿಂದ ಸವಕಲಾಗುತ್ತಿದ್ದ ಅಥವಾ ಕರಗಿ ಹೋಗುತ್ತಿದ್ದ ಮಣ್ಣು ಇವರು ಹಾಕುತ್ತಿದ್ದ ಅಡ್ಡ ತೆವರಿಗಳಿಂದ ಕೊಚ್ಚಿ ಹೋಗದೆ ನಿಲ್ಲುತ್ತಿತ್ತು. ತಲೆತಲಾಂತರದಿಂದ ಇಂಥ ಪದ್ಧತಿಯನ್ನು ಅನುಸರಿಸಿಕೊಂಡು ಕೃಷಿ ಮಾಡುತ್ತಿದ್ದ ಕುಣಬಿಯರು ಒಂದೇ ಜಾಗವನ್ನು ಸತತವಾಗಿ ಬಳಸಿ ಭೂಮಿಯನ್ನು ಬಂಜರುಗೊಳಿಸುತ್ತಿರಲಿಲ್ಲ. ಒಂದೆರಡು ವರ್ಷಗಳಲ್ಲಿ ಅಥವಾ ಕೆಲವು ವರ್ಷಗಳಲ್ಲಿ ಬೇರೊಂದು ಜಾಗಕ್ಕೆ ತಮ್ಮ ಚಟುವಟಿಕೆಗಳನ್ನು ವರ್ಗಾಯಿಸಿಕೊಳ್ಳುತ್ತಿದ್ದರು. ಈ ಸ್ಥಳಾಂತರ ಕೃಷಿ ನಿಸರ್ಗವನ್ನು ಎಲ್ಲಿಯೂ ಘಾಸಿಗೊಳಿಸುತ್ತಿರಲಿಲ್ಲ. ಮನುಷ್ಯ ಖಾಯಂ ಆಗಿ ನೆಲೆನಿಂತಲ್ಲಿ ಮಾತ್ರ ಅರಣ್ಯ ನಾಶವಾಗಿ ಪರಿಸರದ ಅಸಮತೋಲನ ಜರುಗುತ್ತಿತ್ತು. ಕುಣಬಿಯರ ಈ ಸ್ಥಳಾಂತರ ಬೇಸಾಯ ಪರಿಸರದ ಸಮತೋಲನ ಕಾಯ್ದುಕೊಳ್ಳವಲ್ಲಿ ಪೂರಕವಾಗಿರುತ್ತಿತ್ತು.
ಪಶು ಸಂಪತ್ತಿನ ಹೆಚ್ಚಳ ಅರಣ್ಯ ನಾಶಕ್ಕೆ ಮೂಲ ಕಾರಣ ಎಂಬ ಅಭಿಪ್ರಾಯ ಅನೇಕ ಪರಿಸರವಾದಿಗಳಲ್ಲಿ ಇದೆ. ಇದು ನಿಜಕೂಡ ಹೌದು ಆದ್ದರಿಂದಲೇ ಇರಬೇಕು, ಕುಣಬಿಯರು ಎಂದಿಗೂ ಪಶುಸಂಗೋಪನ ಕಾರ್ಯಕ್ಕೆ ಕೈ ಹಾಕಲೆ ಇಲ್ಲ. ಕೇವಲ ಕೆತ್ತು ಬೇಸಾಯವನ್ನು ಮುಂದುವರಿಸಿಕೊಂಡು ಬಂದ ಇವರಿಗೆ ಕೃಷಿಗೆ ಪೂರಕವಾದ ಎತ್ತು ಎಮ್ಮೆಗಳ ಅವಶ್ಯಕತೆಯೂ ಬರಲಿಲ್ಲ. ಒಂದು ಕಡೆ ನೆಲೆನಿಂತ ನಾಗರೀಕ ಮನುಷ್ಯ ಹಂತಹಂತವಾಗಿ ಪಶು ಸಂಪತ್ತನ್ನು ರೂಢಿಸಿಕೊಂಡ. ಅವನು ಸಾಕಿದ ಹಸು, ಎಮ್ಮೆ, ಕುರಿ, ಮೇಕೆ, ಕತ್ತೆ, ಕುದರೆ, ಕೋಳಿ ಕುಕ್ಕುಟಗಳು ಗಿಡಮರಗಳ ನಾಶಕ್ಕೂ ಕಾರಣವಾದವು. ಬಹುಶಃ ಇದನ್ನು ಅರಿತಿದ್ದ ಕುಣಬಿ ಸಮುದಾಯ ಈ ಪಶು ಸಂಪತ್ತಿನಿಂದ ದೂರ ಉಳಿದು, ತನ್ನ ಪ್ರೀತಿಯ ಅರಣ್ಯವನ್ನು ರಕ್ಷಿಸಿಕೊಂಡಿತೇ ಎಂಬುದನ್ನು ನಾವು ಚಿಂತಸಬೇಕಾಗಿದೆ. ಕುಣಬಿಯರು ಇಂದಿಗೂ ಸಾಕು ಪ್ರಾಣಿಗಳ ಮಾಂಸವನ್ನು ತಿನ್ನುವುದಿಲ್ಲ. ಕುರಿ, ಮೇಕೆಗಳಿರಲಿ, ಕೋಳಿಯನ್ನೂ ಅವರು ತಿನ್ನುವುದಿಲ್ಲ ಎಂಬುದನ್ನು ನೋಡುವಾಗ ಸಾಕು ಪ್ರಾಣಿಗಳ ಬಗೆಗಿನ ಅವರ ಎಚ್ಚರ ಒಂದು ಹೊಸ ಚಿಂತನೆಗೆ ದಾರಿ ಮಾಡಿಕೊಡುತ್ತದೆ. ಕೆತ್ತು ಬೇಸಾಯ ಉತ್ಪಾದನೆಯ ದೃಷ್ಟಿಯಿಂದ ಒಂದು ಮಿತಿಯೂ ಹೌದು. ಆದರೆ ನಿಸರ್ಗದ ಉಳಿವಿನ ದೃಷ್ಟಿಯಿಂದ ಒಂದು ವರವೂ ಹೌದು. ಉತ್ಪಾದನೆಗಿಂತ ಪರಿಸರಕ್ಕೆ ಬೆಲೆಕೊಟ್ಟ ಕುಣಬಿಯರ ಜೀವನ ಒಂದು ಆದರ್ಶ.
ಆಹಾರ ಸಂಗ್ರಹಣೆಯಾಗಲೀ, ಬೇಟೆಯಾಗಲೀ ಅಥವಾ ಕಮರಿ ಕೃಷಿಯಾಗಲೀ ಇಂದು ಅನೇಕ ಸ್ಥಿತ್ಯಂತರಗಳಿಗೆ ಒಳಗಾಗಿದೆ. ಅವರಿಗೆ ನೆಲೆಯಾಗಿದ್ದ ಭೂಮಿ ಇಂದು ಅವರಿಗೆ ಸಮಸ್ಯೆಯಾಗಿ ಪರಿಣಮಿಸಿದೆ. ಆಶ್ರಯ ನೀಡಿದ್ದ ಅರಣ್ಯ ಅವರ ಕೈತಪ್ಪಿದೆ. ಈ ಎಲ್ಲ ಸಮಸ್ಯೆಗಳನ್ನು ನಾನು ನಂತರದಲ್ಲಿ ಚರ್ಚಿಸುತ್ತೇನೆ. ಅನೇಕ ಸ್ಥಿತ್ಯಂತರಗಳ ನಡುವೆಯೂ ಈ ಮೂರು ಜೀವನ ಪದ್ಧತಿಗಳು ಕುಣಬಿಯರಲ್ಲಿ ಇಂದಿಗೂ ಉಳಿದು ಬಂದಿವೆ ಎಂಬುದೇ ಸಮಾಧಾನದ ಸಂಗತಿ. ಅನೇಕ ಆತಂಕಗಳ ನಡುವೆಯೂ ಪರಂಪರೆಯ ಜೀವನ ಕ್ರಮಗಳು ಹೇಗೋ ಹಾಗೆ ಸಾಗಿ ಬರುತ್ತಿವೆ.
ಕುಮರಿ ಬೇಸಾಯದ ಆಧುನಿಕ ಪದ್ಧತಿ :
ಆಹಾರ ಸಂಗ್ರಹಣೆ ಮತ್ತು ಬೇಟೆಯನ್ನಷ್ಟೇ ನಂಬಿ ಬದುಕುತ್ತಿದ್ದ ಕಾಲಕ್ಕೆ ಸಂಪೂರ್ಣ ಅಲೆಮಾರಿಗಳಾಗಿದ್ದ ಕುಣಬಿಯರು ಕುಮರಿ ಬೇಸಾಯವನ್ನು ಕರಗತ ಮಾಡಿಕೊಂಡ ಮೇಲೆ ಅರೆ ಅಲೆಮಾರಿಗಳಾಗಿ ಪರಿವರ್ತಿತರಾದರು. ನಿಸರ್ಗ ನಿರ್ಮಿತ ದಟ್ಟಾರಣ್ಯದಲ್ಲಿ ಅಡವಿ ಕುಮಾರರಾಗಿಯೇ ಸಾವಿರಾರು ವರ್ಷಗಳ ಪರಂಪರೆಯ ಬದುಕನ್ನು ರೂಢಿಸಿಕೊಂಡು ಬಾಳುತ್ತಿರುವ ಕುಣಬಿಯರು ಪ್ರಧಾನವಾಗಿ ಅವಲಂಬಿಸಿದ್ದು ಕುಮರಿ ಅಥವಾ ಕೆತ್ತು ಬೇಸಾಯವನ್ನು. ಬೆಟ್ಟಗುಡ್ಡಗಳ ಇಳಿಜಾರು ಪ್ರದೇಶಗಳನ್ನು ಬೇಸಾಯಕ್ಕೆ ಒಳಪಡಿಸುವ ಮೂಲಕ ಭೂಮಿಯ ಫಲವತ್ತತೆಯನ್ನು ಹೆಚ್ಚಿಸಿದ ಕುಣಬಿಯರು ಕೃಷಿಯ ಜ್ಞಾನ ಪರಂಪರೆಯೊಂದನ್ನು ವೃದ್ಧಿಸಿಕೊಂಡು ಬಂದ ವಿಶಿಷ್ಟ ಸಮುದಾಯ ಎಂಬ ಖ್ಯಾತಿಗೆ ಒಳಗಾಗಿದೆ.
ಕುಮರಿ ಬೇಸಾಯದ ಪ್ರಧಾನ ಅಂಶಗಳು ಹೀಗಿವೆ :
೧. ಬೆಟ್ಟ ಪ್ರದೇಶಗಳ ಇಳಿಜಾರು ನೆಲವನ್ನು ಕೃಷಿ ಯೋಗ್ಯ ಭೂಮಿಯನ್ನಾಗಿ ಪರಿವರ್ತಿಸುವುದು.
೨. ಕೇವಲ ಗುದ್ದಲಿ, ಪಿಕಾಸಿ ಮುಂತಾದ ಅಗೆಯುವ ಸಾಧನಗಳನ್ನು ಮಾತ್ರ ಬಳಸಿ ಕೃಷಿಯನ್ನು ಒಂದು ಮಿತಿಗೆ ಒಳಪಡಿಸಿ, ಅರಣ್ಯ ಭೂಮಿಯನ್ನು ಸಂರಕ್ಷಿಸುವುದು.
೩. ಪಶುಸಂಗೋಪನೆ ಹಾಗೂ ಕುರಿ, ಮೇಕೆ ಸಾಕಾಣಿಕೆಯಿಂದ ದೂರವಿದ್ದು ಗಿಡಮರಗಳನ್ನು ಸಂರಕ್ಷಿಸುವುದು.
೪. ಸ್ಥಳದಿಂದ ಸ್ಥಳಕ್ಕೆ ಕೃಷಿಯನ್ನು ಸ್ಥಳಾಂತರಿಸುವ ಮೂಲಕ ಭೂಮಿಯ ಸಾರವನ್ನು ಕಾಪಾಡುವುದು.
೫. ಇಳಿಜಾರು ಪ್ರದೇಶಗಳಲ್ಲಿ ಹಂತಹಂತವಾಗಿ ಅಡ್ಡ ತೆವರಿಗಳನ್ನು ನಿರ್ಮಿಸುವ ಮೂಲಕ ಭೂಮಿಯ ಸವಕಳಿಯನ್ನು ತಡೆಗಟ್ಟುವುದು.
೬. ನಿಗದಿತವಾದ ಬೆಳೆಗಳನ್ನು ಮಾತ್ರ ಬೆಳೆಯುವ ಮೂಲಕ ಕೃಷಿಯನ್ನು ವಾಣಿಜ್ಯೀಕರಣಗೊಳಿಸದಿರುವುದು.
೭. ವಾಣಿಜ್ಯ ಬೆಳೆಗಳಾದ ಅಡಿಕೆ, ತೆಂಗು, ಕಾಫಿ, ರಬ್ಬರ್, ಕೋಕ್‌ ಮುಂತಾದವುಗಳಿಂದ ದೂರವಿರುವುದು.
೮. ಅಳಿವಿನ ಅಂಚಿನಲ್ಲಿರುವ ಕಾಡಿನ ಗೆಡ್ಡೆ, ಗೆಣಸು, ಔಷಧಿ ಸಸ್ಯಗಳು ಮುಂತಾದವನ್ನು ರಕ್ಷಿಸಿಕೊಂಡು ಬಂದಿರುವುದು.
ಕುಣಬಿಯರ ಬೆಳೆಗಳು
ಗುಡ್ಡಗಳಲ್ಲಿನ ಜಲಮೂಲದಿಂದ ಉದಿಸಿ ಇಳಿಜಾರಿಗೆ ಹರಿಯುವ ನಿಸರ್ಗ ಸಹಜ ಹರಿವನ್ನು ಬಳಸಿಕೊಂಡು ಕೃಷಿಮಾಡುವುದು ಕುಣಬಿಯರ ರೂಢಿ. ನೀರೇ ನಿಲ್ಲದ ಇಳಿಜಾರಿನಲ್ಲಿ ಬೃಹತ್‌ ಮರಗಳು ಬೆಳೆಯದ ತೆಕ್ಕಲುಗಳಲ್ಲಿ ಅಷ್ಟಾಗಿ ನೀರು ಬೇಡದ ಬೆಳೆ ಬೆಳೆಯುತ್ತಾರೆ. ಹೀಗಾಗಿ ರಾಗಿ ಮತ್ತು ಬತ್ತ ಕುಣಬಿಯರ ಸಾಮಾನ್ಯ ಬೆಳೆಗಳು. ಅನೇಕಾನೇಕ ವರ್ಷಗಳಿಂದ ಇವರೇ ಸ್ವತಃ ರಕ್ಷಿಸಿಕೊಂಡು ಬಂದಿರುವ ಬೀಜಗಳು ಹಾಗೂ ವಿವಿಧ ತಳಿಗಳು ಇವರಿಗಿರುವ ಕೃಷಿ ಬಗೆಗಿನ ಪ್ರೀತಿಯನ್ನು ವ್ಯಕ್ತಪಡಿಸುತ್ತದೆ. ಆಧುನಿಕ ತಳಿಗಳಿಗೆ ಮಾರು ಹೋಗದೆ ದೇಸಿ ತಲಿ ಮತ್ತು ದೇಸಿ ಪದ್ಧತಿಯನ್ನು ನಂಬಿ ಬದುಕುತ್ತಿರುವ ಇವರಿಗೆ ಆರ್ಥಿಕ ಉತ್ಪಾದನೆ ಮುಖ್ಯವಲ್ಲ. ಬದಲಾಗಿ ಅದರ ಗುಣಮಟ್ಟ ಮುಖ್ಯ ಇದುವರೆಗೂ ಕುಣಬಿಯರಲ್ಲಿ ಯಾರೊಬ್ಬರೂ ಆಧುನಿಕ ರಸ ಗೊಬ್ಬರಗಳನ್ನು ಬಳಸಿಲ್ಲ ಎಂದರೆ ಬಹುಶಃ ಆಶ್ಚರ್ಯವಾದಿತು, ಆದರೂ ಇದು ಸತ್ಯ. ಕಾಡಿನಲ್ಲಿ ಉದುರಿದ ತರಗಲೆಗಳನ್ನು ಸಂಗ್ರಹಿಸಿ ಅದನ್ನು ಕೊಳೆಸಿ ಭೂಮಿಗೆ ತುಳಿಯುತ್ತಾರೆ. ಅದೇ ಅವರ ಸಹಜ ಕೃಷಿ ವಿಧಾನ. ಉಳುಮೆ ಇಲ್ಲ ಅಥವಾ ಗೊಬ್ಬರ ಇಲ್ಲ. ನಮ್ಮ ಸಹಜ ಕೃಷಿ ಪಂಡಿತರು ನಿರೂಪಿಸುವ ವಿಧಾನಗಳನ್ನು ಇವರು ಸಾವಿರಾರು ವರ್ಷಗಳಿಂದ ಮಾಡುತ್ತಾ ಬಂದಿದ್ದಾರೆ. ಇಂದಿಗೂ ಅದನ್ನೇ ಅನುಸರಿಸುತ್ತಿದ್ದಾರೆ. ಮಳೆಗಾಲದಲ್ಲಿ ಸಾಮಾನ್ಯವಾಗಿ ಬತ್ತ ಬೆಳೆಯುವ ಇವರು ಅದನ್ನೇ ಅನುಸರಿಸುತ್ತಿದ್ದಾರೆ. ಬೇಸಿಗೆಯಲ್ಲಿ ರಾಗಿ ಬೆಳೆಯುತ್ತಾರೆ. ನೀರು ನಿಲ್ಲದ ತೀರಾ ಇಳಿಜಾರುಗಳಲ್ಲಿ ಮಳೆಗಾಲದಲ್ಲಿಯೂ ರಾಗಿ ಬೆಳೆಯುತ್ತಾರೆ.
ಇವರು ಬೆಳೆದಿರುವ ಬಿಶೇಷವಾದ ನಾಲ್ಕು ಬತ್ತದ ತಳಿಗಳನ್ನು ಹೀಗೆ ಪಟ್ಟಿ ಮಾಡಬಹುದು.
೧. ಪಟ್ಟೋ (ಕೆಂಪು ಬತ್ತದ ವಿಶೇಷ ತಳಿ)
೨. ವೈಪರ್ (ಬಿಳಿ ಬತ್ತದ ದಪ್ಪತಳಿ)
೩. ಬಂಗಾರ ಸಾಳ (ಸುವಾಸನೆಯ ವಿಶೇಷ ತಳಿ)
೪. ಪೂನಂ (ಸಣ್ಣ ತಳಿ)
ಇವೆಲ್ಲ ಇವರೇ ರಕ್ಷಿಸಿ ಇಟ್ಟ ಮೂಲ ತಳಿಗಳು. ಇವರಲ್ಲದೇ ಇನ್ನೂ ಎಷ್ಟೋ ಬಗೆಯ ತಳಿಗಳಿದ್ದರು ಹೆಚ್ಚಾಗಿ ಬೆಳೆಯುವುದು ಇವುಗಳನ್ನೇ.
ರಾಗಿಯಲ್ಲಿ ತಮ್ಮದೇ ಆದ ದೇಸಿತಳಿ (ಗೊಂಡೆ) ಬೆಳೆಯುತ್ತಾರೆ. ಹಾಗೂ ಇತ್ತೀಚೆಗೆ ಕೆಲವರು ಇಂಡಾಫ್‌ ಒಂದೆರಡು ತಳಿಗಳನ್ನು ಹೊಸದಾಗಿ ರೂಢಿ ಮಾಡಿಕೊಂಡಿದ್ದಾರೆ. ಒಬ್ಬಿಬ್ಬರು ಕಳೆದ ಒಂದೆರಡು ವರ್ಷಗಳಲ್ಲಿ ಸೋನಾ ಮಸೂರಿ ಬತ್ತದ ತಳಿಯನ್ನು ಬೆಳೆಯಲು ಪ್ರಯತ್ನಸಿದ್ದಾರೆ. ಎಂದು ತಿಳಿದು ಬಂತು. ಇಷ್ಟಲ್ಲದೆ ಕಾಂಗೋ (ಸಜ್ಜೆ) ಒರಿ (ನವಣೆ) ದವಸಗಳನ್ನೂ ಕುಣಬಿಯರು ಬೆಳೆಯುತ್ತಾರೆ.
ಗೆಡ್ಡೆ ಗೆಣಸಿನ ಕೃಷಿ
ಕುಣಬಿಯರು ಈಗಾಗಲೇ ನಾವು ನೋಡಿದಂತೆ ಮೂಲತಃ ಆಹಾರ ಸಂಗ್ರಾಹಕರಾಗಿದ್ದವರು. ಗೆಡ್ಡೆ – ಗೆಣಸು ಅವರ ಪ್ರಾಚೀನ ಆಹಾರ. ಕುಮ್ರಿ ಬೇಸಾಯ ಕರಗತವಾದ ಮೇಲೆ ಕಾಡಿನ ಗೆಡ್ಡೆ ಗೆಣಸುಗಳನ್ನು ಹಿತ್ತಲಿನಲ್ಲಿ ಬೆಳೆಯುವ ಪದ್ಧತಿಯನ್ನು ರೂಢಿಗೆ ತಂದರು. ಇದು ಕೂಡ ಸಾವಿರಾರು ವರ್ಷಗಳ ಪರಂಪರೆಯ ರೂಢಿಬದ್ಧ ಕೃಷಿ. ಅಂಥವುಗಳಲ್ಲಿ ಮುಖ್ಯವಾದ ಕೆಲವು ಬೆಳೆಗಳನ್ನು ಹೀಗೆ ಪಟ್ಟಿ ಮಾಡಬಹುದು.
೧. ಕೋನ (ಗೆಡ್ಡೆ ಮಾದರಿ)
೨. ಮೂಡ್ಲಿ (ಕೆಸು ಮಾದರಿ)
೩. ಕಾಟೆ ಕಣಂಗ್‌ (ಗೆಣಸು ಮಾದರಿ)
೪. ಚಿರತೆ (ಬಳ್ಳಿ ಮಾದರಿ)
ಇವಲ್ಲದೆ ವಿವಿಧ ಬಗೆಯ ಸೊಪ್ಪು ತರಕಾರಿಗಳನ್ನು ಹಿತ್ತಲಿನಲ್ಲಿ ಬೆಳೆಯುತ್ತಾರೆ. ಗೆಡ್ಡೆ ಗೆಣಸಿನ ಹಿತ್ತಲು ಇಲ್ಲದಿದ್ದರೆ ಅದು ಕುಣಬಿ ಮನೆಯೇ ಅಲ್ಲ. ಇದೇ ಅವರ ಕೃಷಿಯ ಪ್ರೀತಿಗೆ ಸಾಕ್ಷಿ.
ಜೇನು ಸಂಗ್ರಹ
ಕುಣಬಿಯರು ವಾಸಿಸುವ ದಟ್ಟಾರಣ್ಯಗಳಲ್ಲಿ ಇಡೀ ವರ್ಷ ಪೂರ್ತಿಯಲ್ಲದಿದ್ದರೂ ಸಾಂದರ್ಭಿಕವಾಗಿ ಆಹಾರ ಸಂಗ್ರಹಣೆ ಕಾರ್ಯವನ್ನು ಕೈಗೊಳ್ಳುತ್ತಾರೆ. ಜೇನು ಸಂಗ್ರಹದಲ್ಲಿ ಕುಣಬಿಯರು ನಿಷ್ಣಾತರು. ಜೇನನ್ನು ಅವರು ‘ಮೋ’ ಎಂದು ಕರೆಯುತ್ತಾರೆ. ಅವರು ಶೇಖರಿಸುವ ಜೇನಿನಲ್ಲಿ ಮೂರು ವಿಧ. ದೊಡ್ಡ ಜೇನು (ಕೋನ್ಗ) ಮಧ್ಯಮ ಜೇನು (ಸತಡೆ) ಮತ್ತು ಸಣ್ಣ ಜೇನು (ಪೊಯೆ) ದೊಡ್ಡ ಜೇನಿಗೆ ೬೦ ರೂಪಾಯಿ, ಮಧ್ಯಮಕ್ಕೆ ೯೦ ರೂಪಾಯಿ, ಸಣ್ಣ ಜೇನಿಗೆ ೧೫೦ ರೂಪಾಯಿ. ಸಣ್ಣ ಜೇನನ್ನು ಬಿದಿರು ಬೊಂಬಿನಲ್ಲಿ ಸಾಕುವ ಪದ್ಧತಿಯನ್ನು ರೂಢಿಸಿಕೊಂಡಿದ್ದಾರೆ. ಆದರೆ ಇದು ಕೆಲವರಿಗೆ ಮಾತ್ರ ಸಿದ್ಧಿಸುತ್ತದೆ. ನಿಸರ್ಗವನ್ನು ಹಿಡಿದಿಡುವ ಪ್ರಯತ್ನ ಇದು.
ಇತರೆ ಸಂಗ್ರಹಗಳು
ಜೇನಿನ ರೀತಿಯಲ್ಲೇ ಆದಾಯ ತರುತ್ತಿರುವ ಇತರ ಆಹಾರ ಸಂಗ್ರಹಣಾ ಪದಾರ್ಥಗಳೆಂದರೆ
ಸೀಗೇಕಾಯಿ (ಚೆಂಬೇಲಾ)
ವಾಟೆಹುಳಿ (ಆತಂಬಿ)
ಪುನರ್ಪುಳಿ (ಬಿಂಡಾ)
ಅಂಟುವಾಳ (ರೀಟೆ)
ಸಣ್ಣ ಲವಂಗ (ತಿಕೇಪಳ)
ಕಾಳು ಮೆಣಸು (ಮಿರಿ)
ಜಾಯಿಪತ್ರೆ (ಪತ್ರಿ)
ಅಣಬೆಗಳು (ಅಳಬಿ)
ವಿವಿದ ಹಣ್ಣುಗಳು : ಹಲಸು, ಚಾಪೇರ, ಔಳು, ಚುನ್ನ, ಚಿವಾರ, ಕಣ್ಣೇರಾ ಇತ್ಯಾದಿ
ಕಾಡು ಬಾಳೆ (ಕರಿಬಾಳೆ ರೀತಿಯ ಮಿಟಗ)
ಗೆಡ್ಡೆ – ಗೆಣಸು (ಜಾಡ್‌ ಕಣಂಗು, ನಾಗರ ಕಣಂಗು ಇತ್ಯಾದಿ)
ಇವೆಲ್ಲವನ್ನೂ ಸಂಗ್ರಹಿಸುವ ಇವರು ಇವುಗಳನ್ನು ನೇರವಾಗಿ ಮಾರುವಂತಿಲ್ಲ. ಅಂಥ ವ್ಯವಸ್ಥಿತ ಮಾರಟ ಜಾಲವೂ ಅವರಲಿಲ್ಲ. ಅವೆಲ್ಲವನ್ನು ನಾಗರೀಕ ಸಮಾಜ ಹೆಣೆದಿರುವ ವ್ಯವಸ್ಥಿತ ಜಾಲದ ಏಜೆಂಟರುಗಳು ಖರೀದಿಸುತ್ತಾರೆ. ನಿರ್ದಿಷ್ಟ ಬೆಲೆಯನ್ನು ಎಂದೂ ಕುಣಬಿಗಳು ನಂಬುವಂತಿಲ್ಲ. ಏಜೆಂಟರು ನಿಗದಿಪಡಿಸಿದಷ್ಟಕ್ಕೆ ಕೊಟ್ಟು ಕೈತೊಳೆದುಕೊಳ್ಳಬೇಕು. ಅವರು ಒಂದಕ್ಕೆ ಹತ್ತು ಪಟ್ಟು ಲಾಭ ಇಟ್ಟು ಮಾರಿಕೊಳ್ಳುತ್ತಾರೆ. ಕುಣಬಿಯರಿಗೆ ಸಹಕಾರಿ ತತ್ವದ ಪರಿಚಯ ಇನ್ನೂ ಆಗಿಲ್ಲ.
ಕುರಕುಶಲ ವಸ್ತುಗಳು
ಕುಣಬಿಯರು ಕಾಡಿನ ಮಧ್ಯೆಯೇ ಬೆಳೆದವರಾದ್ದರಿಂದ ಕಾಡಿನಲ್ಲಿ ಸಿಗುವ ವಸ್ತುಗಳ ಕುಶಲಕಲೆಗೆ ಹೆಸರಾದವರು. ನಿತ್ಯ ಬಳಕೆಗೆ ಪೂರಕವಾದ ಬಿದಿರು, ಬೆತ್ತ, ನಾರು, ಬಿಳಿಲು ಹಾಗೂ ಹುಲ್ಲುಗಳನ್ನು ಸಂಗ್ರಹಿಸಿ ಅವುಗಳಿಂದ ಕುಸರಿ ವಸ್ತುಗಳನ್ನು ಸಿದ್ಧಪಡಿಸುವುದರಲ್ಲಿ ನಿಷ್ಣಾತರು. ಇವರು ತಯಾರಿಸುವ ಪ್ರಮುಖ ವಸ್ತುಗಳ ವಿವರ ಹೀಗಿದೆ.
ತೊಟ್ಟಿಲು, ಬುಟ್ಟಿ, ಮೊರ, ಚಾಪೆ, ಸಿಂಬಿ, ಮೂಡೆ, ಟೋಪ್ಪಿಗೆ, ಬೀಸಣೆಗೆ, ಲಘು ಪೀಠೋಪಕರಣ, ಧಾನ್ಯ ತುಂಬುವ ಸಾಧನ, ಮರದ ಮೂರ್ತಿಗಳು.
ಇವುಗಳನ್ನು ಕೂಡ ನೇರ ಮಾರಾಟ ಮಾಡುವ ಹಾಗಿಲ್ಲ. ಬಿದಿರು ಬೆತ್ತದ ಮೇಲೆ ನಿಷೇಧವಿರುವುದರಿಂದ ಬಹಿರಂಗವಾಗಿ ಉತ್ಪಾದಿಸುವ ಹಾಗೂ ಇಲ್ಲ. ಕಳ್ಳ ದಾರಿಗಳಲ್ಲಿ ಬರುವ ಏಜೆಂಟರು ಇವುಗಳನ್ನು ಕಡಿಮೆ ಹಣಕ್ಕೆ ಲೂಟಿ ಮಾಡುತ್ತಾರೆ.
ಬೇಟೆ
ಬೇಟೆ ಇಂದು ಸಂಪೂರ್ಣವಾಗಿ ನಿಷೇಧಿಸಲ್ಪಟ್ಟಿದೆ. ಒಂದು ಕಾಲಕ್ಕೆ ಉಪವೃತ್ತಿಯೇ ಆಗಿದ್ದ ಬೇಟೆ ಕುಣಬಿಯರಿಗೆ ಇಂದು ಅಪರೂಪದ ಸಂಗತಿ. ಸಾಕು ಪ್ರಾಣಿಗಳ ಪಾಲನೆಯನ್ನು ಕಂಡರಿಯದ ಕುಣಬಿಯರಿಗೆ ಬೇಟೆ ಅನಿವಾರ್ಯವೇ ಆಗಿತ್ತು. ಆದರೆ ನಮ್ಮ ಆಧುನಿಕ ವ್ಯವಸ್ಥೆ ಅದಕ್ಕೆ ಕಡಿವಾಣ ಹಾಕಿದೆ.
ಕುಣಬಿಯರ ಅರಣ್ಯ ಪ್ರಾಣಿಲೋಕದ ಅದ್ಬುತ ಅರಣ್ಯ ಎಂದೇ ಹೇಳಬಹುದು ಇಂದು ಅವನತಿಯ ಹಾದಿಯಲ್ಲಿರುವ ಕೆಂಜಳಿಲು (ಕುಣಬಿ ಭಾಷೆಯಲ್ಲಿ ಶೆಕ್ರು) ಉತ್ತರ ಕನ್ನಡದ ನಾಡಿನಲ್ಲಿ ಇನ್ನೂ ಸಮೃದ್ಧವಾಗಿವೆ. ಜಿಂಕೆ, ಸಾರಂಗ, ಬರ್ಕ, ಕಾಡುಕುರಿ, ಕಾಡುಹಂದಿ, ಮುಳ್ಳುಹಂದಿ ಇನ್ನೂ ಯಥೇಚ್ಛವಾಗಿವೆ. ಹಾರುವ ಅಳಿಲು, ಹಾರುವ ಓತಿಕ್ಯಾತ, ಹಾರುವ ಬೆಕ್ಕು ಮುಂತಾದ ವಿಶಿಷ್ಟ ಪ್ರಾಣಿಗಳು ಬಹುಸಂಖ್ಯೆಯಲ್ಲಿವೆ. ಉಡ, ಮೀನು, ಏಡಿ ಮುಂತಾದವುಗಳಿಗೂ ಬರವಿಲ್ಲ.
ಕರಿ ನಾಗರಕ್ಕೆ ಇದು ಪ್ರಸಿದ್ಧ ನೆಲ. ಕಾಡುನಾಯಿ, ಕರಡಿ, ಚಿರತೆ ಸಾಕಷ್ಟು ಇವೆ. ಹುಲಿಸಂಖ್ಯೆ ಕ್ಷೀಣಿಸುತ್ತಿದೆ ಎಂದು ಕುಣಬಿಯರೇ ಹೇಳುತ್ತಾರೆ. ತೋಳಗಳ ಸಂಖ್ಯೆಯೂ ಕಡಿಮೆಯೇ. ಉಳವಿ ಸುತ್ತಮುತ್ತ ಕಾಡು ಆನೆಗಳ ಕಾಟವೂ ಇದೆ. ಆನೆಗಳು ನಿಗದಿತ ಮಾರ್ಗಗಳಲ್ಲಿ ಓಡಾಡುತ್ತಿದ್ದು ಆಗಾಗ ಕಾಣಿಸಿಕೊಳ್ಳುವುದುಂಟು.
ಅರಣ್ಯ ಇಲಾಖೆಯ ಕಾನುನು ಕಟ್ಟಳೆಗಳಿಂದಾಗಿ ತಮ್ಮ ಪ್ರಿಯ ಆಹಾರವನ್ನು ಕಿತ್ತುಕೊಳ್ಳಲಾಯಿತು ಎಂಬ ಅಸಮಾಧಾನ ಕೆಲವು ಹಿರಿಯರಲ್ಲಿದೆ. ಇತ್ತೀಚೆಗಿನ ಯುವ ಪೀಳಿಗೆ ಬೇಟೆಯ ಗೊಡವೆಯೇ ಬೇಡ ಎಂದು ಸುಮ್ಮನಾಗಿದೆ. ಆದರೂ ಕೆಲವು ನಿಷ್ಣಾತ ಬೇಟೆಗಾರರು ಇಂದಿಗೂ ಕುಣಬಿ ಸಮುದಾಯದಲ್ಲಿದ್ದಾರೆ. ಅಲ್ಲಲ್ಲಿ ಬೇಟೆ ನಡೆಯುವುದಿಲ್ಲ ಎಂದೇನೂ ಇಲ್ಲ. ಮೊಲ, ಬರ್ಕ, ಕಾಡುಹಂದಿ, ಚಿಂಕೆ, ಕಾಡುಕುರಿಯಂಥ ಪ್ರಾಣಿಗಳ ಬೇಟೆ ಕದ್ದುಮುಚ್ಚಿ ನಡೆಯುತ್ತಿದೆ. ಒಟ್ಟಾರೆಯಾಗಿ ಹೇಳುವುದಾದರೆ ಸಾಕು ಪ್ರಾಣಿಗಳ ಸಾಕಾಣಿಕೆಯಿಂದಲೂ ದೂರವಿರುವ ಕುಣಬಿಯರು ಮಾಂಸಾಹಾರದಿಂದ ವಂಚಿತರಾಗಿದ್ದಾರೆ. ಅವರ ಪ್ರಿಯ ಆಹಾರವನ್ನು ನಮ್ಮ ವ್ಯವಸ್ಥೆ ಕಸಿದುಕೊಂಡಿದೆ ಎಂಬುದು ನಿಜವಾದರೂ ಅದು ಅನಿವಾರ್ಯವೂ ಹೌದು ಎಂಬುದನ್ನು ಒಪ್ಪಕೊಳ್ಳಲೇಬೇಕು. ಇಂದಿನ ಯುವ ಪೀಳಿಗೆ ಬೇಟೆಯಿಂದ ದೂರ ಸರಿದಿದೆ ಎಂಬುದಂತೂ ಸತ್ಯ. ಇದರಿಂದ ಕುಣಬಿಯರ ಆಹಾರ ಕ್ರಮದ ಮೇಲೆ ಪರಿಣಾಮವಾಗಿದೆಯೇ ಹೊರತು ಅದು ಅವರ ಆರ್ಥಿಕತೆ ಮೇಲೆ ತೀವ್ರವಾದ ಪರಿಣಾಮವನ್ನೇನೂ ಬೀರಿಲ್ಲ.
ಕುಣಬಿಯರ ಆರ್ಥಿಕ ಸಂಕಷ್ಟಗಳು
ನಿಸರ್ಗದ ಶಿಶುಗಳಾಗಿ ಬದುಕಿ ಬಂದ, ನಿಸರ್ಗವನ್ನೇ ದೈವವೆಂದು ಆರಾಧಿಸಿಕೊಂಡು ಬಂದ ಕುಣಬಿಯರಿಗೆ ಅದೇ ನಿಸರ್ಗ ದೂರವಾಗತೊಡಗಿದೆ. ಇದೊಂದು ವ್ಯವಸ್ಥೆಯ ವೈಪರೀತ್ಯ. ಕುಣಬಿಯರ ಆರ್ಥಿಕ ಸಂಕಷ್ಟಕ್ಕೆ ಎರಡು ಪ್ರಮುಖ ಕಾರಣಗಳು ಉಂಟಾಗಿದೆ.
೧. ಕಾಡನ ಸಮಸ್ಯೆ
೨. ಭೂಮಿಯ ಸಮಸ್ಯೆ
ಕುಣಬಿಯರ ಕಾಡಿನ ಸಂಬಂಧ :
ಹೊರಗಿನ ಸಮುದಾಯಗಳ ಲೆಕ್ಕದಲ್ಲಿ ‘ಕಾಡು ಕುಣಬಿ’ಗಳು ಎಂದೇ ಕರೆಸಿಕೊಳ್ಳುವ ಇವರು ಇಂದು ಕಾಡಿನಿಂದ ದೂರವಾಗಬೇಕಾದ ಸ್ಥಿತಿಗೆ ಯಾಕೆ ತಲುಪಿದರು? ಈ ಸಂದರ್ಭದಲ್ಲಿ ನನ್ನದೇ ಲೇಖನವೊಂದರ ಆಯ್ದ ಭಾಗವನ್ನು ಉದಾಹರಿಸುವುದು ಸೂಕ್ತ ಎಂಬುದು ನನ್ನ ಭಾವನೆ.
“ನಿತ್ಯ ಹರಿದ್ವರ್ಣದ ಕಾಡುಗಳೆನಿಸಿದ ಪಶ್ಚಿಮಘಟ್ಟದ ಅರಣ್ಯಗಳು ಪ್ರಪಂಚದಲ್ಲಿಯೇ ಅಪರೂಪದ ಸಸ್ಯ ರಾಶಿಗಳನ್ನು ಪಡೆದವಾಗಿದ್ದು ಜೀವಜಗತ್ತಿನ ಎಲ್ಲ ವಿಸ್ಮಯಗಳನ್ನು ಪ್ರತಿಬಿಂಬಿಸುವ ತಾಣಗಳಾಗಿವೆ. ಹೊನ್ನೆ, ನಂದಿ, ಸಾಗಡೆ, ತಡಸಲು, ನೇರಳೆ, ಜಂಬೆ, ಬುರಗ, ಮಾಕಾಳಿ, ದೂಪ, ಧೂಮ, ಹಲಸು, ಹೆಬ್ಬಲಸು, ಸಳ್ಳೆ, ಸಾತಿ ಮುಂತಾದಂತೆ ನುರಾರು ರೀತಿಯ ಭೀಮಕಾಯದ ಮರಗಳು ಪಶ್ಚಿಮಘಟ್ಟದ ಸಮೃದ್ಧಿಗೆ ಸಾಕ್ಷಿಯಾಗಿವೆ. ಭೂಮ್ಯಾಕಾಶಗಳನ್ನು ಒಂದು ಮಾಡಿ ಸೂರ್ಯ ಕಿರಣಗಳನ್ನು ನುಂಗಿ ಭೂಮಿಯನ್ನು ತಣ್ಣಗಿಟ್ಟು ಅದರಲ್ಲಿ ಮತ್ತೆ ನಾನಾ ವಿಧವಾದ ಅಣಬೆ ಆರ್ಕಿಡ್‌ಗಳು ಬೆಳೆಯಲು ಸಹಕಾರಿಯಾಗಿ ಜೊತೆಗೇ ಬಿದಿರು, ಬೆತ್ತ ಹಾಗೂ ಹತ್ತಾರು ಬಗೆಯ ಬಳ್ಳಿಗಳು ಹಬ್ಬಿ ಹೆಣೆದುಕೊಂಡಿವೆ. ಅಡಿಕೆ, ತೆಂಗು, ಬೈನೆ, ಈಚಲು ಮುಂತಾದ ಸಸ್ಯಗಳಲ್ಲದೆ ಕಾಫಿ, ಟೀ, ಏಲಕ್ಕಿ, ಲವಂಗ, ಮೆಣಸು, ಕೋಕೋ ಹಾಗೂ ಕಿತ್ತಳೆಗಳಂಥ ವಾಣಿಜ್ಯ ಬೆಳೆಗಳಾಗಿ ಪರಿವರ್ತಿತವಾದ ದುಡ್ಡಿನ ಗಿಡಗಳೂ ಸಮೃದ್ಧಿಯಾಗಿವೆ.”
ಒಂದು ಕಾಲಕ್ಕೆ ತಮ್ಮ ಕುಲ ಹಾಗೂ ಪಂಗಡಗಳಿಗೆ ಗಿಡಮರಗಳ ಹೆಸರನ್ನೆ ಇಟ್ಟುಕೊಂಡು ಅವುಗಳ ಮೂಲಕವೇ ತಮ್ಮ ಅಸ್ತಿತ್ವನ್ನು ಗುರುತಿಸಿಕೊಂಡ ಹತ್ತಾರು ಬುಡಕಟ್ಟುಗಳು ಇಂದಿಗೂ ಆ ಸಂಪ್ರದಾಯವನ್ನು ಅನುಸರಿಸುತ್ತಿವೆ. ದೇವರ ಹೆಸರಿನಲ್ಲಿ ಮೀಸಲಿಟ್ಟ ಕಾಡುಗಳು ಇಂದಿಗೂ ದೇವರಕಾಡುಗಳಾಗಿ ಉಳಿದುಬಂದಿರುವುದನ್ನು ನಾವು ನೋಡುತ್ತಿದ್ದೇವೆ. ಮೀಸಲಲ್ಲದ ಕಾಡಿನಲ್ಲೂ ಒಂದು ಮರ ಕಡಿಯಬೇಕಾದ ಪ್ರಸಂಗ ಬಂದರೆ ಅದನ್ನು ಪೂಜಿಸಿ ಅತ್ಯಂತ ಗೌರವದಿಂದ ಮರಗಳನ್ನು ಕಡಿಯುತ್ತಿದ್ದ ಕುಣಬಿಗಳ ಮೌಲ್ಯ ಆದರ್ಶಪ್ರಾಯ. ಹೀಗೆ ಕಾಡಿನ ಆಸರೆಯಲ್ಲಿ ಅದರ ಮಗುವಿನಂತೆ ಬೆಳೆದ ಮನುಷ್ಯ ಅದು ನೀಡುವ ಜೇನು, ಗೆಡ್ಡೆ, ಗೆಣಸು, ಹಣ್ಣು ಹಂಪಲು ಹಾಗೂ ಅದರೊಳಗಿನ ಪ್ರಾಣಿ ಪಕ್ಷಿಗಳನ್ನು ಅಗತ್ಯವಿದ್ದಷ್ಟು ಸೇವಿಸಿ ಬಿದಿರು, ಬೆತ್ತ ಹಾಗೂ ಹೊಂಬು ಬಳ್ಳಿಗಳಲ್ಲಿ ತಯಾರಿಸಿದ ವಸ್ತುಗಳನ್ನು ಕಾಡಿನಾಚೆಯ ಸಂತೆಗಳಲ್ಲಿ ಮಾರಿ ತನಗೆ ಬೇಕಾದ ಅಗತ್ಯ ವಸ್ತುಗಳನ್ನು ಕೊಳ್ಳುತ್ತಿದ್ದ. ಇಷ್ಟರಮಟ್ಟಿಗೆ ಮಾತ್ರ ಹೊರ ಜಗತ್ತಿನೊಂದಿಗೆ ಸಂಪರ್ಕ ಇಟ್ಟುಕೊಂಡು ತನ್ನ ಪಾಡಿಗೆ ತಾನು ಕಾಡಿನ ಕುವರನಾಗಿ ಇದ್ದ ಅವನಿಗೆ ಬಹುಶಃ ನಮ್ಮ ದೇಶ ಸ್ವಾತಂತ್ರ್ಯ ಕಳೆದುಕೊಂಡಿದೆ ಎಂದಾಗಲೀ (ಕರ್ನಾಟಕದ ಮಟ್ಟಿಗೆ) ತಾವು ಗುಲಾಮರು (ಆಧುನಿಕ ಅರ್ಥದಲ್ಲಿ) ಎಂದಾಗಲೀ ಗೊತ್ತಿರಲಿಲ್ಲ ಎಂದೇ ನನ್ನ ನಂಬಿಕೆ. ಇದ್ದಕ್ಕಿದ್ದ ಹಾಗೆ ತನ್ನ ಕಾಡೊಳಗೆ ನಾಗರಿಕರೂ ಅವರ ಜೊತೆಗೆ ಬಿಳಿಯರೂ ಬರತೊಡಗಿದಾಗ ಕೂಡ ಈ ಬಿಳಿಯರು ನಮ್ಮ ದೇಶವನ್ನಾಳುತ್ತಿರುವವರು ಎಂಬ ಎಚ್ಚರವೂ ಅವರಿಗಿರಲಿಲ್ಲವೆಂದೇ ಭಾವಿಸಬಹುದೇನೋ. ಆದರೆ ತಮ್ಮದಾದ ಕಾಡನ್ನು ಮತ್ಯಾರೋ ಬಂದು ನಿಯಂತ್ರಿಸುತ್ತಿದ್ದಾರೆ ಎಂಬ ವಾಸ್ತವ ಅವನಿಗೆ ಗೊತ್ತಾಗತೊಡಗಿದ್ದು ನಮ್ಮ ಸ್ವಾತಂತ್ರ್ಯ ಬಂದ ಮೇಲೆಯೇ.
ಸ್ವಾತಂತ್ರ್ಯಾನಂತರದ ನಮ್ಮ ಸರ್ಕಾರಿ ವ್ಯವಸ್ಥೆಯಲ್ಲಿ ಆಡಳಿತ ನಿರ್ವಹಣೆಗಾಗಿ ಅನೇಕ ಇಲಾಖೆಗಳು ಹುಟ್ಟಿಕೊಂಡದ್ದನ್ನು ನಾವು ಕಂಡಿದ್ದೇವೆ. ಅಂಥ ಪ್ರಮುಖ ಇಲಾಖೆಗಳಲ್ಲಿ ಅರಣ್ಯ ಇಲಾಖೆಯೂ ಒಂದೆಂಬುದು ಎಲ್ಲರಿಗೂ ಗೊತ್ತಿರುವ ವಿಚಾರವೇ. ಈ ಇಲಾಖೆಯ ಮುಖ್ಯ ಕೆಲಸ ಅರಣ್ಯ ಇಲ್ಲದಿರುವ ಕಡೆ ಅರಣ್ಯ ಬೆಳೆಸುವುದು ಹಾಗೂ ಅರಣ್ಯ ಇರುವ ಕಡೆ ಅದನ್ನು ರಕ್ಷಿಸುವುದು. ಅರಣ್ಯ ಇಲ್ಲದಿರುವ ಕಡೆ ಅರಣ್ಯ ಬೆಳೆಸಿದ್ದು ಅಷ್ಟಾಗಿ ನಮ್ಮ ಕಣ್ಣಿಗೆ ಗೋಚರವಾಗುತ್ತಿಲ್ಲ ಎಂದರೆ ಆ ಇಲಾಖೆಗೆ ಸಿಟ್ಟು ಬರಬಹುದೇನೋ. ಯಾಕೆಂದರೆ ಇದು ನಿಜವಾಗಿದ್ದರೆ ಉತ್ತರ ಕರ್ನಾಟಕದ ಕೆಲವು ಭಾಗವಾದರೂ ಸ್ವಾತಂತ್ರ್ಯ ಬಂದ ಈ ೬೦ ವರ್ಷಗಳಲ್ಲಿ ಹಸಿರಾಗಬೇಕಾಗಿತ್ತು. ಆದರೆ ಅರಣ್ಯ ಇಲಾಖೆ ತನ್ನ ಗಮನ ಕೇಂದ್ರೀಕರಿಸಿದ್ದು ಈಗಾಗಲೇ ಯಥೇಚ್ಛವಾಗಿ ಬೆಳೆದು ನಿಂತಿರುವ ಮಲೆನಾಡಿಗೆ – ಇದಕ್ಕಿರುವ ಒಳ ಕಾರಣಗಳನ್ನು ನಾನು ಹೇಳಹೋಗುವುದಿಲ್ಲ. ರಕ್ಷಣೆಯ ನೆಪದಲ್ಲಿ ಈ ಕಾಡಿಗೆ ದಾಳಿ ಇಟ್ಟ ಅರಣ್ಯ ಇಲಾಖೆಗೆ ಮೊದಲು ಕಂಡವರು ಅದರ ಗರ್ಭದಲ್ಲಿ ಅಡಗಿ ಜೀವಿಸುತ್ತಿದ್ದ ಬುಡಕಟ್ಟುಗಳು, ಅದುವರೆಗೆ ಸ್ವಂತ ಆಸ್ತಿಯ ಕಲ್ಪನೆಯಿಲ್ಲದೆ ಸ್ವಚ್ಛಂದವಾಗಿ ಬದುಕುತ್ತಿದ್ದ ಅವರು. ‘ನಿಮ್ಮ ಖಾತೆ’ ಎಲ್ಲಿ? ನಮ್ಮ ‘ಹಕ್ಕು’ ಯಾವುದು? ಎಂದು ಪ್ರಶ್ನಿಸುವ ಹೊಸ ಬಗೆಯ ಜನ ಬಂದದ್ದನ್ನು ಕಂಡು ದಿಕ್ಕೆಟ್ಟು ಹೋದರು. ಅಂದಿನಿಂದ ಇಂದಿನವರೆಗೂ ಅನೇಕ ಬುಡಕಟ್ಟುಗಳು ಅದೇ ಡೋಲಾಯಮಾನದಲ್ಲಿ ಬದುಕುತ್ತಿವೆ. ಈ ಐದು ದಶಕಗಳ ನಮ್ಮ ಪ್ರಜಾಪ್ರಭುತ್ವ ಅವರನ್ನು ಸ್ಥಳದಿಂದ ಸ್ಥಳಕ್ಕೆ ಎತ್ತಂಗಡಿ ಮಾಡಿದೆ. ಯಾರೋ ಕಡಿದ ಕಾಡಿನ ಬೊಡ್ಡೆಗಳಿಗೆ ಇವರ ಹೆಸರು ಹೋಗುತ್ತಿದೆ. ಯಾರೋ ಹಚ್ಚಿದ ಕಾಳ್ಗಿಚ್ಚುಗಳಿಗೆ ಇವರು ನೆಪವಾಗುತ್ತಿದ್ದಾರೆ. ಇನ್ನಿಲ್ಲದ ಕಿರುಕುಳಗಳ ನಡುವೆ ಅರಣ್ಯ ಇಲಾಖೆಯ ಪ್ಲಾಂಟೇಶನ್‌ಗಳನ್ನು ಬೆಳೆಸುತ್ತಿರುವವರೂ ಇವರೇ ಆಗಿದ್ದಾರೆ. ಒಟ್ಟಿನಲ್ಲಿ ಪೊರೆದ ತಾಯಿಯಿಂದ ಇವರನ್ನು ಬೇರ್ಪಡಿಸಿದ ಅಥವಾ ಆ ತಾಯಿ ಸೆರಗಿನ ಪ್ರೀತಿಯಿಂದ ದೂರ ಮಾಡಿದ ಪಾಪವನ್ನಂತೂ ನಮ್ಮ ಪ್ರಜಾಪ್ರಭುತ್ವ ಹೊತ್ತುಕೊಂಡಿದೆ. ಕಾಡಿಗೂ ಆ ಜೀವಿಗಳಿಗೂ ಇದ್ದ ಅವಿನಾಭಾವ ಸಂಬಂಧ ಈಗ ಕೇವಲ ಕೃತಕವಾಗಿ ದಿಕ್ಕು ತಪ್ಪಿದ ಹಸುಳೆಗಳಾಗಿ ಅವರು ಅತಂತ್ರದ ಸ್ಥಿತಿ ತಲುಪಿದ್ದಾರೆ.
ಹೀಗೆ ಅವರ ಆಶ್ರಯ ತಾಣವಾಗಿದ್ದ, ಅವರನ್ನು ಪೊರೆಯುತ್ತಿದ್ದ ಕಾಡು ಅಧಿಕಾರಶಾಹಿ ಮನೋಭಾವದ ಜನರಿಂದಾಗಿ ಅವರಿಂದ ದೂರವಾಗತೊಡಗಿದೆ. ಸ್ವಾತಂತ್ರ್ಯ ನಂತದಲ್ಲಿ ಜಾರಿಗೆ ಬಂದ ನಾನಾ ಕಾಯ್ದೆಗಳು ಅವರ ಮೇಲೆ ಅಪಾರವಾದ ನಿಯಂತ್ರಣ ಹೇರಿವೆ. ಬೇಟೆಯ ನಿಷೇಧವೊಂದನ್ನು ಒಪ್ಪಬಹುದು. ಆದರೆ ಶತಮಾನಗಳಿಂದ ಅರಣ್ಯವನ್ನು ಪೋಸಿಷಿಕೊಂಡು ಬಂದಿದ್ದರೂ ಅವರನ್ನೇ ಅದರ ಶತೃಗಳಂತೆ ಬಿಂಬಿಸುವುದು ಆಧುನಿಕ ವ್ಯವಸ್ಥೆಯ ಅಪರಾಧ. ವಾಸ್ತವವಾಗಿ ಮರಗಿಡಗಳ ಬಗ್ಗೆ ಅಪಾರವಾದ ಜ್ಞಾನ ಹೊಂದಿರುವ ಕುಣಬಿಯರನ್ನು ಅರಣ್ಯ ಸಂರಕ್ಷಣಾ ಯೋಜನೆಗಳಲ್ಲಿ ಸಕ್ರಿಯವಾಗಿ ತೊಡಗಿಸಿಕೊಳ್ಳಬೆಕು. ಸಾಧ್ಯವಾದಲ್ಲಿ ಇಂತಿಷ್ಟು ಪ್ರದೇಶವನ್ನು ಅವರಿಗೇ ಬಿಟ್ಟುಕೊಟ್ಟು ಅರಣ್ಯ ಬೆಳೆಸುವ ಮತ್ತು ಅದನ್ನು ಕಾಪಾಡುವ ಹೊಣೆ ಹೊರಿಸಬೇಕು. ಆದರೆ ಅದರ ಕಾಡುತ್ಪತ್ತಿಗಳನ್ನು ಸಂಗ್ರಹಿಸಲು ಅವರಿಗೆ ಅನುಮತಿ ನೀಡಬೇಕು. ಕಾಡಿನ ಉತ್ಪನ್ನಗಳಿಂದ ತಯಾರಿಸುವ ಕುಶಲಕಲೆಗಳಿಗೆ ಪ್ರೋತ್ಸಾಹ ನೀಡಬೇಕು. ಬಿದಿರು, ಬೆತ್ತ, ಬಿಳಲುಗಳನ್ನು ಕಡಿದು ಹೊರಗೆ ಸಾಗಿಸುವ ಬದಲು ಅದರ ತಯಾರಿಕೆಯನ್ನು ಕುಣಬಿ ಸಂಘ ಸಂಸ್ಥೆಗಳಿಗೆ ವಹಿಸಬೇಕು. ಇವೆಲ್ಲದರ ಜೊತೆಗೆ ಸಹಕಾರ ಸಂಘಗಳನ್ನು ಸ್ಥಾಪಿಸಿ ಅಲ್ಲಿ ಅವರದೇ ಸ್ವಾಯತ್ತತೆ ತಂದು ಪೂರ್ಣ ಪ್ರಮಾಣದ ಲಾಭ ಅವರಿಗೆ ದಕ್ಕುವಂತೆ ಆಗಬೇಕು. ಇಷ್ಟೆಲ್ಲ ಆಗಬೇಕಾದರೆ ಅರಣ್ಯ ಇಲಾಖೆ, ಸಮಾಜ ಕಲ್ಯಾಣ ಹಾಗೂ ಹಿಂದುಳಿದ ವರ್ಗಗಳ ಇಲಾಖೆ, ಬುಡಕಟ್ಟು ಕಲ್ಯಾಣ ನಿದೇಶನಾಲಯ ಮತ್ತು ಸರ್ಕಾರದ ಇತರ ಇಲಾಖೆಗಳಲ್ಲಿ ಸಮನ್ವಯ ಏರ್ಪಡಬೇಕು. ಇದಕ್ಕೆಲ್ಲ ಆಡಳಿತಗಾರರ ಇಚ್ಛಾಶಕ್ತಿ ಬೇಕು.
ಮರ ಮತ್ತು ಭೂಮಿ ಸಂಬಂಧ :
ಇಂದು ನಮ್ಮಲ್ಲಿರುವುದು ಸಂಪೂರ್ಣವಾಗಿ ಕೃಷಿ ಪ್ರಧಾನ ವ್ಯವಸ್ಥೆ. ಕುಣಬಿಯರು ಇಂದಿನ ವ್ಯವಸ್ಥೆಯಲ್ಲಿ ಅಲೆಮಾರಿಗಳಾಗಿ ಉಳಿದಿಲ್ಲ. ಕಾಡಿನ ಕಾಯ್ದೆಗಳು ರೂಪಿತಗೊಂಡ ಮೇಲೆ ಸ್ಥಳಾಂತರ ಕೃಷಿ ಸಾಧ್ಯವಿಲ್ಲದ ಕಾರಣ ಅವರ ಅರೆ ಅಲೆಮಾರಿತನವೂ ನಿಂತುಹೋಗಿದೆ. ಯಾಕೆಂದರೆ ಇವರು ಇತರೆ ಅಲೆಮಾರಿಗಳಂತೆ ತಮ್ಮ ವೃತ್ತಿಗಳನ್ನು ಬದಲಾಯಿಸುವವರೂ ಅಲ್ಲ. ಕೃಷಿ ಮತ್ತು ಆಹಾರ ಸಂಗ್ರಹಣೆ ಹಾಗೂ ಕರಕುಶಲತೆ ಬಿಟ್ಟು ಬೇರಾವ ವೃತ್ತಿ ಗೊತ್ತಿರುವವರೂ ಅಲ್ಲ. ಆದ್ದರಿಂದ ಭೂಮಿ ಎಂಬುದು ಇವರಿಗೆ ಅತ್ಯಾವಶ್ಯಕ. ಆದರೆ ಸ್ವಚ್ಛಂದವಾಗಿ ಓಡಾಡಿಕೊಂಡಿದ್ದ ಇವರ ಬದುಕು ಅಸ್ತಿರತೆಗೆ ಬರಲು ಕೆಲವು ಕಾರಣಗಳಿವೆ.
ಈಗಾಗಲೇ ಹೇಳಿದಂತೆ ಬುಡಕಟ್ಟುಗಳಿಗೆ ಸ್ವಂತ ಆಸ್ತಿಯ ಕಲ್ಪನೆ ಇರಲಿಲ್ಲ. ತೀರಾ ಮೊದಲಿಗೆ ಆಹಾರ ಸಂಗ್ರಹಣೆ ಮತ್ತು ಬೇಟೆಯಿಂದ ಹೊಟ್ಟೆ ಹೊರೆದುಕೊಳ್ಳುತ್ತಿದ್ದ ಇವರು ಕೃಷಿಯ ಅನ್ವೇಷಣೆಯ ನಂತರ ಕೂಡ ಒಂದೆಡೆ ನಿಂತು ಒಂದೇ ಭೂಮಿಯನ್ನು ನಂಬಿ ಬದುಕಿದವರಲ್ಲ. ಇವರು ‘ಕುಮರಿ’ ಬೇಸಾಯ ಮಾಡುತ್ತಾ ಜಾಗದಿಂದ ಜಾಗಕ್ಕೆ ಸ್ಥಳಾಂತರವಾಗುತಿದ್ದರು. ಅಂದರೆ ಕಾಡೊಳಗಿನ ಒಂದೆರಡು ಎಕರೆಯಷ್ಟು ಭೂಮಿಯನ್ನು ಹಸನು ಮಾಡಿ ಬಿತ್ತನೆ ಮಾಡುವ ಪದ್ಧತಿ. ಈ ಕುಮರಿ ಬೇಸಾಯದ ಎರಡು ಮುಖ್ಯ ಲಕ್ಷಣವೆಂದರೆ ನೇಗಿಲನ್ನು ಬಳಸದೆ ಗುದ್ದಲಿಯಿಂದ ಮಾತ್ರ ಅಗೆದು ಅಬಾದು ಮಾಡುವುದು ಹಾಗೂ ನಿರ್ದಿಷ್ಟ ಪ್ರದೇಶದಲ್ಲಿ ಮೂರು ಸಲಕ್ಕಿಂತ ಹೆಚ್ಚಿನ ಬಾರಿಗೆ ಬೆಳೆ ತೆಗೆಯದೆ ಮುಂದಿನ ಪ್ರದೇಶಕ್ಕೆ ಹೋಗುತ್ತಿದ್ದುದು. ನೇಗಿಲಿನ ಉಪಯೋಗವಿರಲಿಲ್ಲ ಎಂದರೆ ಕೃಷಿ ಭೂಮಿಯ ವಿಸ್ತರಣೆ ಕೂಡ ಇರಲಿಲ್ಲ ಎಂದೇ ಅರ್ಥ. ಬ್ರಿಟಿಷರ ಆಗಮನದ ನಂತರ ಬಂದ ಕಬ್ಬಿಣದ ನೇಗಿಲ ‘ಗುಳ’ ಎಷ್ಟರಮಟ್ಟಿಗೆ ಕೃಷಿ ಭೂಮಿಯ ವಿಸ್ತರಣೆ ಮಾಡಿತು ಎಂಬುದು ನಮಗೆಲ್ಲ ಗೊತ್ತೇ ಇದೆ. ಯಾವುದೇ ಭೂಮಿಯಲ್ಲಿ ಕಾಡು ಕಡಿದರೂ ಅನಂತರ ಅದರ ಪಾಡಿಗೆ ಅದನ್ನು ಏಳು ವರ್ಷ ಬಿಟ್ಟರೆ ಮತ್ತದೇ ಕಾಡು ಆವರಿಸಕೊಳ್ಳುತ್ತದೆ. ಇದನ್ನು ತಿಳಿದಿದ್ದ ಈ ಜನರು ‘ಖಾಯಂ ಕೃಷಿ’ ಭೂಮಿಯ ಬದಲಾಗಿ ‘ಕುಮರಿ ಕೃಷಿ’ಯನ್ನು ಅವಲಂಬಿಸಿ ಆ ಮೂಲಕ ಕಾಡಿಗೆ ಯಾವುದೇ ಅಪಾಯವೂ ಒದಗದಂತೆ ಸಮತೋಲನ ಕಾಪಾಡಿಕೊಂಡು ಬರುತ್ತಿದ್ದರು. ಹೀಗೆ ಇಡೀ ಕಾಡು ತಮ್ಮದು ಎಂಬ ಮನೋವೈಶಾಲ್ಯದಿಂದ ಬಾಳುವ ಮೂಲಕ ಅದರ ಅಸ್ತಿತ್ವಕ್ಕೆ ಧಕ್ಕೆ ಬರದಂತೆ ಬದುಕಿದ ಇವರನ್ನು ಅತಿಕ್ರಮಿಸಿ ಕಾಡು ಮತ್ತು ಭೂಮಿ ‘ನನ್ನದು’ ಎಂಬ ಅಹಂಕಾರದಿಂದ ಗುತ್ತಿಗೆ ಹಿಡಿದ ನಾಗರಿಕ ಮನುಷ್ಯ ಮುಂದೇನು ಮಾಡಿದ ಎಂಬುದನ್ನು ಈಗ ನೋಡೋಣ:
ಕುಣಬಿಯರು: ಅಧ್ಯಾಯ ೭ – ಕುಣಬಿಯರ ಆರ್ಥಿಕತೆ (೨)
ಬುಡಕಟ್ಟು ಮತ್ತು ಮಲೆನಾಡಿನ ಅರ್ಥ ವ್ಯವಸ್ಥೆ
ಯಾವಾಗ ವಾಸ್ಕೋಡಿಗಾಮ ಪಶ್ಚಿಮ ಕರಾವಳಿಯ ಕಲ್ಲಿಕೋಟೆಯಲ್ಲಿ ಕಾಲಿಟ್ಟನೋ ಅಂದಿನಿಂದಲೇ ಪಶ್ಚಿಮಘಟ್ಟದ ಕಾಡುಗಳಲ್ಲಿನ ಪರ್ಯಾಯ ಅರ್ಥ ವ್ಯವಸ್ಥೆ ರೂಪುಗೊಳ್ಳತೊಡಗಿತು ಅಥವಾ ಚುರುಕುಗೊಳ್ಳತೊಡಗಿತು. ಇಂಡಿಯಾದ ಸಾಂಬಾರ ಪದಾರ್ಥಗಳ ಆಸೆಯಿಂದ ಬರತೊಡಗಿದ ಯೂರೋಪಿಯನ್ನರು ತಮ್ಮ ವಸಾಹತುಗಳನ್ನು ಸ್ಥಾಪಸಿ ಆ ಮೂಲಕ ತಮ್ಮ ಆರ್ಥಿಕ ಹಿಡಿತವನ್ನು ಸ್ಥಾಪಿಸಿಕೊಳ್ಳಲು ಹೋರಾಡಿದ ಕಥೆ ನಮಗೆಲ್ಲ ಗೊತ್ತೇ ಇದೆ. ಅಂದರೆ ಈ ವಸಾಹತುಗಳ ತೀವ್ರ ವ್ಯಾಪಾರದ ಚಟುವಟಿಕೆಗಳ ನಡುವೆಯೇ ಪಶ್ಚಿಮಘಟ್ಟದ ಕಾಡುಗಳು ತೋಟಗಳಾಗಿ ಪರಿವರ್ತಿತವಾಗುತ್ತಿದ್ದವು ಎಂಬುದನ್ನು ಇಲ್ಲಿ ಮುಖ್ಯವಾಗಿ ಗಮನಿಸಬೆಕು.
ಇಂಥ ಸಂಕ್ರಮಣಾವಸ್ಥೆಯ ಆರ್ಥಿಕ ಚಟುವಟಿಕೆಗಳ ಸಂದರ್ಭದಲ್ಲಿಯೇ ಮಲೆನಾಡಿನ ಕೆಲವು ಆಯಕಟ್ಟಿನ ಜಾಗಗಳಿಗೆ ಭೂಮಾಲೀಕರು ಬರತೊಡಗಿದ್ದು ಅಥವಾ ಯೂರೋಪಿಯನ್ನರ ಬೆನ್ನ ಹಿಂದೆ ಬಿದ್ದು ಭೂಮಾಲೀಕರಾದದ್ದು ಇಲ್ಲಿ ಮುಖ್ಯ. ಈ ತೆರನಾಗಿ ಯಾವಾಗ ವ್ಯವಹಾರಿಗಳು ಮಲೆನಾಡಿಗೆ ಕಾಲಿಟ್ಟರೋ ಆಗಿನಿಂದಲೋ ಗಿರಿಜನರ ಸ್ವಚ್ಛಂದ ಜೀವನ ಅಸ್ಥಿರವಾಗತೊಡಗಿದ್ದು. ನಮ್ಮ ಆಧುನಿಕ ವಸಾಹತುಶಾಹಿ ಎಂದು ನಾನು ಈಗಾಗಲೇ ಹೇಳಿದ ನಮ್ಮ ಅರಣ್ಯ ಇಲಾಖೆಯ ಈಗಿನ ಚಟುವಟಿಕೆಗಳಿಗೆ ಪೂರ್ವದಲ್ಲಿ ನಡೆದ ಈ ಯೂರೋಪಿಯನ್‌ ವಸಾಹತುಶಾಹಿಯ ಪ್ರಭಾವವನ್ನು ನಾವು ಅರ್ಥಮಾಡಿಕೊಳ್ಳದೆ ಇವತ್ತಿನ ಗಿರಿಜನರ ಬದುಕನ್ನು ಅರ್ಥಮಾಡಿಕೊಳ್ಳಲು ಸಾಧ್ಯವಿಲ್ಲ.
ಗಿರಿಜನರ ಈ ಅಸ್ಥಿರತೆಯ ಭೀತಿ ನಿಜವಾಗತೊಡಗಿದ್ದು ಬ್ರಿಟಿಷರ ಕಾಲದಲ್ಲಿ. ಭಾರತದ ವ್ಯಾಪಾರ ವ್ಯವಹಾರದ ಏಕಸ್ವಾಮ್ಯವನ್ನು ಸ್ಥಾಪಿಸಿದ ಬ್ರಿಟಿಷರು ರಾಜಕೀಯವಾಗಿ ಭಾರತವನ್ನು ಹಿಡಿದುದರ ಜೊತೆಗೇ ತಮ್ಮ ಮೂಲೋದ್ದೇಶವಾದ ಸಾಂಬಾರ ಪದಾರ್ಥಗಳ ರಫ್ತಿಗೂ ಹೆಚ್ಚು ಗಮನಕೊಟ್ಟರು. ಇದರ ಪರಿಣಾಮವಾಗಿ ಕಾಡುಗಳು ಕಾಫಿ, ಟೀ, ಏಲಕ್ಕಿ, ಮೆಣಸು, ಕೋಕಾ ಹಾಗೂ ರಬ್ಬರ್ ತೋಟಗಳಾಗಿ ಪರಿವರ್ತಿತಗೊಳ್ಳತೊಡಗಿದವು. ಆದರೆ ಹೀಗೆ ಪರಿವರ್ತಿತಗೊಂಡ ತೋಟಗಳ ಇಡೀ ಮಾಲೀಕರಾಗಿಯೂ ಇದ್ದುದು ನಿಜವಾದರೂ ಹಲವಾರು ತೋಟಗಳಿಗೆ ನಮ್ಮವರೇ (ಅಂದರೆ ಮೇಲ್ವರ್ಗದವರು, ಶುಶಿಕ್ಷಿತರು ಮತ್ತು ವಿದ್ಯಾವಂತರೆನ್ನಿಸಿಕೊಂಡು ಬ್ರಿಟಿಷರ ಆಡಳಿತಕ್ಕೆ ಸಹಕಾರಿಯಾದ ನಮ್ಮವರು) ಮಾಲೀಕರಾದರು. ಹೀಗೆ ಪರಿವರ್ತಿತಗೊಂಡ ತೋಟಗಳಲ್ಲಿ ದುಡಿಯುವವರು ಯಾರು? ಅಮಾಯಕರಾದ ಗಿರಿಜನರು ಮಾತ್ರ ಹೀಗಾಗಿ ಭೂಮಿಯ ಸ್ವಾಧೀನವನ್ನು ಕೆಲವೇ ಕೆಲವರಿಗೆ ಒಪ್ಪಿಸುವ ಮೂಲಕ ಅದೇ ನೆಲದ ಮೂಲವಾಸಿಗಳನ್ನು ಅತಂತ್ರರನ್ನಾಗಿಸುವ ತಂತ್ರ ಬ್ರಿಟಿಷರ ಕಾಲದಲ್ಲಿ ನಡೆಯಿತು. ಈ ತಂತ್ರ ಅವರಿಗೆ ಎರಡು ರೀತಿಯ ಪ್ರಯೋಜನಕ್ಕೆ ಬಂತು. ಹೀಗೆ ಕೆಲವರನ್ನೇ ಭೂ ಒಡೆಯರನ್ನಾಗಿ ಮಾಡುವ ಮೂಲಕ ಅವರನ್ನು ತಮ್ಮ ಹಿಡಿತದಲ್ಲಿಟ್ಟುಕೊಂಡು ಕಾಡಿನ ಸ್ವಾಮ್ಯವನ್ನು ತಾವೇ ಹೊಂದುವುದು ಮೊದಲನೆಯ ಉದ್ದೇಶವಾದರೆ, ಈ ಮೂಲಕ ಭೂಮಿಯಿಂದ ಬೇರ್ಪಡಿಸಿ, ಕೂಲಿಯಾಳುಗಳನ್ನಾಗಿ ಪರಿವರ್ತಿಸಿದ ಗಿರಿಜನರನ್ನು ಮತಾಂತರಕ್ಕೆ ಪ್ರೇರೇಪಿಸುವುದು ಅವರ ಎರಡನೆಯ ಉದ್ದೇಶ. ಮತಾಂತರಕ್ಕೆ ಒಪ್ಪಿದವರಿಗೆ ಭೂಮಿ ನೀಡುತ್ತೇವೆ ಎಂಬ ಭರವಸೆ ನೀಡಿ ಅವರಲ್ಲಿ ಭ್ರಮೆಯನ್ನು ತುಂಬುವ ಕೆಲಸವೂ ನಡೆಯಿತು.
ಇಂಥ ಸ್ಥಿತಿಯ ನಂತರ ಕುಣಬಿಯರಂಥ ಸಮುದಾಯಗಳ ನೈಸರ್ಗಿಕ ಕೃಷಿಗೆ ಬಾರಿ ಪೆಟ್ಟು ಬಿದ್ದದ್ದಂತೂ ಸತ್ಯ. ಆಯಕಟ್ಟಿನ ಜಾಗಗಳನ್ನು ಭೂಮಾಲೀಕರು ಹಿಡಿದರು. ಈಗಾಗಲೇ ಹೇಳಿದಂತೆ ಅರಣ್ಯ ಇಲಾಖೆ ತನ್ನದೇ ಕಾನೂನುಗಳನ್ನು ಜಾರಿಗೊಳಿಸಿ ಅವರ ಸ್ಥಳಾಂತರ ಕೃಷಿಗೆ ಆಸ್ಪದವಿಲ್ಲದಂತೆ ಮಾಡಿತು. ಈ ಹಿನ್ನೆಲೆಯಲ್ಲಿ ಭೂಮಿ ಇರಲಿ, ಇಲ್ಲದಿರಲಿ ಒಂದು ಕಡೆ ನೆಲೆನಿಂತು ಜೀವನ ಅರಸಬೆಕಾದ ಅಭದ್ರ ಸ್ಥಿತಿ ಕುಣಬಿಯರಿಗೆ ಉಂಟಾಯಿತು. ತಲೆತಲಾಂತರದಿಂದ ಕುಮರಿ ಕೃಷಿ ಮಾಡುತ್ತಿದ್ದ ಅವರು ಗುಡ್ಡ ಬೆಟ್ಟಗಳಲ್ಲಿಯೇ ಅಲ್ಲಲ್ಲಿ ನೆಲೆ ನಿಂತರು. ಇದರಿಂದ ಅವರ ಸಾಮೂಹಿಕ ಕೃಷಿ ವಿಧಾನ ನಾಶವಾಯಿತು. ಕುಟುಂಬ ಕೇಂದ್ರಿತ ಕೃಷಿ ವಿಧಾನವನ್ನು ಅಳವಡಿಸಿಕೊಂಡು ಸಿಕ್ಕಷ್ಟು ಜಮೀನಿನಲ್ಲಿ ನೆಲೆನಿಂತರು. ಅದೂ ಸದಾ ಭಯದ ನೆರಳಿನಲ್ಲಿ ಜೀವನ. ಯಾವಾಗ ಪಟ್ಟಭದ್ರರು ತಮ್ಮನ್ನು ಒಕ್ಕಲೆಬ್ಬಿಸುತ್ತಾರೋ ಎಂಬ ಆತಂಕ. ಯಾವಾಗ ಅರಣ್ಯ ಇಲಾಖೆ ತಮ್ಮನ್ನು ಕಾಲಿ ಮಾಡಿಸಬಹುದೋ ಎಂಬ ಭೀತಿ. ಅಂತೂ ಇಂತೂ ಕುಮರಿ ಮಾಡುತ್ತಿದ್ದ ಅಲ್ಪಸ್ವಲ್ಪ ಜಮೀನನ್ನು ಪಟ್ಟು ಬಿಡದೆ ಹಿಡಿದು ನಿಂತಿದ್ದಾರೆ. ತಲೆತಲಾಂತರದಿಂದ ಅದೇ ಭೂಮಿಯನ್ನು ನಂಬಿ ಬಂದ ಅವರಿಗೆ ಕನಿಷ್ಟ ಅವರು ನೆಲೆನಿಂತಿರುವ ತುಂಡು ಜಮೀನನ್ನಾದರೂ ಸಕ್ರಮಗೊಳಿಸುವುದು ಪ್ರಜಾಪ್ರಭುತ್ವ ಸರ್ಕಾರಗಳ ಕರ್ತವ್ಯವಾಗಬೇಕು ಈ ಹಿನ್ನೆಲೆಯಲ್ಲಿ ಇತ್ತೀಚಿಗಿನ ವರ್ಷಗಳಲ್ಲಿ ಕೆಲವು ಹೋರಾಟಗಳೂ ನಡೆದಿವೆ.
ಕುಮರಿ ಹಾಗೂ ಮಿಸಲಾತಿ ಹೋರಾಟಗಳು
ಯಾವುದೇ ಸಮಾಜ ತೀರಾ ಅಭದ್ರತೆಯತ್ತ ಸಾಗಿದಾಗ ಅಥವಾ ನಿರಂತರ ಆತಂಕಗಳನ್ನು ಎದುರಿಸಿದಾಗ ಅನಿವಾರ್ಯವಾಗಿ ಪ್ರತಿಭಟನೆಯತ್ತ ಮುಖಮಾಡುತ್ತದೆ. ದಟ್ಟಾರಣ್ಯದ ಹಲವು ಕಡೆ ಚದುರಿದಂತೆ ವಾಸ ಮಾಡುವ ಕುಣಬಿ ಸಮುದಾಯದ ಸಂಘಟನೆ ಸುಲಭದ ಮಾತಲ್ಲ. ಆದರೆ ಅವರ ಅಸ್ತಿತ್ವದ ಉಳಿವಿಗಾಗಿ ಅದು ಅವರಿಗೆ ಅನಿವಾರ್ಯವಾಗಿತ್ತು.
ಕೆಲವು ಪ್ರಗತಿಪರ ಸಂಘಟನೆಗಳ ಹಾಗೂ ಸಮಾಜ ಚಿಂತಕರ ಸಣ್ಣ ಒತ್ತಾಸೆಯೂ ಕಾರಣವಾಗಿ ಕುಣಬಿ ಸುಮುದಾಯದಲ್ಲಿ ಸೌಮ್ಯ ಸ್ವರೂಪದ ಹೋರಾಟಗಳು ಆರಂಭವಾಗಿವೆ. ತಮ್ಮ ಹಕ್ಕನ್ನು ಇನ್ನೊಬ್ಬರು ನೀಡುವ ದಾನ ಎಂದು ತಿಳಿಯುತ್ತಿದ್ದ ಮುಗ್ದ ಕುಣಬಿ ಯುವಕರಲ್ಲಿ ಇದೀಗ ಎಚ್ಚರದ ಬೆಳ್ಳಿ ಕಿರಣಗಳು ಮೂಡಿವೆ. ದಿನಾಂಕ ೨೧-೧-೨೦೦೨ ರಲ್ಲಿ ಪ್ರಕಟವಾದ ವಿಜಯ ಕರ್ನಾಟಕ ಪತ್ರಿಕೆಯ ಲೇಖನ ಇಂಥ ಹೋರಾಟಗಳಿಗೆ ಒಂದು ಸಾಕ್ಷಿಯಂತಿದೆ. ಅದರ ವಿವರ ಈ ಕೆಳಗಿನಂತಿದೆ :
“ಅವನತಿಯತ್ತ ನೈಸರ್ಗಿಕ ಕುಮರಿ ಬೇಸಾಯ ಸಂಸ್ಕೃತಿ”
“ಬೆಟ್ಟಗಳ ಇಳಿಜಾರಿನ ಪ್ರದೇಶಗಳಲ್ಲಿ ನೆಲವನ್ನು ಊಳದೇ ಯಾವುದೇ ತರಹದ ನೇಗಿಲಿನಂತಹ ಸಲಕರಣೆಯನ್ನು ಭೂಮಿಯ ಎದೆಗೆ ಚುಚ್ಚದೇ ನೇರವಾಗಿ ರಾಗಿ, ನವಣೆ, ಸಜ್ಜೆಗಳನ್ನು ಮಳೆಗಾಲದಲ್ಲಿ ಚೆಲ್ಲಿ ಬೇರೆ ವಿವಿಧ ಇತರ ಕಳೆಗಳೊಂದಿಗೆ ಸಹಜವಾಗಿ ನೈಸರ್ಗಿಕವಾಗಿ ಬೆಳೆಯುವ ವಿಶಿಷ್ಟ ಬೇಸಾಯವೇ ಕುಂಬರಿ ಬೇಸಾಯ.
ದವಸ ಧಾನ್ಯಗಳಲ್ಲದೇ ಕಂದಮೂಲಗಳಾದ ಜಾಡ್‌ ಕಣಂಗ್‌, ನಾಗರಖೋನ್‌ ಹಾಗೂ ದನಕರುಗಳಿಗೆ ಮೇವನ್ನು ಸ್ವಲ್ಪ ಭಾಗಗಳಲ್ಲಿ ಬೆಳೆಸಿಕೊಳ್ಳುವ ಈ ಕೃಷಿ ಪದ್ಧತಿ ಬುಡಕಟ್ಟು ಜನಾಂಗಗಳ ಸಂಸ್ಕೃತಿಯನ್ನು ಬಿಂಬಿಸುವಂತಹದು. ಒಮ್ಮೆ ಇವರು ನಿರ್ಧಿಷ್ಟ ಜಾಗದಲ್ಲಿ ಒಂದು ಬೆಳೆ ಪಡೆದರೆ ಅದೇ ಜಾಗದಲ್ಲಿ ೩ ರಿಂದ ೫ ವರ್ಷಗಳವರೆಗೂ ಕೃಷಿ ಮಾಡುವುದಿಲ್ಲ. ಬದಲಾಗಿ ಪಕ್ಕದ ನಿರ್ದಿಷ್ಟ ಜಾಗದಲ್ಲಿ ಬೆಳೆ ತೆಗೆಯುತ್ತಾರೆ. ನಂತರ ಮೊದಲಿನ ಜಾಗದಲ್ಲಿ ಬೆಳೆದ ಗಿಡಗಂಟಿಗಳಿಗೆ ಪುನಃ ಬೆಂಕಿ ಕೊಟ್ಟು ಜಾಗ ಹದ ಮಾಡಿಕೊಳ್ಳುತ್ತಾರೆ. ಹೀಗಾಗಿ ಇದನ್ನು Shifting cultivation ಅಥವಾ Zoom cultivation ಎಂದೂ ಕರೆಯುತ್ತಾರೆ. ಯಾವುದೇ ಗೊಬ್ಬರ ಬಳಸದೇ ನೆಲವನ್ನು ತನ್ನಷ್ಟಕ್ಕೇ ನೈಸರ್ಗಿಕವಾಗಿ ಫಲವತ್ತುಗೊಳಿಸುವ ಸಹಜ ಕೃಷಿಯ ರೀತಿಯಿದು.
ಜೋಯಿಡಾ ತಾಲ್ಲೂಕಿನ ಕುಣಬಿಗಳು ಮತ್ತಿತರ ಬುಡಕಟ್ಟು ಜನಾಂಗದವರು ಈ ಬೇಸಾಯವನ್ನು ರೂಢಿಸಿಕೊಂಡಿರುವುದರ ಹಿನ್ನೆಲೆಗೆ ಭೌಗೋಳಿಕ ಕಾರಣಗಳೂ ಇವೆ. ಮೊದಲನೆಯದಾಗಿ ಸದಾ ಮಳೆಯಾಗುವ ದಟ್ಟ ಕಾಡಿನ ಭಾಗವಾದ ಡಿಗ್ಗಿ, ದೂದಮಳೆ, ಬಜಾರ್ ಕಣಂಗ್‌, ಸಿಸೈ, ಸಿರೋಳಿ, ಮಾಯಿರೇ, ಬೋಡೇಲಿ ಕಡೆಗಳಲ್ಲಿ ನೀರು ರಭಸವಾಗಿ ಹರಿಯುವುದರಿಂದ ನೆಲಮಟ್ಟದಲ್ಲಿ ಭತ್ತ ಬೆಳೆಯಲಾಗುವುದಿಲ್ಲ. ಈ ಕಾರಣದಿಂದ ಜನ ಬೆಟ್ಟದ ಇಳಿಜಾರಿನಲ್ಲಿ ಅನಿವಾರ್ಯವಾಗಿ ಈ ಬೇಸಾಯ ಪದ್ಧತಿಯನ್ನು ರೂಢಿಸಿಕೊಂಡು ಬಂದಿರಬಹುದು. ಈಗಲೂ ತಾವು ಬೆಳೆದ ರಾಗಿ, ನವಣೆ, ಸಜ್ಜೆ, ಗೆಡ್ಡೆ ಗೆಣಸುಗಳನ್ನು ಮಾರುವುದಿಲ್ಲ. ತಮ್ಮ ಹೊಟ್ಟೆ ಹೊರೆಯುವುದಕ್ಕೋಸ್ಕರ ಈ ಕೃಷಿಯನ್ನು ಅವಲಂಬಿಸುರುವುದು ಕಂಡು ಬರುತ್ತದೆ.
ಕುಮರಿ ಒಡೆತನ ಯಾರದು?
ಬ್ರಿಟಿಷರ ಕಾಲದಲ್ಲಿ ಈ ಜಮೀನುಗಳ ಮೇಲೆ ತೆರಿಗೆ ವಿಧಿಸುವ ಸಲುವಾಗಿ ೧೮೮೯ರಲ್ಲಿ Less Rent ತಿರ್ವೆ ತುಂಬಿಸಕೊಳ್ಳುವುದರ ಮೂಲಕ ಕುಂಬರಿ ಜಾಗ ದಾಖಲೆಗಳಿಗೆ ಒಳಪಟ್ಟಿತು. ಅಂದೇ ಬ್ರಿಟಿಷರು ಸರ್ವೆಮಾಡಿ ಜಮೀನಿನ ಸುತ್ತಲೂ ಬಂದಾರ ಕಲ್ಲುಗಳನ್ನು ನೆಟ್ಟಿದ್ದಾರೆಂದು ಈಗಲೂ ತಮ್ಮ ಜಮೀನುಗಳಲ್ಲಿ ಜನ ತೋರಿಸುತ್ತಾರೆ.
ಕುಂಬರಿ ಬೇಸಾಯದ ಮತ್ತೊಂದು ವೈಶಿಷ್ಟವೆಂದರೆ ರೈತರು ಇದನ್ನು ಸಾಮೂಹಿಕವಾಗಿ ಬೇಸಾಯ ಮಾಡಿ ಬಂದ ಫಸಲನ್ನು ಹಳ್ಳಿಯ ಎಲ್ಲರೂ ಹಂಚಿಕೊಳ್ಳುತ್ತಿದ್ದುದು. ಹೀಗಾಗಿ ಬ್ರಿಟಿಷರು ದಾಖಲೆಗಳನ್ನು ಸರಳಗೊಳಿಸುವ ಸಲುವಾಗಿಯೇ ಏನೋ ಜಮೀನಿನ ದಾಖಲೆಗಳನ್ನು ಹಳ್ಳಿಯ ಪ್ರಮುಖ ನಾಯಕನ ಹೆಸರಿಗೆ ಬರೆದಿದ್ದಾರೆ. ಅದರಂತೆ ಹಳ್ಳಿಯ ಮುಖ್ಯಸ್ಥನ ಹೆಸರಿನಲ್ಲಿ ತೆರಿಗೆಯನ್ನು ಪ್ರತಿ ವರ್ಷ ಕಟ್ಟಿಸಿಕೊಳ್ಳುತ್ತಾ ಬಂದಿದ್ದಾರೆ. ಬ್ರಿಟಿಷರ ನಂತರ ಭಾರತ ಸರಕಾರ ಆಡಳಿತ ಬಂದಾಗಿನಿಂದಲೂ ತೆರಿಗೆ ಕಟ್ಟುತ್ತಲೇ ಬಂದಿದ್ದಾರೆ. ತೆರಿಗೆ ತುಂಬಿದ ಪಾವತಿಗಳು ಈಗಲೂ ದಾಖಲೆಗಳಾಗಿ ಜನರಲ್ಲಿ ಇವೆ. ಹೀಗೆ ಒಂದು ಅಂದಾಜಿನ ಪ್ರಕಾರ ಇಡೀ ಜೋಯಿಡಾ ತಾಲ್ಲೂಕಿನಲ್ಲಿ ಸುಮಾರು ೮ ಸಾವಿರ ಎಕರೆ ಜಮೀನು ಕುಂಬರಿ ಬೇಸಾಯಕ್ಕೊಳಪಟ್ಟಿದೆ. ಇದರಲ್ಲಿ ಕುಂಡಳ ಗ್ರಾಮದ್ದೆ ಮೇಲುಗೈ. ಅಲ್ಲಿ ೮೦೦ ಎಕರೆ ಇದೆ. ಅಣಸಿಯ ಭಾಗದಲ್ಲಿ ೪೦೦ ಎಕರೆ, ವರಂಜೋಲ್‌ ಭಾಗದಲ್ಲಿ ೩೦೦ ಎಕರೆ, ಪಾಲ್ಡಿ ಭಾಗದಲ್ಲಿ ೪೦೦ ಎಕರೆ, ಅನಮೋಡ್‌ ಭಾಗದಲ್ಲಿ ೧೦೦ ಎಕರೆ, ಮೂಡಿಯೇ ಭಾಗದಲ್ಲಿ ೫೦ ಎಕರೆ, ದೂದಮೊಳೆ ೮೦, ಡಿಗ್ಗಿ ೧೦೦ ಹೀಗೆ ಪ್ರತಿ ಹಳ್ಳಿಗೆ ಕನಿಷ್ಟ ೫೦ ರಿಂದ ೧೦೦ ಎಕರೆಯಂತೆ ಒಟ್ಟು ೮ ಸಾವಿರ ಎಕರೆ ಜಾಗದಲ್ಲಿ ಜೋಯಿಡಾ ರೈತರು ಕುಂಬರಿ ಬೇಸಾಯ ನಡೆಸಿಕೊಂಡು ಬರುತ್ತಿದ್ದಾರೆ.
ಬ್ರಿಟಿಷರ ಕಾಲದಲ್ಲಿ ಉತ್ತರ ಕರ್ನಾಟಕ ಬಾಂಬೆಯ ಆಡಳಿತಕ್ಕೆ ಒಳಪಟ್ಟಿದ್ದರಿಂದ ಆಗಿನ ಎಲ್ಲಾ ದಾಖಲೆಗಳು ಹಳೆಯ ಮರಾಠಿ ಮೋಡಿ ಲಿಪಿಯಲ್ಲಿದೆ. ಈ ಕಾರಣ ಕರ್ನಾಟಕದ ಈಗಿನ ಅಧಿಕಾರಿಗಳಿಗೆ ಕುಂಬರಿ ಬಗ್ಗೆ ಇರುವ ಸ್ಪಷ್ಟ ದಾಖಲೆಗಳ ಅರಿವಿಲ್ಲ. ಮೇಲೆ ತಿಳಿಸಿದಂತೆ ಕುಂಬರಿ ಬೇಸಾಯ ಸಾಮೂಹಿಕವಾಗಿದ್ದು, ಅದರ ಒಡೆತನ ಹಳ್ಳಿಯ ನಾಯಕನ ಹೆಸರಲ್ಲಿ ಮಾತ್ರ ಇತ್ತು. ಉದಾ. ೧೯೮೧-೮೨ರಲ್ಲಿ ಅಖೇತಿಯ ನಾಗು ಲಕ್ಷಣ್‌ ತಮ್ಮ ೨೧ ಎಕರೆ ಕುಂಬರಿಗೆ ರೂ. ೫.೨೫. ತಿರ್ವೆ ಹಣವನ್ನು ಅರಣ್ಯ ಇಲಾಖೆಗೆ ತುಂಬಿರುವುದು ಕಚೇರಿಯ ಕಡತದಲ್ಲಿ ದಾಖಲಾಗಿದೆ.
ಈ ಬಗ್ಗೆ ಪತ್ರಿಕೆ ಹಳಿಯಾಲದ ಡಿ. ಎಫ್‌ ಓ. ಮಾಲ್ಕೇಡ್‌ರವರನ್ನು ಸಂದರ್ಶಿಸಿದಾಗ ಅವರ ಪ್ರಕಾರ ೧೯೮೬ರಲ್ಲಿ ಸರಕಾರ ಒಂದು ಹೊಸ ಆದೇಶ ಹೊರಡಿಸಿದೆ. ಈ ಆದೇಶದಂತೆ ೨೫.೬.೧೯೭೪ರಂದೇ ನಿರ್ಣಯವಾದರೂ ೧೯೮೬ರಂದು ಪ್ರಕಟಗೊಂಡು ಕಾರ್ಯಗತಗೊಳಿಸಿದೆ. ಈ ಆದೇಶದ ಪ್ರಕಾರ ಕುಂಬರಿ ರೈತ ಎಕರೆಗೆ ರೂ. ೨೫೦ ಕಟ್ಟಬೇಕಂತೆ. ಅದೂ ಅಲ್ಲದೇ ಈ ಅದೇಶದ ಪ್ರಕಾರ ಕುಂಬರಿ ರೈತ ಎಕರೆಗೆ ೭೪ರಲ್ಲೇ ತೆಗೆದುಕೊಂಡಿರುವುದರಿಂದ ೧೯೮೬ ರವರೆಗಿನ ೧೨ ವರ್ಷದ ಬಾಕಿಯನ್ನು ಎಕರೆಗೆ ವರ್ಷಕ್ಕೆ ೨೫೦ ರಂತೆ ಕಟ್ಟಿ ತೀರಿಸಬೇಕಂತೆ. ಈಗ ಕುಂಡಳ ಗ್ರಾಮದಲ್ಲಿ ಉದಾಹರಣೆಗೆ ೮೦೦ ಎಕರೆ ಕುಂಬರಿ ಇದೆ. ಈ ಹಿಂದೆ ಅಲ್ಲಿಯ ಜನ ೧೯೮೬ ರವರೆಗೆ ವರ್ಷಕ್ಕೆ ರೂ. ೨೦ ತೆರಿಗೆಯನ್ನು ಮಾತ್ರ ಪಾವತಿಸುತ್ತಾ ಬಂದಿದ್ದರು. ಈಗ ಏಕಾಏಕಿ ವರ್ಷಕ್ಕೆ ೨ ಲಕ್ಷ ತುಂಬಬೇಕು. ಅಲ್ಲದೇ ೧೨ ವರ್ಷದ ಬಾಕಿ ಎಂದು ೨೪ ಲಕ್ಷ ಒಟ್ಟಿಗೆ ತುಂಬಬೇಕು. ಈಗಲಾದರೂ ಇಲಾಖೆ ಕುಂಬರಿ ಜಾಗ ನಿಮ್ಮದೇ ಬಾಕಿ ಕಟ್ಟಿ ಜಾಗ ಸ್ವಾಧೀನಪಡಿಸಿಕೊಳ್ಳಿ ಎಂದಲ್ಲಿ ಸಂತೋಷಗೊಳ್ಳುವ ಹಾಗಿಲ್ಲ. ಏಕೆಂದರೆ ೨೦೦೨ನೇ ಇಸವಿವರೆಗಿನ ೧೬ ವರ್ಷದ ಬಾಕಿಯನ್ನು ಕಟ್ಟಬೇಕು.
೧೯೮೭ ರಿಂದಲೂ ಜೋಯಿಡಾದ ಕೆಲವು ಭಾಗದ ರೈತರು ಮತ್ತು ಕೆಲವು ರಾಜಕೀಯ ಮುಖಂಡರು ಕುಂಬರಿ ಹಕ್ಕಿಗಾಗಿ ಪ್ರತಿಭಟಿಸುತ್ತಲೇ ಬಂದಿದ್ದಾರೆ. ಆದರೆ ಅವರೆಲ್ಲರ ಹೋರಾಟಗಳು ಮಾಹಿತಿ ರಹಿತ ವಿಕೇಂದ್ರಿಕೃತ ಪ್ರತ್ಯೇಕ ಸಂಘಟನೆಗಳಾಗಿದ್ದವು. ೧೯೮೭ರಲ್ಲಿ ಈಗಿನ ಹಾಲಿ ತಾ. ಪಂ. ಅಧ್ಯಕ್ಷ ಕೃಷ್ಣ ದೇಸಾಯಿಯ ಅಧ್ಯಕ್ಷತೆಯಲ್ಲಿ ಅಖೇತಿ ಭಾಗದ ಕುಣಬಿಯರ ಮತ್ತು ಮರಾಠ ಜನಗಳಿಂದ ಸಂಘಟನೆಗೊಂಡು ಹೋರಾಟ ಪ್ರಾರಂಭವಾಗಿದ್ದರೂ, ತಾಲ್ಲೂಕಿನ ಪೂರ್ಣ ವ್ಯಾಪ್ತಿಗೆ ಒಳಪಡದ ಕಾರಣ ಗುರಿ ತಲುಪಲಾಗಲಿಲ್ಲ. ೧೯೯೨ರಲ್ಲಿ ಹಾಗೂ ೧೯೯೪ರಲ್ಲಿ ಆಗಿನ ರಾಜಕೀಯ ಧುರೀಣ ನಾಗೋಡ ದೇಸಾಯಿಯವರ ಮುಂಚೂಣಿಯಲ್ಲಿ ಅನಮೋಡ್‌ದಲ್ಲಿ ಆಗಿನ ಸಿ. ಸಿ. ಎಫ್‌ ಮಲ್ಲರೆಡ್ಡಿಯವರನ್ನು ಕರೆಸಿ ಚಳುವಳಿ ಮಾಡಿದ್ದಾರೆ. ಆಗ ಆಗಮಿಸಿದ್ದ ಮಲ್ಲರೆಡ್ಡಿಯವರು ಜನರ ಪ್ರಶ್ನೆಗೆ ಕುಂಬರಿ ಜಾಗವನ್ನು ನಾವೆಲ್ಲಿ ಕಸಿದುಕೊಂಡಿದ್ದೇವೆಂದು ಮರು ಪ್ರಶ್ನೆ ಹಾಕಿದ್ದನ್ನು ಜನರು ಈಗಲೂ ಜ್ಞಾಪಿಸಿಕೊಳ್ಳುತ್ತಾರೆ. ಈ ಬಗ್ಗೆ ಕೊನೆಯ ಪ್ರಯತ್ನ ಮತ್ತು ಹೋರಾಟವನ್ನು ನಡಸಿದವರು ಜೋಯಿಡಾದ ಹಿಂದುಳಿದವರಿಗಾಗಿ ದುಡಿದ, ವಿಶಿಷ್ಟ ವ್ಯಕ್ತಿತ್ವದ ದಿ. ವಸಂತ ಆಸ್ನೋಟಿಕರ್ ರವರು. ೧೯೯೯ರಲ್ಲಿ ತಿನ್ನೆಘಾಟ್‌ನಲ್ಲಿ ಇದೆ. ಹಳಿಯಾಳದ ಡಿ. ಎಫ್‌. ಓ. ಮಾಲ್ಕೇಡ್‌ರವರೊಂದಿಗೆ ದೀರ್ಘವಾಗಿ ಚರ್ಚಿಸಿ ಮಾಹಿತಿಗಳನ್ನು ಪಡೆದುಕೊಂಡು ಕುಂಬರಿ ಜಾಗ ಬಿಟ್ಟು ಕೊಡಲು ಆದೇಶಿಸಿದ್ದರು.
೧೯೮೬ರಿಂದಲೂ ಕೈಗೆ ನಿಲುಕದ ಕುಂಬರಿ ಕೈ ಬಿಟ್ಟಿತೆಂದು ನಿರಾಶರಾಗಿದ್ದ ಜೋಯಿಡಾದ ಜನರ ಆಸೆಗೆ ಚಿಗುರೊಡೆಯಲು ಕಾರಣವೆಂದರೆ ಆಗಿನ ಸಚಿವ ಆರ್. ವಿ. ದೇಶಪಾಂಡೆಯವರು ೨೫.೧.೨೦೦೧ ರಂದು ಅನಮೋಡದಲ್ಲಿ ಕುಂಬರಿ ಜಾಗ ನಿಮ್ಮದೇ, ಇದರಿಂದ ವಂಚಿತರಾದ ರೈತರು ನಾಳೆಯಿಂದಲೇ ತಮ್ಮ ದಾಖಲೆಗಳ ಸಮೇತ ಸ್ಥಳೀಯ ವಲಯ ಅರಣ್ಯ ಅಧಿಕಾರಿ ಕಚೇರಿಗೆ ಅರ್ಜಿ ಸಲ್ಲಿಸಿಕೊಳ್ಳಿ ಎಂಬ ಘೋಷಣೆ ಮಾಡಿದ್ದು. ಅಲ್ಲಿಂದ ಉಸ್ತುವಾರಿ ಸಚಿವರು ಪ್ರತಿಸಾರಿ ಜೋಯಿಡಾಗೆ ಬಂದಾಗಲೂ ಕುಂಬರಿಯ ಪ್ರಸ್ತಾಪ ಮಾಡುತ್ತಲೇ ಬಂದಿದ್ದಾರೆ.
ಈ ಘೋಷಣೆಯಿಂದ ಜಾಗೃತಗೊಂಡ ಕುಂಬರಿ ವಂಚಿತ ಬಡ ರೈತರು ಸ್ಥಳೀಯ ಗಿರಿಜನ ಅಭಿವೃದ್ಧಿ ಸ್ವಯಂ ಸೇವಾ ಸಂಸ್ಥೆಯಾದ ‘ಗ್ರೀನ್‌ ಇಂಡಿಯಾ’ ಸಹಾಯದೊಂದಿಗೆ ಕುಂಬರಿ ಒಡೆತನದ ಪಟ್ಟಿಯನ್ನು ದಾಖಲೆಗಳ ಸಮೇತ ಪ್ರತಿಜ್ಞಾ ಮೂಲಕ ಆರ್. ಎಫ್‌. ಓ. ಕಚೇರಿಗೆ ಸಲ್ಲಿಸಿದ್ದಾರೆ. ಅಲ್ಲಿಂದ ಇಲ್ಲಿಗೆ ಹಲವು ವರ್ಷಗಳೇ ಸಂದಿದೆ. ಯಾವುದೇ ಬದಲಾವಣೆಯಾಗಿಲ್ಲ. ಈ ಬಗ್ಗೆ ಸಂಬಂಧಪಟ್ಟ ಆರ್. ಎಫ್‌. ಓ. ಅವರುಗಳನ್ನು ವಿಚಾರಿಸಲಾಗಿ ನಮ್ಮಗ್ಯಾರಿಗೂ ಈ ವಿಚಾರದ ಬಗ್ಗೆ ಯಾವುದೇ ಆದೇಶಗಳು ಬಂದಿಲ್ಲ. ನೀವು ಅರ್ಜಿ ಕೊಟ್ಟರೆ ಸುಮ್ಮನೆ ಇಟ್ಟುಕೊಳ್ಳುತ್ತೇವೆಂದು ತಿಳಿಸಿದರಂತೆ. ಕಳೆದ ೧೮ ವರ್ಷಗಳಿಂದ ರೋಸಿ ಹೋದ ಕುಂಬರಿ ವಂಚಿತ ನೊಂದ ಜೋಯಿಡಾ ರೈತರುಗಳು ಮೂರು ವರ್ಷಗಳ ಹಿಂದೆ ಗ್ರೀನ್‌ ಇಂಡಿಯಾ ಸಂಸ್ಥೆಯ ಸಹಯೋಗದೊಂದಿಗೆ ಒಟ್ಟಿಗೆ ಸೇರಿ ಕುಂಬರಿ ಹಕ್ಕಿಗಾಗಿ ಹೋರಾಟ ಸಮಿತಿಯನ್ನು ರಚಿಸಿಕೊಂಡಿದ್ದಾರೆ. ೨೦೦೨ರ ನವೆಂಬರ್ ೨೯ರಂದು ಸುಮಾರು ೨-೩ ಸಾವಿರ ಜನರು ಒಟ್ಟಿಗೆ ಸೇರಿ ಬೃಹತ್‌ ಮೆರವಣಿಗೆ ನಡೆಸಿ ವಿಶಿಷ್ಟ ರೀತಿಯ ಮುಖಾಮುಖಿ ಕಾರ್ಯಕ್ರಮ ಹಮ್ಮಿ ಕೋಳ್ಳುವುದರ ಮೂಲಕ ಕುಂಬರಿ ಚಳವಳಿಗೆ ಹೊಸ ಚಾಲನೆ ನೀಡಿದ್ದಾರೆ.
ನವೆಂಬರ್ ೨೯ರ ಮುಖಾಮುಖಿ ಕಾರ್ಯಕ್ರಮದ ಚರ್ಚೆಯ ತೀರ್ಮಾನದಂತೆ ಹೋರಾಟ ಸಮಿತಿಯ ಪದಾಧಿಕಾರಿಗಳು, ಗ್ರೀನ್‌ ಇಂಡಿಯಾ ಸಂಸ್ಥೆ ಮತ್ತು ಜನಪ್ರತಿನಿಧಿಗಳು ಡಿಸೆಂಬರ್ ೪ರಂದು ಉಸ್ತುವಾರಿ ಸಚಿವ ಮತ್ತು ಜಿಲ್ಲಾಧಿಕಾರಿಗಳೊಟ್ಟಿಗೆ ಜಿಲ್ಲಾಧಿಕಾರಿಗಳ ಕಚೇರಿಯಲ್ಲಿ ವಿಶೇಷ ಸಭೆ ಇಟ್ಟುಕೊಳ್ಳಲಾಗಿತ್ತು. ಸಚಿವರು ಮತ್ತು ಅರಣ್ಯ ಇಲಾಖೆಯ ಪರವಾಗಿ ಆಗಮಿಸಿದ್ದ ಹಳಿಯಾಳದ ಡಿ. ಎಫ್‌. ಓ. ಮಾಲ್ಕೇಡ್‌ರವರು ಅಂತಿಮವಾಗಿ ಕುಂಬರಿ ಜಮೀನು ರೈತರುಗಳದ್ದೇ, ಅದನ್ನು ಅವರಿಗೆ ಬಿಟ್ಟುಕೊಡಬೇಕು. ಹೋರಾಟ ಸಮಿತಿ ಕುಂಬರಿ ವಂಚಿತರ ಸರ್ವೆ ನಂಬರ್ ಹಾಗೂ ಯಾರ್ಯಾರು ಕುಂಬರಿ ಫಲಾನುಭವಿಗಳು ಇರುವರು ಅವರ ಕುಂಬರಿ ಪಟ್ಟಿಯನ್ನು ಪ್ರತಿಜ್ಞಾ ಪತ್ರದ ಮೂಲಕ ಸಲ್ಲಿಸಬೇಕೆಂದೂ ಅದರ ಪ್ರಕಾರ ೮ ಸಾವಿರ ಎಕರೆ ಕುಂಬರಿ ಜಮೀನನ್ನು ಜನಗಳಿಗೆ ಬಿಟ್ಟುಕೊಡಲಾಗುವುದೆಂದು ಪ್ರಕಟಿಸಿದ್ದಾರೆ.
೧೯೮೬ರ ಸರಕಾರದ ಆದೇಶದ ಪ್ರಕಾರ ಒಂದು ಸಾವಿರ ಪಟ್ಟು ಮಾಡಲಾಗಿದ್ದು ತಿರ್ವೆಯನ್ನು ಸರಕಾರ ಮನ್ನಾ ಮಾಡುವುದೆಂದು ಉಸ್ತುವಾರಿ ಸಚಿವರು ಸಭೆಯಲ್ಲಿ ತಿಳಿಸಿದರು. ತದನಂತರ ಜಗಲಪೇಟೆಯಲ್ಲಿ ಸ್ಥಳೀಯ ವಲಯ ಅರಣ್ಯ ಅಧಿಕಾರಿ ಮತ್ತು ಜಿಲ್ಲಾ ಪಂಚಾಯತ್‌ ಉಪಧ್ಯಕ್ಷ ವಿಲಾಸ ನಾಯ್ಕರವರ ಅಧ್ಯಕ್ಷತೆಯಲ್ಲಿ ಕುಂಬರಿ ಹಕ್ಕಿನ ಹೋರಾಟ ಸಮಿತಿ ಸಭೆ ಇಟ್ಟುಕೊಂಡಿದ್ದು ಕುಂಬರಿ ಜಾಗಗಳನ್ನು ವೀಕ್ಷಣೆ ಮಾಡಲಾಯಿತು.
ಡಿಸೆಂಬರ್ ೨೪ರಂದು ಮಾಜಿ ಸಂಸತ್‌ ಸದಸ್ಯ ಹಾಗೂ ರಾಷ್ಟ್ರೀಯ ಭಾ.ಜ.ಪ ಯುವಮೋರ್ಚಾ ಅಧ್ಯಕ್ಷ ಅನಂತಕುಮಾರ ಹೆಗಡೆಯವರ ನೇತೃತ್ವದಲ್ಲಿ ಅಣಸಿಯಲ್ಲಿ ಕುಂಬರಿ ಹಕ್ಕಿಗಾಗಿ ಮತ್ತೊಂದು ಹೋರಾಟವನ್ನು ಹಮ್ಮಿಕೊಳ್ಳಲಾಗಿತ್ತು.
೧೮ ವರ್ಷಗಳಿಂದ ನೆನೆಗುದಿಗೆ ಬಿದ್ದಿದ್ದ ಕುಂಬರಿ ಸಮಸ್ಯೆ ಈ ಮೇಲಿನ ಹೋರಾಟಗಳಿಂದ ವಿಶೇಷ ತಿರುವನ್ನು ಪಡೆದುಕೊಂಡಿದ್ದು, ಜನಗಳಿಗೆ ಕಳೆದುಕೊಂಡ ೮ ಸಾವಿರ ಎಕರೆ ಕುಂಬರಿ ಜಮೀನನ್ನು ಮರಳಿ ಪಡೆಯುವ ಆಸೆ ಚಿಗರೊಡೆದಿದೆ”
ಮೇಲಿನ ಪತ್ರಿಕೆಯ ಲೇಕನದ ಪ್ರಕಾರ ಅಷ್ಟೆಲ್ಲ ಆಸೆಗಳನ್ನು ಇಟ್ಟುಕೊಂಡಿದ್ದ ಕುಣಬಿಯರಿಗೆ ಯಾವುದೂ ಫಲಿಸಿಲ್ಲ. ಭೂಮಿ ಪಡೆಯಬೇಕೆಂಬ ಚೋಮನ ಕನಸು ಹಾಗೇ ಉಳಿದಿದೆ. ದಿನಾಂಕ ೩೦-೧೦-೨೦೦೩ ರಂದು ಕುಣಬಿ ಸಮಾಜ ಅಭಿವೃದ್ಧಿ ಸಂಘದವರು ಸರ್ಕಾರಕ್ಕೆ ಸಲ್ಲಿಸಿರುವ ಅರ್ಜಿ ಅವರ ಮತ್ತಷ್ಟು ನಿರಾಸೆಯನ್ನು ಬೊಟ್ಟು ಮಾಡಿ ತೋರಿಸುತ್ತದೆ. ಆ ಅರ್ಜಿಗಳ ಉಲ್ಲೇಖ ಈ ಕೆಳಗಿನಂತಿದೆ:
ತಾಲ್ಲೂಕ ಕುಣಬಿ ಸಮಾಜ ಆಬಿವೃದ್ಧಿ ಸಂಘ (ರಿ), ಜೋಯಿಡಾ
ಮಾನ್ಯ ಶ್ರೀಮಾನ್‌ ಬಸವರಾಜ ಹೊರಟ್ಟಿ
ಪಂಚಾಯತ್‌ ರಾಜ್‌ ಮತ್ತು ಗ್ರಾಮೀಣಾಭಿವೃದ್ಧಿ ಸಚಿವರು
ಕರ್ನಾಟಕ ಸರ್ಕಾರ, ವಿಧಾನಸೌಧ
ಬೆಂಗಳೂರು
ವಿಷಯ : ಉ. ಕ. ಜಿಲ್ಲೆಯ ಕುಣಬಿ ಜನಾಂಗವನ್ನು ಪರಿಶಿಷ್ಟ ಪಂಗಡಕ್ಕೆ ಸೇರ್ಪಡೆಗೊಳಿಸುವ ಹಾಗೂ ಕುಂಬರಿ ಬೇಸಾಯದ ಜಮೀನನ್ನು ಬಿಟ್ಟುಕೊಡುವ ಕುರಿತು ಮನವಿ ಪತ್ರ.
ಮಾನ್ಯರೇ,
ಉ. ಕ. ಜಿಲ್ಲೆಯಲ್ಲೇ ಅತ್ಯಂತ ಹಿಂದುಳಿದ ಬುಡಕಟ್ಟು ಸಂಸ್ಕೃತಿಯನ್ನು ಹೊಂದಿರುವ ಜನಾಂಗ ಕುಣಬಿ ಜನಾಂಗವಾಗಿದೆ. ಕುಣಬಿಗಳ ಸಂಸ್ಕೃತಿಯು ನಡೆನುಡಿ, ಆಚರಣೆ, ಜಾನಪದ, ಸಂಪ್ರದಾಯ ಎಲ್ಲಾ ದೃಷ್ಟಿಕೋನದಲ್ಲಿ ನೋಡಿದರೂ ಕೂಡ ೧೦೦ಕ್ಕೆ ನೂರರಷ್ಟು ಬುಡಕಟ್ಟು ಸಂಸ್ಕೃತಿ ಹೊಂದಿದೆ. ಆದ್ದರಿಂದಲೇ ಪಕ್ಕದ ಗೋವಾ ರಾಜ್ಯದಲ್ಲಿ ೨೦೦೩ರಲ್ಲಿ ಕುಣಬಿಗಳನ್ನು ಪರಿಶಿಷ್ಟ ಪಂಗಡಕ್ಕೆ ಸೇರಿಸಿದ್ದಾರೆ.
ಉತ್ತರ ಕನ್ನಡ ಜಿಲ್ಲೆಯಲ್ಲಿ ಒಟ್ಟು ೨೫,೦೦೦ ಸಾವಿರದಷ್ಟು ಜನಸಂಖ್ಯೆ ಹೊಂದಿರುವ ಈ ನಮ್ಮ ಜನಾಂಗವನ್ನು ಪರಿಶಿಷ್ಟ ಪಂಗಡಕ್ಕೆ ಸೇರ್ಪಡೆಗೊಳಿಸಬೇಕೆಂದು ಹಲವಾರು ವರ್ಷಗಳಿಂದ ನಾವುಗಳು ಸರ್ಕಾರವನ್ನು ವಿನಂತಿಸಿಕೊಳ್ಳುತ್ತಿದ್ದರೂ ಕೂಡ ನಮ್ಮನ್ನು ನಿರ್ಲಕ್ಷಿಸಲಾಗಿದೆ. ನಾವುಗಳು ಮಾಡಿಕೊಂಡ ಮನವಿ, ನಡೆಸಿದ ಹೋರಾಟಗಳನ್ನು ಕಡೆಗಣಿಸಲಾಗಿದೆ. ಆದ್ದರಿಂದ ಪಕ್ಕದ ಗೋವಾ ಸರ್ಕಾರದಲ್ಲಿ ೨೦೦೩ ಗೆಜೆಟ್‌ ೧೩-೧೪-೯೦ ಎಸ್‌. ಡಬ್ಲ್ಯೂ. ಡಿ. (Volume 111) ೧೯೦ ಪ್ರಕಾರ ಕುಣಬಿಗಳನ್ನು ಪರಿಶಿಷ್ಟ ಪಂಗಡಕ್ಕೆ ಸೇರ್ಪಡೆಗೊಳಿಸಿರುವ ಆದೇಶವನ್ನು ಅನುಸರಿಸಿ ನಮ್ಮ ಜನಾಂಗವನ್ನು ಪರಿಶಿಷ್ಟ ಪಂಗಡಕ್ಕೆ ಸೇರ್ಪಡೆಗೊಳಿಸಲು ಕೇಂದ್ರ ಸರ್ಕಾರಕ್ಕೆ ಒತ್ತಾಯ ತರುವ ಎಲ್ಲಾ ಕ್ರಮಗಳನ್ನು ಕೈಗೊಂಡು ನ್ಯಾಯ ಒದಗಿಸಬೇಕಾಗಿ ತಮ್ಮಲ್ಲಿ ವಿನಂತಿಸಿಕೊಳ್ಳುತ್ತಿದ್ದೇವೆ.
ಇದಲ್ಲದೆ ನಾವುಗಳು ಪೂರ್ವಕಾಲದಿಂದಲೂ ಸಾಗುವಳಿ ಮಾಡಿಕೊಂಡು ಬಂದಿದ್ದ ಕುಂಬರಿ ಜಾಗವನ್ನು ಸರ್ಕಾರದ ಆದೇಶ Go 74B3/A/GFL/72-7 ಪ್ರಕಾರ ನಮಗೆ ಹಕ್ಕು ನೀಡಿ ಕುಂಬರಿ ಜಾಗವನ್ನು ಬಿಟ್ಟು ಕೊಡಲು ನಾವು ಇಲ್ಲಿಯವರೆವಿಗೆ ಉಸ್ತುವಾರಿ ಸಚಿವರು ಹಾಗೂ ಅರಣ್ಯ ಇಲಾಖೆಗೆ ಮಾಡಿಕೊಂಡ ಮನವಿ ಹಾಗೂ ಹೋರಾಟಗಳನ್ನು ಕೂಡ ನಿರ್ಲಕ್ಷಿಸಿದೆ. ಕಾರಣ ಈ ಎರಡು ನಮ್ಮ ಬೇಡಿಕೆಗಳನ್ನು ತಕ್ಷಣವೇ ಮಾನ್ಯ ಮಾಡಿ ನ್ಯಾಯ ಒದಗಿಸಬೇಕಾಗಿ ತಮ್ಮಲ್ಲಿ ಈ ಮೂಲಕ ವಿನಂತಿಸಿಕೊಳ್ಳುತ್ತಿದ್ದೇವೆ.
ದಿನಾಂಕ : ೧೦-೧೧-೨೦೦೫
ಇಂತಿ ತಮ್ಮ ವಿಶ್ವಾಸಿ
ಅಧ್ಯಕ್ಷರು
ತಾಲ್ಲೂಕು ಕುಣಬಿಸಮಾಜ, ಜೋಯಿಡಾ
ಇದೇ ಸಂಘದವರು ಮತ್ತೊಬ್ಬ ಮಂತ್ರಿಗಳಿಗೆ ತಹಸಿಲ್ದಾರ್ ರವರ ಮೂಲಕ ನೀಡಿರುವ ಅಹವಾಲು ಎಷ್ಟು ವರ್ಷಗಳಾದರೂ ಈ ಸಮಸ್ಯೆ ಬಗೆಹರಿದಿಲ್ಲ ಎಂಬುದನ್ನು ಸಾಬೀತುಪಡಿಸುತ್ತದೆ :
ಮಾನ್ಯ ತಹಸೀಲ್ದಾರರು
ಜೋಯಿಡಾ ತಾಲ್ಲೂಕು
ಮಾನ್ಯರೇ,
೧. ಉತ್ತರ ಕನ್ನಡ ಜಿಲ್ಲೆಯ ಹರಿದ್ವರ್ಣ ಕಾಡಿನ ಮಧ್ಯದಲ್ಲಿ ನೆಲೆಸಿರುವ ನಮ್ಮ ಕುಣಬಿ ಸಮಾಜದವರು ಸಾಮಾಜಿಕವಾಗಿ ಆರ್ಥಿಕವಾಗಿ ಮತ್ತು ಶೈಕ್ಷಣಿಕವಾಗಿ ತೀರಾ ಹಿಂದುಳಿದ ಜನಾಂಗದವರಾಗಿರುತ್ತಾರೆ. ನಮ್ಮ ಜಿಲ್ಲೆಯ ಜೋಯಿಡಾ, ಕಾರವಾರ, ಯಲ್ಲಾಪುರ, ಹುಳಿಯಾಳ, ಅಂಕೋಲ, ಮತ್ತು ಬೆಳಗಾವಿ ಜಿಲ್ಲೆಯ ಖಾನಾಪುರ ತಾಲ್ಲೂಕುಗಳಲ್ಲಿ ವಾಸಿಸುವ ನಮ್ಮ ಜನಾಂಗದವರ ಸಮಗ್ರ ಅಭಿವೃದ್ಧಿಗಾಗಿ ಮತ್ತು ನಮ್ಮ ಜನಾಂಗವನ್ನು ಪರಿಶಿಷ್ಟ ಪಂಗಡಕ್ಕೆ ಸೇರಿಸುವ ಬಗ್ಗೆ ಕಳೆದ ೧೨ ವರ್ಷಗಳಿಂದ ನಮ್ಮ ಸಂಘವು ಸರಕಾರದ ಜೊತೆ ಹೋರಾಟ ಮಾಡುತ್ತಾ ಬಂದಿರುತ್ತದೆ. ಅದರ ಪ್ರಯತ್ನದ ಫಲವಾಗಿ ಸರಕಾರವು ನಮ್ಮ ಜನಾಂಗವನ್ನು ಉತ್ತರ ಕನ್ನಡ ಜಿಲ್ಲೆಯಲ್ಲಿ ಅತ್ಯಂತ ಹಿಂದುಳಿದ ಜನಾಂಗವೆಂದು ಮಾತ್ರ ಗುರುತಿಸಿದೆ. ಆದರೆ ಬುಡಕಟ್ಟು (ಗಿರಿಜನ) ಜನಾಂಗದವರ ಎಲ್ಲಾ ಗುಣಲಕ್ಷಣಗಳನ್ನು ಹೊಂದಿರುವ ನಮ್ಮನ್ನು ಪರಿಶಿಷ್ಟ ಪಂಗಡಕ್ಕೆ ಸೇರಿಸದೇ ಸರಕಾರವು ತುಂಬಾ ಅನ್ಯಾಯ ಮಾಡಿದೆ. ಇದಕ್ಕೆ ಮುಖ್ಯ ಕಾರಣ ನಾವು ನಮ್ಮ ಪ್ರಯತ್ನದಲ್ಲಿ ಮತ್ತು ಹೋರಾಟದಲ್ಲಿ ಸೋತಿದ್ದೇವೆ. ಆದ್ದರಿಂದ ನಮ್ಮ ಜನಾಂಗವನ್ನು ಪರಿಶಿಷ್ಟ ಪಂಗಡಕ್ಕೆ ಸೇರಿಸಲು ನಾವು ಹೋರಾಟ ನಡೆಸುವುದು ತುಂಬಾ ಅವಶ್ಯಕವಾಗಿದೆ. ದಿನಾಂಕ ೨-೧೦-೨೦೦೩ ರಂದು ಸಂಘದ ಕಾರ್ಯಕಾರಿ ಸಮಿತಿ ಸಭೆ ಸೇರಿ, ಹಾಲಕ್ಕಿ ಸಮಾಜ, ಗೌಳಿ ಸಮಾಜ ಮತ್ತು ನಮ್ಮ ಸಮಾಜದವರು ಒಟ್ಟಿಗೆ ಸೇರಿ, ಪರಿಶಿಷ್ಟ ಪಂಗಡಕ್ಕೆ ಸೇರಿಸಲು ಸರಕಾರವನ್ನು ಒತ್ತಾಯಿಸಿ ಹೋರಾಟ ನಡೆಸಲು ಜಿಲ್ಲಾ ಮಟ್ಟದಲ್ಲಿ ಸಂಘಟನೆ ಮಾಡುವ ಕುರಿತು ಸಭೆಯಲ್ಲಿ ಚರ್ಚಿಸಿದ್ದು ಇರುತ್ತದೆ. ಆ ಪ್ರಕಾರ ಈ ದಿನ ದಿನಾಂಕ ೩೦-೧೦-೨೦೦೩ ರಂದು ನಮ್ಮ ಹೋರಾಟದ ಮೊದಲ ಹಂತವಾಗಿ ನಮ್ಮ ಕುಣಬಿ ಜನಾಂಗವನ್ನು ಪರಿಶಿಷ್ಟ ಪಂಗಡಕ್ಕೆ ಸೇರಿಸುವ ಕುರಿತು, ಕುಂಬರಿ ಭೂಮಿ ಸಾಗುವಳಿ ಮತ್ತು ಅತಿಕ್ರಮ ಜಮೀನು ಸಕ್ರಮ ಈ ಬೇಡಿಕೆಗಳ ಕುರಿತು ಸರಕಾರವನ್ನು ಒತ್ತಾಯಿಸಲು ತಮ್ಮಲ್ಲಿ ಸಲ್ಲಿಸುತ್ತಿರುವ ಸಂಘದ ಬೇಡಿಕೆಯ ಮನವಿ ಪತ್ರ ಏನೆಂದರೆ –
೨. ನಮ್ಮ ಕುಂಬರಿ ಜಮೀನಿನ ಸಾಗುವಳಿ ಹಕ್ಕನ್ನು ನಮಗೆ ಬಿಟ್ಟು ಕೊಡುವುದು. ಆದಿ ಕಾಲದಿಂದಲೂ, ಪಾರಂಪರಿಕವಾಗಿ, ಆಹಾರ ಧಾನ್ಯ ಬೆಳೆಯನ್ನು ಬೆಳೆಯಿಸಿಕೊಂಡು ನೆಮ್ಮದಿಯಿಂದಿದ್ದ ನಮ್ಮ ಕುಣಬಿ ಜನಾಂಗದವರ ಸಾಂಪ್ರದಾಯಿಕ ಕುಂಬರಿ ಜಾಗವನ್ನು ೧೯೮೬ರಿಂದ ಅರಣ್ಯ ಇಲಾಖೆ ಕಸಿದುಕೊಂಡು ನಮ್ಮ ಬದುಕಿಗಿದ್ದ ಆಸರೆ, ಆಹಾರ ಮತ್ತು ಸಂಸ್ಕೃತಿಯನ್ನು ಕಸಿದುಕೊಂಡಿದೆ. ೧೯೮೯ರಲ್ಲಿ ಬ್ರಿಟಷ್ ಸರಕಾರದಿಂದ ಕಾನೂನು ಬದ್ಧವಾಗಿ ಮಾನ್ಯತೆ ಪಡೆದುಕೊಂಡಿದೆ. ನಮ್ಮ ಜಾಗೆಯನ್ನು ಅರಣ್ಯ ಇಲಾಖೆ ಕಿತ್ತುಕೊಂಡು ಬಡರೈತನ ಮೇಲೆ ಬರೆ ಎಳೆದಿದೆ. ದಿನಾಂಕ ೨೬-೦೧-೨೦೦೧ ರಂದು ಜೋಯಿಡಾದ ತಾಲ್ಲೂಕು ಕಛೇರಿ ಎದುರು, ಜೋಯಿಡಾ ಹಕ್ಕಲು ಹೋರಾಟ ಸಮಿತಿಯವರು ಈ ಕುಂಬರಿ ಜಮೀನಿನ ಹಕ್ಕನ್ನು ಕೇಳಲು ಮತ್ತು ಈ ಬಗ್ಗೆ ಚರ್ಚಿಸಲು ಜನಪ್ರತಿನಿಧಿಗಳು ಮತ್ತು ಅರಣ್ಯ ಮತ್ತು ರೆವಿನ್ಯು ಇಲಾಖೆಯ ಅಧಿಕಾರಿಗಳನ್ನು ಕರೆದು ಮುಖಾಮುಖಿ ಕಾರ್ಯಕ್ರಮ ಹಮ್ಮಿಕೊಂಡಿದ್ದು. ಆ ಸಭೆಯಲ್ಲಿ ನಿರ್ಣಯವಾದ ಪ್ರಕಾರ ತಿರ್ವೆ ಹಣ ಮನ್ನಾ ಮಾಡಿಸುವುದು ಮತ್ತು ಅರಣ್ಯ ಇಲಾಖೆಯ ಕಾಯ್ದೆ ಪ್ರಕಾರ ೧೯೭೮ರ ಒಳಗೆ ಅತೀಕ್ರಮಣ ಮಾಡಿದ ಜಮೀನನ್ನು ರೈತರಿಗೆ ಬಿಟ್ಟು ಕೊಡಬೇಕೆಂಬ ಅದೇಶದಂತೆ ಕುಂಬರಿ ಜಮೀನನ್ನು ನಮಗೆ ಬಿಟ್ಟು ಕೊಡದೇ ತುಂಬಾ ಅನ್ಯಾಯ ಮಾಡಿದೆ. ಈ ಬಗ್ಗೆ ನಮ್ಮ ಮಾನ್ಯ ಜಿಲ್ಲಾ ಉಸ್ತುವಾರಿ ಮಂತ್ರಿಗಳ ಜೊತೆ ಹಕ್ಕಲು ಹೋರಟ ಸಮಿತಿಯ ಅಧ್ಯಕ್ಷರು ಚರ್ಚಿಸಿದರೂ ಇನ್ನೂವರೆಗೆ ಕುಂಬರಿ ಸಮಸ್ಯೆಯು ಹಾಗೆಯೇ ಇದೆ. ಆದ್ದರಿಂದ ಆದಷ್ಟು ಬೇಗನೇ ಕುಂಬರಿ ಜಮೀನಿನ್ನು ನಮಗೆ ಬಿಟ್ಟು ಕೊಟ್ಟು, ಅನ್ಯಾಯವಾಗಿರುವ ನಮಗೆ ನ್ಯಾಯ ಒದಗಿಸುವುದು.
೩. ನಮ್ಮ ಜನಾಂಗದವರ ಅರಣ್ಯ ಅತೀಕ್ರಮಣ ಜಮೀನನ್ನು ಸಕ್ರಮಗೊಳಿಸುವುದು ಜೋಯಿಡಾ ತಾಲ್ಲೂಕು ರಾಜ್ಯದಲ್ಲಿಯೇ ಹಿಂದುಳಿದ ಅತೀ ಕಡಿಮೆ ಜನಸಂಖ್ಯೆ ಹೊಂದಿದೆ. ಶೇ. ೯೦ರಷ್ಟು ಭಾಗ ಅರಣ್ಯ ಪ್ರದೇಶದಿಂದ ಕೂಡಿದ್ದು. ಕೃಷಿ ಭೂಮಿ ಅತೀ ಕಡಿಮೆ ಪ್ರಮಾಣದಲ್ಲಿದೆ. ಈ ತಾಲ್ಲೂಕಿನ ಜನತೆ ಶೇ. ೯೦ರಷ್ಟು ಬಡವರಾಗಿದ್ದು ಇವರು ಸ್ವಲ್ಪ ಪ್ರಮಾಣ ಆಕ್ರಮಿತ ಜಮೀನಿನಲ್ಲೇ ಗುಡಿಸಲು ಕಟ್ಟಿಕೊಂಡು ಜೀವನ ಸಾಗಿಸುತ್ತಿದ್ದಾರೆ. ಈಗಾಗಲೇ ಸೂಪಾ ಮುಳಗಡೆಯಿಂದಾಗಿ ಬಹಳಷ್ಟು ಜಮೀನು ಕಳೆದುಕೊಂಡಿರುವ ನಮ್ಮ ತಾಲ್ಲೂಕಿನ ರೈತರು ಸದ್ಯಕ್ಕೆ ಅರಣ್ಯ ಇಲಾಖೆಯ ರಾಷ್ಟ್ರೀಯ ಉದ್ಯಾನವನ, ವನ್ಯಜೀವಿ ಅಭಯಾರಣ್ಯಗಳ ಒತ್ತಡಗಳಿಂದ ನಲುಗುತ್ತಿದ್ದಾರೆ. ಜಮೀನಿನಲ್ಲಿ ಭತ್ತ ಬಿಟ್ಟು ಈ ತಾಲ್ಲೂಕಿನಲ್ಲಿ ಜೀವನ ನಡೆಸಲು ಬೇರೆ ಯಾವುದೇ ಉಪಜೀವನದ ಅವಕಾಶ ಮಾರ್ಗಗಳಿಲ್ಲದ ಸ್ಥಿತಿ ಇದ್ದು, ಇರುವ ಸ್ವಲ್ಪ ಅತೀಕ್ರಮಣ ಜಾಗ ಕಿತ್ತು ಕೊಂಡರೆ ಜೋಯಿಡಾದಲ್ಲಿ ಜನಜೀವನವೇ ಇಲ್ಲವಾಗುತ್ತದೆ. ಕೊನೆಗೆ ಕೂಲಿಗಾಗಿ ವಲಸೆ ಇಲ್ಲ ಆತ್ಮಹತ್ಯೆಯೊಂದೇ ದಾರಿಯಾಗುತ್ತದೆ. ಆದ್ದರಿಂದ ನಮ್ಮ ಕುಣಬಿ ಜನಾಂಗದವರಲ್ಲಿ ಕೆಲ ಬಡವರು ಹೊಟ್ಟೆ ಪಾಡಿಗಾಗಿ ಅರಣ್ಯದಲ್ಲಿ ಕೆಲವು ಕಡೆ, ಅತಿಕ್ರಮಣ ಮಾಡಿ, ಭತ್ತ ಬೆಳೆದು, ಜೀವನ ಮಾಡುತ್ತಿದ್ದ, ಅಂಥವರ ಜಮೀನನ್ನು ಸರ್ಕಾರವು ಕೂಡಲೇ ಸಕ್ರಮಗೊಳಿಸುವುದು. ಮತ್ತು ೧೯೭೮ರ ನಂತರ ಅತೀಕ್ರಮಣ ಮಾಡಿರುವ ರೈತರುಗಳ ಜಮೀನನ್ನು ಖುಲ್ಲಾಗೊಳಿಸಲು ನೀಡಿರುವ ನ್ಯಾಯಲಯದ ಅದೇಶವನ್ನು ಕೂಡಲೇ ಹಿಂತೆಗೆದುಕೊಳ್ಳುವುದು.
ನಮ್ಮ ಸಂಘದ ಈ ಬೇಡಿಕೆಗಳ ಬಗ್ಗೆ ಮಾನ್ಯರು ಆದಷ್ಟು ಬೇಗನೇ ಕ್ರಮಕೈಗೊಂಡು ಅನ್ಯಾಯವಾಗಿರುವ ನಮಗೆ ನ್ಯಾಯ ನೀಡಬೇಕೆಂದು ತಮ್ಮಲ್ಲಿ ಈ ಮೂಲಕ ಸಂಘದ ಕಾರ್ಯಕಾರಿ ಸಮಿತಿಯ ಪರವಾಗಿ ವಿನಂತಿಸುತ್ತೇವೆ.
ಇಂತಿ ತಮ್ಮ ವಿಶ್ವಾಸಿಕರು
 
ಇದೀಗ ಈ ವರದಿಯ ಸಿದ್ಧತೆಗಾಗಿ ಕ್ಷೇತ್ರಕಾರ್ಯ ನಡೆಸುತ್ತಿರುವ ೨೦೦೬ನೇ ವರ್ಷವೂ ಪರಿಸ್ಥಿತಿ ಯಥಾಸ್ಥಿತಿಯಲ್ಲಿ ಮುಂದುವರೆದಿದೆಯೇ ಹೊರತು ಒಂದು ಸಣ್ಣ ಆಶಾದಾಯಕ ಬೆಳವಣೆಗೆಯೂ ಆಗಿಲ್ಲ. ಕುಣಬಿಯರ ಭೂಮಿಯ ಕನಸು ಹಾಗೂ ಅರಣ್ಯದಲ್ಲಿ ಮತ್ತೆ ಸ್ವಚ್ಛಂದವಾಗಿ ಓಡಾಡುವ ಕನಸು ಎರಡೂ ಮಡುಗಟ್ಟಿ ಕುಳಿತಿವೆ. ಅದು ಸ್ಪೋಟವಾಗಿ ಆಸ್ಪೋಟನೆಗೊಂಡರೆ ಆಶ್ಚರ್ಯವಲ್ಲ ಎಂಬ ಸ್ಥಿತಿಯೂ ನಿರ್ಮಾಣಗೊಂಡಿದೆ. ಈ ಸಂಬಂಧದಲ್ಲಿ ಸರ್ಕಾರ ತಕ್ಷಣವೇ ಸ್ಥಳೀಯರನ್ನೊಳಗೊಂಡ ಉನ್ನತ ಸಮಿತಿಯೊಂದನ್ನು ರಚಿಸಿ ನಿಷ್ಪಕ್ಷಪಾತ ಕ್ರಮಕೈಗೊಳ್ಳುವ ಮೂಲಕ ಶೀಘ್ರವಾಗಿ ಕುಣಬಿಯರ ಈ ಸಮಸ್ಯೆಗಳನ್ನು ಬಗೆಹರಿಸುವ ಅಗತ್ಯವಿದೆ. ಈ ಹಿನ್ನೆಲೆಯಲ್ಲಿ ಪ್ರಾತಿನಿಧಿಕವಾಗಿ ಸಿದ್ಧಪಡಿಸಿರುವ ಈ ಕೋಷ್ಠಕಗಳನ್ನು ಗಮನಿಸಬಹುದು :
ಕುಣಬಿಯರ ಜಿಲ್ಲಾ ಮತ್ತು ತಾಲ್ಲೂಕೂವಾರು ಜನಸಂಖ್ಯೆ (ಆಧ್ಯಯನಕ್ಕೊಳಪಡಿಸಿದ ಪ್ರದೇಶದ ಸರಾಸರಿ ಮಾತ್ರ)

ಕುಣಬಿಯರು: ಅಧ್ಯಾಯ ೮ – ಆಧುನಿಕ ಅಭಿವೃದ್ಧಿ ಯೋಜನೆಗಳ ಪರಿಣಾಮ
ಉತ್ತರ ಕನ್ನಡ ಜಿಲ್ಲೆ ಇದೀಗ ಸಂಪೂರ್ಣವಾಗಿ ತನ್ನನ್ನು ಆಧುನಿಕ ಯೋಜನೆಗಳಿಗೆ ಒಡ್ಡಿಕೊಂಡು ತಲ್ಲಣಗಳನ್ನು ಅನುಭವಿಸುತ್ತಿದೆ. ಕಾಳಿ ಮತ್ತು ಅದರ ಉಪನದಿಗಳ ವಿದ್ಯುತ್‌ ಯೋಜನೆಗಳು, ಕೈಗಾ ಅಣು ವಿದ್ಯುತ್‌ ಯೋಜನೆ, ಸೀಬರ್ಡ್ಸ್‌ ನೌಕಾನೆಲೆ, ಕೊಂಕಣ ರೈಲ್ವೆ ಯೋಜನೆ, ಅನೇಕ ಗಣಿಗಾರಿಕೆ ಯೋಜನೆಗಳು ಹಾಗೂ ರಾಷ್ಟ್ರೀಯ ಉದ್ಯಾನವನ ಯೋಜನೆ ಇತ್ಯಾದಿಯಾಗಿ ಇಡೀ ಜಿಲ್ಲೆ ರಾಷ್ಟ್ರೀಯ ಅಭಿವೃದ್ಧಿಗೆ ಪೂರಕವಾದ ಯೋಜನೆಗಳಿಗೆ ದಾರಿ ಮಾಡಿಕೊಟ್ಟಿದೆ. ದೇಶದ ಒಟ್ಟಾರೆ ಅಭಿವೃದ್ಧಿ ದೃಷ್ಟಿಯಿಂದ ಈ ಯೋಜನೆಗಳನ್ನು ಜಾರಿಗೊಳಿಸುತ್ತಿರಬಹುದು. ಆದರೆ ಇದೇ ಸಂದರ್ಭದಲ್ಲಿ ದೊಡ್ಡ ಸಮುದಾಯದ ಅಭಿವೃದ್ಧಿಗಾಗಿ ತನನ್ನು ಅರ್ಪಿಸಿಕೊಳ್ಳುತ್ತಿರುವ ಸಣ್ಣ ಸಮುದಾಯಗಳ ಸ್ಥಿತಿಗತಿ ಏನು ಎಂಬುದನ್ನು ನಮ್ಮ ವ್ಯವಸ್ತೆ ಗಮನಿಸುವುದಿಲ್ಲ. ದೇಶದ ಅಭಿವೃದ್ಧಿಯ ನೆಪದಲ್ಲಿ ಸಣ್ಣ ಸಮುದಾಯಗಳನ್ನು ಸಂಪೂರ್ಣವಾಗಿ ಬಲಿಕೊಡುವುದು ಸಾಧುವೇ ಎಂಬುದನ್ನು ಗಂಭೀರವಾಗಿ ಯೋಚಿಸಬೇಕು. ಕುಣಬಿಯರು, ಹಾಲಕ್ಕಿ ಒಕ್ಕಲಿಗರು, ಸಿದ್ಧಿಯರು, ಗೌಳಿಗರು ಮುಂತಾದ ಅರಣ್ಯವಾಸಿ ಸಮುದಾಯಗಳ ಬದುಕಿನ ಮೇಲೆ ಅಪಾರ ಪ್ರಭಾವ ಬೀರಿರುವ ಉತ್ತರ ಕನ್ನಡದ ರಾಷ್ಟ್ರೀಯ ಅಭಿವೃದ್ಧಿ ಯೋಜನೆಗಳನ್ನು ಇಲ್ಲಿ ಪಟ್ಟಿ ಮಾಡಲಾಗಿದೆ.
ಅ. ಜಲವಿದ್ಯುತ್‌ ಯೋಜನೆಗಳು
(ಕಾಳಿ ಮತ್ತು ಅದರ ಉಪನದಿಗಳು)
೧. ಸೂಪ ಜಲಾಶಯ
೨. ಬೊಮ್ಮನಹಳ್ಳಿ ಜಲಾಶಯ
೩. ಕೊಡಸಹಳ್ಳಿ ಜಲಾಶಯ
೪. ಕದ್ರಾ ಜಲಾಶಯ
೫. ತಟ್ಟಿಹಳ್ಳಿ ಜಲಾಶಯ
೬. ಮೇಳಂಗಿ (ಉಪ ಅಣೆಕಟ್ಟು)
೭. ಜಾಲಾವಳಿ (ಉಪ ಅಣೆಕಟ್ಟು)
ಆ. ಕೈಗಾ ವಿದ್ಯುತ್‌ ಯೋಜನೆ
ಇ. ಅಣಶಿ ನ್ಯಾಷನಲ್‌ ಪಾರ್ಕ್‌
ಈ. ಗಣಿಗಾರಿಕೆಗೆ ಒಳಗಾಗಿದ್ದ ಪ್ರದೇಶಗಳು
೧. ಡಿಗ್ಗಿ
೨. ಸುಳಾವಲಿ
೩. ಬಾಮಣೆ
೪. ತೆರಾಳಿ
೫. ಉಡ್ಸ
೬. ಚಾಪೆರಾ
೭. ನಗರಿ
೮. ಪಣಸೋಲಿ
೯. ಕೆವಾಲಿ
ಸ್ವಾತಂತ್ರ್ಯಾ ನಂತರದ ಈ ಅಭಿವೃದ್ಧಿ ಯೋಜನೆಗಳಿಂದ ಕುಣಬಿಯರು ಸಾಕಷ್ಟು ನಲುಗಿಹೋಗಿದ್ದಾರೆ. ಅಪಾರ ಪ್ರಮಾಣದ ಪ್ರಾಕೃತಿಕ ಸಂಪತ್ತೇ ಉತ್ತರ ಕನ್ನಡ ಜಿಲ್ಲೆಗೆ ಮುಳುವಾಗಿದೆ. ದೇಶದಲ್ಲಿಯೇ ಕಡಿಮೆ ಅಂತರದಲ್ಲಿ ಹೆಚ್ಚು ಜಲಾಶಯಗಳಿರುವ ಪ್ರದೇಶ ಎಂಬ ‘ಖ್ಯಾತಿ’ಗೆ ಈ ಪ್ರದೇಶ ಒಳಗಾಗಿದೆ. ಕುಣಬಿಯರ ಬಹುತೇಕ ಕುಮ್ರಿ ಜಮೀನು ಈ ಜಲಾಶಯಗಳ ಗರ್ಭದಲ್ಲಿ ಮುಳುಗಿ ಹೋಯಿತು. ಆ ಜಮೀನುಗಳಿಗೆ ಖಾತೆ-ಕಿರಿದಿ ಇತ್ಯಾದಿ ಲೆಕ್ಕಗಳಿದ್ದಲ್ಲಿ ಒಂದಿಷ್ಟು ಪರಿಹಾರವೋ ಅಥವಾ ಪರ್ಯಾಯ ಭೂಮಿಯೋ ಸಿಗುತ್ತಿತ್ತು. ಆದರೆ ಕುಣಬಿಯರ ಬಹಳಷ್ಟು ಕುಮ್ರಿಗೆ ಯಾವುದೇ ಸಕರಾರಿ ಲೆಕ್ಕ ಇರಲಿಲ್ಲ.
ಇದೇ ಪ್ರದೇಶದ ಅನೇಕ ಭಾಗಗಳಲ್ಲಿ ಆರಂಭಗೊಂಡು ಸಾಕಷ್ಟು ಕಾಲದ ನಂತರ ಸ್ಥಗಿತಗೊಂಡಿರುವ ಗಣಿಗಾರಿಕೆ ಕುಣಬಿ ಕೃಷಿಯ ಮೇಲೆ ಅಗಾಧ ಪರಿಣಾಮವನ್ನು ಬೀರಿದೆ. ದೊಡ್ಡ ಜಲಾಶಯಗಳ ಸುರಂಗಗಳಿಂದ ಅಂತರ್ಜಲದ ಪ್ರಮಾಣ ಹಿಂಗಿದ್ದರೆ, ಗಣಿಗಾರಿಕೆಯಿಂದಾಗಿ ಮಣ್ಣಿನ ಸವಕಳಿ ನಿರಂತರವಾದ ದೂರಗಾಮಿ ಪರಿಣಾಮವನ್ನು ಉಂಟು ಮಾಡುತ್ತಿದೆ. ಈ ಗಣಿಗಾರಿಕೆಯಿಂದ ಇರುವ ಭೂಮಿಯನ್ನು ಉಪಯೋಗಿಸಲಾರದ ಸ್ಥಿತಿಗೆ ಕುಣಬಿಯರು ತಲುಪಿದ್ದಾರೆ.
ಇಂಥ ಯೋಜನೆಗಳಿಂದ ಮುಕ್ತವಾಗಿದ್ದು ಸುಸ್ಥಿತಿಯಲ್ಲಿ ಉಳಿದ ಅರಣ್ಯ ಭೂಮಿಯಲ್ಲಾದರೂ ಮತ್ತೆ ಕುಮರಿ ಬೇಸಾಯವನ್ನು ಆರಂಭಿಸಬಹುದು ಎಂಬ ಆಸೆ ಮೂಡುವ ಹೊತ್ತಿಗೆ ಸರಿಯಾಗಿ ಇಡೀ ಪ್ರದೇಶವನ್ನು ‘ಅಣಶಿ ನ್ಯಾಷನಲ್‌ ಪಾರ್ಕ್‌’ ಎಂದು ಘೋಷಿಸಿ ಸರ್ಕಾರ ಆಜ್ಞೆ ಹೊರಡಿಸಿತು. ನ್ಯಾಷನಲ್‌ ಪಾರ್ಕ್‌‌ನ ಕಾಯ್ದೆ ಪ್ರಕಾರ ಆ ವ್ಯಾಪ್ತಿಯ ಅರಣ್ಯದೊಳಗೆ ಇರುವ ಕುಟುಂಬಗಳು ಕೂಡ ಹೊರಗೆ ಬರಬೇಕು! ಇಂಥ ಅಭಿವೃದ್ಧಿ ನೀತಿಯ ಇಕ್ಕಟ್ಟುಗಳಿಗೆ ಸಿಲುಕಿದ ಕುಣಬಿಯರು ಇಂದು ಯಾವುದೇ ಆಸರೆ ಇಲ್ಲದ ಅನಾಥ ಸ್ಥಿತಿಗೆ ತಲುಪುತ್ತಿದ್ದಾರೆ.
ಕುಣಬಿಯರು: ಅಧ್ಯಾಯ ೯ – ಕುಣಬಿಯರ ಶೈಕ್ಷಣಿಕ ಸ್ಥಿತಿಗತಿ
ಕುಣಬಿಯರು ವಾಸಿಸುವುದು ದಟ್ಟಾರಣ್ಯಗಳಲ್ಲಾದುದರಿಂದ ಶಾಲೆಗಳು ಕೂಡ ತುಂಬಾ ಅಂತರದಲ್ಲಿರುತ್ತವೆ. ಕೆಲವೊಮ್ಮೆ ಶಿಕ್ಷಕರೇ ಬರುವುದಿಲ್ಲ. ಮಳೆಗಾಲದಲ್ಲಿ ಕೇಳುವರೂ ಇಲ್ಲ. ಶಾಲೆಗಳೂ ನಡೆಯುವುದಿಲ್ಲ. ಬಹುತೇಕ ಶಿಕ್ಷಕರು ಬಯಲು ಸೀಮೆ ಕಡೆಯಿಂದ ಬಂದವರು. ಮಕ್ಕಳ ಮಾತೃ ಭಾಷೆ ಕೊಂಕಣಿ. ಶಿಕ್ಷಕರಿಗೆ ಆ ಭಾಷೆ ಗೊತ್ತಿಲ್ಲದಿರುವುದರಿಂದ ಮಕ್ಕಳಿಗೆ ಮನವರಿಕೆ ಮಾಡುವುದು ಕಷ್ಟವಾಗುತ್ತದೆ. ಆದ್ದರಿಂದ ಕೊಂಕಣಿ ಗೊತ್ತಿರುವ ಶಿಕ್ಷಕರನ್ನು ನೇಮಿಸಬೆಕೆಂಬುದು ಕುಣಬಿಗಳ ಒತ್ತಾಯ. ಕನ್ನಡ ಕಲಿಯಲು ಎಲ್ಲರಿಗೂ ಆಸಕ್ತಿ ಇದೆ. ಆದರೆ ಅದನ್ನು ಬಾಲ್ಯದಲ್ಲಿ ಅವರ ಮಾತೃಭಾಷೆಯಲ್ಲಿಯೇ ಮನವರಿಕೆ ಮಾಡಿಕೊಡುವ ಮೂಲಕ ಕಲಿಸಬೇಕೆಂಬ ಅವರ ಅಭಿಪ್ರಾಯದಲ್ಲಿ ಸತ್ಯಾಂಶವಿದೆ.
ದೂರದೂರದ ಶಾಲೆಗಳು. ಶಿಕ್ಷಕರ ಗೈರು ಹಾಜರಿ, ಕೆಲವು ಶಾಲೆಗಳು ಸಂಪೂರ್ಣವಾಗಿ ಮುಚ್ಚಿಹೋಗಿರುವುದು ಇವೆಲ್ಲ ಶಿಕ್ಷಣದ ಪ್ರಗತಿಗೆ ಅಡ್ಡಿಯಾಗಿವೆ. ಇವೆಲ್ಲದರ ಪರಿಣಾಮವಾಗಿ ಅರ್ಧದಲ್ಲಿಯೇ ಶಾಲೆ ಬಿಡುವ ಮಕ್ಕಳ ಸಂಖ್ಯೆ ಹೆಚ್ಚು. ಇದರ ಪರಿಣಾಮ ಉನ್ನತ ಶಿಕ್ಷಣ ಎಂಬುದು ಈ ಸಮುದಾಯಕ್ಕೆ ಮರೀಚಕ್ಕೆ. ಪದವಿ ಪಡೆದವರು ಕೇವಲ ಬೆರಳೆಣಿಕೆಯಷ್ಟು. ಇಡೀ ಸಮುದಾಯದಲ್ಲಿ ಇಬ್ಬರು ಮಾತ್ರ ಶಿಕ್ಷಕರಾಗಿ ನೇಮಕ ಹೊಂದಿದ್ದಾರೆ. ಇಡೀ ಕಾಡನ್ನು ವಿದ್ಯುತ್‌ ಯೋಜನೆಗಾಗಿ ಧಾರೆ ಎರೆದ ಕುಣಬಿ ಸಮುದಾಯದಲ್ಲಿ ಕೆ.ಪಿ.ಸಿ. ಕೇವಲ ಮೂವರಿಗೆ ಮಾತ್ರ ನೌಕರಿ ನೀಡಿದೆ. ಆರೇಳು ಜನ ವಿವಿಧ ಇಲಾಖೆಗಳಲ್ಲಿ ನಾಲ್ಕನೇ ದರ್ಜೆ ನೌಕರರಾಗಿ ಸೇರಿದ್ದಾರೆ. ಸ್ನಾತಕೋತ್ತರ ಮಟ್ಟದ ಉನ್ನತ ಶಿಕ್ಷಣ ಯಾರಿಗೂ ಇಲ್ಲ!
ಡಿಗ್ಗಿ, ನುಜ್ಜಿ ಮತ್ತು ಯಣಕೋಳ್‌ಗಳಲ್ಲಿ ಆಶ್ರಮ ಶಾಲೆಗಳನ್ನು ತೆರೆಯಲಾಗಿದೆ. ಇದರಿಂದಾಗಿ ಕೆಲವು ಮಕ್ಕಳು ಅಲ್ಲಿ ವಸತಿ ಸಹಿತ ಶಿಕ್ಷಣ ಪಡೆಯಲು ಸಾಧ್ಯವಾಗಿದೆ.
ಶೈಕ್ಷಣಿಕವಾಗಿ ತೀರಾ ಹಿಂದುಳಿದಿರುವ ಕುಣಬಿಯರಿಗಾಗಿ ಯಾವುದೇ ಪ್ರತ್ಯೇಕ ಯೋಜನೆಗಳನ್ನು ಜಾರಿಗೊಳಿಸಲಾಗಿಲ್ಲ. ವಯಸ್ಕರ ಶಿಕ್ಷಣ ಅಥವಾ ಸಾಕ್ಷರತಾ ಆಂದೋಲನಗಳು ಇಲ್ಲಿ ಯಾವ ಪರಿಣಾಮವನ್ನೂ ಬಿರಿಲ್ಲ. ಕುಣಬಿಯರಿಗೆ ಕೂಡ ಭೂಮಿ ಮತ್ತು ಅನ್ನದ ಪ್ರಶ್ನೆಯೇ ಮುಖ್ಯವಾಗಿರುವುದರಿಂದ ಶಿಕ್ಷಣದ ಕಡೆ ಗಮನ ಇನ್ನೂ ಅಷ್ಟಾಗಿ ಹರಿದಿಲ್ಲ. ಆದರೂ ಇತ್ತೀಚೆಗಿನ ದಿನಗಳಲ್ಲಿ ಕುಣಬಿಯರ ಯುವ ಸಮುದಾಯ ಶಾಲೆಗಳಿಗಾಗಿ ಮತ್ತು ಹಾಸ್ಟೆಲ್‌ಗಳಿಗಾಗಿ ಹೋರಾಟದ ಹಾದಿ ಹಿಡಿದಿದ್ದಾರೆ. ಅದರ ವಿವರವನ್ನು ಮುಂದೆ ನೀಡಲಾಗುತ್ತದೆ.
ಕುಣಬಿಯರ ಜನಸಂಖ್ಯೆ ಮತ್ತು ಶೈಕ್ಷಣಿಕ ಸ್ಥಿತಿಗತಿ

ಉಲ್ಲೇಖ : ಡಾ. ಆರ್. ಇಂದಿರಾ ಅವರ ‘ಕುಣಬಿಯರು’ ಎಂಬ ಸಮೀಕ್ಷಾ ಗ್ರಂಥ
ಸರ್ಕಾರಿ ಯೋಜನೆಗಳ ಅನುಷ್ಠಾನ :
ವಾಸ್ತವವಾಗಿ ಕುಣಬಿ ಸಮುದಾಯ ‘ಪರಿಶಿಷ್ಟ ವರ್ಗಕ್ಕೆ ಸೇರಬೇಕಾದ ಸಮಸ್ತ ಅರ್ಹತೆಗಳನ್ನೂ ಹೊಂದಿದೆ. ಆದರೆ ಸೇರಿಲ್ಲ. ಇದೀಗ ಗ್ರೂಪ್‌ ‘ಎ’ ನಲ್ಲಿರುವ ಕುಣಬಿ ಸಮುದಾಯಕ್ಕೆ ನಿರ್ದಿಷ್ಟಪಡಿಸಿದ ಸರ್ಕಾರಿ ಸವಲತ್ತುಗಳು ಸಿಗಬೇಕು. ಗ್ರೂಪ್‌ ‘ಎ’ ಗೆ ಮೀಸಲಾದ ಸರ್ಕಾರಿ ಹುದ್ದೆಗಳನ್ನು ಕುಣಬಿಯರು ಪಡೆಯುವ ಸ್ಥಿತಿಯಲ್ಲೇ ಇಲ್ಲ. ಯಾಕೆಂದರೆ ಅಂಥ ಶೈಕ್ಷಣಿಕ ಮಟ್ಟ ಅವರಲಿಲ್ಲ. ಇನ್ನು ಸರ್ಕಾರಿ ಸೌಲಭ್ಯಗಳೆಂದರೆ ಕೆಲವು ತರಬೇತಿ ಕಾರ್ಯಕ್ರಮಗಳಿಗಷ್ಟೇ ಅವು ಮೀಸಲಾಗಿವೆ. ಕರ್ನಾಟಕ ಸರ್ಕಾರದ ಹಿಂದುಳಿದ ವರ್ಗಗಳ ಇಲಾಖೆ ನಿರ್ದಿಷ್ಟಪಡಿಸಿ ಅನುಷ್ಟಾನಗೊಳಿಸುತ್ತಿರುವ ಎಷ್ಟೋ ಯೋಜನೆಗಳು ಈ ನಿಬಿಡಾರಣ್ಯದ ಪ್ರದೇಶದಲ್ಲಿ ಇನ್ನೂ ಜಾರಿಯಾಗಿಲ್ಲ. ಕಾರ್ಪೆಂಟರಿ, ಟೈಲರಿಂಗ್, ಡ್ರೈವಿಂಗ್‌ ಹಾಗೂ ಕಂಪ್ಯೂಟರ್ ತರಬೇತಿಗಳಿಗೆ ಅವಕಾಶಗಳಿದ್ದರೂ ಅವುಗಳನ್ನು ಸರಿಯಾದ ರೀತಿಯಲ್ಲಿ ಅನುಷ್ಟಾನಗೊಳಿಸಿಲ್ಲ. ಕುಣಬಿಯರೇ ಹೇಳುವ ಪ್ರಕಾರ ಎರಡು ವರ್ಷದ ಹಿಂದೆ ಸಮಾಜ ಕಲ್ಯಾಣ ಅಧಿಕಾರಿಗಳು ಅರ್ಹ ಫಲಾನುಭವಿಗಳನ್ನು ಪಟ್ಟಿ ಮಾಡಿ ಹೋದರು. ಆದರೆ ಇದುವರೆಗೂ ಅವುಗಳು ಲಭ್ಯವಾಗಲಿಲ್ಲ. ಕಾರಣ ತಿಳಿದಿಲ್ಲ.
ಒಟ್ಟಾರೆಯಾಗಿ ಪ್ರವರ್ಗ -೧ ರಲ್ಲಿ ಸಿಗಬೇಕಾದ ಯಾವ ಸೌಲಭ್ಯಗಳೂ ಈ ಸಮುದಾಯಕ್ಕೆ ಇನ್ನೂ ಸಿಕ್ಕಿಲ್ಲ. ಇದಕ್ಕೆ ಅಧಿಕಾರಶಾಹಿಗಳೆಷ್ಟು ಕಾರಣವೋ ಜನಪ್ರತಿನಿಧಿಗಳೂ ಅಷ್ಟೇ ಕಾರಣರಾಗಿದ್ದಾರೆ ಎಂದು ಹೇಳದೆ ವಿಧಿ ಇಲ್ಲ.
ಆದರೆ ಜನ ಪ್ರತಿನಿಧಿಗಳು ಮನಸ್ಸು ಮಾಡಿದರೆ ಯಾವ ರೀತಿಯಲ್ಲಿ ಕೆಲಸಗಳಾಗುತ್ತೆ ಎಂಬುದಕ್ಕೆ ದಿವಂಗತರಾಗಿರುವ ಮಾಜಿ ಶಾಸಕ ಆಸ್ನೋಟಿಕರ್ ಪ್ರಯತ್ನವೇ ಸಾಕ್ಷಿ. ಅವರಿಗೆ ಪ್ರವರ್ಗ-೧ ರಲ್ಲಿ ಬರುವ ಸೌಲಭ್ಯಗಳ ಬಗ್ಗೆ ಅರಿವಿತ್ತೋ ಇಲ್ಲವೋ, ಆದರೆ ಸಾಮಾನ್ಯ ಯೋಜನೆಗಳನ್ನೇ ಕುಣಬಿಯರ ಹಾಡಿಗಳಲ್ಲೂ ಪರಿಣಾಮಕಾರಿಯಾಗಿ ಜಾರಿಗೆ ತಂದರು. ಶಾಲೆ, ನೀರು, ಕೃಷಿ ಯೋಜನೆಗಳು ಇತ್ಯಾದಿಯಾಗಿ ಅವರ ಕಾಲದಲ್ಲಿ ನಮ್ಮ ಹಾಡಿಗಳಲ್ಲೂ ತುಂಬ ಕೆಲಸವಾಯಿತು ಎಂದು ಕುಣಬಿಯರು ಇಂದಿಗೂ ನೆನೆಯುತ್ತಾರೆ. ಇರುವ ಒಂದಿಷ್ಟು ಶಾಲೆಗಳು ಮತ್ತು ನೀರಿನ ಸೌಲಭ್ಯ ಅವರ ಕಾಲದಲ್ಲಿ ಆಯಿತು ಎಂಬುದು ಬಹುತೇಕರ ಅಭಿಪ್ರಾಯ.
ಈ ಪ್ರದೇಶದ ವಿಶೇಷವೆಂದರೆ ಎಲ್ಲಿಯೂ ಬೋರ್ ವೆಲ್‌ ಬಾವಿಗಳು ಇಲ್ಲದಿರುವುದು. ಗುಡ್ಡದಿಂದ ನಿಸರ್ಗದತ್ತವಾಗಿ ಬರುವ ನಿರನ್ನು ಪೈಪುಗಳಿಗೆ ಹರಿಸಿ ತಮಗೆ ಬೇಕಾದ ಕಡೆ ತಿರುವಿಕೊಳ್ಳುತ್ತಾರೆ. ಇಂಥ ಅನೇಕ ನಿಸರ್ಗದತ್ತ ಪೈಪಲೈನ್‌ಗಳು ಕುಣಬಿಯರ ವ್ಯವಸಾಯಕ್ಕೆ ಅನುಕೂಲ ಕಲ್ಪಿಸಿವೆ. ಆದರೆ ಬೇಸಿಗೆಯಲ್ಲಿ ಕೆಲವು ಕಡೆ ಕುಡಿಯುವ ನೀರಿಗೂ ಕಷ್ಟಪಡಬೇಕಾಗುತ್ತದೆ. ಅಂತ ಕಡೆ ಕುಡಿಯುವ ನೀರಿನ ವ್ಯವಸ್ಥೆ ಮಾಡಬೇಕೆಂಬುದು ಕುಣಬಿಯರ ಆಗ್ರಹ.
ದುರಂತವೆಂದರೆ ಅಲ್ಲಿನ ಜನಪ್ರತಿನಿಧಿಗಳಿಗೆ ಕುಣಬಿಯರ ಬಗೆಗೆ ನಿರ್ಲಕ್ಷ್ಯಧೋರಣೆ ಇದೆ. ಅಲ್ಪಸಂಖ್ಯಾತರಾದ ಅವರನ್ನು ಗಭೀರವಾಗಿ ಪರಿಗಣಿಸಿಲ್ಲ. ಪ್ರಜಾಪ್ರಭುತ್ವದ ಈ ವ್ಯವಸ್ಥೆಯಲ್ಲಿ ಅಲ್ಪಸಂಖ್ಯಾತ ಸಮುದಾಯಗಳ ಹಣೆಬರಹವೇ ಇದು. ಈ ಹಿನ್ನೆಲೆಯಲ್ಲಿ ಸಂವಿಧಾನಾತ್ಮಕವಾದ ಅರ್ಹ ಸೌಲಭ್ಯಗಳನ್ನು ಕಲ್ಪಿಸಬೇಕಾದದ್ದು ಆಡಳಿತದ ಕರ್ತವ್ಯ. ಅದರಲ್ಲಿಯೂ ಪರಿಶಿಷ್ಟ ವರ್ಗಕ್ಕೆ ಸೇರಬೇಕಾದ ಎಲ್ಲ ಅರ್ಹತೆಗಳನ್ನು ಪಡೆದಿರುವ ಈ ಸಮುದಾಯವನ್ನು ಆ ಪಟ್ಟಿಗೆ ಸೇರಿಸುವ ಮೂಲಕ ಕೇಂದ್ರ ಸರ್ಕಾರದ ಅಗಾಧ ಪ್ರಮಾಣದ ವಿಶೇಷ ಸೌಲಭ್ಯಗಳು ಇವರಿಗೆ ಸಿಗುವಂತೆ ಮಾಡಬೇಕಾಗಿದೆ.
ಕುಣಬಿಯರ ಇತರೆ ಹೋರಾಟ ಮತ್ತು ಪ್ರತಿಭಟನೆಗಳು:
ಕುಣಬಿಯರದ್ದು ಒಂದು ವಿಶಿಷ್ಟ ಸಮುದಾಯ. ಅವರ ವಾಸಸ್ಥಳಗಳು ಕಾಡಿನ ಗರ್ಭದ ಅಲ್ಲೊಂದು ಇಲ್ಲೊಂದು ಕಡೆ. ಒಟ್ಟಾರೆ ಸೇರಿವುದು ಹಬ್ಬ, ಜಾತ್ರೆ ಮುದುವೆ ಸಮಾರಂಭಗಳಲ್ಲಿ ಮಾತ್ರ. ಜೊತೆಗೆ ಅರೆ ಅಲೆಮಾರಿ ಪ್ರವೃತ್ತಿ. ಈ ಎಲ್ಲಾ ಕಾರಣಗಳಿಂದ ಇವರಲ್ಲಿ ಸಂಘಟನೆಯೇ ಇರಲಿಲ್ಲ ಎನ್ನಬಹುದು. ಆದರೆ ಇತ್ತೀಚೆಗಿನ ವರ್ಷಗಳಲ್ಲಿ ಅಲ್ಲಲ್ಲಿ ಒದಗಿದ ಸಾರಿಗೆ ಸೌಲಭ್ಯ, ಸ್ವಯಂಸೇವಾ ಸಂಸ್ಥೆಗಳ ಪ್ರಭಾವ ಹಾಗೂ ಅಲ್ಪ ಪ್ರಮಾಣದ ಶಿಕ್ಷಣ ಅವರಲ್ಲಿ ಎಚ್ಚರವನ್ನು ಉಂಟು ಮಾಡಿದೆ. ‘ಗ್ರೀನ್‌ ಇಂಡಿಯಾ’ ಎಂಬ ಸ್ವಯಂ ಸೇವಾ ಸಂಸ್ಥೆ ತನ್ನೆಲ್ಲ ವೈಚಾರಿಕ ಕಾರ್ಯಕ್ರಮಗಳ ಮೂಲಕ ಅವರಲ್ಲಿ ಸಂಘಟನೆಯ ಶಕ್ತಿಯನ್ನು ತುಂಬಿದೆ. ಇವೆಲ್ಲದರ ಜೊತೆಗೆ ದಿನೇದಿನೇ ಬರ್ಬರವಾಗುತ್ತಿರುವ ಬುದುಕು ಆಡಳಿತದ ನಿರ್ಲಕ್ಷ್ಯ ಧೋರಣೆ, ಅಭಿವೃದ್ಧಿ ಯೋಜನೆಗಳ ದುಃಸ್ಥಿತಿ ಮತ್ತು ರಾಜಕೀಯದ ಚದುರಂಗದಾಟ ಇವರು ಸಂಘಟನೆಗೊಳ್ಳಲೇ ಬೇಕಾದ ಅನಿವಾರ್ಯ ಪರಿಸ್ಥಿತಿಯನ್ನು ಉಂಟು ಮಾಡಿವೆ. ಇವೆಲ್ಲದರ ಪರಿಣಾಮವಾಗಿ ಉತ್ತರ ಕನ್ನಡ ಜಿಲ್ಲಾ ಕುಣಬಿ ಸಂಘ ಅಸ್ತತ್ವಕ್ಕೆ ಬಂದಿದೆ. ಈ ಸಂಘಕ್ಕೆ ಪೂರಕವಾಗಿ ನಿಂತಿರುವ ಉತ್ತರ ಕನ್ನಡ ಜಿಲ್ಲಾ ಬುಡಕಟ್ಟು ಅಭಿವ್ಯಕ್ತಿ ವೇದಿಕೆ ಕುಣಬಿಯರ ಪ್ರತಿಭಟನೆಗಳಿಗೆ ಸಹಕಾರ ನೀಡುತ್ತಿದೆ. ಇಡೀ ಉತ್ತರ ಕನ್ನಡದಲ್ಲಿ ರೂಪುಗೊಂಡಿರುವ ರಾಷ್ಟ್ರೀಯ ಅಭಿವೃದ್ಧಿ ನೀತಿಗಳು ಹಾಗೂ ಅವುಗಳ ಅನುಷ್ಠಾನದ ಕಾರ್ಯವೈಖರಿ ಎಲ್ಲಾ ಸಮುದಾಯಗಳ ಸಂಘಟನೆಗೆ ದಾರಿಮಾಡಿಕೊಟ್ಟಿವೆ. ಅದೇ ದಾರಿಯನ್ನು ಕುಣಬಿಯರೂ ತುಳಿದಿದ್ದಾರೆ.
ಭೂ ಚಳವಳಿ
ತಲೆತಲಾಂತರದಿಂದ ನೈಸರ್ಗಿಕ ಕೃಷಿ ಪದ್ಧತಿಯಾದ ಕುಮ್ರಿ ಬೇಸಾಯವನ್ನು ಮಾಡಿತ್ತಾ ಬಂದಿದ್ದ ಕುಣಬಿಯರ ಜಮೀನನ್ನು ಆಕ್ರಮ ಸಾಗುವಳಿ ಎಂಬ ನೆಪವೊಡ್ಡಿ ಅರಣ್ಯ ಇಲಾಖೆ ಕಸಿದುಕೊಳ್ಳುತ್ತಿದೆ ಎಂದು ಭಯಭೀತರಾದ ಕುಣಬಿ ರೈತರು ‘ಕುಂಬರಿ ಹಕ್ಕಲ ಹೋರಾಟ ಸಮಿತಿ ಜೋಯಿಡಾ’ ಎಂಬ ಹೆಸರಿನಲ್ಲಿ ಸಮಿತಿಯೊಂದನ್ನು ರಚಿಸಿಕೊಂಡು ನಿರಂತರ ಹೋರಾಟದಲ್ಲಿ ತೊಡಗಿದೆ. ಅನೇಕ ಸತ್ಯಾಗ್ರಹಗಳನ್ನು ನಡೆಸಿರುವ ಸಮಿತಿ ಅಧಿಕಾರದ ಎಲ್ಲಾ ಹಂತಗಳಿಗೆ ಪತ್ರ ಚಳುವಳಿಯನ್ನು ನಡೆಸಿದೆ. ಅಧಿಕಾರಿಗಳು ಮತ್ತು ಜನಪ್ರತಿನಿಧಿಗಳ ಜೊತೆ ಮುಖಾಮುಖಿ ಸಂವಾದಗಳನ್ನು ನಡೆಸಿದೆ. ಅರಣ್ಯಭೂಮಿ ಒತ್ತುವರಿದಾರರ ಮಾಹಿತಿಗಳನ್ನು ಸಂಗ್ರಹಿಸಿ ಅವರೆಲ್ಲರನ್ನು ಒಟ್ಟುಗೂಡಿಸುವಲ್ಲಿ ಯಶಸ್ವಿಯಾಗಿದೆ. ಇವರೆಲ್ಲ ಒತ್ತುವರಿದಾರರು ಹಾಗೂ ಆಕ್ರಮ ಸಾಗುವಳಿದಾರರು ಎಂಬ ಅರಣ್ಯ ಇಲಾಖೆಯ ಅರಣ್ಯ ಧೋರಣೆಯನ್ನು ಖಂಡಿಸಿ ತಾವೆಲ್ಲ ಪರಂಪರಾಗತ ಸಾಗುವಳಿದಾರರು ಎಂಬುದನ್ನು ಮನವರಿಕೆ ಮಾಡಿಕೊಡಲು ಈ ಸಮಿತಿ ಪ್ರಯತ್ನಿಸಿದೆ. ಈಗಾಗಲೇ ಕಳೆದುಕೊಂಡಿರುವ ಕುಮ್ರಿ ಭೂಮಿಯನ್ನು ಮರು ನೀಡುವಂತೆ ಒತ್ತಾಯಸಲಾಗುತ್ತಿದೆ. ಇದು ಸಾಧ್ಯವಾಗದೇ ಇದ್ದ ಪಕ್ಷದಲ್ಲಿ ಲಭ್ಯವಿರುವ ರೆವಿನ್ಯೂ ಭೂಮಿಯನ್ನು ತಮಗೆ ವಹಿಸಿಕೊಡಬೇಕೆಂದೂ ಮಾಹಿತಿ ಕಾಯ್ದೆ ಹಕ್ಕಿನ ಪ್ರಕಾರ ಅಂಥ ವಿವಿರಗಳನ್ನು ನೀಡುವಂತೆ ಸರ್ಕಾರವನ್ನು ಕೇಳಲಾಗುತ್ತದೆ.
ಶಿಕ್ಷಣ ಸೌಲಭ್ಯಕ್ಕಾಗಿ ಹೋರಾಟ
ಕುಣಬಿ ಪ್ರದೇಶಗಳಲ್ಲಿ ಶಾಲೆಗಳೇ ಅತ್ಯಂತ ವಿರಳ. ಆದರೆ ಅವುಗಳಿಗೂ ಹಲವು ಕಡೆ ಶಿಕ್ಷಕರಿಲ್ಲ. ಅಂಥ ಶಿಕ್ಷಕರಿಲ್ಲದ ಶಾಲೆಗಳಲ್ಲಿ ಕುಣಬಿಯರೇ ನಾಡಹಬ್ಬ ಆಚರಿಸುವ ಮೂಲಕ ವಿನೂತನ ಪ್ರತಿಭಟನೆಗಳನ್ನು ನಡೆಸಿದ್ದಾರೆ. ಶಾಲೆಗಳ ಮೂಲ ಸೌಕರ್ಯ ಹಾಗೂ ಶಿಕ್ಷಕರಿಗಾಗಿ ಒತ್ತಾಯಿಸಿ ಧರಣಿ, ಮೆರವಣಿಗೆ ಹಾಗೂ ರಸ್ತೆ ರೋಕೋ ಚಳುವಳಿಗಳನ್ನು ನಡೆಸಿದ್ದಾರೆ.
ಅಣಶೀ ನ್ಯಾಷನಲ್‌ ಪಾರ್ಕ್‌ ಹೋರಾಟ
ಕುಣಬಿಯರೇ ಹೆಚ್ಚು ವಾಸಿಸುವ ಪ್ರದೇಶದಲ್ಲಿ ಅಣಶಿ ನ್ಯಾನಲ್‌ ಪಾರ್ಕ್‌ ಸ್ಥಾಪಿಸುವ ಆದೇಶ ಹೊರಬೀಳುತ್ತಿದ್ದಂತೆ ಅರಣ್ಯ ಇಲಾಖೆ ವತಿಯಿಂದ ಕುಣಬಿಯರನ್ನು ಒಕ್ಕಲೆಬ್ಬಿಸುವ ಕಾರ್ಯಾಚರಣೆ ಬಿರುಸುಗೊಂಡಿತು. ಆಗ ಕುಣಬಿ ಸಂಘದ ಕಾರ್ಯದರ್ಶಿಗಳಾದ ಮಹಾಬಳೇಶ್ವರ ಕಾಜುಗಾರ್ ಅವರ ನೇತೃತ್ವದಲ್ಲಿ ಅಣಶಿ ನ್ಯಾಷನಲ್‌ ಪಾರ್ಕ್‌‌ನ ಹೋರಾಟ ಸಮಿತಿ ರೂಪುಗೊಂಡಿತು. ಸಮಿತಿಯ ನಿರಂತರ ಹೋರಾಟದ ಫಲವಾಗಿ ನೂರಾರು ಕುಟುಂಬಗಳ ಒಕ್ಕಲೆಬ್ಬಿಸುವ ಕಾರ್ಯ ನಿಂತಿತಲ್ಲದೆ. ಕುಣಬಿಯರು ಕಾಡಿನ ಶತೃಗಳಲ್ಲ ಬದಲಾಗಿ ಅದರ ಮಿತ್ರರು ಮತ್ತು ರಕ್ಷಕರು ಎಂಬುದನ್ನು ಮನಗಾಣಿಸಲಾಯಿತು. ಇಷ್ಟೆಲ್ಲ ಆದರೂ ನ್ಯಾಷನಲ್‌ ಪಾರ್ಕ್‌ ಪ್ರದೇಶದ ನಿವಾಸಿಗಳ ತಲೆಯ ಮೇಲೆ ತೂಗುಗತ್ತಿ ನೇತಾಡುತ್ತಲೇ ಇತ್ತು. ಆದರೆ ಇತ್ತೀಚಿಗಷ್ಟೆ ಜಾರಿಗೆ ಬಂದ ಪರಿಶಿಷ್ಟ ವರ್ಗಗಳು ಮತ್ತು ಇತರೆ ಪರಂಪರಾಗತ ಅರಣ್ಯ ವಾಸಿಗಳ (ಅರಣ್ಯ ಹಕ್ಕುಗಳ ಮಾನ್ಯತೆ) ಬಿಲ್‌, ೨೦೦೬ರ ತಿದ್ದುಪಡಿಗಳು ಸಮಾಧಾನದ ಉಸಿರು ಬಿಡುವಂತೆ ಮಾಡಿವೆ. ಇದರ ಅನುಷ್ಠಾನವನ್ನು ಇನ್ನು ಕಾದು ನೋಡ ಬೇಕಾಗಿದೆ.
ಪರಿಶಿಷ್ಟ ಪಂಗಡಕ್ಕೆ ಸೇರಿಸಲು ಚಳವಳಿ
ಪ್ರಾಚೀನ ಬುಡಕಟ್ಟುಗಳ ಅನೇಕ ಲಕ್ಷಣಗಳನ್ನು ಹೊಂದಿದ್ದು, ಸಾಮಾಜಿಕವಾಗಿ ಮತ್ತು ಸಾಂಸ್ಕೃತಿಕವಾಗಿ ಪ್ರತಿನಿಧಿಸುತ್ತಿರುವ ತಮ್ಮ ಸಮುದಾಯವನ್ನು ಪರಿಶಿಷ್ಟ ಪಂಗಡವೆಂದು ಗುರುತಿಸಬೇಕೆಂದು ಕುಣಬಿಗಳ ಒತ್ತಾಯ. ಧರಣಿ, ಸತ್ಯಾಗ್ರಹ, ಸಂವಾದ ಹಾಗೂ ಸಂಕಿರಣಗಳ ಮೂಲಕ ಈ ವಿಚಾರವನ್ನು ಸರ್ಕಾರದ ಮುಂದಿಟ್ಟು ಹೋರಾಟ ಮಾಡುತ್ತಿರುವ ಕುಣಬಿ ಸಂಘ ಇಂದಲ್ಲ ನಾಳೆ ಆ ಸೌಲಭ್ಯ ಪಡೆದೇತೀರುತ್ತೇವೆ ಎಂಬ ಆಶಾಭಾವನೆಯಲ್ಲಿದೆ.
ದೌರ್ಜನ್ಯದ ವಿರುದ್ಧ ಹೋರಾಟ :
ಕುಣಬಿಯರು ಸಾಮಾಜಿಕವಾಗಿ ತೀರಾ ಕೆಳಸ್ಥರದಲ್ಲೇನೂ ಇಲ್ಲ. ಅಸ್ಪೃಶ್ಯರಿಗೆ ಇರುವ ಸಾಮಾಜಿಕ ಅಪಮಾನಗಳು ಇವರಿಗಿಲ್ಲ. ಆದರೂ ತಮ್ಮದು ಸಣ್ಣ ಅಲ್ಪಸಂಖ್ಯಾತ ಸಮುದಾಯ ಎಂಬ ಭಾವನೆ ಹಾಗೂ ಕಾಡಿನ ವಾಸ ಇವರಲ್ಲಿ ಕೀಳರಿಮೆಯನ್ನು ಹುಟ್ಟಿಸಿದೆ. ತಮ್ಮ ಸುತ್ತ ಇರುವ ಭೂಮಾಲೀಕ ವರ್ಗವಾದ ಭಟ್ಟರು, ದೇಸಾಯರು (ಮರಾಠರು) ವಾಣಿ (ಶೆಟ್ಟರು) ಕೊಂಕಣಿ ವ್ಯಾಪಾರಿಗಳು ಮುಂತಾಗಿ ಕೆಲವರು ಇವರನ್ನು ಶೋಷಿಸುತ್ತಲೇ ಬಂದಿದ್ದಾರೆ. ಬಟ್ಟೆಗೆ ಹಣಕೊಟ್ಟು ತುಂಡು ಜಮೀನುಗಳನ್ನು ವಶಪಡಿಸಿಕೊಂಡಿರುವ ಪ್ರಕರಣಗಳೂ ಉಂಟು. ಜೀತದಾಳುಗಳನ್ನಾಗಿ ದುಡಿಸಿಕೊಂಡದ್ದು ಇದೆ. ಈಗಲೂ ಅನೇಕ ಕುಣಬಿಗಳು ಇವರ ಮನೆಗಳಲ್ಲಿ ವ್ಯವಸಾಯ ಮಾಡುತ್ತಿದ್ದಾರೆ. ಸಾಮಾಜಿಕವಾಗಿ ಅಲ್ಲದಿದ್ದರೂ ಆರ್ಥಿಕವಾಗಿ ತೀರಾ ಹಿಂದುಳಿದ ಈ ಸಮುದಾಯದ ಮೇಲೆ ನಿರಂತರವಾದ ದೌರ್ಜನ್ಯಗಳು ನಡೆದಿವೆ. ಕೊಲೆ ಮತ್ತು ಲೈಂಗಿಕ ದೌರ್ಜನ್ಯಗಳ ವಿರಳ ಪ್ರಕರಣಗಳೂ ನಡೆದಿವೆ. ೧೯೯೯ರಲ್ಲಿ ಒಬ್ಬ ಯುವತಿಯ ಕೊಲೆಯ ಸಂದರ್ಭದಲ್ಲಿ ಇವರೆಲ್ಲ ಒಟ್ಟಾದರು. ಒಗ್ಗಟ್ಟಿನ ಹೋರಾಟ ನಡೆಸಿದರು. ಧರಣಿ ಸತ್ಯಾಗ್ರಹಗಳ ಮೂಲಕ ಮೇಲ್ವರ್ಗದ ಹಾಗೂ ಧನಿಕನಾದ ಅಪರಾಧಿಯನ್ನು ಜೈಲು ಸೇರಿಸುವಲ್ಲಿ ಕುಣಬಿಯರು ಯಶಸ್ವಿಯಾದರು. ಈ ಪ್ರಕರಣ ಅವರಲ್ಲಿ ಒಂದು ಆತ್ಮ ವಿಶ್ವಾಸವನ್ನು ಮೂಡಿಸಿತು. ಆ ನಂತರದಲ್ಲಿ ಪ್ರತಿಯೊಂದು ದೌರ್ಜನ್ಯದ ವಿರುದ್ಧ ಕುಣಬಿಯರು ಧನಿ ಎತ್ತುತ್ತಿದ್ದಾರೆ. ಅಂಥ ಎಚ್ಚರ ಅವರಲ್ಲಿ ಉಂಟಾಗಿದೆ.
ಸ್ವಯಂಸೇವಾ ಸಂಸ್ಥೆಯ ಪಾತ್ರ :
ಇತ್ತೀಚೆಗಿನ ದಿನಗಳಲ್ಲಿ ವಿದೇಶಿ ಹಣದ ವ್ಯಾಮೋಹಕ್ಕಾಗಿಯೇ ಅನೇಕ ಸ್ವಯಂ ಸೇವಾ ಸಂಸ್ಥೆಗಳು ಹುಟ್ಟಿಕೊಂಡಿವೆ. ಅಂತ ಅನೇಕ ಸಂಸ್ಥೆಗಳು ಜನ್ಮ ತಾಳಿವೆ.
ಆದರೆ ನನ್ನ ತಿಳುವಳಿಕೆ ಪ್ರಕಾರ ಕುಣಬಿಯರ ಒಳಿತಿಗಾಗಿ ದುಡಿಯುತ್ತಿರುವ ದಾಂಡೇಲಿಯಲ್ಲಿರುವ ‘ಗ್ರೀನ್‌ ಇಂಡಿಯಾ’ ಸ್ವಯಂಸೇವಾ ಸಂಸ್ಥೆ’ ವೈಚಾರಿಕ ನೆಲೆಗಟ್ಟಿನಲ್ಲಿ ಕೆಲಸ ಮಾಡುತ್ತಿದೆ. ಸಂಘಟನೆ, ಸಹಕಾರ ಈ ಎರಡೂ ಆಯಾಮಗಳಲ್ಲಿ ಕೆಲಸ ಮಾಡುತ್ತಿರುವ ಸಂಸ್ಥೆ ‘ಜಂಗಲ್‌ – ಜಮೀನು – ಸಂಸ್ಕೃತಿ’ ಎಂಬ ಧ್ಯೇಯ ಇಟ್ಟುಕೊಂಡು ಕಾರ್ಯ ನಿರ್ವಹಿಸುತ್ತಿದೆ. ಇತ್ತೀಚೆಗೆ ಜನ್ಮ ತಾಳಿರುವ ‘ಉತ್ತರ ಕನ್ನಡ ಜಿಲ್ಲಾ ಬುಡಕಟ್ಟು ಅಭಿವ್ಯಕ್ತಿ ವೇದಿಕೆ’ ಯ ಉತ್ತರ ಕನ್ನಡದ ಕುಣಬಿ, ಗೌಳಿ ಸಿದ್ಧಿ ಹಾಗೂ ಹಾಲಕ್ಕಿ ಸಮುದಾಯಗಳನ್ನು ಒಂದಾಗಿ ಬೆಸೆಯುವ ಕಾರ್ಯ ಮಾಡುತ್ತಿದೆ. ಕುಣಬಿಯರ ಸಾಂಸ್ಕೃತಿಕ ಅನನ್ಯತೆ ಉಳಿಸುವಲ್ಲಿ ಗ್ರೀನ್‌ ಇಂಡಿಯಾದ ಕಳಕಳಿ ಎದ್ದು ಕಾಣುತ್ತದೆ.
ಉಳಿತಾಯ ಸಂಘಗಳು :
ಕುಣಬಿ ಸಮುದಾಯ ಮೊದಲಿನಿಂದಲೂ ದುಡಿಮೆಗೆ, ಶ್ರಮಕ್ಕೆ ಬೆಲೆ ಕೊಡುತ್ತಾ ಬಂದಿದೆ. ಒಗ್ಗಟ್ಟು ಅವರ ಬುಡಕಟ್ಟು ಮನೋಧರ್ಮದಿಂದ ಬಂದ ಸಹಜ ಗುಣ. ಇದರ ಪ್ರತೀಕವೋ ಎಂಬಂತೆ ಕುಣಬಿಯರಲ್ಲಿ ಕೂಲಿಯನ್ನು ಉಳಿತಾಯ ಮಾಡುವ ಸುಮಾರು ೨೦೦ ಸಂಘಗಳು ಇತ್ತೀಚೆಗಷ್ಟೆ ಸ್ಥಾಪನೆಗೊಂಡಿವೆ. ಗಂಡಸರು ಮತ್ತು ಹೆಂಗಸರು ಇದರ ಸದಸ್ಯರಾಗಬಹುದು. ಈ ಸಂಘಗಳಲ್ಲಿ ಯಾವುದೇ ಹೊರಗಿನ ಹಸ್ತಕ್ಷೇಪವಿಲ್ಲ. ಆಡಳಿತ ಮತ್ತು ನಿರ್ವಹಣೆ ಅವರದೇ ಇದರಿಂದಾಗಿ ಸಾಲ-ಸೋಲದಿಂದ ಬಳಲುವುದು ತಪ್ಪಿದೆ ಎಂಬುದು ಕುಣಬಿ ಮುಖಂಡರ ಅಭಿಪ್ರಾಯ.
ಕುಣಬಿಯರು: ಅಧ್ಯಾಯ ೧೦ – ಸಮಾರೋಪ – ಸಲಹೆಗಳು
ಅರಣ್ಯವಾಸಿ ಸಮುದಾಯಗಳಿಗೆ ಆತ್ಮ ವಿಶ್ವಾಸದಿಂದ ಬದುಕುವ ಮಾನವೀಯ ವಾತಾವರಣವನ್ನು ನಿರ್ಮಿಸುವ ಅಗತ್ಯವಿದೆ. ಪರಂಪರೆಯಿಂದ ಸಾಗುವಳಿ ಮಾಡಿಕೊಂಡು ಬಂದ ಅವರ ಭೂಮಿಯನ್ನು ಹಾಗೂ ಪರಂಪರೆಯಿಂದ ಅವರೇ ರಕ್ಷಿಸಿಕೊಂಡು ಬಂದ ಅವರ ಅರಣ್ಯವನ್ನು ಅವರಿಂದ ಬೇರ್ಪಡಿಸಬಾರದು. ಭೂಮಿ ಮತ್ತು ಅರಣ್ಯವೆಂಬ ಕುಣಬಿಯರ ಅಭಿವೃದ್ಧಿಮೂಲ ಸಂಗತಿಗಳನ್ನು ಗಂಭೀರವಾಗಿ ತೆಗೆದುಕೊಳ್ಳಬೇಕಾಗಿದೆ. ಅಂದರೆ ಅವರು ನಂಬಿದ ಬದುಕಿನ ಮೂಲಕವೇ ಅವರನ್ನು ಸದೃಢಗೊಳಿಸಬೇಕಾದ ಅಗತ್ಯವಿದೆ.
ಪಂಚವಾರ್ಷಿಕ ಯೋಜನೆಗಳ ಮೂಲಕ ನಾವು ಕೈಗೊಂಡ ದೊಡ್ಡದೊಡ್ಡ ಅಣೆಕಟ್ಟುಗಳ ನಿರ್ಮಾಣ, ವಿದ್ಯುತ್‌ ಯೋಜನೆಗಳು, ರಾಷ್ಟೀಯ ಉದ್ಯಾನಗಳು, ಸಂರಕ್ಷಿತ ಅರಣ್ಯ ಯೋಜನೆಗಳು ಮಾತ್ರ ನಮ್ಮ ಅಭಿವೃದ್ಧಿಯ ದ್ಯೋತಕಗಳಾಗಿ ಇಂದು ಕಾಣುತ್ತಿವೆ. ಇಂಥ ದೊಡ್ಡ ಯೋಜನೆಗಳಿಗೆ ವಿನಿಯೋಗಿಸಿ ಉಳಿದ ಹಣವನ್ನು ಧನಸಹಾಯದ ಸ್ವರೂಪದಲ್ಲಿ ಬಡವರಿಗೆ, ಹಿಂದುಳಿದವರಿಗೆ, ದಲಿತರಿಗೆ, ಬುಡಕಟ್ಟುಗಳಿಗೆ ಹಂಚುವ ಮೂಲಕ ಸಾಮಾಜಿಕ ಹಾಗೂ ಆರ್ಥಿಕ ನ್ಯಾಯವನ್ನು ನೀಡುವ ಸಾಂಪ್ರದಾಯಿಕ ಅಭಿವೃದ್ಧಿ ಚಿಂತನೆ ಸ್ವಾತಂತ್ರ್ಯಾನಂತರದ ನಮ್ಮ ಎಲ್ಲ ಸರ್ಕಾರಗಳಲ್ಲಿಯೂ ಕಂಡು ಬರುತ್ತಿದೆ. ಆದರೆ ದೊಡ್ಡ ಸಮುದಾಯಗಳ ಒಳಿತಿನ ಅಥವಾ ದೇಶದ ಹಿತದೃಷ್ಟಿಯ ಬೃಹತ್‌ ಯೋಜನೆಗಳನ್ನು ಜಾರಿಗೊಳಿಸುವ ಭರದಲ್ಲಿ ಸಣ್ಣ ಸಮುದಾಯಗಳ ಆತ್ಮಸ್ಥೈರ್ಯವನ್ನು ನಾಶ ಮಾಡುವ ಕೆಲಸವಾಗಬಾರದು. ಅಭಿವೃದ್ಧಿ ಎಂಬುದು ಏಕಮುಖವಾಗಬಾರದು.
ನಮ್ಮ ದೇಶದ ಅರಣ್ಯವಾಸಿ, ಅಲೆಮಾರಿ ಮತ್ತು ಬುಡಕಟ್ಟು ಸುಮುದಾಯಗಳನ್ನು ಕೇವಲ ದುಡಿಯುವವರು, ಕೂಲಿಕಾರರು ಅಥವಾ ಭಿಕ್ಷುಕರು ಎಂದು ಪರಿಗಣಿಸಲಾಯಿತೇ ಹೊರತು ಅವರು ಕೂಡ ಉತ್ಪಾದಕರು ಎಂಬ ದೃಷ್ಟಿಯಿಂದ ನೋಡಲೇ ಇಲ್ಲ. ಆಧುನಿಕ ಅಭಿವೃದ್ಧಿ ಪರಂಪರೆಯಲ್ಲಿ ಅವರು ಒಂದು ‘ಹೊರೆ’ಯಾಗಿ ಪರಿಣಮಿಸಿದುದು ದುರಂತ. ನಮ್ಮ ಸ್ವಾತಂತ್ರ್ಯೋತ್ತರ ಆಡಳಿತ ಅರಣ್ಯವನ್ನು ಒಂದು ಉತ್ಪಾದನಾ ಕ್ಷೇತ್ರ ಎಂದು ಪರಿಗಣಿಸಿತು. ಆದರೆ ಸಾವಿರಾರು ವರ್ಷಗಳಿಂದ ಆ ಅರಣ್ಯವನ್ನು ಕಾಪಾಡಿಕೊಂಡು ಬಂದಿದ್ದ ಅದರೊಳಗಿನ ಪರಂಪರಾಗತ ಜ್ಞಾನವನ್ನು ರೂಢಿಸಿಕೊಂಡಿದ್ದ ನಿವಾಸಿಗಳನ್ನು ಅರಣ್ಯಕ್ಕೆ ಮಾರಕ ಎಂದು ಭಾವಿಸಿತಲ್ಲದೆ, ಅವರನ್ನು ಅರಣ್ಯದಿಂದ ಓಡಿಸುವ ಪ್ರಯತ್ನಗಳನ್ನು ಮಾಡಲಾಯಿತು. ಆದರೆ ಆಧುನಿಕ ವ್ಯವಸ್ಥೆ ಒಂದು ವಿಚಾರವನ್ನು ಅರ್ಥ ಮಾಡಿಕೊಳ್ಳಬೇಕಾಗಿತ್ತು. ಅದೇನೆಂದರೆ ಏಕಕಾಲದಲ್ಲಿ ಅರಣ್ಯದ ಪಾಲಕರೂ ಉತ್ಪಾದಕರೂ ಆಗಿದ್ದ ಗಿರಿಜನರನ್ನು ಕಡೆಗಣಿಸಿದ್ದೇ ಅರಣ್ಯ ನಾಶಕ್ಕೆ ಕಾರಣ. ನಮ್ಮ ಆಧುನಿಕ ವ್ಯವಸ್ಥೆಯ ಬ್ರಹ್ಮಾಂಡ ಭ್ರಷ್ಟತೆ ಅರಣ್ಯವನ್ನು ಬಲಿತೆಗೆದುಕೊಂಡಿತೇ ವಿನಹ ಅರಣ್ಯವಾಸಿಗಳು ಅದಕ್ಕೆ ಕಾರಣರಾಗಿರಲಿಲ್ಲ. ಇಂಥ ಅಧಿಕಾರಶಾಹಿ ನೀತಿಗಳಿಂದ ನಾವು ಕಳೆದುಕೊಂಡದ್ದು ಕೇವಲ ಅರಣ್ಯವನ್ನಲ್ಲ. ಆ ಅರಣ್ಯವನ್ನು ಕುರಿತಾದ ಒಂದು ಜ್ಞಾನ ಪರಂಪರೆಯನ್ನು, ನಮ್ಮ ಪಶ್ಚಿಮ ಘಟ್ಟಗಳು ಮತ್ತು ಕರಾವಳಿಯ ಉದ್ದಕ್ಕೆ ಹಬ್ಬಿ ಹರಡಿದ್ದ ಆ ನಿಬಿಡಾರಣ್ಯದಲ್ಲಿ ಅದೆಷ್ಟು ಬಗೆಯ ಔಷಧಿ ಸಸ್ಯಗಳಿದ್ದವು. ಅದೆಷ್ಟು ಬಗೆಯ ಜೀವರಾಶಿಗಳಿದ್ದವು. ಆ ಇಡೀ ಜೀವಜಾಲದ ಅರಿವಿದ್ದ, ಅರಣ್ಯದ ವಿಜ್ಞಾನ ಗೊತ್ತಿದ್ದ ಗಿರಿಜನರನ್ನು ಸಕ್ರಿಯವಾಗಿ ಬಳಸಿಕೊಂಡಿದ್ದರೆ ಆ ಅರಣ್ಯವೂ ಇರುತ್ತಿತ್ತು. ಆ ಜ್ಞಾನ ಸಂಪತ್ತೂ ಇರುತ್ತಿತ್ತು.
ನನ್ನ ಕ್ಷೇತ್ರಕಾರ್ಯದ ಅನುಭವ ಹಾಗೂ ಅವರೊಡನೆ ಇದ್ದ ಒಡನಾಟದ ಹಿನ್ನೆಲೆಯಲ್ಲಿ ಕೆಲವು ಸಲಹೆಗಳನ್ನು ನೀಡುವುದು ನನ್ನ ಕರ್ತವ್ಯವಾಗಿದೆ. ಅವು ಈ ಕೆಳಗಿನಂತಿವೆ. :
ಸಲಹೆಗಳು :
೦೧. ಕುಣಬಿ ಸಮುದಾಯ ಎಲ್ಲ ದೃಷ್ಟಿಯಿಂದಲೂ ಅಧಿಕೃತ ಬುಡಕಟ್ಟಿನ ಸರ್ವ ಲಕ್ಷಣಗಳನ್ನೂ ಹೊಂದಿರುವುದರಿಂದ ಅವರನ್ನು ಪರಿಶಿಷ್ಟ ವರ್ಗಕ್ಕೆ ಸೇರಿಸುವ ಕ್ರಮ ಕೈಗೊಳ್ಳಬೇಕು.
೦೨. ಕುಣಬಿಯರಿಗೆ ಭೂಮಿ ಮತ್ತು ಅರಣ್ಯ ಬೇರೆ ಬೇರೆಯಲ್ಲ, ಇವೆರಡನ್ನೂ ಪ್ರತ್ಯೇಕಿಸಿ ನೋಡದೆ ಸಮಸ್ಯೆಗಳನ್ನು ಬಗೆಹರಿಸಬೇಕು.
೦೩. ಕುಮರಿ – ಬೇಸಾಯ ಮಾಡುತ್ತಿರುವ ಅರ್ಥಾತ್‌ ‘ಒತ್ತೂವರಿ’ ಎಂದು ಸರ್ಕಾರ ಹೇಳುತ್ತಿರುವ ಭೂಮಿಯನ್ನು ತಕ್ಷಣವೇ ಸಕ್ರಮಗೊಳಿಸುವ ಕ್ರಮ ಕೈಗೊಳ್ಳಬೇಕು.
೦೪. ಭೂಮಿಯಿಂದ ವಂಚಿತರಾಗುವವರಿಗೆ ರೆವಿನ್ಯೂ ಭೂಮಿಯನ್ನಾದರೂ ನೀಡುವ ಕಾರ್ಯ ಜರೂರಾಗಿ ಆಗಬೇಕು.
೦೫. ಅರಣ್ಯ ಉತ್ಪನ್ನಗಳನ್ನು ಸಂಗ್ರಹಿಸುವ ಸ್ವಾತಂತ್ರ್ಯವನ್ನು ಪುನಃ ಜಾರಿಗೆ ತರಬೇಕು. ಹಾಗೆ ಸಂಗ್ರಹಿಸಿದ ಉತ್ಪನ್ನಗಳನ್ನು ನ್ಯಾಯಯುತ ಮಾರಾಟಕ್ಕಾಗಿ ಅವರಲ್ಲೇ ಸಹಕಾರ ಸಂಘಗಳನ್ನು ಸ್ಥಾಪಿಸಬೇಕು.
೦೬. ಕುಣಬಿಯರಿಗೇ ಮೀಸಲಾದ ವಿಶೇಷ ಪಂಚಾಯಿತಿಗಳ ರಚನೆಯಾಗಬೇಕು. ಅಲ್ಲಿ ಅವರದೇ ಆಡಳಿತದ ಮೂಲಕ ಅವರನ್ನು ಅವರೇ ಆಳಿಕೊಳ್ಳುವ ವ್ಯವಸ್ಥೆ ಆಗಬೇಕು. ಪ್ರತಿಯೊಂದು ಪಂಚಾಯಿತಿಗೆ ಒಂದು ಸಹಕಾರ ಸಂಘ ಇರುವಂತೆ ನೋಡಿಕೊಳ್ಳಬೇಕು.
೦೭. ಪ್ರತಿಯೊಂದು ಗ್ರಾಮಕ್ಕೆ (ಸೀಮಿತ ಪ್ರದೇಶವೇ ಅವರ ಕುಳಾವಿ) ಒಂದು ಶಾಲೆ ಮತ್ತು ಅಂಗನವಾಡಿಗಳನ್ನು ತೆರೆಯಬೇಕು. ಕಲಿಕೆಯ ಅರಿವು ಮೂಡಿಸುವ ದೃಷ್ಟಿಯಿಂದ ಕನ್ನಡದ ಜೊತೆಗೆ ಕೊಂಕಣಿ ಗೊತ್ತಿರುವ ಶಿಕ್ಷಕರನ್ನು ನೇಮಿಸಬೇಕು.
೦೮. ಬುಡಕಟ್ಟು ಪ್ರದೇಶಗಳ ಶಾಲೆಗಳು ಸರಿಯಾಗಿ ನಡೆಯುವಂತೆ ಮಾಡಲು ಮತ್ತು ಸೌಲಭ್ಯಗಳನ್ನು ಕಲ್ಪಿಸಲು ಒಂದು ವಿಶೇಷ ಜಾಗೃತ ಸಮಿತಿಯನ್ನು ರಚಿಸಬೇಕು.
೦೯. ಆಶ್ರಮ ಶಾಲೆಗಳ ಸಂಖ್ಯೆ ಹೆಚ್ಚಿಸಬೇಕು. ಈ ಶಾಲೆಗಳಲ್ಲಿ ಅಕ್ಷರ ಕಲಿಕೆಯ ಜೊತೆಗೆ ಸಮುದಾಯದ ಜ್ಞಾನ ಪರಂಪರೆಗಳ ಭೋಧನೆಗಳನ್ನು ಮಾಡುವಂತಿರಬೇಕು.
೧೦. ಆಧುನಿಕತೆ ವೈಪರೀತ್ಯಗಳಿಂದಾಗಿ ಕೀಳರಿಮೆಗೆ ಒಳಗಾದ ಅವರ ಪರಂಪರೆಯ ಆಹಾರ, ಆರೋಗ್ಯ ಪದ್ಧತಿ, ನ್ಯಾಯ ಪದ್ಧತಿ, ಸ್ಥಳೀಯ ಆಡಳಿತ ವ್ಯವಸ್ಥೆ, ನಿಸರ್ಗ ಮತ್ತು ಅರಣ್ಯದ ಬಗೆಗಿನ ಜ್ಞಾನ ಮುಂತಾಗಿ ಅವರ ಆರೋಗ್ಯಕರ ಮೌಲ್ಯಗಳನ್ನು ಗುರುತಿಸುವಂಥ ಜ್ಞಾನ ಪರಂಪರೆಗಳು ಸಂಶೋಧನೆ ಹಾಗೂ ಅವುಗಳ ಪುನರ್ ಸ್ಥಾಪನೆಯ ಕಾರ್ಯ ಆಗಬೇಕು.
೧೧. ಕುಣಬಿ ಸಮುದಾಯದ ಸಾಂಸ್ಕೃತಿಕ ಪರಂಪರೆಯ ರಕ್ಷಣೆಗೆ ಕ್ರಮ ಕೈಗೊಳ್ಳಬೇಕು. ಅವರ ಭಾಷೆ, ಸಾಹಿತ್ಯ, ಹಬ್ಬಾಚರಣೆಗಳು, ಆಹಾರ ಪದ್ಧತಿ, ಪ್ರಕೃತಿ ಆರಾಧನೆ ಮುಂತಾದ ಆರೋಗ್ಯಕರ ಸಂಪ್ರದಾಯಗಳ ದಾಖಲಾತಿ ಆಗಬೇಕು.
೧೨. ಸರ್ಕಾರ ಕುಣಬಿಯರಿಗಾಗಿಯೇ ಅವರ ವೃತ್ತಿಪರತೆಯನ್ನು ಆಧರಿಸಿ ಕೆಲವು ವಿಶೇಷ ಅಭಿವೃದ್ಧಿ ಯೋಜನೆಗಳನ್ನು ರೂಪಿಸಬೇಕು. ಅವರ ಕೃಷಿ, ಅರಣ್ಯ ಉತ್ಪನ್ನಗಳು, ಕರಕುಶಲತೆ, ಮುಂತಾದ ಯೋಜನೆಗಳನ್ನು ಜಾರಿಗೊಳಿಸಬೇಕು. ಸರ್ಕಾರ ಅವರಿಗಾಗಿ ರೂಪಿಸುವ ಯೋಜನೆಗಳನ್ನು ಅವರ ಮಧ್ಯೆಯೇ ಅಧ್ಯಯನ ಮಾಡಿ ರೂಪಿಸಬೇಕು. ಅವುಗಳ ಸಾಧಕ ಬಾದಕಗಳನ್ನು ಕಾಯ್ದುನೋಡಿ, ಮರುಪರಿಶೀಲನೆಗೆ ಒಳಪಡಿಸಿ ಅಂತಿಮವಾಗಿ ಜಾರಿಗೆ ತರಬೇಕು ಹಾಗೂ ತಾಳ್ಮೆಯಿಂದ ರೂಪಿಸಿದ ಯೋಜನೆಗಳು ಅವರನ್ನು ಆರ್ಥಿಕವಾಗಿ ಮುಖ್ಯ ಪ್ರವಾಹಕ್ಕೂ ಸಾಂಸ್ಕೃತಿಕವಾಗಿ ಅವರ ಅನನ್ಯತೆಯ ರಕ್ಷಣೆಗೂ ಪೂರಕವಾಗಿರುವಂತೆ ಎಚ್ಚರವಹಿಸಿಬೇಕು.
೧೩. ಕುಡಿಯುವ ನೀರು, ನೈರ್ಮಲ್ಯ, ಆರೋಗ್ಯ, ವಸತಿ ಮುಂತಾದ ಸಾರ್ವಜನಿಕ ಯೋಜನೆಗಳ ಪ್ರಾಮಾಣಿಕ ಅನುಷ್ಠಾನ ಆಗಬೇಕು. ಈ ನಿಟ್ಟಿನಲ್ಲಿ ಜನ ಪ್ರತಿನಿಧಿಗಳಿಗೆ ತರಬೇತಿ ನೀಡಬೇಕು.
೧೪. ರೂಪಿಸಿದ ಯೋಜನೆಗಳನ್ನು ಅನುಷ್ಠಾನಕ್ಕೆ ತರುವ ಹಂತವೇ ಬಹುಮುಖ್ಯ. ಈ ಹಿನ್ನಲೆಯಲ್ಲಿ ಯೋಜನೆಗಳ ಅನುಷ್ಠಾನದ ಮೌಲ್ಯಮಾಪನ ಪ್ರತಿ ವರ್ಷ ನಡೆಯಬೇಕು.
೧೫. ಬಹುಸಂಖ್ಯಾತರಿಂದ, ಭೂಮಾಲಿಕರಿಂದ ಹಾಗೂ ಅಧಿಕಾರಶಾಹಿ ಧೋರಣೆಯಿಂದ ಅರಣ್ಯವಾಸಿಗಳನ್ನು ರಕ್ಷಿಸುವ ಸೂಕ್ತ ಕಾನೂನುಗಳ ರಚನೆಯಾಗಬೇಕು.
ಕುಣಬಿಯರು: ಅನುಬಂಧ: ಮೆಗಾನೆ ಎಂಬ ಕುಣಬಿ ಪರ್ವತ

ಮೂಲತಃ ಬಯಲು ಸೀಮೆಯ ಬೆಂಗಾಡಿನಲ್ಲಿ ಹುಟ್ಟಿದ ನನ್ನಂಥವನಿಗೆ ಮಲೆನಾಡಿಗೆ ಹೋಗುವುದೇ ಒಂದು ಆನಂದದ ಸಂಗತಿ. ಅಲ್ಲಿನ ಹಸಿರು ವನರಾಶಿಯಾಗಲೀ, ಹರಿಯುವ ಹಳ್ಳಗಳಾಗಲೀ, ಗೊಂಚಲು ಹೂವಾಗಲೀ ಬಯಲುಸೀಮೆಗೆ ಕೇವಲ ಮಳೆಗಾಲದ ಪಳೆಯುಳಿಕೆಗಳು.
ಜಾನಪದ ಅಕಾಡೆಮಿಯ ಅಧ್ಯಕ್ಷರಾದ ಶ್ರೀ ಎಸ್‌. ಕೆ. ಕರೀಂಖಾನ್‌ರವರು ತಮ್ಮ ಅಧಿಕಾರಾವಧಿಯ ಮೊದಲ ಹಂತವಾಗಿ ಸಹ್ಯಾದ್ರಿ ಶ್ರೇಣಿಯ ಆಜುಬಾಜಿನ ಎಲ್ಲ ಗಿರಿಜನರ ಜೀವನ ವಿಧಾನಗಳನ್ನು ಕುರಿತಂತೆ ವಿಡಿಯೋ ಸಾಕ್ಷ್ಯ ಚಿತ್ರಗಳನ್ನು ತಯಾರಿಸುವ ಒಂದು ಯೋಜನೆ ರೂಪಿಸಿದ್ದರು. ನಮ್ಮ ನಾಡಿನ ಹೆಮ್ಮೆಯ ಮಲೆನಾಡು ಕೂಡ ಸದ್ಯದಲ್ಲಿಯೇ ಬರಿದಾಗಿ, ಬಯಲಾಗಿ, ಬರಡಾಗಿ ಪರಿವರ್ತಿತವಾಗುವ ಅಪಾಯದ ಮನವರಿಕೆಯಿದ್ದ ಕರೀಂಖಾನರು ಹಸಿರು ಉಳಿದಿರುವಾಗಲೇ ನಮ್ಮ ಯೋಜನೆಯನ್ನು ಪೂರೈಸಬೇಕೆಂಬ ಕಟ್ಟಾಜ್ಞೆಯನ್ನು ಕೂಡ ನಮಗೆ ವಿಧಿಸಿದ್ದರು. ಈ ಯೋಜನೆಯ ಮೊದಲ ಹಂತವಾಗಿ ನಾವು ಶಿವಮೊಗ್ಗ ಜಿಲ್ಲೆಯ ಸಾಗರಕ್ಕೆ ಪ್ರಯಾಣ ಬೆಳೆಸಿದೆವು. ಸಾಗರ ತಾಲ್ಲೂಕಿನ ತಾಲಗುಪ್ಪದ ಗಿರಿಜನ ಆಶ್ರಮ ಶಾಲೆಯ ಹುಚ್ಚಪ್ಪಮಾಸ್ತರ ನೆರೆವಿನಿಂದ ಪಶ್ಚಿಮಕ್ಕೆ ಸುಮಾರು ೭೦ ಕಿ. ಮೀ. ಪ್ರಯಾಣ ಬೆಳಸಿ ನಾಗವಳ್ಳಿ ತಲುಪಿದೆವು. ಸಹ್ಯಾದ್ರಿಯ ಅತ್ಯುನ್ನತ ಶ್ರೇಣಿಗಳ ಕಣಿವೆಯೊಳಗೆ ಸುಂದರ ‘ಸರಳಾ’ ಎಂಬ ನದಿ ದಡದಲ್ಲಿರುವ ನಾಗವಳ್ಳಿ ಇವತ್ತಿಗೂ ಮಲೆನಾಡಾಗೇ ಉಳಿದಿದ್ದುದು ನಮ್ಮೆಲ್ಲರಿಗೆ ಸಂತೊಷ ತಂದಿತ್ತು. ನಾಗವಳ್ಳಿ ಮತ್ತು ಹಾಡುವಳ್ಳಿಗಳ ಸುತ್ತಮುತ್ತ ದಟ್ಟ ಕಾಡಿನ ಒಡಲೊಳಗಿರುವ ಗೊಂಡ ಜನಾಂಗದವರ ಚಿತ್ರೀಕರಣ ನಮ್ಮ ಗುರಿಯಾಗಿತ್ತು. ನಾಗವಳ್ಳಿಯಿಂದ ಹಾಡುವಳ್ಳಿಗೆ ಪ್ರಯಾಣ ಬೆಳೆಸಿ ಜೀಪು ನಿಲ್ಲಿಸಿ ಸುತ್ತಲೂ ಒಮ್ಮೆ ಕಣ್ಣಾಡಿಸಿದೆವು. ಕೋಟೆಯಂತೆ ಹಬ್ಬಿದ ಪರ್ವತ ಸಾಲುಗಳು, ಮೊನೆಚು ಗಿರಿಶಿಖರಗಳು ಮನಸ್ಸಿನಲ್ಲಿ ಅಲೆ ಎಬ್ಬಿಸಹತ್ತಿದವು. ಅಲ್ಲಲ್ಲಿ ಸೂಜಿಯಂತೆ ಮೇಲೇಳುವ ಹೊಗೆ ವಸತಿ ಭಾಗಗಳನ್ನು ಸೂಚಿಸುತ್ತಿತ್ತು. ದೂರದೂರದಲ್ಲಿ ನಾಯಿಯೋ, ಹಸುವೋ ಮತ್ತಾವುದೋ ಪ್ರಾಣಿಯ ಶಬ್ದ ಆಗಾಗ ತೇಲಿಬರುತ್ತಿತ್ತು. ಲಟ್‌…. ಪಟ್‌…. ಎಂಬ ಮರ ಕಡಿಯುವ ಶಬ್ದವೂ ಕೇಳದಿರಲಿಲ್ಲ. ಹಾಡುವಳ್ಳಿಗೆ ಹಿಂದೆ ಸಂಗೀತಪುರವೆಂಬ ಹೆಸರು ಇತ್ತಂತೆ. ಅದು ಜೈನರ ಊರಾಗಿತ್ತೆಂದು ಕೇಳಿ ತಿಳಿದುಕೊಂಡಿವು. ಈಗ ೧೦-೧೨ ಮನೆಗಳ ಕುಗ್ರಾಮ ಅಷ್ಟೆ.
ಅಲ್ಲಿಂದ ಸುಮಾರು ೫ ಕಿ. ಮೀ. ದೂರದಲ್ಲಿದ್ದ ಅರ್ಕಳ ಎಂಬ ಜಾಗಕ್ಕೆ ಕಾಲ್ನಡಿಗೆಯಿಂದಲೇ ಹೊರಟೆವು. ಇಕ್ಕಟ್ಟಾದ ದಾರಿ. ದಾರಿಯಂಚಿಗೆ ಮಂಡಿಯೆತ್ತರ ಬೆಳೆದು ಹುಲ್ಲು. ಒಬ್ಬರ ಹಿಂದೆ ಒಬ್ಬರ ಪಯಣ. ಅಲ್ಲಲ್ಲಿ ಅಡಿಕೆ ತೋಟಗಳ ಗುಂಪು. ಕಣಿವೆಯಲ್ಲಿನ ತುಂಡು ಗದ್ದೆಗಳಲ್ಲಿ ಕೆಲಸ ಮಾಡುತ್ತಿದ್ದ ಗೊಂಡರ ಮತ್ತು ದೀವರ ಜನಾಂಗ. ಕೊರಳಿಗೆ ಮರದ ಗಂಟೆ ಕಟ್ಟಿಕೊಂಡ ತುಂಡು ಹಸುಗಳ ಕೊರಳ ನಾದ. ನಾಗವಳ್ಳಿಯ ಕುಪ್ಪಯ್ಯ, ಗೊಂಡ ಜನಾಂಗದ ಕರಿಯ ನಮ್ಮ ಮಾರ್ಗದರ್ಶಕರು. ನಾಡಕೋವಿಯೊಂದನ್ನು ಹೆಗಲಿಗೇರಿಸಿಕೊಂಡು ಅಪ್ಪಟ ಬೇಟೆಗಾರನಂತೆ ಲೀಲಾಜಾಲವಾಗಿ ಮುನ್ನುಗ್ಗುತ್ತಿದ್ದ ಕುಪ್ಪಯ್ಯನನ್ನು ಹಿಂಬಾಲಿಸುವುದೇ ನಮಗೆ ತ್ರಾಸವಾಗುತ್ತಿತ್ತು. ತಿರುವು-ಮುರುವಿನ ಕೊರಕಲು ಹಾದಿಗಳಲ್ಲಿ ಅವನು ಮರೆಯಾಗಿ ಯಾವುದೋ ಜಾಗದಲ್ಲಿ ನಿಂತು ಇದ್ದಕ್ಕಿಂದ್ದಂತೆ ಪ್ರತ್ಯಕ್ಷವಾಗುತ್ತಿದ್ದ. ಕಪ್ಪು ಚರ್ಮದ ದಷ್ಟಪುಷ್ಟನಾದ ಈ ಕುಪ್ಪಯ್ಯ ಕುವೆಂಪು ಕಾದಂಬರಿಯಲ್ಲಿ ಬರುವ ನಿಷ್ಣಾತ ಬೇಟೆಗಾರ ಪುಟ್ಟಣ್ಣನಂತೆಯೇ ಗೋಚರವಾಗುತ್ತಿದ್ದ. ಅಲ್ಲಿನ ಪುಟ್ಟಣ್ಣನ ಸಾಹಸಗಳನ್ನು ಕಾದಂಬರಿಯಲ್ಲಿರುವಂತೆ ವರ್ಣಿಸುತ್ತಾ, ಆ ಪುಟ್ಟಣ್ಣನಿಗೂ ಈ ಕುಪ್ಪಯ್ಯನಿಗೂ ಇದ್ದಿರಬಹುದಾದ ಸಾದೃಶ್ಯ – ವೈದೃಷ್ಯಗಳನ್ನು ನಾನು ನನ್ನ ಗುಂಪಿಗೆ ವಿವರಿಸುತ್ತಿದ್ದಂತೆಯೇ ಕುಪ್ಪಯ್ಯ ಸರಕ್ಕನೆ ಹಿಂದಿರುಗಿ ಬಾಯಿ ಮೇಲೆ ಬೆರಳಿಟ್ಟು ಮಾತನಾಡದಂತೆ ಸೂಚಿಸಿದ. ಏನೋ ಇರಬೇಕೆಂದು ಅವನ ಸೂಚನೆಗನುಸಾರವಾಗಿ ನಾವೆಲ್ಲರೂ ಗಕ್ಕನೆ ನಿಂತೆವು. ಒಂದು ಕ್ಷಣ ನಿಂತು ಎತ್ತಲೋ ನೋಡಿದ ಕುಪ್ಪಯ್ಯ ಒಂದು ಸಂದಿಯಲ್ಲಿ ಓಡತೊಡಗಿದ. ನಮ್ಮ ಹಿಂದೆ ಬೆಂಗಾವಲಾಗಿ ಬರುತ್ತಿದ್ದ ಕರಿಯನೂ ಹೇಳದೆ ಕೇಳದೆ ಕುಪ್ಪಯ್ಯ ಓಡಿದ ದಾರಿಯಲ್ಲಿಯೇ ಓಡಿದ. ಐದು ನಿಮಿಷದಲ್ಲಿ ಇಬ್ಬರು ಏದುಸಿರು ಬಿಡುತ್ತಾ ಹಿಂತಿರುಗಿದರು. ಮೊಲವೊಂದು ಕುಪ್ಪಯ್ಯನ ಕಣ್ಣಿಗೆ ಬಿದ್ದು ಅದನ್ನು ಅಟ್ಟಿಸಿಕೊಂಡು ಹೋಗಿದ್ದಾಗಿಯೂ, ಬೇಟೆ ಸಿಗಲಿಲ್ಲವೆಂದು ಕುಪ್ಪಯ್ಯ ಅನಂತರ ವಿವರಿಸಿದ. ಹೀಗೆ ಸುಮಾರು ೫ ಕಿ. ಮೀ. ಪ್ರಯಾಣಿಸಿದ ನಾವು ಅರ್ಕಳವೆಂಬ ಇನ್ನೊಂದು ಸುಂದರ ತಾಣಕ್ಕೆ ಬಂದು ಸೇರಿದೆವು. ಹಾಡುವಳ್ಳಿಯಿಂದ ದೂರದಲ್ಲಿ ಗೋಚರಿಸುತ್ತಿದ್ದ ಪರ್ವತ ಶಿಖರವೊಂದು ಈಗ ನಮ್ಮ ತಲೆಯ ಮೇಲೇ ಇತ್ತು. ಆಗಾಗ ಶಿಖರಕ್ಕೆ ಮುತ್ತಿಕ್ಕತ್ತಿದ್ದ ಮೋಡಗಳು ಕರಗಿ  ಕರಗಿ ವಿವಿಧಾಕಾರ ತಾಳುತ್ತಿದ್ದವು.

ಅಂದಿನ ನಮ್ಮ ಉದ್ದೇಶ ಅರ್ಕಳದ ಗೊಂಡರ ಪರಿಸರವನ್ನು ಚಿತ್ರೀಕರಿಸಿಕೊಂಡು ಸಾಗರಕ್ಕೆ ಹಿಂತಿರುಗುವುದಾಗಿತ್ತು. ನಮ್ಮ ಹಿಂದುಗಡೆ ಮೈಚಾಚಿ ನಿಂತಿದ್ದ ಪರ್ವತ ಶ್ರೇಣಿಯೊಂದನ್ನು ತೋರಿಸಿ ಆ ಪರ್ವತದ ಮೇಲೆ ‘ಮೆಗಾನೆ’ ಎಂಬ ಹಳ್ಳಿ ಇರುವುದಾಗಿಯೂ ಅಲ್ಲಿ ‘ಕುಣಬಿ’ ಎಂಬ ಜನಾಂಗ ವಾಸವಿರುವುದಾಗಿಯೂ, ಅವರಲ್ಲಿ ಅನೇಕರು ಇದುವರೆಗೆ ಸೈಕಲ್ಲನ್ನೇ ನೋಡಿಲ್ಲವೆಂದು ತಿಳಿಸಿ, ನಾವೆಲ್ಲರೂ ಸಿದ್ಧರಿರುವುದಾದರೆ ಬೆಟ್ಟ ಹತ್ತಿಸಿ ಅಲ್ಲಿಗೇ ಮೊದಲು ಕರೆದುಕೊಂಡು ಹೋಗುವುದಾಗಿಯೂ ಕುಪ್ಪಯ್ಯ ತಿಳಿಸಿದ. ಸಾವಿರಾರು ಅಡಿ ಎತ್ತರವಿದ್ದ ಬೆಟ್ಟದ ಶಿಖರವನ್ನು ನೋಡಿಯೇ ದಂಗಾಗಿದ್ದ ಮತ್ತು ಈಗಾಗಲೇ ಸಾಕಷ್ಟು ಬಸವಳಿದಿದ್ದ ವಿಷ್ಣು ಎಂಬ ಸ್ವಲ್ಪ ದಢೂತಿ ಹೊಟ್ಟೆಯ ಗೆಳೆಯ “ಅಯ್ಯಪ್ಪ ನಾನಂತೂ ಬರುವುದಿಲ್ಲ” ಎಂಬ ಪ್ರಥಮ ಉದ್ಗಾರವೆತ್ತಿದರು. “ಎಲ್ಲರೂ ಮನಸ್ಸು ಮಾಡಿದರೆ ತುಂಬಾ ಚೆನ್ನಾಗಿರುತ್ತೆ. ಹೋಗಿ ಬರೋಣ. ನಮ್ಮ ಜೀವನದಲ್ಲಿ ಇಂಥಾ ಸ್ಥಳಕ್ಕೆ ಬರುತ್ತೀವೋ ಇಲ್ವೋ” ಎಂದು ಕ್ಯಾಮೆರಾಮನ್‌ ಶ್ರೀನಿವಾಸಮೂರ್ತಿ ಉತ್ಸಾಹ ತೋರಿ ನನ್ನ ಮುಖ ನೋಡಿದರು. ನಾನಂತೂ ಒಪ್ಪಿಗೆ ನಿರ್ಧಾರ ಪ್ರಕಟಿಸಿದ ಕೂಡಲೇ ಗೆಳೆಯ ಲಿಂಗೇಗೌಡ ಹತ್ತಲೇಬೇಕೆಂಬ ಹಟ ಹಿಡಿದರು. ಪಾಪ ವಿಷ್ಣು ಬಹುಮತಕ್ಕೆ ತಲೆ ಬಾಗಲೇಬೇಕಾಯಿತು. ಗೊಂಡರ ಒಬ್ಬ ಆಳನ್ನು ಹಾಡುವಳ್ಳಿಗೆ ಕಳಿಸಿ ಜೀಪು ಸಾಗರಕ್ಕೆ ಹಿಂತಿರುಗವಂತೆ ಸೂಚಿಸಿದೆವು. ಅಧ್ಯಕ್ಷ ಕರೀಂಖಾನರು ಸಾಗರದಲ್ಲಿ ಗಿರಿಜನ ಮೇಳ ನಡೆಸುವ ಬಗೆಗೆ ಪ್ರಮುಖರ ಜೊತೆ ಸಮಾಲೋಚನೆಯಲ್ಲಿದ್ದರು. ಹುಚ್ಚಪ್ಪ ಮಾಸ್ತರರೂ ಅಲ್ಲೇ ಇದ್ದರು. ಅವರಿಗೆ ಡ್ರೈವರ್ ಮೂಲಕ ಸುದ್ದಿ ಮುಟ್ಟಿಸುವಂತೆ ಮಾಡಿ ನಾವು ನಮ್ಮ ಸಾಹಸಯಾತ್ರೆಗೆ ತೊಡಗಿದೆವು. ನಮ್ಮ ಸಾಹಸ ಯಾತ್ರೆಯ ನಂತರ ನಾಗವಳ್ಳಿಯಿಂದ ಬಸ್ಸಿನಲ್ಲಿ ಸಾಗರ ತಲುಪುವುದೆಂದು ತೀರ್ಮಾನಿಸಿಕೊಂಡೆವು. ಇಷ್ಟರಲ್ಲಿ ಸಂಜೆ ೬ ಗಂಟೆಯಾಗಿತ್ತು. ಸರಿ, ಮುಸ್ಸಂಜೆಯ ಮುಸುಕು ಬೆಳಕಿನಲ್ಲಿ ನಮ್ಮ ಪ್ರಯಾಣ ಸಾಗಿತು. ಯಥಾಪ್ರಕಾರ ಕುಪ್ಪಯ್ಯ ಕೋವಿ ಹೆಗಲಿಗೇರಿಸಿ ಹೊರಟ. ಅರ್ಕಳದ ಇಬ್ಬರು ಹುಡುಗರು ನಮ್ಮ ಕ್ಯಾಮೆರಾ ಇತ್ಯಾದಿಗಳಿದ್ದ ಪೆಟ್ಟಿ ಹೊತ್ತುಕೊಂಡು ನಮ್ಮ ಜೊತೆಗೂಡಿದರು. ಕರಿಯ ಹಿಂದಿನಂತೆ ನಮ್ಮ ಬೆಂಗಾವಲಿಗೆ. ಗೊಂಡಾರಣ್ಯ ಹಲವು ಹತ್ತ ಜಾತಿಯ ಹೆಮ್ಮರಗಳು ನೂರೆಂಟು ರೀತಿಯ ಬಳ್ಳಿಗಳು ಚಿಯ್‌ಯೋ…  ಎನ್ನುವ ಜೀರುಳುಗಳ ಶಬ್ದ. ಆಕಾಶದಲ್ಲಿ ಕೆಂಬೆಳಕಿದ್ದರೂ ಅರಣ್ಯ ಪ್ರವೇಶಿಸುತ್ತಿದ್ದಂತೆಯೇ ಕತ್ತಲ ಅನುಭವ. ನೂರಿನ್ನೂರು ಅಡಿ ಏರುವಷ್ಟರಲ್ಲೇ ಏದುಸಿರು, ಅಸ್‌….. ಉಸ್‌…. ಎನ್ನುವ ತೊಳಲಾಟ. ಒಬ್ಬರಷ್ಟೇ ಮುನ್ನೆಡೆಯಲು ಸಾಧ್ಯವಾಗುವಂಥ ಕಿರುದಾರಿ. ಕುಪ್ಪಯ್ಯ ಗಿಡಗಂಟಿ, ಮರಗಿಡಬಳ್ಳಿಗಳ ಲೆಕ್ಕವೇ ಇಲ್ಲದೆ ಕಾಡುಮಿಕದಂತೆ ಮುನ್ನುಗ್ಗುತ್ತಿದ್ದ. ಅವನ ನಾಲ್ಕು ಹೆಜ್ಜೆ ನಮ್ಮಿಂದ ಮುಂದಾದರೂ ಸಾಕು ಕುಪ್ಪಯ್ಯನನ್ನು ಮುಂದಿನ ದಾರಿ ತೋರಿಸುವಂತೆ ಅಂಗಲಾಚುತ್ತಿದ್ದೆವು. ಏರುತ್ತಾ ಏರುತ್ತಾ ಆವರಿಸಿದ ಕಗ್ಗತ್ತಲು ನಮ್ಮನ್ನು ಸಂಪೂರ್ಣ ಹೊಸದಾದ ಜಗತ್ತಿಗೆ ನೂಕಿತು. ಅಲ್ಲಲ್ಲಿ ಮಿಣಮಿಣಗುಟ್ಟುವ ಮಿಂಚು ಹುಳುಗಳು ಕಣ್ಣಿಗೆ ಹೊಡೆಯುತ್ತಿದ್ದವು. ಸಾವಿರ ಅಡಿ ಏರಿರಬಹುದು, ವಿಷ್ಣು ಸಾಧ್ಯವೇ ಇಲ್ಲವೆಂದು ಕುಳಿತೆಬಿಟ್ಟ, ತನ್ನನ್ನು ತಮಾಷೆ ಮಾಡಿದ ಲಿಂಗೇಗೌಡರನ್ನು ವಾಚಾಮಗೋಚರವಾಗಿ ಶಪಿಸಿದ. ವಾಸ್ತವವಾಗಿ ವಿಷ್ಣು ಮಾತ್ರ ಸುಸ್ತಾಗಿರಲಿಲ್ಲ. ವಿಷ್ಣು ಸುಸ್ತಾಗಿ ಕೂರುವುದನ್ನು ನಾವೆಲ್ಲರೂ ಕಾಯುತ್ತಿದ್ದೆವು. ಯಾವಾಗ ವಿಷ್ಣು ಕೂತನೋ ಅವನ ಮೇಲೆ ಗೂಬೆ ಕೂರಿಸಿ ನಾವೂ ಕೂತೆವು. ಹೀಗಾದರೆ ನೀವು ಮೆಗಾನೆ ತಲುಪುವಿದಿಲ್ಲ ಎಂದು ಗೊಣಗುತ್ತಲೆ ಕುಪ್ಪಯ್ಯನೂ ನಿಂತ.
ಕುಪ್ಪಯ್ಯನ ಅವಸರಕ್ಕೆ ಬೇಸರದಿಂದಲೇ ಮತ್ತೆ ಪಯಣ ಮುಂದುವರೆಸಿದೆವು. ಹಿಂದೆ ಇದ್ದ ಕರಿಯ ಬಲಕ್ಕೆ ಹೋದೀರಿ, ಎಡಕ್ಕೇ ನಡೆಯಿರಿ, ಜೋಕೆ ಎಂದು ಎಚ್ಚರಿಸುತ್ತಿದ್ದ. ಬಲಕ್ಕೆ ನುರಾರು ಅಡಿ ಆಳದ ಕಮರಿ ಇತ್ತಂತೆ. ಕತ್ತಲಾದುದರಿಂದ ಅದೇನು ಗೋಚರಿಸುತ್ತಿಲ್ಲ. ಬೆಂಕಿಯ ದೊಂದಿಯನ್ನಾದರೂ ತರಬೇಕಾಗಿತ್ತೆಂದು ಕರಿಯ ಗೊಣಗಿಕೊಳ್ಳುತ್ತಿದ್ದ. ಕೈಯಲ್ಲಿದ್ದ ಟಾರ್ಚ್‌ ಯಾವ ಪ್ರಯೋಜನಕ್ಕೂ ಬರಲಿಲ್ಲ. ಸರಿ, ಕುಪ್ಪಯ್ಯ ಅಲ್ಲಿಯೇ ಇದ್ದ ಒಣಗಿದ್ದ ಬೆತ್ತದಂತ್ತಿದ್ದ ಕಡ್ಡಿಗಳನ್ನು ಮುರಿದು ಕಂತೆಕಟ್ಟಿ, ಬೆಂಕಿ ಹಚ್ಚಿದ. ಅದು ರವರವನೆ ಉರಿಯುವ ದೊಂದಿಯಾಯಿತು. ಎಲ್ಲರಿಗೂ ದಾರಿ ಕಾಣುವಂತಾಯಿತು. ಅಂಥ ನಾಲ್ಕು ಐದು ದೊಂದಿಗಳು ಉರಿದು ಭಸ್ಮವಾದರು ಆ ಜಾಗ ಸಿಗಲೇ ಇಲ್ಲ. ಸುಸ್ತೋ ಸುಸ್ತು. ಸುಮಾರು ಎತ್ತರವನ್ನು ಬಸವಳಿಯುತ್ತಾ ತಲುಪಿದ ಮೇಲೆ ನೀಲಾಕಾಶ ಗೋಚರಿಸಿತು. ಲಕ್ಷಾಂತರ ನಕ್ಷತ್ರಗಳು ಒಟ್ಟಿಗೇ ಮಿನುಗಿದವು. ಮೂರನೇ ಒಂದು ಭಾಗವಿದ್ದ ಚಂದ್ರನೂ ಕ್ಷೀಣವಾಗಿ ನಕ್ಕ. ಮರಗಳ ಸಂಖ್ಯೆ ವಿರಳವಾಗುತ್ತಾ ಬಂದು. ಸಣ್ಣ ಕಾಲು ಹಾದಿ ಇಷ್ಟಿಷ್ಟೇ ದೊಡ್ಡದಾಗಿ ಒಂದು ಮಾರು ಅಗಲವಾಯಿತು. ನಮ್ಮೆಲ್ಲರಿಗೆ ಜೀವ ಬಂದಂತಾಗಿ ಮಾತಿಗೆ ಪ್ರಾರಂಭಿಸಿದೆವು. “ಇಂಥ ಜಾಗದಲ್ಲಿ ವಾಸವಾಗಿರಲು ಇವರಿಗೇನು ಬಂದಿತ್ತು ದಾಡಿ” ಎಂದು ಲಿಂಗೇಗೌಡ ತಮ್ಮ ಗೌಡರ ಗಮ್ಮತ್ತಿನಲ್ಲಿ ಬೈದು ಕುಣಬಿಯವರ ದಡ್ಡತನವನ್ನು ಅಳಿದರು. ಬೆಟ್ಟ ಹತ್ತುವಾಗ ವಿಪರೀತ ಬೆವರಿದ್ದ ಮೈನೀರು ಕ್ರಮೇಣ ಶೀತಕ್ಕೆ ತಿರುಗಿ ಚಳಿಯ ಅನುಭವವಾಗಿ ಆಶ್ಚರ್ಯವಾಯಿತು. ಅಷ್ಟು ತಂಪಾದ ಗಾಳಿ ಆ ಎತ್ತರದಲ್ಲಿ ಸುಯ್ಗುಡುತ್ತಿತ್ತು.
ನಮ್ಮ ಮಾತಿನ ಶಬ್ದ ಅಲೆಅಲೆಯಾಗಿ ತೇಲತೊಡಗಿದಂತೆ ಕುಣಬಿಯರ ನಾಯಿಗಳು ಚುರುಕಾಗತೊಡಗಿದವು. ದೂರದಿಂದಲೇ ಬೊಗಳುವ ಮತ್ತು ಕುಂಯ್ಗುಡುವ ಶಬ್ದ. ಹತ್ತಿರ ಹತ್ತಿರ ಹೋಗುತ್ತಿದ್ದಂತೇ ನಾಲ್ಕಾರು ನಾಯಿಗಳು ಒಮ್ಮೆಲೇ ನುಗ್ಗಿ ಬಂದುವು. ಕುಪ್ಪಯ್ಯ ಹಚಾ ಹಚ ಎನ್ನುತ್ತಿದ್ದರೂ ಅವನನ್ನು ಲೆಕ್ಕಕ್ಕೇ ಇಟ್ಟುಕೊಳ್ಳದೆ ಅಡ್ಡಗಟ್ಟಿ ನಿಂತವು ಕುಣಬಿಯರಿಗೂ ಆಶ್ಚರ್ಯವಾಗಿರಬೇಕು. ಏಕೆಂದರೆ ಆ ಸುರುಹೊತ್ತಿನಲ್ಲಿ ಬೆಟ್ಟ ಹತ್ತಿ ಬಂದಿರುವ ಈ ಜನ ಯಾರಿರಬಹುದು? ನಾಲ್ಕಾರು ಗಂಡಸರು ಯಾವುದೋ ಭಾಷೆಯಲ್ಲಿ ಕೂಗುತ್ತಾ ನಾಯಿಗಳು ಹಿಂದಯೇ ಬಂದರು. ಮಬ್ಬುಗತ್ತಲಿನ ಮುಖಗಳು ಪರಸ್ಪರ ಗುರುತು ಹಿಡಿಯಲು ತಡವಾಗುತ್ತಿದ್ದಂತೆಯೇ ಕುಪ್ಪಯ್ಯ ಜೋರಿನ ದನಿಯಲ್ಲಿ ತಾನು ಬಂದಿರುವುದಾಗಿ ಹೇಳಿಕೊಂಡ. ಅಲ್ಲಿಗೆ ಅವರ ಆತಂಕ ನಿವಾರಣೆಯಾಯಿತು. ಅವರೆಲ್ಲಾ ನಮ್ಮನ್ನು ಸುತ್ತುಗಟ್ಟಿ ಕೆಳಿಗಿನಿಂದ ಹೊತ್ತು ತಂದಿದ್ದವರ ತಲೆಯ ಮೇಲಿನ ಭಾರಗಳನ್ನು ಅವರೇ ಹೊತ್ತುಕೊಂಡರಲ್ಲದೆ ಬನ್ನಿ ಬನ್ನಿ ಎಂದು ಸ್ವಾಗತಿಸುತ್ತಾ ಗದ್ದೆಯ ಪುಟ್ಟ ಬದುವಿನ ಮೇಲೆ ಹೆಜ್ಜೆ ಹಾಕತೊಡಗಿದರು. ರಣರಂಗಕ್ಕೆ ಸಿದ್ದವಾದಂತಿದ್ದ ನಾಯಿಗಳು ತಮ್ಮ ಒಡೆಯರ ನಡುವಳಿಕೆಗನುಸಾರವಾಗಿ ತಾವೂ ಬಾಲ ಮುದುರಿಕೊಂಡು ಮುಸಿಮುಸಿಗುಟ್ಟುತ್ತಾ, ನೆಲ ಮೂಸುತ್ತಾ ನಡೆಯತೊಡಗಿದವು. ಮಂದ ಬೆಳಕಿನ ನಡುವೆ ಮಲಗಿದ್ದಂತಿದ್ದ ಗುಡಿಸಲುಗಳ ಅಂಗಳಕ್ಕೆ ಕಾಲಿಡುತ್ತಿದ್ದಂತೇ ಇಡೀ ಹಾಡಿಯ ಜನರೆಲ್ಲಾ ನಮ್ಮನ್ನು ಸುತ್ತುವರೆದರು. ಮಲಗಿ ನಿದ್ರಿಸುತ್ತಿದ್ದ ಗುಡಿಸಲೊಳಗೆ ಮಿಣಿಕು ದೀಪಗಳು ಹತ್ತಿಕೊಂಡವು. ಒಂದು ಗುಡಿಸಲ ಮುಂದಿನ ವಿಶಾಲ ಅಂಗಳದಲ್ಲಿ ಕಂಬಳಿ ಹಾಸಿ ನಮ್ಮನ್ನು ಕೂರಿಸಲಾಯಿತು. ಸುಸ್ತಾಗಿ ಬೆಂಡಾಗಿದ್ದ ನಮಗೆ ನೀಡಿದ ಬೆಲ್ಲದ ನೀರು ಅಮೃತ ಸಮಾನವಾಯಿತು. ಆಶ್ಚರ್ಯಚಕಿತ ಜನಕ್ಕೆ ನಾವು ಬಂದ ಉದ್ದೇಶವನ್ನು ವಿವರಿಸಿದ ಕುಪ್ಪಯ್ಯ ‘ನಾಳೆ ಬೆಳಗ್ಗೆ ಎಲ್ಲಾ ಸೇರುವ ಹೋಗಿ’ ಎಂದು ಕಳಿಸತೊಡಗಿದ. ನಮ್ಮ ವಾಸ್ತವ್ಯಕ್ಕಾಗಿ ಒಂದು ಗುಡಿಸಲ ಜನವನ್ನೆ ಖಾಲಿ ಮಾಡಿಸಲಾಯಿತು. ಆತುರಾತುರವಾಗಿ ವಿಶೇಷ ಗಂಜಿ ತಯಾರಿಸಲಾಯಿತು. ಹೊಟ್ಟೆಗೇನಾದರೂ ಬಿದ್ದರೆ ಸಾಕೆಂದು ಒಣಮೋರೆ ಹಾಕಿಹೊಂಡಿದ್ದ ನಾವು ಬಟ್ಟಲುಗಟ್ಟಲೆ ಗಂಜಿ ಕುಡಿದೆವು. ಮಿಷ್ಣುವಂತೂ ಉಂಡು ಎಷ್ಟು ದಿನವಾಗಿತ್ತೋ ಎನ್ನುವಂತೆ ಗಂಜಿ ಹೀರತೊಡಗಿದ.
೩
ಬೆಳಿಗ್ಗೆ ಎದ್ದಾಗ ಇದು ಪರ್ವತವೇ ಅಲ್ಲ, ಯಾವುದೋ ಸಮತಟ್ಟಾದ ಸ್ಥಳದಲ್ಲಿಯೇ ಇದ್ದೇವೆ ಅನ್ನುವಂತೆ ಇಡೀ ಸ್ಥಳ ಗೋಚರವಾಯಿತು. ಆ ಪ್ರದೇಶದಿಂದ ಮತ್ತೆ ಎತ್ತರದ ಬೆಟ್ಟಗಳು ಕುಡಿಯೊಡೆದಿದ್ದವು. ಹಾಗಾದರೆ ನಾವು ಹತ್ತಿಬಂದ ಪರ್ವತ ಯಾವುದು? ಇದೇನು ಆಕಾಶಕ್ಕೆ ಏಣಿಯೇ? ಇದೇ ಸಹ್ಯಾದ್ರಿಯ ವಿಶೇಷ! ಬೆಟ್ಟದ ಮೇಲೊಂದು ಬೆಟ್ಟ, ಆ ಬೆಟ್ಟಗಳ ದುರ್ಗಮ ಕಣಿವೆ – ಕಂದರಗಳಲ್ಲು ಜನ ಜೀವನ. ನಮಗಂತೂ ಬಹಳ ವಿಚಿತ್ರವೆನಿಸಿತು. ಮೂಡಣ ಸೂರ್ಯ ನಮಗೆ ಕಾಣಿಸಿಕೊಳ್ಳಬೇಕಾದರೆ ಏಳು ಗಂಟೆ ಮೀರಿತು. ಮತ್ಯಾವುದೋ ಬೆಟ್ಟದ ತುದಿಯೇರಿ ಸೂರ್ಯ ತನ್ನ ಪ್ರಥಮ ಕಿರಣಗಳನ್ನು ಚಾಚುತ್ತಿದ್ದ. ತೇಲಾಡುವ ಮೇಘಗಳ ಮಧ್ಯೆ ಇರುವುದರಿಂದಲೇ ಇದಕ್ಕೆ ‘ಮೇಗಾನೆ’ (ಮೇಘ-ಆನೆ) ಎಂಬ ಹೆಸರು ಬಂದಿರಲೂಬಹುದು ಎನ್ನಿಸಿತು. ಅರಳೆ ರಾಶಿಗಳಂಥ ಮೋಡಗಳ ತೇಲಾಟ ಮನಮೋಹಕವಾಗಿತ್ತು.
ಆಗಲೇ ಇಡೀ ಕುಣಬಿಯರ ಹಾಡಿ ಬದುಕಿಗಿಳಿದಿತ್ತು. ನೀರಿನ ಕೊಡ ಹಿಡಿದ ಹೆಂಗಸರು, ಕಂಬಳಿ ಗೊರಬೆ ಕವುಚಿಕೊಂಡ ಗಂಡಸರು, ನಡುವಿಗೆ ಕಟ್ಟಿದ ಪಟ್ಟಿಗೆ ಕುಡಗೋಲು ಸಿಕ್ಕಿಸಿಕೊಂಡು ಕೆಲಸಕ್ಕೆ ಹೊರಟವರು, ಮಕ್ಕಳು, ಮರಿಗಳು, ಒಟ್ಟೊಟ್ಟಿಗೆ ಕಟ್ಟಿದ ಹತ್ತಾರು ಗುಡಿಸಲು ನೆಲದಿಂದ ಹೊರಚಿಮ್ಮಿದ ಅಣಬೆ ಮೊಗಟುಗಳಂತೆ ಕವುಚಿ ಕುಳಿತ್ತಿದ್ದುವು. ಅಚ್ಚುಕಟ್ಟಾಗಿ ಸಗಣಿಯಿಂದ ಸಾರಿಸಿದ ಅಂಗಳ, ಅಂಗಳದ ಒಂದು ಭಾಗದಲ್ಲಿ ತುಳಸಿಗಿಡ, ಅತ್ಯಂತ ಅಚ್ಚುಕಟ್ಟು ಮತ್ತು ಓರಣ. ಎತ್ತರದ ಜಾಗದಿಂದ ಸಣ್ಣ ಝರಿಯಂತೆ ಹರಿದು ಬರುತ್ತಿದ್ದ ನೀರನ್ನು ಅಡಿಕೆ ಮರದ ಓಟೆಗಳ ಮೂಲಕ ಗುಡಿಸಲಿಗೆ ತಿರುಗಿಸಿಕೊಂಡು ವಾಸ್ತವದ ನಲ್ಲಿಯನ್ನಾಗಿ ಮಾಡಿಕೊಂಡಿದ್ದರು. ತುಂಬಾ ತಂಪಾದ ನೀರು. ಪ್ರತಿಯೊಂದು ಗುಡಿಸಲೂ ನಿಸರ್ಗದ ನಡುವಿನ ಸಹಜಾಕೃತಿ.
ಗುಡಿಸಲಿಗೆ ಕಿರಿದಾದ, ಬಗ್ಗಿ ಹೋಗಬೇಕಾದ ಚಿಕ್ಕ ಬಾಗಿಲು. ಗುಡಿಸಲಿನ ಗೋಡೆಗಳಿಗೆ ವಿವಿಧಾಕೃತಿಯ ರಂಗೋಲಿ, ಚಿತ್ತಾರ. ಪ್ರತಿ ಗುಡಿಸಲ ಚಿತ್ತಾರಗಳಿಗೂ ಅವರದೇ ವಿಶೇಷತೆ ಮತ್ತು ಮೆರಗು. ಗುಡಿಸಲು ಒಳಹೋದರೆ ಕಗ್ಗತ್ತಲು, ಕಿಟಕಿಯೇ ಇಲ್ಲ. ಇದ್ದರೂ ಸಣ್ಣ ಗೂಡಿನಂಥ ರಂಧ್ರ ಮಾತ್ರ. ಬಹುಶಃ ಎತ್ತರದ ಚಾಗದಲ್ಲಿರುವ ಇವರಿಗೆ ಯಾವಗಲೂ ಚಳಿಯ ಅನುಭವವೇ ಇರಬಹುದು. ಒಳಮನೆ ತುಂಬಾ ಸರಳ. ಕೋಣೆಗೂ, ಮಲಗುವ ಜಾಗಕ್ಕೂ ಯಾವುದೇ ಅಂತರವಿಲ್ಲ. ಒಂದೇ ಹಜಾರದಲ್ಲಿ ಎಲ್ಲವೂ ನಡೆಯಬೇಕು. ಗುಡಿಸಲ ಪಕ್ಕಕ್ಕೆ ಬಚ್ಚಲ ಮನೆ. ಕಿರಿದಾದ ಬಾಯಿಯ ಗುಡಾಣಹೊಟ್ಟೆಯ ಮಣ್ಣಿನ ಹಂಡೆಗಳಲ್ಲಿ ಸದಾ ಬಿಸಿ ನೀರು, ಬೇಕಾದಷ್ಟು ಮೀಯಬಹುದು. ಮಲೆನಾಡಿನ ಜನರ ಅಭ್ಯಂಜನ ಸ್ನಾನವನ್ನು ಕೇಳಿ ತಿಳಿದಿದ್ದ ನಮಗೆ ಆ ಹಂಡೆ ನೋಡಿಯೇ ಅಂಥ ಅನುಭವವಾಯಿತು. ಗುಡಿಸಲು ಇನ್ನೊಂದು ಬದಿಗೆ ದನಕರುಗಳಿಗಾಗಿ ಒಂದು ಪುಟ್ಟ ಮನೆ. ಅದಕ್ಕೆ ತಡಿಕೆಯೇ ಬಾಗಿಲು.
ಸಾಗರ, ಭಟ್ಕಳ, ಯಲ್ಲಾಪುರ, ಜೋಯಿಡಾ ಮುಂತಾದ ತಾಲ್ಲೂಕುಗಳಲ್ಲಿ ಅಲ್ಲಲ್ಲಿ ನೆಲೆ ಕಂಡುಕೊಂಡಿರುವ ಈ ಕುಣಬಿಗಳಿಗೆ ಸ್ವಂತ ಜಮೀನಿಲ್ಲ. ಸಾಮಾನ್ಯವಾಗಿ ಭಟ್ಟರು ಮತ್ತು ಹೆಗಡೆಯವರ ಮನೆಗಳ ಜೀತ ಮಾಡುತ್ತಾ ಅವರ ಆಶ್ರಯದಲ್ಲಿಯೇ ಬದುಕುತ್ತಾರೆ. ಕುಣಬಿಗಳ ಒಟ್ಟಾರೆ ಏಳು-ಬೀಳು, ಆರ್ಥಿಕ ಸ್ಥಿತಿ-ಗತಿ, ಉದ್ದಾರ ಅಥವಾ ಅವನತಿ ಈ ಜಮೀನುದಾರರ ಮೇಲೆ ಅವಲಂಬಿಸಿರುತ್ತದೆ. ಆದರೆ ಈ ಮೆಗಾನೆಯ ಕುಣಬಿಗಳ ವಿಶೇಷತೆಯೆಂದರೆ ಇವರಲ್ಲಿ ಅನೇಕರಿಗೆ ಸ್ವಂತ ಜಮೀನಿದೆ. ಸ್ವತಂತ್ರ ಜೀವನ ನಡೆಸುತ್ತಿದ್ದಾರೆ. ಬಹುಶಃ ಈ ಪರ್ವತ ಹತ್ತಿ ಬಂದು ಮೆಗಾನೆಯ ಕುಣಬಿಗಳ ಮೇಲೆ ಸವಾರಿ ಮಾಡುವ ಧೈರ್ಯ ಯಾರಿಗೂ ಬರಲಿಲ್ಲವೇನೋ?
ಇಂಥ ಸ್ಥಳವನ್ನು ತಮ್ಮ ನೆಲೆಯನ್ನಾಗಿ ಆರಿಸಿಕೊಂಡ ಕುಣಬಿಗಳ ಬಗ್ಗೆ ನಮಗೆ ಹೆಚ್ಚಿನ ಕುತೂಹಲ ಉಂಟಾದದ್ದು ಸಹಜ. ಕೇಳಿದಾಗ ಹಾಡಿಯ ಯಜಮಾನ ೭೦ ವರ್ಷದ ಯಂಕು ಹೇಳಿದ ರೀತಿ ಸ್ವಾರಸ್ಯಕರವಾಗಿತ್ತು. ಈಗ ಲಿಂಗನಮಕ್ಕಿ ಅಣೆಕಟ್ಟು ಇರುವ ಪ್ರದೇಶದಲ್ಲಿ ಮೊದಲಿಗೆ ಇವರು ಜೀತದಾಳುಗಳಾಗಿಯೇ ಇದ್ದರು. ಕೆಲವರು ಕುಮರಿ ಬೇಸಾಯ ಮಾಡುತ್ತಿದ್ದರು. ಅಣೆಕಟ್ಟು ಕಟ್ಟಲು ಆರಂಭ ಮಾಡಿದ ತರುವಾಯ ಇವರನ್ನು ಎತ್ತಂಗಡಿ ಮಾಡಲಾಯಿತು. ಈಗಾಗಲೇ ಅಲ್ಲಿ ಮಾಲೀಕರಾಗಿದ್ದ ಮೇಲ್ವರ್ಗದವರಿಗೆ ಸರ್ಕಾರ ಯಥಾಪ್ರಕಾರ ಜಮೀನು ಮಂಜೂರು ಮಾಡಿ ಒಂದು ದಾರಿ ತೋರಿಸಿತು. ಆದರೆ ಅಲ್ಲಿ ಜೀತದಾಳುಗಳಾಗಿದ್ದ ಕುಣಬಿಯವರು, ಹಸಲರು ಮುಂತಾದವರಿಗೆ ಯಾವ ಜಮೀನು ಇಲ್ಲ. ವಸತಿಯೂ ಇಲ್ಲ. ಸರಿ, ಬಡಪಾಯಿ ಕುಣಬಿಯವರ ಒಂದೆರಡು ಪಂಗಡಗಳು ಬದುಕು ಅರಸುತ್ತಾ ಅಲೆದಾಡಹತ್ತಿದವು. ಯಾವ ಒಡೆಯನ ಮನೆಗೆ ಹೋದರು ಒಂದು ಸೇರಕ್ಕಿ, ನಾಲ್ಕಾಣಿ ಬಿಟ್ಟರೆ ಹೆಚ್ಚಿನದೇನೂ ಇಲ್ಲ. ಗುಡ್ಡ ಹತ್ತಿ ಗುಡ್ಡ ಇಳಿದು ಸ್ವಂತ ಜಮೀನಿಗಾಗಿ ಪರದಾಡಹತ್ತಿದರು. ಎಲ್ಲಿಯೂ ಸಿಗಲಿಲ್ಲ. ಕೊನೆಗೆ ತಮ್ಮ ಕಣ್ಮುಂದೆ ಕಡಿದಾಗಿ ನಿಂತ ತನ್ನ ನೀಳ ಶರೀರವನ್ನೇ ಹಸ್ತವಾಗಿ ಚಾಚಿದ ಮೇಗಾನೆ ಪರ್ವತ ಇವರಿಗೆ ಆಶ್ರಯ ನೀಡಿತು. ಕುಣಬಿಯರು ಮೆಗಾನೆಯ ಸುಂದರ ನೆಲದಲ್ಲಿ ನೆಲೆ ನಿಂತು ಸ್ವತಂತ್ರ ಜೀವಿಗಳಾದರು.
ಯಂಕು ಮತ್ತು ಮುಂದುವರೆಸಿ ಹೇಳುತ್ತಾನೆ – “ನಾವೆಲ್ಲಾ ಗೋವಾದ ಕಡೆಯವರು ನಮ್ಮ ತಾತಂದಿರ ಕಾಲದಲ್ಲಿ ಸಹ್ಯಾದ್ರಿಯ ಸಾಲನ್ನೇ ಹಿಡಿದು ವಲಸೆ ಬಂದ ನಾವು ಅಲ್ಲಲ್ಲಿ ನೆಲೆನಿಂತೆವು. ಹಾಗಾಗಿ ನಮ್ಮ ಭಾಷೆ ಮರಾಠಿಯೂ ಅಲ್ಲ. ಕೊಂಕಣಿಯೂ ಅಲ್ಲ ಅಥವಾ ಕನ್ನಡವೂ ಅಲ್ಲ. ಇದೆಲ್ಲಾ ಋಣಾನುಬಂಧ” – ಋಣಾನುಬಂಧ ಎನ್ನುವ ವಿಚಾರವನ್ನು ಮತ್ತಷ್ಟು ಕೆದಕಿದರೆ ಯಂಕು ಮತ್ತಷ್ಟು ಭಾವಜೀವಿಯಾಗಿ ಹೇಳುತ್ತಾನೆ – “ಋಣಾನುಬಂಧವಲ್ಲದೇ ಇನ್ನೇನು ಸ್ವಾಮೀ? ಯಾವುದೋ ಗೋವಾ ನೆಲದಲ್ಲಿ ಹಟ್ಟಿ ಕಾಡು ಕಾಡು ಅಲೆದು ಎತ್ತಂಗಡಿಯಾಗಿ ಇದೀಗ ಇಲ್ಲಿ ನಾವೆಲ್ಲಾ ಜಮೀನು ಪಡೆದು ಧನ್ಯರಾದೆವು” – ಎನ್ನುತ್ತಾನೆ ವಾಸ್ತವವಾಗಿ ಯಂಕುಗಾಗಲೀ, ಅವನ ಸಹಚರರಿಗಾಗಲೀ ಹೇಳಿಕೊಳ್ಳುವಂಥ ಜಮೀನೇನು ಇಲ್ಲ. ಅದು ಜೀವನಕ್ಕೇ ಸಾಕಾಗುವುದಿಲ್ಲ. ಆಗಾಗ್ಗೆ ಬೆಟ್ಟದ ಕೆಳಗಿಳಿದು ಕೂಲಿ ಮಾಡಿ ಬರುವುದೂ ಅನಿವಾರ್ಯವೇ. ಆದರೂ ಶತಶತಮಾನಗಳಿಂದ ತನ್ನದೆಂಬುದೇನೂ ಇಲ್ಲ ಎನ್ನುವ ದಾಸ್ಯದಲ್ಲೇ ಬದುಕಿದ ಇವರಿಗೆ ಕಚ್ಚೆಯಗಲದ ಸ್ವಂತ ಜಮೀನು ಕೂಡ ಸ್ವಾಭಿಮಾನವನ್ನು ಮತ್ತು ಆತ್ಮ ತೃಪ್ತಿಯನ್ನು ತುಂಬಿದೆಯೆಂದರೆ ಅದು ಅತಿಶಯೋಕ್ತಿಯಲ್ಲ. ಸುಮಾರು ೧೮೦ ಜನಸಂಖ್ಯೆಯಿರುವ ಈ ಮೆಗಾನೆಯ ಕುಣಬಿಯರಲ್ಲಿ ಯಾರೊಬ್ಬರಿಗೂ ಅಕ್ಷರಜ್ಞಾನವಿಲ್ಲ. ಶಾಲೆಗಳಿಗೆ ಹೋಗಬಹುದಾದ ಸುಮಾರು ೪೦ ಮಕ್ಕಳಿಗೆ ಶಾಲೆಯ ಕಲ್ಪನೆಯೂ ಇಲ್ಲ. ನಮ್ಮ ಸರ್ಕಾರ ಅಥವಾ ಅಲ್ಲಿನ ಮುಖಂಡರಿಗಾದರೂ ಮೆಗಾನೆಗೆ ಶಾಲೆಯೊಂದನ್ನು ಮಂಜೂರು ಮಾಡಬೇಕೆಂಬ ಅಥವಾ ಮೆಗಾನೆಯಲ್ಲಿ ಜನರಿದ್ದಾರೆಂಬ ಸಾಮಾನ್ಯ ಜ್ಞಾನವೂ ಇದ್ದಂತಿಲ್ಲ. ಇದುವರೆಗೆ ಯಾವ ಹೇಳಿಕೊಳ್ಳುವ ದೊಡ್ಡ ಮನುಷ್ಯರೂ ಆ ನೆಲವನ್ನು ನೋಡುವ ಆಸಕ್ತಿಯನ್ನಾಗಲೀ, ಕುತೂಹಲವನ್ನಾಗಲೀ ಬೆಳಸಿಕೊಂಡಂತೆ ಕಾಣುವುದಿಲ್ಲ. ಸರ್ಕಾರದ ಯಾವ ಅಧಿಕಾರಿಯಾಗಲೀ, ಸಮಾಜ ಸೇವಕರೆಂಬವರಾಗಲೀ ಆ ಐದು ಸಾವಿರ ಅಡಿ ಹತ್ತುವ ಸಾಹಸ ಮಾಡಿಲ್ಲವಂತೆ; ಆದರೂ ಸಾಗರದ ಕೆಲವು ಮುಖಂಡರ ನೆರೆವಿನಿಂದ ಕುಣಬಿಯರು ಹತ್ತು ಜನತಾ ಮನೆಗಳನ್ನು ಕಟ್ಟಿಕೊಂಡಿದ್ದಾರೆ. ಹೆಂಚುಗಳನ್ನು ತಲೆಯ ಮೇಲೆ ಹೊತ್ತು ಹೊತ್ತು ತಂದದ್ದೇ ಒಂದು ಸಾಹಸವೆಂದು ಹೇಳುತ್ತಾರೆ. ಆಶ್ಚರ್ಯವೆಂದರೆ ಆ ಹೆಂಚಿನ ಮನೆಗಳನ್ನು ಪ್ತತ್ಯೇಕವಾದ ಕಡೆ ಕಟ್ಟಲಾಗಿದ್ದು, ಕಾಡುಹುಲ್ಲಿನ ಗುಡಿಸಲುಗಳನ್ನು ಅವು ಅಣಕಿಸುವಂತೆ ಕಾಣುತ್ತಿದ್ದರೂ ಹುಲ್ಲಿನ ಮನೆಗಳಿಗಿರುವ ಸೌಂದರ್ಯ ಅವಕ್ಕಿಲ್ಲ ಎಂಬುದಂತೂ ಸತ್ಯ.
ಹೇಗಾದರೂ ಮಾಡಿ ಈ ಮಕ್ಕಳಿಗೆ ಅಕ್ಷರ ಕಲಿಸಲು ಪ್ರಯತ್ನಿಸಬಾರದೆ ಎಂಬ ಪ್ರಶ್ನೆಗೆ ಸುಮಾರು ೪೦ ವರ್ಷದ ದುರ್ಗು ಹೇಳುತ್ತಾನೆ “ಹೇಗೆ ಸಾಧ್ಯ ಸ್ವಾಮಿ. ಐದು ಸಾವಿರ ಅಡಿ ಇಳಿಯಬೇಕು, ಬೆಟ್ಟದ ಬುಡದಿಂದ ಹಾಡುವಳ್ಳಿಗೆ ೫ ಕಿ. ಮೀ. ನಡೆಯಬೇಕು. ಇಷ್ಟು ದೂರ ಹೋಗಿ ಮಕ್ಕಳು ಹಿಂತಿರುಗುವುದಾದರೂ ಹೇಗೆ ನಾವಂತೂ ಕಲಿಯಲಿಲ್ಲ. ನಮ್ಮ ಮಕ್ಕಳಾದರೂ ಕಲಿಯಲಿ ಎಂದರೆ ಯಾರೂ ನಮ್ಮ ಕಡೆ ಗಮನ ಕೊಡುತ್ತಿಲ್ಲ. ಇಲ್ಲಿ ಶಾಲೆ ಸ್ಥಾಪನೆ ಮಾಡಿದರೂ ಪಾಠ ಹೇಳುವ ಮಾಸ್ತರು ಬರುವುದು ಮಾತ್ರ ಅನುಮಾನ”. ಇದು ಮುಗ್ಧ ದುರ್ಗುವಿನ ನಿಜವೆನ್ನಬಹುದಾದ ಅನುಮಾನ ಕೂಡ.
ಇನ್ನು ಕಾಯಿಲೆ-ಕಸಾಲೆಗಳು ಬಂದರೆ ಬೇರು, ಕಷಾಯ ಬಿಟ್ಟು ಬೇರೆ ಮಾರ್ಗವೇ ಇಲ್ಲ. ಒಂದು ವೇಳೆ ತೀರಾ ಉಲ್ಬಣಿಸಿದರೆ ನಾಲ್ಕು ಜನ ಸೇರಿ ಬಿದಿರು ಬೊಂಬಿನ ‘ಚಟ್ಟ’ ಕಟ್ಟಿ ಅದರ ಮೇಲೆ ರೋಗಿಯನ್ನು ಮಲಗಿಸಿ ಸರ್ಕಸ್‌ ಮಾಡುತ್ತಾ ಬೆಟ್ಟ ಇಳಿದು ಭಟ್ಕಳದ ದಾರಿ ಹಿಡಿಯುವುದು ಇವರಿಗೆ ಅನಿವಾರ್ಯ.
ಇನ್ನು ಕುಣಬಿಯರ ವೈವಾಹಿಕ ಸಂಬಂಧಗಳಲ್ಲಿ ಅಂತ ವಿಶೇಷತೆಯೇನು ಇಲ್ಲ. ಆದರೆ ಇಲ್ಲಿಗೆ ಹೊರಗಿನಿಂದ ಹೆಣ್ಣು ತರುವುದು ಕಷ್ಟ. ಹೆಣ್ಣು ಕೇಳಲು ಬರುವವರೂ ಅಪರೂಪವೇ. ಹಾಗಾಗಿ ಅಲ್ಲಲ್ಲಿಯೇ ಗಂಟುಹಾಕಿಕೊಂಡ ಸಂಬಂಧಗಳೇ ಹೆಚ್ಚು. ಬಹುಶಃ ಈ ಕಾರಣಕ್ಕಾಗಿ ಕುಣಬಿಯರು ಮೊದಲಿನ ದೇಹದಾರ್ಢ್ಯ ಮತ್ತು ರೂಪವನ್ನು ಉಳಿಸಿಕೊಳ್ಳುವುದು ಕಷ್ಟವಾಗುತ್ತಿರಬಹುದಲ್ಲವೆ ಎಂಬ ನಮ್ಮ ಮಾರ್ಮಿಕ ಪ್ರಶ್ನೆಗೆ, ಆ ಪ್ರಶ್ನೆ ಯಾವ ಹಿನ್ನಲೆಯದು ಎಂಬುದನ್ನು ಅರ್ಥಮಾಡಿಕೊಳ್ಳಲಾಗದ ಗಣೇಶ ಎಂಬ ಕುಣಬಿ ಕಲಾವಿದ ನಕ್ಕು ಸುಮ್ಮನಾದ. ಆದರೂ ಮೆಗಾನೆಯ ಕುಣಬಿಯರಲ್ಲಿ ದಷ್ಟಪುಷ್ಟವಾದ ಹುಡಗರಿದ್ದಾರೆ. ಪರವಾಗಿಲ್ಲ ಎಂದು ಹೇಳಬಹುದಾದ ಸಾಮಾನ್ಯ ಸುಂದರ ಹೆಣ್ಣು ಮಕ್ಕಳೂ ಇದ್ದಾರೆ. ಎಲ್ಲಕ್ಕಿಂತ ವಿಶೇಷವೆಂದರೆ ಕುಣಬಿ ಹೆಣ್ಣು ಮಕ್ಕಳ ಸುಂದರವಾದ ತುರುಬು, ಕೇಶಾಲಂಕಾರ ಕುಣಬಿ ಹೆಣ್ಣು ಮಕ್ಕಳ ಪ್ರೀತಿಯ ಹವ್ಯಾಸ. ಸಿಂಗರಿಸಿದ ತುರುಬಿಗೆ ಕೋಮಲವಾದ ಕಾಡು ಕುಸುಮದ ಪಕಳೆಗಳ ಮೆರಗು.
ಕುಣಿತವಿಲ್ಲದೆ ಜಾನಪದ ಬದುಕಿಲ್ಲ. ಅಂತೆಯೇ ಮೆಗಾನೆಯಲ್ಲೂ ದಿನದ ದುಡಿತದ ಆಯಾಸವನ್ನು ಮರೆಮಾಚುವಂತೆ ಮದ್ದಳೆಯ ನಾದ ಆರಂಭವಾಗುತ್ತದೆ. ಮದ್ದಳೆಯ ಪಲ್ಲವಿಗೆ ತಾಳದ ಅನುಪಲ್ಲವಿ. “ಸ್ವಾಮಿ ಶರಣು ದೇವಕೋ, ಸ್ವಾಮಿ ಶರಣು ದೇವಕೋ” ಸೊಲ್ಲಿನ ಪ್ರಾರಂಭ. ಅದರ ಜೊತೆಗೆ ರಾಮಾಯಣದ ಕಥಾನಕಗಳ ಸರಮಾಲೆ. ಈ ಹಾಡಿಗೆ ತಕ್ಕನಾಗಿ ಹರೆಯದ ಹುಡುಗರು ಬಣ್ಣದ ಸೀರೆ, ರವಿಕೆ ತೊಟ್ಟು, ತಾಳ ಮತ್ತು ಮದ್ದಳೆಯ ಲಯಕ್ಕೆ ಸೊಂಟ ಬಳುಕಿಸುತ್ತಾ. ನರ್ತಿಸುತ್ತಾರೆ. ಕುಣಬಿಯರಲ್ಲಿ ಹೆಂಗಸರು ಕುಣಿಯುವುದಿಲ್ಲವಂತೆ. ಗಂಡಸರೇ ಹೆಣ್ಣಿನ ವೇಷ ತೊಟ್ಟು ಅತ್ಯಂತ ನವಿರಾಗಿ ಕುಣಿಯುವಾಗ ಮನಸ್ಸು ಮುದಗೊಳ್ಳುತ್ತದೆ. ಸುಮಾರು ೭೦ ವರ್ಷದ ಗಣೇಶ ಈ ಹಾಡಿಯ ಪ್ರಮುಖ ಕಲಾವಿದ. ತಂದೆ ತಾಯಿಯಿಂದ ಕಲಿತ ರಾಮಾಯಣ ಕಾವ್ಯವನ್ನು ಕೊಂಕಣಿ ಮಿಶ್ರ ಮರಾಠಿ ಭಾಷೆಯಲ್ಲಿ ೫ ರಾತ್ರಿ, ೫ ಹಗಲು ಸತತವಾಗಿ ಹಾಡುತ್ತಾನಂತೆ. ಹೋಳಿ ಹುಣ್ಣಿಮೆ ಹಬ್ಬ ಬಂದರಂತೂ ಕುಣಬಿಗಳಿಗೆ ಎಲ್ಲಿಲ್ಲದ ಸಂಭ್ರಮ ಜೊತೆಗೆ ‘ಹೋಳಿ ಸಿಗ್ಮಾ’ ನರ್ತನ. ಅಲ್ಲದೆ ಕೋಲುಪದ, ಗಮಟೆ ಪದಗಳ ರಸದೌತಣ.
ಹಾಸನ ಕಡೆಯ ಬಯಲುಸೀಮೆಯಿಂದ ಆಕಸ್ಮಿಕವಾಗಿ ಮೆಗಾನೆ ಸೇರಿರುವ ಲಕ್ಷ್ಮಮ್ಮ, ಅಲ್ಲಿನ ಗಣಪಿ, ಶಾಂತಿ, ಸೋಮಿ ಮುಂತಾದವರಿಗೆ ಅಚ್ಚಕನ್ನಡದ ಜನಪದ ಗೀತೆಗಳನ್ನು ಕಲಿಸಿರುವುದ ಒಂದು ಆಶ್ಚರ್ಯ. “ನಮ್ಮ ಎರಡಡಕೆ ನಿಮ್ಮ ಎರಡಡಕೆ ಜೋಡು ಮಾಡಯ್ಯ ಶಿವನೇ…..” ಎಂಬ ಹಾಡು ಪ್ರಾರಂಭವಾಗುತ್ತಿದ್ದಂತೇ ನಮ್ಮೆಲ್ಲರ ಕಿವಿ ನೆಟ್ಟಗಾದವು. ಕೊಂಕಣಿ ಮಿಶ್ರಿತ ಮರಾಠಿಯ ಅರ್ಥವಾಗದ ಹಾಡುಗಳನ್ನೇ ಹಗಲೂ-ರಾತ್ರಿ ಧ್ವನಿಮುದ್ರಿಸಿಕೊಂಡು ಸಾಕಾಗಿದ್ದ ನಮ್ಮ ಲಿಂಗೇಗೌಡರು ಈ ಹಾಡು ಕೇಳಿ ಹೊಸ ಉತ್ಸಾಹದಿಂದ ಮತ್ತೆ ಆ ಯಂತ್ರಕ್ಕೆ ಜೀವ ಕೊಟ್ಟರು.
ಹಗಲಿನಲ್ಲಿ ಛಾಯಾಗ್ರಹಣ, ರಾತ್ರಿಯಲ್ಲಿ ಧ್ವನಿಮುದ್ರಣ, ಕುಣಬಿಯರ ಹಾಡಿ ನಮ್ಮ ಹಾಡಿಯೇ ಆದದ್ದು ನಮ್ಮೆಲ್ಲರಿಗೆ ನೆಮ್ಮದಿ ತಂದಿತ್ತು. ಅವರೂ ಅಷ್ಟೇ, ದೂರದ ಲೋಕದಿಂದ ಬಂದಿಳಿದ ನಾವೇ ಮಹಾಗಣ್ಯರು ಎಂಬಂತೆ ನಮ್ಮನ್ನು ನಡೆಸಿಕೊಂಡು ಕ್ಯಾಮೆರಾಕ್ಕೆ ಹೊಂದಿಕೊಂಡಿದ್ದರು. ಅವರ ವಿಶೇಷ ಊಟವಾದ ‘ಪೋಳಿ’ಯನ್ನೂ ಬಡಿಸಿ ‘ಗುಳ್ಳಾಣಿ’ ಪಾಯಸ ಕುಡಿಸಿ ಸತ್ಕರಿಸಿದರು. ಕುಣಬಿಯರು ಕೋಳಿ ತಿನ್ನುವುದಿಲ್ಲ ಎಂಬುದು ನಮಗೆ ಗೊತ್ತಿರಲಿಲ್ಲ. ಕೋಳಿ ಮಾಡಿ ಎಂದು ಅವರನ್ನು ತಮಾಷೆ ಮಾಡಿದೆವು. ಆದರೆ ತಮಾಷೆಯನ್ನೇ ಗಂಭೀರವಾಗಿ ಪರಿಗಣಿಸಿ ಬೆಟ್ಟದ ಕೆಳಗಿನ ಅರ್ಕಳಕ್ಕೆ ಒಬ್ಬನನ್ನು ಕಳಿಸಿ ಕೋಳಿ ತರಿಸಿ ಗೊಂಡರ ಕರಿಯನಿಂದ ಅಡುಗೆ ಮಾಡಿಸಿ ಬಾಳೆ ಎಲೆಯ ಮೇಲೆ ಬಡಿಸಿ ಸಂತೃಪ್ತಿಪಡಿಸಿದರು. ಕುಣಬಿಯರ ಆತಿಥ್ಯವನ್ನು ಎಂದಿಗೂ ಮರೆಯುವಂತಿಲ್ಲ.
ಆದರೆ ಈಗೀಗ ಮೆಗಾನೆ ಶಿಖರಕ್ಕೂ ಆಧುನಿಕತೆಯ ಗಾಳಿ ಬೀಸತೊಡಗಿದೆ. ಬೆಟ್ಟದ ಮೇಲಿರುವ ಗಂಡಸರು ಹಾಡುವಳ್ಳಿಯಲ್ಲಿ ಬಸ್ಸು ಹಿಡಿದು ಭಟ್ಕಳಕ್ಕೆ ಹೋಗಿ ಪಟ್ಟಣದಲ್ಲಿ ಅಡ್ಡಾಡಿ ಬರುವ ಸಾಹಸ ಮಾಡುತ್ತಿದ್ದಾರೆ. ಈ ಕಾರಣಕ್ಕಾಗಿ ಈಗಿನ ಮೆಗಾನೆಯ ಹುಡುಗಿಯರ ಬೆನ್ನು ಕುಪ್ಪಸ ಕಂಡಿದೆ. ಬಣ್ಣದ ಸೀರೆಗಳು ಸಾಮಾನ್ಯವಾಗಿವೆ. ಆದರೆ ಹಳಬರು ಮಾತ್ರ ಯಥಾಸ್ಥಿತಿಯಲ್ಲೇ ಇದ್ದಾರೆ. ಮುದುಕಿಯರು ಮೊಣಕಾಲಿನಿಂದ ಸೀರೆಯನ್ನು ಮೇಲಕ್ಕೆ ಎತ್ತಿಕಟ್ಟಿ ಅದೇ ಸೆರಗನ್ನು ಎದೆಗೂ ಬಿಗಿಯುತ್ತಾರೆ ವಯಸ್ಸಾದ ಗಂಡಸರು ಬರೀ ಲಂಗೋಟಿಯಲ್ಲೇ ಇರುತ್ತಾರೆ. ವಾಲೆ, ಕಡಕು, ಪಿಲ್ಲಿ, ತೋಳುವಂದಿ, ಕಾಲುಕಡಗ, ಮಣಿಸರ ಹಾಕಿದ ಹೆಂಗಸರು ಅಲ್ಲಲ್ಲಿ ಕಾಣುತ್ತಾರೆ. ಗಂಡಸರು ಕಿವಿಗಳಿಗೆ ಅತ್ತಕಡಕು ಹಾಕುತ್ತಾರೆ. ಈಗಿನ ಹುಡುಗರು ಭಟ್ಕಳದ ಬನಿಯನ್ನ ಮತ್ತು ಖಾಕಿ ಚಡ್ಡಿ ತೊಡಲು ಮೊದಲು ಮಾಡಿದ್ದರೆ, ಸ್ನೋ, ಪೌಡರ್ ಮತ್ತು ಕ್ರೀಂಗಳನ್ನು ಇಟ್ಟುಕೊಂಡಿರುವ ಒಬ್ಬಿಬ್ಬರು ಹುಡುಗಿಯರು ಮೆಗಾನೆಯ ಹಾಡಿಯ ಹುಡುಗರ ಗುಂಪಿನಲ್ಲಿ ರೋಮಾಂಚನ ತಂದಿದ್ದಾರೆ. ಆದರೂ ನಾಗರಿಕ ಜಗತ್ತಿನ ನಿರ್ಲಕ್ಷ್ಯದಿಂದ ಈ ಎಲ್ಲರೂ ಅಕ್ಷರಜ್ಞಾನದಿಂದ ವಂಚಿತರಾಗುತ್ತಿರುವುದು ಮಾತ್ರ ವಿಷಾದನೀಯ.
೪
ಕುಣಬಿಯರ ಆತ್ಮೀಯ ಆತಿಥ್ಯವನ್ನು ಪಡೆದು, ಅವರ ಜೀವನಕ್ರಮ ಮತ್ತು ಪರಿಸರವನ್ನು ಸೆರೆಹಿಡಿದು ಸಂತೃಪ್ತಿಯ ಮನೋಭಾವದಿಂದ ಹೊರಟಾಗ ಇಡೀ ಹಾಡಿಗೆ ಹಾಡಿಯೇ ನಮ್ಮನ್ನು ಕಳಿಸಲು ಬಂತು ಶ್ರೀನಿವಾಸಮೂರ್ತಿ ಎಲ್ಲರನ್ನೂ ಒಂದು ಗುಡಿಸಲ ಅಂಗಳದಲ್ಲಿ ಕೂಡಿಸಿ ಅವರ ಜೊತೆ ನಮ್ಮನ್ನೂ ಸೇರಿಸಿ ಮತ್ತಷ್ಟು ಫೋಟೊ ತೆಗೆದರು. ಅವರೆಲ್ಲರಿಗೆ ಕೈಬೀಸಿ ಹೊರಟಾಗ ಹಾಲು, ಸಿದ್ದು, ಸೋಮು, ಚಿನ್ನು ಎಂಬ ಮುದ್ದು ಹುಡುಗರು ಅಟ್ಟಣಿ ಮೇಲಿಂದ ಹಕ್ಕಿ ಬೆದರಿಸುವ ಡಬ್ಬ ಬಡಿಯುತ್ತಾ, ಸೀಟಿ, ಕೇಕೆ ಹಾಕುತ್ತಾ ನಮ್ಮನು ಬೀಳ್ಕೊಟ್ಟರು.
ಯಥಾಪ್ರಕಾರ ಕುಪ್ಪಯ್ಯ ನಮ್ಮ ಮುಂದೆ ಹೊರಟ, ಹಾಡಿಗಳನ್ನು ಬಿಟ್ಟು ಸ್ವಲ್ಪ ದೂರ ಹೋದ ಮೇಲೆ ಮೊನ್ನೆ ಬಂದ ದಾರಿಯಲ್ಲೇ ಇಳಿಯುವುದೋ ಅಥವಾ ಉತ್ತರ ದಿಕ್ಕಿಗೆ ಸ್ವಲ್ಪ ದೂರ ನಡೆದು ಸೀದಾ ನಾಗವಳ್ಳಿ ರಸ್ತೆಗೆ ಇಳಿಯುವುದೋ ಎಂದು ಕುಪ್ಪಯ್ಯ ನಮ್ಮನ್ನೇ ಕೇಳಿದ. ಯಾವ ದಿಕ್ಕು ಯಾವ ಮೂಲೆ ಯಾವ ಕಾಡುಕಂದರವೂ ತೋಚದಿದ್ದ ನಮಗೆ ಕುಪ್ಪಯ್ಯನಿಗೆ ಏನು ಹೇಳುವುದು ಎಂದೇ ತಿಳಿದಿದರಲಿಲ್ಲ. ಇಳಿಸುವುದು, ಬೀಳಿಸುವುದು ಎಲ್ಲವನ್ನೂ ಕುಪ್ಪಯ್ಯನಿಗೆ ಬಿಟ್ಟೆವು. ನಾವವಳ್ಳಿ ದಿಕ್ಕಿಗೆ ನೇರವಾಗಿ ಇಳಿದರೆ ಸುಮಾರು ೮ ಕಿ. ಮೀ. ಪ್ರಯಾಣ ಕಡಿಮೆಯಾಗುತ್ತದೆ. ಆದರೆ ಕಡಿದಾದ ದಾರಿಯಲ್ಲಿ ಕಷ್ಟಪಟ್ಟು ಇಳಿಯಬೇಕಾಗುತ್ತದೆ. ಎಂದು ವಿವರಿಸಿದ ಕುಪ್ಪಯ್ಯ ನಮ್ಮ ಎದುರಿಗೇ ಇದ್ದ ಸುಮಾರು ಸಾವಿರ ಅಡಿ ಬೆಟ್ಟ ತೋರಿಸಿ ಈ ಬೆಟ್ಟಹತ್ತಿ ಆ ಕಡೆ ಇಳಿಯಬೇಕು ಎಂದು ಮತ್ತೆ ಬೆಟ್ಟ ಹತ್ತುವ ಪಡಿಪಾಟಲು ಬೇಡವೇ ಬೇಡ ಎಂದು ವಿಷ್ಣ ಹಠ ಮಾಡಿದ. ಲಿಂಗೇಗೌಡ – ವಿಷ್ಣ ಬಿಸಿ ಬಿಸಿ ಚರ್ಚೆಯನ್ನೆ ನಡೆಸಿದರು. ಇಲ್ಲೂ ವಿಷ್ಣು ಸೋತ. ಬೆಟ್ಟ ಹತ್ತುವುದು ಮೊದಲಾಯಿತು. ತುಂಬಾ ಹುಮ್ಮಸ್ಸಿನಲ್ಲಿ ತುಂಬಾ ಕಡಿದಾದ ಸಾವಿರ ಅಡಿ ಏರಿದೆವು. ಇಲ್ಲಿಗೆ ಬಹುಶಃ ಐದು ಸಾವಿರ ಅಡಿಗಳನ್ನು ಪೂರೈಸಿದ್ದೆವೆಂದು ಕಾಣುತ್ತದೆ. ದೂರದಲ್ಲಿ ತೆಂಗಿನ ಮರಗಳ ನಡುವೆ ಭಟ್ಕಳ ಗೋಚರಿಸಿತು. ನೀಲ ಸಾಗರ, ಮಸುಕು ಮಸುಕಾಗಿ ಕಾಣತೊಡಗಿತು. ಭಟ್ಕಳದ ಸೇತುವೆ, ಬಂದರಿನ ಸೂಚನಗೋಪುರ ಎಲ್ಲವೂ ಕಾಣತೊಡಗಿದವು. ಆಳೆತ್ತರಕ್ಕೆ ಬೆಳೆದ ಹುಲ್ಲಿನ ನಡುವೆ ಕುಪ್ಪಯ್ಯ ಮತ್ತು ಕರಿಯ ನಮ್ಮ ಪೆಟ್ಟಿಗಳನ್ನು ಹೊತ್ತುಕೊಂಡು ದಾರಿ ಮಾಡಿಕೊಂಡು ಮುನ್ನುಗ್ಗುತ್ತಿದ್ದರು. ಇದು ಪರ್ವತವೇ ಅಲ್ಲ ಎನ್ನುವ ವಿಶಾಲ ಹುಲ್ಲುಗಾವಲು, ತೆಳುಗಾಳಿಗೆ ಇಡೀ ಹುಲ್ಲುಗಾವಲು ತೆರೆತೆರೆಯಂತೆ ನರ್ತಿಸುತ್ತಿತ್ತು. ಅದೊಂದು ಮನಮೋಹಕ ದೃಶ್ಯ ಹುಲ್ಲುಗಾವಲು ನಡುವೆ ಅದನ್ನು ಸೀಳಿಕೊಂಡು ಹೋಗುತ್ತಿದ್ದ ನಮಗೆ ಕೆಲವೊಮ್ಮೆ ಹಿಂದುಮುಂದಿನವರೇ ಕಾಣದಂತೆ ನಾವು ಯಾವುದೋ ಲೋಕದಲ್ಲಿ ಅಂತರಪಿಶಾಚಿಗಳಾಗಿ ಅಲೆಯುತ್ತಿರುವಂತೆ ಭಾಸವಾಗಿ ಒಮ್ಮೊಮ್ಮೆ ಮೈ ನಡುಗುತ್ತಿತ್ತು. ಇದೆಂತಹ ವೈಚಿತ್ರ್ಯ? ಇಷ್ಟು ವಿಸ್ತಾರವಾದ ಇಡೀ ಹುಲ್ಲುಗಾವಲಿನಲ್ಲಿ ಎಲ್ಲಿಯೂ ಒಂದು ಮರವಿಲ್ಲ. ಆಕಾಶದ ನಡುವೆ ಬರೀ ಬಯಲು, ಅದೇ ಒಂದು ಲೋಕ.
ಸಹ್ಯಾದ್ರಿಯ ಶೀಖರಾರೋಹಣ ಮಾಡಿದ ಸಂತೃಪ್ತಿ ನಮಗೆ ಉಂಟಾಗಿತ್ತು ಅಲ್ಲಿ ಕುಪ್ಪಯ್ಯ ಮತ್ತು ಕರಿಯನ ಜೊತೆ ಒಂದಿಷ್ಟು ಫೋಟೋ ತೆಗೆದೆವು. ಅರ್ಧ ಗಂಟೆ ಕುಂತು ಇಡೀ ಮಲೆನಾಡನ್ನು ಕಣ್ಣಿಗೆ ತುಂಬಿಕೊಂಡು ಆಸ್ವಾದಿಸಿದೆವು. ಮತ್ತೆ ಕುಪ್ಪಯ್ಯನ ಅವಸರಕ್ಕೆ ಮಣಿದು ಇಳಿಯುವ ಕಾರ್ಯಕ್ಕೆ ಸಜ್ಜಾದೆವು. ಕಡಿದಾದ ಇಳಿಜಾರು. ಶರೀರದ ಭಾರ ಹಿಡಿದು ಚಮತ್ಕಾರಿಕವಾಗಿ ಇಳಿಯಬೇಕಾದ ಪರಿಸ್ಥಿತಿ ಬೃಹದಾಕಾರದ ಕಾಡು ಎದುರಾಯಿತು. ಸೂರ್ಯನ ಬಿಸಿಲನ್ನೇ ಕಾಣದ ಕಪ್ಪು ನೆಲ, ತರಗೆಲೆ ಕೊಳೆತು ಮಣ್ಣಿನೊಡನೆ ಸೇರಿಹೋದ ಕಾರಣಕ್ಕೆ ಉತ್ಪನ್ನವಾದ ಒಂದು ಥರಾ ಹಿತವಾಗಬಹುದಾದ ವಾಸನೆ. ಮರಮರವನ್ನೂ ಕೈಯಲ್ಲಿ ಹಿಡಿಯುತ್ತಾ ಅಸರೆ ತಪ್ಪದಂತೆ ಇಳಿಯತೊಡಗಿದೆವು. ಗಿಡ-ಬಳ್ಳಿ-ಮುಳ್ಳುಗಳು ಆಗಾಗ ತರಚಿ ತೊಂದರೆ ಕೊಡುತ್ತಿದ್ದವು. ಎಲ್ಲರ ಕಣ್ಣೂ ವಿಷ್ಣು ಮೇಲೆ. ಇವನೆಲ್ಲಿ ಬಂಡೆ ಉರುಳಿದ ಹಾಗೆ ಉರುಳಿ ಏಕಾಏಕಿ ನಾಗವಳ್ಳಿ ರಸ್ತೆಗೆ ಬೀಳುವನೋ ಎಂಬ ಭಯ. ಅವನಂತೂ ಉಸಿರು ಬಿಗಿಹಿಡಿದು ಅಂಗೈಯಲ್ಲಿ ಪ್ರಾಣ ಇಟ್ಟುಕೊಂಡು ನಮ್ಮನ್ನೆಲ್ಲಾ ಶಪಿಸುತ್ತಾ ಇಳಿಯುತ್ತಿದ್ದ; ಮಧ್ಯೆ ಮಧ್ಯೆ ಬುಡಮೇಲಾಗಿ ಉರುಳಿದ ಭಾರಿ ಭಾರಿ ಮರಗಳು ಅಡ್ಡಾಗುತ್ತಿದ್ದವು. ಆ ಕಡೆ – ಈ ಕಡೆ ಕಂದರಗಳು, ಅಂತಹ ಸಂದರ್ಭದಲ್ಲಿ, ಮರಕ್ಕೂ ನೆಲಕ್ಕೂ ಇರುವ ಸಂದಿನಲ್ಲಿ ನುಸುಳಿ ಹೊರಬರಬೇಕಾಗುತ್ತಿತ್ತು. ಇಂತಹ ನಾಲ್ಕೈದು ಸಾಹಸಗಳೂ ಆದವು. ಕೊನೆಗೂ ವಿಷ್ಣು ಒಂದು ಕಡೆ ಬಿದ್ದೇ ಬಿದ್ದ! ನಾಲ್ಕಡಿ ಉರುಳಿ ಒಂದು ಬೃಹತ್‌ ವೃಕ್ಷದ  ಒಡಲಿಗೆ ತಗಲಿಕೊಂಡ. ಹೊಟ್ಟೆಯ ಮೇಲೆ ಗೀರಿದ ಒಂದು ಬೇರು ಒಂದಿಷ್ಟು ರಕ್ತದ ರುಚಿಯನ್ನೂ ನೋಡಿತು. ತಕ್ಷಣವೇ ಕುಪ್ಪಯ್ಯ ಕಾರ್ಯ ಪ್ರವೃತ್ತನಾಗಿ ಅವನ ಗಾಯಕ್ಕೆ ಕಾಡಿನ ಔಷದಿಯ ಪ್ರಥಮ ಚಿಕಿತ್ಸೆ ಮಾಡಿದ ಅಂತೂ – ಇಂತೂ ಬೆಳಿಗ್ಗೆ ೧೧ ಗಂಟೆಗೆ ಮೆಗಾನೆ ಬಿಟ್ಟ ನಾವು ಸಂಜೆ ೪ ಗಂಟೆಗೆ ನಾಗವಳ್ಳಿ ತಲುಪಿದೆವು. ಹಸಿದ ಹೊಟ್ಟೆ ದಣಿದ ದೇಹ, ಬಂದವರೇ ನಾಗವಳ್ಳಿಯ ಹೊಳೆಗೆ ಧುಮುಕಿ ಮನಸಾರೆ ಈಜಾಡಿದೆವು. ನೀರು ಬಿಟ್ಟು ಬರಲು ಮನಸ್ಸೇ ಆಗುತ್ತಿರಲ್ಲಿಲ್ಲ. ಕತ್ತಲಾಗತೊಡಗಿದಾಗ ಕುಪ್ಪಯ್ಯ ಬಂದು ನಮ್ಮೆಲ್ಲರನ್ನೂ ನೀರಿನಿಂದ ಬಲವಂತವಾಗಿ ಕರೆದುಕೊಂಡು ಹೋದ. ಅವನ ಹಿಂದೆ ಒಂದು ಫರ್ಲಾಂಗ್‌ ನಡೆಯುವಷ್ಟರಲ್ಲಿ ಒಂದು ಗುಡಿಸಲಿನ ಹಜಾರದಲ್ಲಿ ಬಾಳೆ ಎಲೆ ಹಾಸಲಾಗಿತ್ತು ಘಮಘಮ ವಾಸನೆ ಮೂಗಿಗೆ ಅಪ್ಪಳಿಸಿ ಹಸಿವನ್ನು ಮತ್ತಷ್ಟು ಪ್ರಚೋದಿಸುತ್ತಿತ್ತು. ಕುಪ್ಪಯ್ಯನ ಮನೆಯ ಮೀನಿನ ಊಟ ನಮ್ಮೆಲ್ಲರಿಗೂ ಅಮೃತ ಸಮಾನವೇನು? ಅಮೃತವೇ ಆಗಿತ್ತು!
ಕುಣಬಿಯರು: ಅನುಬಂಧ: ಪತ್ರಗಳು ಮತ್ತು ಪತ್ರಿಕಾ ವರದಿಗಳು

ಕುಣಬಿಯರು: ಅನುಬಂಧ: ಕೋಷ್ಠಕಗಳು
ವಿಶೇಷ ಸೂಚನೆ:
ಪ್ರಾತಿನಿಧಿಕವಾಗಿ ಆಯ್ಕೆ ಮಾಡಲಾದ ಕೆಲವು ಅಂಕಿ ಅಂಶಗಳನ್ನು ಮಾತ್ರ ಇಲ್ಲಿ ನೀಡಲಾಗಿದೆ.

